
ምስጋና

ይህን የትምህርት እድል ለሰጠኝ መዳ ወላቡ ዩኒቨርስቲ እና ለጥናቱ ማከናወኛ የሚሆን ገንዘብ

ለመደበልኝ አዲስ አበባ ዩኒቨርስቲ ምስጋናየን አቀርባለሁ፡፡

የጥናቱን ርዕስ በማስተካከል፣ ለጥናቱ አስተያየት በመስጠትና በማረም እዚህ ደረጃ እንዲደርስ

ላደረጉ አማካሪዎቼ ዋልተንጉሥ መኮንን (ዶ/ር) እና ደስታ አማረ (ዶ/ር) ከልብ የመነጨ

ምስጋናየ ባላችሁበት ይድረስልኝ፡፡ እንዲሁም ጥናቱ ይህን መልክ እንዲይዝ በየደረጃው

ከፍተኛ ነው፡፡ አመሰግናለሁ! አምላክ ነፍስህን በአጸደ ገነት ያኑርልኝ፡፡

እናቴ ወ/ሮ ቦሰና አለሙ እዚህ ደረጃ እስክደርስ የእናትነት እንክብካቤሽ ስላልተለየኝ

አመሰግናለሁ፡፡ እግዚአብሔር በእድሜ በጤና ይጠብቅሽ! ውድ እህቶቼ እና ወንድሞቼ በተለይ

ለዚህ ጥናት የመስክ ስራ በማከናውንበት ወቅት አብራችሁኝ በመሆንና “አይዞሽ!” በማለት ስራየ

ላይ እንዳተኩር ስለረዳችሁኝ አመሰግናለሁ፡፡ የሁላችሁም ሀሳብ ነበርሁ ከእንግዲህ ወዲያ እርፍ

በሉ፡፡



ባለቤቴ እሸቱ አበበ ትምህርቱን እንድጀምር ከማበረታታት ጀምሮ ጥናቱን እስከማጠናቅቅ ድረስ

አይዞሽ! በማለት፣ በቤት ውስጥ የጎደለውን በመሙላት ጥናቴን እንዳከናውን ድጋፍህ

አልተለየኝም፡፡ ለጥናቱም አንዳንድ አስተያየትና ማብራሪያ በመስጠት እንዲሁም በማረም

አግዘኸኛልና አመሰግናለሁ፡፡ ልጆቼ ፍቅርና መክሊት እሸቱ በዚህ ጥናት ምክንያት የሚገባችሁን

እንክብካቤና ጊዜ አልሰጠኋችሁም፡፡ አመሰግናችኋለሁ የኔ ውዶች እደጉልኝ፡፡

በመጨረሻም ይህንን ጥናት በማከናውንበት ወቅት ቤተ መጽሐፍቱን በነጻነት እንድጠቀም እና

የሚያስፈልጉኝን አጋዥ ጽሑፎች እንድዋስና እንዳነብ የፈቀዱልኝን የኢትዮጵያ ጥናት እና

ምርምር ተቋም ቤተ መጽሐፍት ሠራተኞችን አመሰግናለሁ፡፡

እንዲሁም የምርምር ስነ ምግባር በሚሉ ንዑሳን ርዕሶች የተደራጀ ነው፡፡ በምዕራፍ

ሁለት ከጥናቱ ርዕሰ ጉዳይ ጋር ተያያዥ የሆኑ ጽንሰ ሀሳባዊ ዳራዎች፣ ንድፈ

ሀሳባዊ ማሕቀፎች እና ተዛማጅ የሆኑ ቀደምት ጥናቶች ቅኝት ቀርበዋል፡፡ ሦስተኛው

ምዕራፍ የአጠናን ዘዴውን የያዘ ሲሆን ምዕራፍ አራት ጥናቱ የተካሄደበትን

ማኅበረሰብ መልክዓ ምድራዊ፣ ታሪካዊ፣ ማኅበራዊ እና ባህላዊ ዳራ ዳሷል፡፡

ከምዕራፍ አምስት እስከ ምዕራፍ ዘጠኝ ድረስ የመረጃ ትንተና ክፍል ሲሆን ምዕራፍ

አሥር የጥናቱን መደምደሚያ ይዟል፡፡

1.1. የጥናቱ ዳራ

ሊሚናሊቲ የሚለው ጽንሰ ሀሳብ የተዋወቀው በ19093 በስነ ሰብ ተመራማሪው

Arnold van Gennep አማካኝነት “Les rites de passage” በሚል ርዕስ

በፈረንሳይኛ ቋንቋ ባሳተሙት መጽሐፍ ውስጥ ነው፡፡ ይህ ሥራ በ1960 “The

1 ሊሚናሊቲ የሚለው ቃል Liminality የሚለውን የእንግሊዝኛ ቃል በቀጥታ ወክሎ ጥቅም ላይ የዋለ
ነው፡፡ ቃሉን ሽግግር ለማለት ተሞክሮ ነበር፡፡ ሆኖም የእንግሊዝኛው ቃል የያዘውን፣ ያጠቃለለውን፣
የወከለውን ጊዜና ሁኔታ ሽግግር የሚለው የአማርኛ ቃል የሚወክል ሆኖ ባለመገኘቱ በቀጥታ
ለመጠቀም አስገዳጅ ምክንያት ሆኗል፡፡ በመሆኑም የምርምሩ ቋንቋ ሰዋሰው እንደሚፈልገውና
እንደሚስማማው ሊሚናሊቲ፣ ሊሚናል፣ ሊሚናል ወቅት እየተባለ ጥቅም ላይ ውሏል፡፡

2 ለውጥ (Transformation) የሚለው ቃል በዚህ ጥናት በሰው ልጅ የሕይወት ዘመን እየተከሰቱ
የሚያልፉ፣ የሚረብሹ፣ ጠበቅ ያሉ ግላዊ እና ማኅበራዊ ሽግግሮች ሲሆኑ በሰው ልጅ የእድገት ሂደት
የሚጠበቁ እንደ ወሊድ፣ ጋብቻ እና ሞት) ምክንያት የሚካሄዱ የሕይወት ደረጃ ለውጦችን
ያጠቃልላል፡፡

3 በዚህ ጥናት ጥቅም ላይ የዋሉ የውጭ ምንጮች የተጠቀሱት እ.ኤ.አ ነው፡፡ የሀገር ውስጥ
ምንጮች ደግሞ ከጎናቸው ዓ.ም የሚል አለባቸው፡፡

Rites of Passage” በሚል ርዕስ ወደ እንግሊዝኛ ቋንቋ ተተርጉሞ ታትሟል፡፡

Van Gennep በዚህ ሥራቸው ላይ እንደገለጹት የአንድ ማኅበረሰብ ባህላዊ ወይም

ሃይማኖታዊ የሽግግር ሥርዓቶች ሲከበሩ ከሚያልፉባቸው የመነጠል (ቅድመ

ሊሚናል)፣ የሊሚናል (የሽግግር ጊዜ) እና የቅልቅል (ድህረ ሽግግር) ሂደቶች ውስጥ

የመኃለኛውን ወይም ዋናውን ሽግግር ያመለክታል፡፡ እኒህ ምሁር ሦስቱን የመዋቅር

ደረጃዎች በሰው ልጅ የሕይወት ዘመን በተለያየ አጋጣሚ ሊከሰቱ ከሚችሉ

የሕይወት ቀውስ ስነ ሥርዓቶች ጋር በማዛመድ መነጠልን ከሞት ወይም ከለቅሶ፣

ሽግግርን ከእርግዝና እና ከወሊድ እንዲሁም ቅልቅልን ከጋብቻ ሥርዓት ጋር ስምሙ

ናቸው ይላሉ (Van Gennep, 1960; VIII)፡፡ የኋላ ኋላ ግን ሁሉም በሕይወት

ዘመን የሚመጡና የሚከሰቱ የሽግግር ሥርዓቶች መነጠል፣ ሽግግርና ቅልቅል

በተባሉ ባለ ሦስት እርከን መዋቅር (Tripartite Structure) ውስጥ ያልፋሉ ወደሚል

ማጠቃለያ መጥተዋል፡፡

ሊሚናሊቲን ዋና ትኩረት በማድረግ ጽንሰ ሀሳቡን በአዲስ ዕይታ ይዘው ብቅ ያሉት

Victor Turner ናቸው፡፡ ይህንን መካከል ላይ ያለ ሁኔታ betwixt-and-between

ይሉታል፡፡ ሽግግር ላይ የሚገኝን ባለጉዳይ ደግሞ limen, threshold, the

passanger፣ ይህም ያም ያልሆነ (neither-this-nor-that)፣ እዚህም እዚያም

ያልሆነ (neither-here-nor-there)፣ አንድም ሌላም ያልሆነ ወይም ሁለቱንም የሆነ

(one-thing-not-the-other) ይሉታል፡፡ ወቅቱን እያሳለፈ የሚገኝን ማኅበረሰብ

communitas, threshold people፣ መዋቅሩን Anti-structure፣ ሁኔታው

ያረፈበትን ቦታ liminoid በሚል ይጠሩታል (Turner, 1966, 37)፡፡ ሊሚናሊቲ

ባለጉዳይን አሻሚ፣ አጭበርባሪ፣ አሙለጭላጭ ወይም አይጨበጤ ለመሆን ይገደዳል

በማለት የወቅቱን ውስብስብነት አስረድተዋል (Turner, 1967: 95-98)፡፡

በተጨማሪም በግለሰብም ሆነ በማኅበረሰብ ደረጃ የተለመደውን ሁኔታ፣ የስልጣን

ተዋረድ፣ በማኅበራዊ መዋቅር ውስጥ ያለን ቋሚ ነገር የሚቃረንና ቋሚ ወይም

የተረጋጋውን ሁኔታ በተቃርኖ የሚያፈርስ በመሆኑ ባለጉዳዮችን ለጭንቀት፣ ለግራ

መጋባት፣ ለድንግሪያና ለባእድነት ስሜት ይዳርጋቸዋል በማለት ገልጸዋል (Turner,

1966, 37)፡፡ ተከታታይ በሆኑ መዋቅሮች መካከል የሚከሰተው ይህ የተከለለ

(የታጠረ) ጊዜ የተረጋጋን አኳኋን የሚያፈርስ ሁኔታ መሆኑንም (Green, 1997,

501) ይገለጻሉ፡፡

ሽግግሩ ሲካሄድ የባለጉዳይን የደረጃ እና የሚና ለውጥ የሚያጅቡ ሥርዓተ ክዋኔዎች

ይከናወናሉ፡፡ ሽግግሩን የሚያካሂደው ባለጉዳይ በወቅቱ ከሽግግሩ በፊት የነበረውን

ሁኔታ በከፊል ወይም በሙሉ ሊያጣ እንደሚችል እና በዚሁ ምክንያትም የነበረውን

ማኅበራዊ ደረጃ ትቶ አዲሱን ሲቀላቀል ሁኔታው በሥርዓተ ክዋኔዎች እንደሚታጀብ

ጠቁመዋል (Van Gennep, 1960; X)፡፡

የሕይወት ሽግግሮችን እንደ ሊሚናሊቲ በመውሰድ ያጠኑ ምሁራን እንደገለጹት

ወሊድ፣ ጋብቻ እና ሞት የደረጃ ሽግግር ማካኼጃ ሊሚናል ወቅቶች ናቸው ይላሉ፡፡

Birth is the transition to life, and funderals the transition to death.

Marriage is a transition to procreating new life (St. John, 2008፡ 1).

ይህም ሊሚናሊቲን ከሥርዓተ ክዋኔ ሂደቶች ነጥሎ ከማውጣት ይልቅ ጉዳዩን

በስፋትና በጥልቀት መመልከት አስችሏል፡፡ ይህ ሲባል ግን የሽግግር ወቅት ከቅድመ

ሽግግር (መነጠል) እና ከድኅረ ሽግግር (ቅልቅል) ጋር ፈጽሞ የተፋታ ነው ማለት

አይደለም፡፡ ይልቁንም ሽግግሩ ወይም ሊሚናሊቲው የሚጀምረው ከመነጠል ሲሆን

የሚጠናቀቀው ደግሞ ባለጉዳዮች የቅልቅል ወይም የለውጥ ደረጃ ላይ ሲደርሱ

መሆኑን The marginal state which starts from the rites of separation is

an abnormal condition, outside society and time (Pentikainen, 1979:

156) በማለት አስረድተዋል፡፡

ከሊሚናሊቲ ጋር ተያይዞ የሚነሳው ሌላው ጽንሰ ሀሳብ ለውጥ (Transformation)

ሲሆን የነበረን ሁኔታ የሚረብሽ እና ጠበቅ ያለ፣ ግላዊ እና ማኅበራዊ የሕይወት

ደረጃዎችን የማለፍ ሂደት መሆኑ ይገለጻል (Canda, 1988; 206)፡፡ በተጨማሪም

ለውጥ የነበረን የረጋን የመዋቅር ሁኔታ የማፍረስ፣ ለተለያዩ አዳዲስ ሁኔታዎች

የማጋለጥ፣ እንደገና ለአዲስ የረጋ የመዋቅር ሁኔታ የማብቃት ሂደት እንደሆነ

አክለው ገልጸዋል፡፡ ለውጥ በሰው ልጅ የሕይወት ዘመን እና የእድገት ሂደት

የሚጠበቁ (እንደ ወሊድ፣ ለአካለ መጠን (ለአቅመ ሔዋን/ አዳም) መድረስ፣ ጋብቻ፣

ሽምግልና እና ሞት) እንዲሁም በማይጠበቁ ወይም ድንገተኛ (እንደ መቅሰፍት፣

እድለኝነት፣ ህመም) በሆኑ ምክንያቶች የሚያጋጥሙ የሕይወት ቀውሶችን

ያጠቃልላል (Canda, 1988; 205)፡፡

በሕይወት ሽግግሮች የሚካሄድ ለውጥ በባሕርይው በሰው ልጅ የሕይወት ዘመን

የማይቀር፣ ሁሉንም አካል፣ አእምሮና መንፈስ የሚቆጣጠር ሁነት ሲሆን

የባለጉዳዩን የነበረ የረጋ ሁኔታ አፍርሶ ለአዳዲስ ሁኔታዎች የሚዳርግ፣ ለተለያዩ

ግራ መጋባቶችና ጭንቀቶች የሚያጋልጥ፣ በመጨረሻም ወደ ሌላ አዲስ መዋቅር

የሚያደርስ ሂደት እንደሆነ ይገለጻል (Canda, 1988; 206-207)፡፡ ለውጡም

ከባለጉዳዩ ሚና እና ደረጃ ባሻገር ማኅበራዊና መንፈሳዊ ግንኙነቱ ላይም አሻራውን

ያሳርፋል (Brana-Shute and Gary; 1979; 59, Bell, 1997; 94-95)፡፡

የሕይወት ሽግግር ሥርዓቶችን በማጥናት ሂደት በኢትዮጵያ ቋንቋዎች እና ስነ

ጽሑፍ (በኋላ የአማርኛ ቋንቋ፣ ሥነ ጽሑፍ እና ፎክሎር) ትምህርት ክፍል

የሁለተኛና የሦስተኛ ዲግሪ ለማግኘት በተሰሩ ጥናቶች የሕይወት ዑደት ክዋኔዎችን

ቅደም ተከተል መግለጽ፣ ባህሉን መሰነድ፣ ለውጡንና ቀጣይነቱን በተለያዩ

ማኅበረሰቦች ማሳየት በመሆኑ የሽግግር ጽንሰ ሀሳብ ከመዋቅር ደረጃዎች አንዱ

መሆኑ ተጠቅሶ ይገኛል (አጸደ፣ 2007 ዓ.ም)፣ (ደስታ፣ 2007 ዓ.ም)፣

(ድርብወርቅ፣ 2007 ዓ.ም)፣ (ሥራዬ፣ 2006 ዓ.ም)፡፡ ሊሚናሊቲን ከጊዜ እና ከቦታ

አምድ አንጻር (ጥላሁን፣ 2007 ዓ.ም) በማጥናት፣ ጽንሰ ሀሳቡን ከፎክሎር

እሳቤዎች ጋር ያለውን ትሥሥር በማሳየት ረገድ ተጠቃሽ ስራ ነው፡፡ ሆኖም

ሽግግር ከሕይወት ሽግግር ሥርዓቶች ጋር ያለው ትስስር በጥልቀት አልተጠናም፡፡

ከሽግግር ጋር ተያይዞ የሚነሳው የለውጥ ጽንሰ ሀሳብ በየትኞቹም ጥናቶች ላይ

አልታየም፡፡ ለክዋኔው መከወን ዋና ምክንያት የሆኑት፣ ሽግግሩንና ለውጡን

የሚያካሂዱ ባለጉዳዮችን ሁለንተናዊ ሁኔታ፣ ሊሚናሊቲን እና ለውጥን ከሕይወት

ሽግግር ሥርዓቶች ጋር አስተሳስሮ ያጠና ጥናት ማግኘት አልተቻለም፡፡ በመሆኑም

ይህ ጥናት የሕይወት ሽግግሮችን አስጨናቂና ግራ አጋቢ ያደረጉ ሁኔታዎችን፣

በወቅቱ የሚፈጸሙ ሥርዓተ ክዋኔዎች ለባለጉዳዮች ስለ አላቸው ሚና፣ ከሽግግሩ

በኋላ ስለሚከሰተው የባለጉዳዮች ለውጥ (transformation)፣ ባለጉዳይን ሽግግሩ

ካመጣው ለውጥ ጋር ስለሚያስተዋውቁ፣ ስለሚያግባቡ እና ስለሚያላምዱ ክዋኔዎች

እና በሊሚናል ወቅት ስለሚገለጡ ትዕምርቶች በስፋት እና በጥልቀት፣ በዐማራ

ክልል፣ በምዕራብ ጎጃም ዞን፣ በጃቢ ጠህናን ወረዳ ማኅበረሰብ እውቀት፣ ባህል እና

እምነት ማሳያነት አጥንቷል፡፡

1.2. የጥናቱ አነሳሽ ችግሮች (ምክንያቶች)
ይህንን ጥናት በዚህ ርዕሰ ጉዳይ ላይ ለማድረግ ያነሳሱኝ ምክንያቶች የሚከተሉት

ናቸው፡፡

የሕይወት ሽግግሮች ባለጉዳይን ለጭንቀት እና ለግራ መጋባት የሚዳርጉ ሁነቶች

መሆናቸው፡- የሕይወት ሽግግሮች ዋናውን ባለጉዳይም ሆነ ማኅበረሰቡን ለጭንቀት

እና ለግራ መጋባት ይዳርጋሉ፡፡ በወቅቱ የሚያጋጥሙ መደናበሮች እና ግራ

መጋባቶች ከሽግግሩ በኋላም በባለጉዳዮች የሕይወት መስመር በየአጋጣሚው

እየተገለጡ ሲረብሿቸው ይስተዋላል፡፡ ይህም በማኅበረሰቡ ሁለንተናዊ ህልውና ላይ

የራሱን ተጽዕኖ አሳድሯል፡፡ በዚህ ጥናትም የሕይወት ሽግግሮች ባለጉዳዮችን

ለእነዚህ ሁኔታዎች የሚዳርጉባቸውን ምክንያቶች ለማወቅ መፈለጌ የመጀመሪያው

አነሳሽ ምክንያት ነው፡፡

የሕይወት ሽግግሮች ባለጉዳይን ለልዩ ልዩ ለውጦች የሚዳርጉ መሆናቸው፡-

የሕይወት ሽግግሮች በባሕርያቸው ባለጉዳዮችን ከነበሩበትና ከለመዱት ሁኔታ

አውጥተው ወደ ሌላ አዳዲስ ዓለማት የሚያደርሱ በመሆናቸው የተለያዩ ለውጦችን

ያስከትላሉ፡፡ ለውጡን እንዲላመዱት በወቅቱ የተለያዩ የማከሚያ እና የመፈወሻ

ሥርዓተ ክዋኔዎች ይፈጸማሉ፡፡ የሕይወት ሽግግሮች በባለጉዳይ ላይ

የሚያስከትሏቸውን ለውጦች እና ለውጦችን ለማለማመድ የሚያስችሉ ብልሃቶችን

ለማወቅ መሻቴ ሁለተኛው አነሳሽ ምክንያት ነው፡፡

የሕይወት ሽግግሮችን ምክንያት በማድረግ የሚፈጸሙ ሥርዓተ ክዋኔዎች

በትዕምርቶች የተሞሉ መሆናቸው፡- የሕይወት ሽግግሮች በልዩ ልዩ ሥርዓተ

ክዋኔዎች ይከበራሉ፡፡ ክዋኔዎችም ሽግግሩ ከመካሄዱ በፊት ተጀምረው፣ በሽግግሩ

ጊዜና ለውጡ ከተካሄደ በኋላም የሚቀጥሉ፣ ከለውጡና ከሽግግሩ ቅደምተከተል ጋር

የተስማሙ፣ የየራሳቸው አላማና ተግባር ያላቸው ናቸው፡፡ ሥርዓተ ክዋኔዎች

ሲፈጸሙም የሕይወት ሽግግሮች የጋራ የሆኑ ትዕምርቶች ይገለጣሉ፡፡ እነዚህን

ትዕምርቶች ተምሳሌትነትና ውክልና ለመተርጎም መፈለጌ ሶስተኛው አነሳሽ

ምክንያት ነው፡፡ እንዲሁም በወቅቱ የሚፈጸሙ ሥርዓተ ክዋኔዎች ያላቸውን

ዓላማና ሚና መመርመርና ፋይዳቸውን መግለጽም ሌላው ለጥናቱ መጠናት

በምክንያትነት የሚጠቀስ ነው፡፡

ተዛማጅ የሆኑ ቀደምት ጥናቶች ላይ አካዳሚያዊ ክፍተቶች መኖራቸው፡- በአዲስ

አበባ ዩኒቨርስቲ፣ በፎክሎር ትምህርት ክፍል የሕይወት ሽግግር ሥርዓቶችን ያጠኑ

የሁለተኛና ሶስተኛ ዲግሪ ጥናቶች ቢኖሩም በብዛት ትኩረታቸው የክዋኔዎችን ቅደም

ተከተል መግለጽ፣ ከመዋቅር ደረጃዎች አንጻር መመደብ እና መሰነድ ነው፡፡ ይህ

አካሄድም ጥናቶቹ ላይ ክፍተቶች እንዲኖሩ አድርጓል፡፡

የመጀመሪያው ጥናቶቹ ክዋኔውን ይዘው የክዋኔው ባለቤት የሆነውን ባለጉዳይ የዘነጉ

ወይም ተገቢውን ትኩረት የነፈጉ ከመሆናቸው የመጣ ነው፡፡ ለአብነት ያህል

ወሊድን የተመለከቱ (ከእርግዝና እስከ ወሊድ እና ክርስትና) ያሉ ክዋኔዎችን

የቅድመ ወሊድ፣ የወሊድ ጊዜ እና የድኅረ ወሊድ ክዋኔዎች በሚል፤ ጋብቻን

የተመለከቱ ክዋኔዎች የቅድመ ሰርግ፣ የሠርግ ጊዜ እና የድኅረ ሠርግ ክዋኔዎች

በሚል እንዲሁም ሞትን የተመለከቱ የቅድመ ሞት፣ የሞት ጊዜ እና ድኅረ ሞት

ክዋኔዎች በማለት የሚከወኑ ክዋኔዎችን መግለጽ ላይ ያተኮሩ ናቸው፡፡ ይህም

ጥናቶቹ ሥርዓቶች ላይ እንጅ የባለጉዳዮች ሁኔታ ትኩረት አለማግኘቱን ያሳያል፡፡

ሁለተኛው ክፍተት ከሥርዓተ ክዋኔ ደረጃዎች መካከል የሽግግር ወቅት ሊሚናሊቲ

ጎልቶ የሚታይበት፣ ዋናው ለውጥ የሚካሄድበት፣ ባለጉዳዮችን ለተለያዩ እንግዳ

ሁኔታዎች የሚዳርግ፣ ቀጣይ የሕይወት መንገዳቸውን የሚወስን፣ አፍርሶ እንደገና

የሚሰራ፣ ዋናውን ሥርዓተ ክዋኔ ለመፈጸም ምክንያት የሆነ የቁርጥ ጊዜ ሆኖ ሳለ

ሌሎች ደረጃዎች (መነጠል እና ቅልቅል) በታዩበት ዓይን እኩል በመታየቱ ምክንያት

የተፈጠረ ነው፡፡ በመሆኑም ይህ ጥናት በዋናነት ሊሚናሊቲን እና ለውጥን

ከሕይወት ሽግግር ሥርዓቶችና ከባለጉዳዮች ጋር አስተሳስሮ ያጠና በመሆኑ

ከቀደሙት ይለያል፡፡

በተጨማሪም የጥናቱ አካባቢ ተወላጅ ከመሆኔ ጋር ተያይዞ እዚያው በኖርኩበት

እድሜ ያየኋቸው፣ ከአካባቢው ከወጣሁ በኋላ ደግሞ አልፎ አልፎ ቤተሰብ

ለመጠየቅ በምሄድበት ወቅት የምታዘባቸው፣ የማስተርስ ጥናቴን፣ ለፒ.ኤች.ዲ ኮርስ

ማሟያ ንዑሳን ጥናቶችን ለማካሄድ መረጃ ለመሰብሰብ በሄድኩባቸው ጊዜያት

ከሕይወት ሽግግሮች ጋር የተገናኙ ልዩ ልዩ ግላዊ እና ማኅበራዊ ስኬቶች እና

ቀውሶች አሉ፡፡ ይህም በሕይወት ሽግግሮች ወቅት የሚከናወኑ ሥርዓቶች ከሽግግሩ

እና ሽግግሩ ከሚያስከትለው ውጤት ጋር ቀጥተኛ ግንኙነት እንዳላቸው አመላካች

ነው፡፡ በሌላ በኩል በጃቢ ጠህናን ወረዳ አሁንም ድረስ ጋብቻ የባለጉዳዮች አካልም

ሆነ አእምሮ ባልጠነከረበት እና ዝግጁ ባልሆነበት በልጅነት እድሜ የሚፈጸምባቸው

ሁኔታዎች አሉ፡፡ ከዚህ ጋር በተያያዘ በተለይ ሴቶች በሕይወት ዘመናቸው ለተለያዩ

ግላዊ እና ማኅበራዊ ቀውሶች ሲጋለጡ ይስተዋላል፡፡ ይህንን ከሕይወት ልምድ

የመነጨ አስተውሎት እና ትዝብት፣ በትምህርት ዓለም ካወቅኋቸው ጽንሰ ሀሳቦች

እና ንድፈ ሀሳቦች ጋር በማስተሳሰር ጥናትና ምርምር በማካኼድ የችግሩን ስፋትና

ጥልቀት ለማሳየትና የመፍትሔ ሀሳቦችን ለማመለካት ሲባል ጥናቱን በዚህ ርዕሰ

ጉዳይ ላይ ማድረግ አስፈልጓል፡፡

1.3. የጥናቱ አላማዎች

ይህ ጥናት አንድ ዋና አላማ እና አምስት ዝርዝር አላማዎች አሉት፡፡ እነሱም

እንደሚከተለው ቀርበዋል፡፡

1.3.1. የጥናቱ ዋና ዓላማ

የዚህ ጥናት ዋና ዓላማ ሊሚናሊቲ እና ለውጥ በሕይወት ሽግግር ሥርዓቶች

ያላቸውን ገጽታ ከባለጉዳች ጋር በማስተሳሰር በጃቢ ጠህናን ወረዳ ማኅበረሰብ

ማሳያነት መግለጽ፣ መመርመር እና መተንተን ነው፡፡

1.3.2. የጥናቱ ዝርዝር ዓላማዎች

የጥናቱ ዝርዝር ዓላማዎች የሚከተሉት ናቸው፡፡

1. የሕይወት ሽግግሮች ባለጉዳዮችን ለጭንቀት እና ለግራ መጋባት

የሚዳርጉባቸውን ሁኔታዎች መለየት፣

2. በሊሚናል ወቅት የሚከናወኑ ሥርዓቶችን ሚና መግለጽ፣

3. የሕይወት ሽግግሮች ያስከተሏቸውን ለውጦች መተንተን፣

4. ከለውጦች ጋር የማግባቢያና የማለማመጃ ክዋኔዎችን መመርመር፣

5. በሕይወት ሽግግር ሥርዓቶች ወቅት የተገለጡ የጋራ ትዕምርቶችን መተንተን

የሚሉ ናቸው፡፡

1.4. የምርምር ጥያቄዎች

ይህ ጥናት የሚከተሉትን ዋና እና ዝርዝር ጥያቄዎች መልሷል፡፡ ዋናው ጥያቄ

በጃቢ ጠህናን ወረዳ ማኅበረሰብ ሊሚናሊቲ እና የባለጉዳይ ለውጥ በሕይወት ሽግግር

ሥርዓቶች ምን ገጽታ አላቸው? የሚል ሲሆን ዝርዝር ጥያቄዎች ደግሞ

የሚከተሉት ናቸው፡፡

1. የሕይወት ሽግግሮች ባለጉዳዮችን ለጭንቀት እና ለግራ መጋባት

የሚዳርጉባቸው ሁኔታዎች ምን ምን ናቸው?

2. በሊሚናል ወቅት የሚከናወኑ ሥርዓቶች ሚና ምንድን ነው?

3. በሕይወት ሽግግሮች ምክንያት የተከሰቱ ለውጦች ምን ምን ናቸው?

4. ባለጉዳዮችን ሽግግሩ ካስከተላቸው ለውጦች ጋር የሚያስተዋውቁ፣

የሚያግባቡ፣ የሚያላምዱ እና የሚያስማሙ ክዋኔዎች ምን ምን ናቸው?

5. በሕይወት ሽግግር ሥርዓቶች የተገለጡ የጋራ ትዕምርቶች ምን ምን ናቸው?

1.5. የጥናቱ ወሰን እና ውስንነት

ይህ ክፍል ከቦታ እና ከይዘት አንጻር የጥናቱ ትኩረት የሆኑ ጉዳዮች እና በተለያዩ

ምክንያቶች ማካተት ያልተቻሉ ነገሮች የቀረቡበት ነው፡፡

1.5.1. የጥናቱ ወሰን

ይህ ጥናት በቦታና በርዕሰ ጉዳይ የተወሰነ ነው፡፡ ከቦታ አንጻር በዐማራ ብሔራዊ

ክልላዊ መንግስት፣ በምዕራብ ጎጃም ዞን ከሚተዳደሩ ወረዳዎች መካከል የጃቢ

ጠህናን ወረዳ የኦርቶዶክስ ክርስትና ሃይማኖት ተከታይ ማኅበረሰብ ላይ የተወሰነ

ነው፡፡ ወረዳው የተመረጠበት ምክንያት በዞኑ ከሚገኙ ወረዳዎች መካከል ሰፊ4፣

የተለያየ የአየር ጠባይ፣ የተለያየ የመሰረተ ልማት ተደራሽነት፣ የተለያየ መልክዓ

ምድራዊ ሁኔታ አለው፡፡ ለምሳሌ በመንገድ ተደራሽ የሆኑ እና ለከተማ ቅርብ የሆኑ

አካባቢዎች ላይ የሕይወት ሽግግር ሥርዓቶች ክዋኔ ከሌሎች ሩቅ ከሆኑ የወረዳው

ቀበሌዎች አንጻር ተለውጠዋል፡፡ ከአየር ጠባይ አንጻርም ደጋማው አካባቢ ባህላዊ

ሥርዓቶችን አሁንም ድረስ ከነሙሉ ቅርጻቸውና ይዘታቸው እየተከወኑ ይገኛሉ፡፡

ቆላማው አካባቢ የሚኖረው ማኅበረሰብ ከፍተኛ የምርት መጠን ስላለው የሕይወት

ሽግግር ሥርዓቶችንም ሞቅ ደመቅ ባለ ሁኔታ ያከብራቸዋል፡፡ በመሆኑም ባህላዊ

ሥርዓተ ክዋኔዎችም በተለያየ ሁኔታ ላይ ስለሚገኙ መረጃው ማኅበረሰቡን ወካይ

እንዲሆን ታስቦ የተመረጠ ነው፡፡

4 በወረዳው 38 የገጠርና 3 የከተማ በድምሩ 41 ቀበሌዎች ይገኛሉ፡፡



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

10

ጥናቱ ከይዘት አንጻር የሕይወት ሽግግር ሥርዓቶች (ወሊድ፣ ጋብቻ እና ሞት) ላይ

የተገደበ ነው፡፡ ሆኖም በወቅቱ የሚከወኑ ስነ ቃሎች፣ ባህላዊ መድኃኒቶች፣

እምነቶች፣ ልማዶች፣ ወጎች፣ ሥነ ሥርዓቶች፣ ቁሶች፣ ወዘተ.) የጥናቱ ተተኳሪ

ናቸው፡፡ በተጨማሪም ከሕይወት ሽግግሮች ጋብቻ እና ወሊድ በተፈጥሯዊ ምክንያት

ለሴት እና ለወንድ የተለያየ መልክ እና ጠባይ ሊኖራቸው ይችላል፡፡ ለአብነት ያህል

ክብረ ንጽህና፣ እርግዝና እና ወሊድ በተፈጥሮ ለሴት የታደሉ ናቸው፡፡ ጋብቻ ምንም

እንኳ በሁለቱ ተቃራኒ ጾታዎች መካከል የሚፈጸም የጋራ ጉዳይ ቢሆንም በጃቢ

ጠህናን ወረዳ ማኅበረሰብ ዘንድ በሃይማኖታዊ፣ በባህለዊና በማኅበራዊ ምክንያቶች

ሴት ላይ የሚደርስ ጫና ከባድ ነው፡፡ ለዚህም የጋብቻ እና የወሊድ ሽግግርን ከሴት

ባለጉዳይ አንጻር ተመልክቷል፡፡

1.5.2. የጥናቱ ውስንነት

በጥናቱ ላይ ውስንነት ያስከተሉ በመረጃ ስብሰባ ወቅት ከሚጠናው ርዕሰ ጉዳይ

ማለትም ከሕይወት ሽግግር ሥርዓቶች ባሕርይና ጠባይ አንጻር ከቁጥጥር ውጭ

የሆኑ ጉዳዮች ናቸው፡፡ የሕይወት ሽግግሮች አንድ ሰው ከውልደቱ ጀምሮ እስከ

ሕይወቱ ፍጻሜ ድረስ እንደአመጣጣቸው በሕይወት መንገዱ እያስተናገዳቸው

የሚያልፍባቸው ሁነቶች ናቸው፡፡ ይህንን የሕይወት ዘመን ጣጣ በጥልቀት

ለማጥናት አንድ ሰው ተወልዶ፣ አድጎ፣ አግብቶ፣ ልጆች ወልዶ፣ ሸምግሎ፣ ስጋ

ወደሙ ተቀብሎ፣ መንኩሶ በሕይወተ ስጋ እስከሚለይ ድረስ የተመራማሪውን አብሮ

መገኘት ሊጠይቅ ይችላል፡፡ ባለጉዳዩም በእነዚህ ቅደም ተከተሎች ላያልፍ ይችላል፡፡

ነገር ግን በሕይወት ሽግግሮች ሰው ባቀደውና በፈለገው ጊዜና ሁኔታ ሳይሆን

ተፈጥሮ ባዘዘው መንገድ የሚከሰቱ ባለመሆናቸው ባንጻሩ የተመራማሪው ጊዜ

የተመጠነና የታቀደ በመሆኑ እና የእሱም ሕይወት ቋሚና ዘላለማዊ ባለመሆኑ ያን

ማድረግ አይቻልም፡፡ በመሆኑም በተለይ በወሊድና በሞት ዙሪያ ያሉ መረጃዎች

የሚጠበቁ ግን ድንገት ደራሽ ክስተቶች በመሆናቸው በአጋጣሚ እንጅ በእቅድ

ማግኘት አልተቻለም፡፡

የሕይወት ሽግግር ሥርዓቶች ከዋናው ሽግግር በፊት የሚጀመሩና በኋላም

የሚቀጥሉ በመሆናቸው ሦስቱንም የሥርዓተ ክዋኔ መዋቅር እርከኖች በሙሉ

ለመመልከት ከሚወስዱት ጊዜ አንጻር ማካተት አልተቻለም፡፡ ለምሳሌ የወሊድ

ሽግግርን ከእርግዝና ጀምሮ ልጁ ተወልዶ ክርስትና እስከሚነሳ ያለው፣ የጋብቻ

ሽግግርን ከመታጨት እስከ ጎጆ መውጣት ድረስ የሚቀጥሉ እንዲሁም በሞት

ሽግግር ስጋ ወደሙ መቀበልና መመንኮስ ያሉ የሞት መለማመጃዎችን ከመፈጸም

ጀምሮ እስከ አርባ ቀን መታሰቢያ ድረስ ያለውን ሁኔታ እንኳን በሙሉ ማካተት

አልተቻለም፡፡

1.6. የጥናቱ ጠቀሜታ

ይህ ጥናት ተግባራዊ ሲሆን የሚከተሉት ጥቅሞች ይኖሩታል ተብሎ ይታመናል፡፡

 የጃቢ ጠህናን ወረዳ ማኅበረሰብ ስለ ሰው ልጅ አፈጣጠር፣ ስለ ዓለማት

(በሕይወተ ስጋ ስለሚኖርበት ዓለም እና በሕይወተ ነፍስ/ከሞት በኋላ ስላለው

ሁኔታ) ያለው አረዳድ፣ አመለካከት፣ እውቀት እና ፍልስፍና ምን እንደሆነ

መረጃ ይሰጣል ተብሎ ይታሰባል፡፡

 የጃቢ ጠህናን ወረዳ ማኅበረሰብ የእርስ በእርስ ግንኙነቱን ለማጠንከር፣

በተለያዩ ምክንያቶች ወደ ማኅበረሰቡ ከሚቀላቀሉ አዳዲስና ባዕድ ሰዎች ጋር

አብሮ ለመኖር የሚያስችሉ የዝምድና መፍጠሪያና ማጠንከሪያ መንገዶች

ዙሪያ እውቀት ይሰጣል፡፡

 ጥናቱ በሕይወት ሽግግሮች ወቅት የሚከሰትን ሊሚናሊቲና ለውጥ ምን

እንደሚመስል እንዲሁም ከማኅበረሰቡ መዋቅር ጋር ያለውን ቁርኝት

ያሳያል፡፡

 ጥናቱ የሕይወት ሽግግር ሥርዓቶች ለባለጉዳዩ ግላዊና ማኅበራዊ ሕይወት፣

ለማኅበረሰቡ መዋቅርና የእርስበርስ መስተጋብር ያላቸውን ዓላማና ሚና

ያሳውቃል፡፡

 ይህ ጥናት ባለጉዳዮችን በሕይወት ሽግግሮች ከሚካሄዱ ለውጦች ጋር

የሚያስተዋውቁ፣ የሚያስማሙና የሚያላምዱ ባህላዊና ሃይማኖታዊ

እውቀቶችን (ብልሃቶችን) ያጠና እንደመሆኑ መጠን ከነዚህ ጉዳዮች ጋር

የተያያዘ ጥናት ማካሄድ ለሚፈልጉ የባህል፣ የማኅበራዊ ሳይንስ፣ የጤና እና

የስነ ልቡና ትምህርት መስክ ተመራማሪዎች መነሻ ሀሳብ ይሰጣል፡፡

 በአጠቃላይ የጃቢ ጠህናን ወረዳ ማኅበረሰብ ከነእሴቶቹ ምን እንደሚመስል

መረጃ ለሚፈልግ አካል ሊያገለግል ይችላል፡፡

1.7. የምርምር ስነ ምግባር

ይህ ጥናት ይዞት የተነሳው ርዕሰ ጉዳይ በባሕርይው በእቅድ ሳይሆን በአጋጣሚ

የሚከሰቱ የሕይወት ሁነቶች መሆናቸው፣ የሁሉም ሰው የሕይወት ገጠመኝ፣ ከብዙ

ሰው ጋር የሚያገናኝ፣ ከተጠኝው ማኅበረሰብ ጋር መገኘትን የሚጠይቅ ነው፡፡

በመሆኑም በተለይ በመስክ ቆይታና በመረጃ ስብሰባ ወቅት ጥንቃቄ የሚሹ ጉዳዮች

አጋጥመዋል፡፡ እነሱንም የምርምር ስነ ምግባርን ተግባራዊ በማድረግ ማለፍ

ተችሏል፡፡

ወደማጠናው ማኅበረሰብ ከመሄዴ በፊት ከአዲስ አበባ ዩኒቨርስቲ አጥኝዋን (እኔን)

እና የመስኩን አላማ የሚገልጽ ደብዳቤ መያዝ የመጀመሪያ ተግባር ነበር፡፡ ከዚያም

በቀጥታ ወደተጠኝው ማኅበረሰብ ከመሄዴ በፊት ወደ ጃቢ ጠህናን ወረዳ ባህልና

ቱሪዝም ቢሮ በማምራት በጉዳዩ ዙሪያ ያሉ አንዳንድ መጣጥፎችን፣ ሰነዶችን በቅጅ

መልክ ወሰድኩ፡፡ ከቢሮው ሰራተኞች ጋር ለተለያዩ ኮርሶች ማሟያ ንዑሳን ጥናቶች

መረጃ ለመሰብሰብ ስሄድ ያወኳቸው በመሆኑ ለመተዋወቅና ለመግባባት ያስፈልግ

የነበረውን ጊዜ ቆጥቦልኛል፡፡ በመሆኑም በቀጥታ በሕይወት ሽግግሮች ዙሪያ በእነሱ

ቢሮ አማካኝነት የተሰበሰቡ አንዳንድ መረጃዎችን መሰብሰብ ጀመርኩ፡፡ ከዚያም ወደ

ወረዳው ኮሚዩኒኬሽን፣ መንገድና ትራንስፖርት፣ ግብርና፣ ሴቶች፣ ወጣቶችና

ህጻናት፣ ትምህርት፣ ጤና ጽ/ቤቶች በመሄድ፣ ራሴን በማስተዋወቅና አላማየን

በማስረዳት መረጃ እንዲሰጡኝ አደረግሁ፡፡ በዚህም ስለ ወረዳው ህዝብ ብዛት፣

መልክዓ ምድራዊ አቀማመጥ፣ የአየር ንብረት ሁኔታ፣ የመሰረተ ልማት ተደራሽነት

(መብራት፣ ትምህርት ቤት፣ መንገድ፣ ጤና የመሳሰሉትን) መረጃዎች መሰብሰብ

ችያለሁ፡፡ ይህም የወረዳውን መልክዓ ምድራዊ፣ ማህበራዊና ባህላዊ ዳራ የሚሆኑ

መረጃዎችን እንዲሁም የወረዳው መሰረተ ልማትና የሕይወት ሽግግር ሥርዓቶች

ቀጥተኛ ግንኙነት እንዳላቸው (የተጠኝ ናሙና አመራረጥ ስር በዝርዝር ቀርቧል)

እንድረዳ አስችሎኛል፡፡

ቀጣዩ ሥራ የሕይወት ሽግግር ሥርዓቶች አሁንም ድረስ በስፋት

ወደሚከናወኑባቸው የገጠር ቀበሌዎች መሄድ ነበር፡፡ ከዚያም ከመረጃ ሰጭዎች ጋር

ትውውቅ መፍጠርና በእኔ ላይ እምነት እንዲኖራቸው መልካም ግንኙነት

መሰረትሁ፡፡ ለዚህ ጥናት ግብዓት የሆኑ መረጃዎች የመረጃ ሲጪዎችን ፈቃድ

መሰረት በማድረግ ተሰብስበዋል፡፡ ትክክለኛ ስማቸው እንዳይገለጽ የፈለጉ መረጃ

ሰጪዎች በጥናቱ ሌላ ስም እንደምሰጣቸው በመንገር ፍላጎታቸው ተጠብቋል፡፡

ድምጻቸውን ለመቀረጽ፣ ፎቶ ለመነሳትና ቪዲዮ ለመቀረጽ ፈቃደኛ ያልሆኑ መረጃ

ሰጭዎች የሰጡኝን መረጃ ማስታወሻ ደብተር ላይ በመጻፍ ይዣለሁ፡፡ በዚህ አካሄድ

በየዙሩ በተከናወኑ የመስክ ሥራዎች ከተጠኝው ማኅበረሰብ፣ ከመረጃ ሰጭዎችና

ከወረዳው ልዩ ልዩ ቢሮ ባለሙያዎች ጋር መልካም ግንኙነት በመፍጠር የተከናወኑ

በመሆናቸው የታሰበውን ዓላማ ከግብ ማድረስ ተችሏል፡፡

1.8. የጥናቱ አደረጃጀት

ይህ ጥናት በአሥር ምዕራፎች ተደራጅቷል፡፡ የመጀመሪያው ምዕራፍ መግቢያው

ሲሆን በውስጡ የጥናቱ ዳራ፣ ለጥናቱ መጠናት ምክንያት የሆኑ ችግሮች፣ የጥናቱ

አላማዎች፣ የምርምር ጥያቄዎች፣ የጥናቱ ወሰንና ውስንነት፣ የጥናቱ ጠቀሜታ እና

የምርምር ስነ ምግባር የሚሉ ርዕሰ ጉዳዮችን ይዟል፡፡ ሁለተኛው ምዕራፍ ጽንሰ

ሀሳባዊ ዳራዎች፣ ንድፈ ሀሳባዊ ማዕቀፎችና ቀደምት የሆኑ ተዛማጅ ጥናቶች ቅኝት

የሚሉ አበይት ርዕሶችን ይዟል፡፡ ምዕራፍ ሦስት የጥናቱ ስነ ዘዴ የቀረበበት ሲሆን

ምዕራፍ አራት የተጠኝ ማኅበረሰብ አካባቢያዊ፣ ታሪካዊና ማኅበረ-ባህላዊ

ሁኔታዎችን ይዟል፡፡

ከምዕራፍ አምስት እስከ ዘጠኝ ድረስ ባሉት ተከታታይ ምዕራፎች የተሰበሰቡ

መረጃዎች ተተንትነው ቀርበዋል፡፡ ምዕራፍ አምስት የሕይወት ሽግግሮች ባለጉዳይን

ለጭንቀትና ለግራ መጋባት የሚዳርጉባቸው ሁኔታዎች ምን ምን እንደሆኑ

አትቷል፡፡ ምዕራፍ ስድስት የሕይወት ሽግግር ሥርዓቶችን ሚና የያዘ ሲሆን

ምዕራፍ ሰባት በሕይወት ሽግግሮች አማካኝነት ባለጉዳዮች የሚካሄዷቸውን ለውጦች

ያሳያል፡፡ ምዕራፍ ስምንት የለውጥ መለማመጃ ብልሃቶችን የተመለከቱ መረጃዎች

ተተንትነው ቀርበውበታል፡፡ በምዕራፍ ዘጠኝ በሕይወት ሽግግር ሥርዓቶች የታዩና

የተገለጡ ትዕምርቶችና ማኅበራዊ እሴቶች ተተንትነዋል፡፡ የጥናቱ የመጨረሻ

ምዕራፍ የሆነው ምዕራፍ አሥር የጥናቱን መደምደሚያ ይዟል፡፡

ምዕራፍ ሁለት

ክለሣ ድርሣን
ይህ ምዕራፍ በውስጡ ሦስት ዋና ዋና ርዕሰ ጉዳዮችን ይዟል፡፡ እነሱም ጽንሰ ሀሳባዊ

ዳራዎች፣ ንድፈ ሀሳባዊ ማሕቀፎች እና የተዛማጅ ጥናቶች ቅኝት ናቸው፡፡

በመጀመሪያ የጥናቱን ርዕሰ ጉዳይ የሚደግፉና የሚያብራሩ፣ እንዲሁም በመረጃ

መተንተኛነት ጥቅም ላይ የዋሉ ጽንሰ ሀሳቦችና ንድፈ ሃሳቦች ቀርበዋል፡፡

በመጨረሻም ከዚህ ጥናት ርዕሰ ጉዳይ ጋር ተያያዥ የሆኑ ቀደምት ጥናታዊ

ጽሑፎችና ልዩ ልዩ መጣጥፎች የተቃኙበት ክፍል ቀርቧል፡፡

2.1. ጽንሰ ሀሳባዊ ዳራዎች

በዚህ ክፍል ከጥናቱ ርዕሰ ጉዳይ ጋር ተያያዥ የሆኑ ጽንሰ ሀሳቦች ቀርበዋል፡፡

እነሱም ሥርዓተ ክዋኔ፣ የሕይወት ሽግግር፣ ሊሚናሊቲ እና ለውጥ ናቸው፡፡

2.1.1. የሥርዓተ ክዋኔ ምንነት እና የጥናቱ አጀማመር

ሥርዓተ ክዋኔ (ritual) የሚለው ቃል “ritus” እና “ritualis” ከሚሉ ሁለት የላቲን

ቃላት የመጣ ሲሆን ትርጉማቸውም የተለያዩ ቤተ እምነቶች ትዕዛዛት ሥነ

ሥርዓታዊ ደንብ ማለት ነው፡፡ ጉዳዩ ራሱን ችሎ መጠናት የጀመረው በ19ኛው መቶ

ክፍለ ዘመን መጨረሻ የሃይማኖትን ምንጭ በመፈለግ ሂደት እንደሆነ ይገለጻል

(Segal, 2006፡ 399)፡፡ ጥናቱ እንደተጀመረ ሃይማኖትንና መስዋዕትን በማያያዝ

ይጠና እንደነበርም ይገለጻል፡፡ መስዋዕት በሰውና በፈጣሪ መካከል ያለውን ግንኙነት

ሰላማዊ ያደርገዋል ከሚል እሳቤ እንስሳትን በማረድ ለፈጣሪና በአውዱ ለተገኘው

ሁሉ በማቅረብ ሥርዓቱን ይከውኑት እንደነበር ይገለጻል፡፡ ከዚያም በታሪክ፣ በስነ

ሰብ፣ በሃይማኖታዊ ጥናቶች፣ በስነ ማኅበረሰብ እና በስነ ልቡና መስኮች መጠናቱን

ቀጥሏል (Mazama and Asante, 2009፡ 575-577)::

የሥርዓተ ክዋኔ ጥናት አባት እንደሆኑ የሚነገርላቸው Van Gennep (1909/1960)

እንደገለጹት ሰዎች በሥርዓተ ክዋኔ የታጀበ የደረጃ ለውጥ ለማከናወን ባለ ሦስት

እርከን መዋቅሮችን (መነጠል፣ ሽግግር እና ቅልቅል) ያልፋሉ ይላሉ፡፡ ቀጥሎ ወደ

ጉዳዩ የተቀላቀሉት የስነ ሰብ ተመራማሪ Victor Turner ናቸው፡፡ Turner

የGennepን ባለሦስት እርከን የመዋቅር ንድፈ ሀሳብ መሰረት በማድረግ ሥርዓተ

ክዋኔ ድራማዊ መዋቅር ያለው የማኅበረሰብ ሂደት ነው ይላሉ፡፡ የሥርዓተ ክዋኔ

ሂደት የማኅበረሰቡ መዋቅራዊ ክፍሎች ያሉት፣ የኃይል ሁኔታ እና እርስበርስ

ያላቸውን ዝምድና ያጠቃልላል፡፡ የሽግግር ጊዜውም ማኅበራዊ ደንቦች

የሚረጋገጡበት ወይም የሚለወጡበት ሊሆን ይችላል በማለት ያስረዳሉ (Turner,

1969፡ 95)፡፡ በተጨማሪም (Canda, 1988፡ 209) Gennep የተባለ የመስኩ ምሁር

ጠቅሰው እንደጻፉት ሥርዓተ ክዋኔ የነበረን ሁኔታ የመለወጥ ሂደት ብቻ ሳይሆን

ለውጥን የማረጋገጥና የመጠበቅ ሂደት ጭምር እንደሆነ ይገልጻሉ፡፡ ለዚህም ዋነኛ

ምሳሌዎች የሕይወት ዑደቶች ናቸው፡፡

ሥርዓተ ክዋኔን ካጠኑ ምሁራን መካከል የሚጠቀሱት Cathrine Bell ጉዳዩን ቃላዊ

ያልሆነ፣ ነገር ግን እንደ ስነ ልሳናዊ ጉዳዮች በርካታ ትዕምርቶች ያሉበት፣

እያንዳንዱ ትዕምርት ደግሞ ትርጓሜ የሚያገኘው በበቀለበት ባህል የምግባርና

የትውፊት ሁኔታ ውስጥ እንደሆነ ይገልጻሉ፡፡ በተጨማሪም ሥርዓተ ክዋኔ የአንድን

ቡድን የተለመዱ ጽንሰ ሃሳባዊና ቅደም ተከተላዊ ሂደቶች የሚገልጽ ጉዳይ ነው፡፡

በአብዛኛው ከአንድ ደረጃ ወደ ሌላ ደረጃ የማሸጋገር ፋይዳ ይኖረዋል፡፡ ይህ ፋይዳ

የሚገልጸው በሽግግሩ ውስጥ ያለውን ሁኔታ ብቻ ሳይሆን ሰፊውን የሥርዓተ ክዋኔ

ሂደትና ማኅበራዊ መስተጋብሩን ጭምር በመመርመርና በመግለጽ መሆኑን ያስረዳሉ

(Bell, 1997፡ 93)፡፡

በሌላ በኩል ሥርዓተ ክዋኔ እምነቶችን፣ ትዕምርታዊ የሆኑ መግባቢያዎችን፣

ማኅበረሰባዊ የሆኑ ንድፈሃሳቦች እና ሌሎችንም ማኅበራዊ ትርጓሜዎች

የሚያስተላልፍ የመግባቢያ መንገድ መሆኑን ምሁራን ይጠቁማሉ (Salamone,

2004፡ 5)፡፡ በተጨማሪም ሥርዓተ ክዋኔዎች አንዳንድ ሁነቶች ከማኅበራዊ

ፍችዎችና ከትዕምርታዊ ድርጊቶች ጋር ተጣምረው የሚገለጡባቸው በመሆናቸው

ሥርዓተ ክዋኔ ማኅበራዊ ወይም ግለሰባዊ ፋይዳ ሊኖረው እንደሚችልም ገልጸዋል፡፡

በሌላ በኩል ማኅበራዊ የሆነውን ሥርዓተ ክዋኔ ግለሰቦች የሚፈጽሙት ለራሳቸው

ግላዊ ፋይዳ ቢሆንም ግለሰቡም ሆነ ማኅበረሰቡ የሚረዳው ሥርዓተ ክዋኔውን

እየከወነው መሆኑን ነው የሚሉም አሉ (Myrvold, 2008፡ 19)፡፡ ስለዚህ ሥርዓተ

ክዋኔዎች ሲጠኑ የሚከወኑበትን ማኅበረሰብ ማንነት እና የሚጠናውን ጉዳይ ሙሉ

በሙሉ ለመረዳት እንዲቻል የከዋኞቹን ማንነትና የክዋኔውን ምክንያት መረዳት

ወሳኝ ነው ብለዋል፡፡ በዚህ ጥናትም የሕይወት ሽግግር ሥርዓቶችን ከባለጉዳዮች

የደረጃ ለውጥ ጋር ያላቸውን ትሥሥር ለመረዳት በክዋኔዎች አውድ ውስጥ

በመገኘት ሁኔታዎችን ማጤን ተችሏል፡፡

2.1.2. የሥርዓተ ክዋኔ አስፈላጊነት

ምሁራን እንደገለጹት ከሆነ ሥርዓተ ክዋኔ እንደ ሃይማኖት፣ ምጣኔ ሀብት፣

ፖለቲካ፣ ትምህርት፣ ስፖርት፣ ውትድርና እና ሌሎች የትምህርት መስኮች ሁሉ

ከሰው ልጅ ሕይወት ጋር በእጅጉ የተሳሰረ ነው (Hobson and Others, 2017፡

1)፡፡ አክለውም በሥርዓተ ክዋኔ አማካኝነት ተራ የሚመስሉ ድርጊቶች ወደ

ትዕምርታዊ አገላለጾች ከፍ እንደሚሉ ፍቻቸው (ትርጓሜቸው) የሚወሰነውም

በሚከወኑበት ጊዜ፣ ሁኔታ እና አውድ አማካኝነት መሆኑን ገልጸዋል፡፡ ለምሳሌ

በብዙ ሃይማኖታዊ ሥርዓቶች ሰዎች ሲጸልዩ ደጋግመው በጉልበታቸው

የሚንበረከኩት እና የሚሰግዱት ከአምላካቸው ጋር ያላቸውን ቃል የማጽናት

ምልክት ተደርጎ ይወሰዳል፡፡ በብዛት የጋብቻ ሥነ ሥርዓት ዋንኛ አላማ የሙሽሮችን

ጥምረት ማጽናት እንደሆነ ይገለጻል፡፡ ሥርዓተ ክዋኔ ከሰው ልጅ ሕይወት ጋር

በእጅጉ የተቆራኘ በመሆኑና ማኅበረሰቡ የሚከውነው ሥርዓተ ክዋኔ ለተለያዩ

ተግባራት ስለሚያስፈልገው በብዙ የትምህርት መስኮች እየተጠና ይገኛል፡፡

በአጠቃላይ ሥርዓተ ክዋኔ ለማኅበረሰቡ ስላለው ፋይዳ አንድ ምሁር ጠቅለል

አድርገው የሚከተለውን ሀሳብ ሰጥተዋል፡፡

የሥርዓተ ክዋኔ መሰረታዊ ተግባር ማኅበረሰቡ በሚከውናቸው ሃይማኖታዊ

ሥርዓቶች አማካኝነት አባላቱን መቆጣጠር፤ በማኅበራዊ ሁነቶችና ግንኙነቶች

በሚደጋገሙ የጋራ ትዕምርቶች ግለሰቦችን ከማኅበረሰቡ ጋር በመቀላቀል

ማኅበራዊ ግንኙነቶችን ማስረጽ ነው፡፡ ሥርዓተ ክዋኔ የሚታየውንና

የማይታየውን ዓለም እንደ ድልድይ ሆኖ ያቀራርባል፤ ሰውን ከመለኮታዊ

ኃይሎች ጋር ያገናኛል፤ ተለምዷዊ ለሆኑ እምነቶች ዋጋ ይሰጣል፡፡ አንድ

ቤተሰብ አብሮ ለመቆየት አብሮ ይጸልያል፤ ምክንያቱም አብሮ ለመጸለይ

አብሮ ይቆያልና፡፡ ሥርዓተ ክዋኔ ግላዊና ማኅበራዊ ተቃርኖዎችን

ያስማማል፤ ከድርጊት መማር ያስችላል፡፡ የማኅበረሰቡን መዋቅር

የማስተዋወቅና የማረጋገጥ፣ ወግና እሴት የመግለጽና የማስቀጠል ተግባር

አለው፡፡ በተጨማሪም ለማኅበረሰቡ ማኅበረ-ባህላዊ፣ ሃይማኖታዊ እና

ስልጣንን ጨምሮ ትዕምርታዊ ፍችዎችን ይገልጻል፡፡ በአጠቃላይ በማኅበረሰቡ

መካከል የሚፈጠርን ግጭት ይፈታል፤ ግንኙነት ያዳብራል፤ እርስበርስ

ያስተሳስራል፤ ከመናፍስት ጋር ያቀራርባል፡፡ በሥርዓተ ክዋኔዎች አማካኝነት

ጥያቄ እና ትችት በማቅረብ ሰላም የሰፈነበት አካባቢ እንዲኖር ያደርጋል

(Salamone, 2004፡ 365)፡፡5

በሌላ በኩል አንዳንድ የመስኩ ተመራማሪዎች ሥርዓተ ክዋኔ ለሰው ልጅ አካባቢ

ያለውን አስፈላጊነት አጉልተው አሳይተዋል፡፡ ስነ-ምኅዳርን ጨምሮ ከሰው ልጅ

ሕይወት ጋር የተሣሠሩ ጉዳዮች ቀስ በቀስ እየተለወጡ የመጡበት ዋነኛ ምክንያት

ከሥርዓተ ክዋኔዎች ጋር የተያያዘ ነው ይላሉ (M. du Toit, 1980)፡፡ ይህንን

5 An obvious function of ritual is control of the members of a society or, in the case
of religious rituals, a community of believers. Ritual also integrates individuals into
society by symbolically articulating social patterns and relationships. Ritual provides a
bridge between seen and unseen worlds, relating the human world to the world of
divine forces and powers, thus validating beliefs that are commonly held. “The family
that prays together stays together” because, in order to pray together, the family
members must stay together. Ritual helps resolve personal and social dilemmas, often
by bringing together persons who previously have been adversaries. Also, ritual may
perform a heuristic (aiding in learning) function by giving purpose and focus to
actions. Individuals may employ ritual control in focusing their otherwise diffuse
physical and psychic energies to accomplish tasks that they regard as worth while,
especially within a religious context (Salamone, 2004፡ 365).

ለውጥ ለመቆጣጠር እያንዳንዱ ግለሰብ የመቋቋሚያ መንገዶችን የመጠበቅና

አጠንክሮ የመያዝ ግዴታ እንዳለበት ጨምረው ገልጸዋል፡፡ እኒህ ምሁር በደቡባዊ

ባንቱኛ (ዙሉ) ተናጋሪ ማኅበረሰቦች ላይ ባደረጉት ጥናት ሰዎች ከተፈጥሮ ጋር

ተስማምተው ለመኖር ልዩ ልዩ ሥርዓተ ክዋኔዎችን እንደሚፈጽሙ ገልጸው፤ የሰው

ልጅና የመኖሪያ አካባቢው ተስማምተው እንዲቀጥሉ ወይም በመካከላቸው ያለው

የግንኙነት ሚዛን እንዳይዛባ ሥርዓተ ክዋኔዎች ትልቁን ሚና እንደሚጫወቱ

ጠቁመዋል፡፡ በአጠቃላይ ሥርዓተ ክዋኔ ሰዎች ከፈጣሪ ጋር ለመገናኘትና አካባቢን

ለመጠበቅ በሚያደርጓቸው ጥረቶች ውስጥ ሚናው የጎላ መሆኑን አጠንክረው

ገልጸዋል፡፡ በሌላ በኩል ሃይማኖታዊ ሥርዓተ ክዋኔዎች ለግለሰብና ለማኅበረሰብ

ያላቸውን ተግባራት ያጠኑ ምሁራንም የሚከተለውን ሀሳብ ሰንዝረዋል፡፡

የሥርዓተ ክዋኔ ተግባር ከፈጣሪ ጋር ያለን ትስስር ወይም ግንኙነት

ማጠንከር፣ እንዲሁም ማኅበረሰቡ ፈጣሪውን የሚገልጽበትን መንገድ ጭምር

ያሳያል፡፡ ምክንያቱም ሥርዓተ ክዋኔ የሚከውነው ማኅበረሰብ ቀጥተኛ ወካይ

በመሆኑ ግለሰብን ከማኅበረሰብ ጋር ያገናኛል፡፡ በመሆኑም ሥርዓተ ክዋኔን

ማጥናት ለማኅበረሰቡ ጠቃሚ ጉዳይ ነው (Spencer, 2002፡ 617)፡፡6

ከላይ በቀረበው ሀሳብ እንደተገለጸው ሃይማኖታዊ ሥርዓተ ክዋኔዎችም ቢሆኑ

በዋናነት የማኅበረሰቡን የእርስበርስ ግንኙነት የማጠንከር ሚናቸው የጎላ ነው፡፡

ይህንን ሀሳብ በመደገፍ ሥርዓተ ክዋኔዎች በአምላክና በሰው፣ በማኅበሩና በግለሰቡ፣

በአባላቱ፣ በግለሰብና በቡድን መካከል ያለን ትሥሥር ያጠነክራል፡፡ ማኅበረሰቡም

ቀጣይነቱን ያጠነክርበታል፤ ይገልፅበታል፡፡ ከትውልድ ወደ ትውልድ ያለውን

የእሴቶች ዘላቂነትም ያረጋግጥበታል በማለት ገልጸዋል (Geertz, 1973፡ 142)፡፡

6 The apparent function of ritual is to strength the bonds attaching the believer to
god, and god is no more than the figurative expression of society itself, so ritual is
fact serves to attach the individual to society, because ritual is a direct representation
of society to itself, studying ritual tells us important things about society (Spencer,
2002፡ 617).

በአጠቃላይ ከላይ የተዘረዘሩት ምሁራን ሀሳብ እንደሚያሳየው ሥርዓተ ክዋኔ

ለተለያየ ዓላማ ቢከወኑም የሚከውነውን ማኅበረሰብ አባላት ለማስተሳሰር፣

አብሮነቱን ለማጠንከርና ከፈጣሪው ጋር ያለውን ግንኙነት ለመግለጽ የሚተገብረው

የራሱ እሴት ነው፡፡ በመሆኑም ሰው ከአካባቢው፣ ከሌላው ማኅበረሰብ፣ ከፈጣሪና

ከሌሎች ግለሰቦች ጋር ተስማምቶ እንዲኖር፣ ራሱ ወዶና ፈቅዶ የሚከውነው

ሥርዓት ማኅበረሰቡን ገላጭና ማሳያ ጉዳይ ነው ማለት ይቻላል፡፡

2.1.3. የሥርዓተ ክዋኔ አይነቶች

ሥርዓተ ክዋኔዎች በተለያየ ምክንያትና ለተለያየ አላማ እንደሚከወኑ ይገለጻል፡፡

ይህም ሥርዓተ ክዋኔዎች ልዩ ልዩ እንዲሆኑ አድርጓል፡፡ በዋናነት በማኅበረሰቡ

ዘንድ መጥፎ አጋጣሚ፣ ጉዳት፣ ፍርሃት እና ችግር እንዳይከሰት፤ ከተከሰቱም

ከነዚህ ቀውሶች ለማገገም፣ ጠባቂ ተብለው ለሚታመኑ መናፍስት ጥያቄ፣ ተማጽኖና

መስዋዕት ለማቅረብ ሥርዓተ ክዋኔዎች እንደሚፈጸሙ ምሁራን ይገልጻሉ

(Salamone, 2004; 5)፡፡ እንዲሁም በማኅበረሰቡ ግጭት ሲፈጠር፣ ዝናብ ሲጠፋ፣

ድንገተኛ ሞት ሲደጋገም፣ ህመምና ስቃይ ሲፈራረቅ፣ በአጠቃላይ ተፈጥሯዊ እና

ማኅበራዊ ሁኔታዎች ሲናጉ፣ ሰዎች ሥርዓተ ክዋኔዎችን በመከወን

የሚያምኗቸውንና የሚያመልኳቸውን መናፍስት ጥበቃና ከለላ፣ ጤንነትና ደስታ

እንዲሰጧቸው ይጠይቃሉ፡፡ በሌላ በኩል ሥርዓተ ክዋኔዎች ጥንዶች ጋብቻ

ሲፈጽሙ፣ ልጆች ለአቅመ አዳም/ሔዋን ሲደርሱ፣ ሞት ሲከሰት፣ ሰዎችን ለአዳዲስ

ደረጃዎችና ሁኔታዎች ለማዘጋጀት፣ ወዘተ. ሊከወኑ ይችላሉ፡፡ በተጨማሪም

አዳኞችና አሳ አስጋሪዎች በድል እና በስኬት እንዲመለሱ ሥርዓተ ክዋኔዎችን

ሊፈጽሙ ይችላሉ ብለዋል፡፡

ከላይ የተገለጹትን ግላዊ፣ ማኅበራዊና ተፈጥሯዊ ቀውሶችን ጨምሮ ከልዩ ልዩ

የሰዎች እንቅስቃሴዎች ጋር የተያያዙ የሽግግር ሥርዓቶችን Van Gennep የደረጃ፣

የቦታ፣ የሁኔታና የጊዜ ሽግግር ሥርዓቶች በማለት በአራት መድበዋቸዋል፡፡

የሕይወት ደረጃ ሽግግር ሥርዓቶች የሚሏቸው የሰው ልጅ በሂደት የደረጃ ለውጥ

ወይም እድገት የሚያካሂድባቸው እንደ ወሊድ፣ ለአቅመ አዳም/ሔዋን መድረስ፣

ጋብቻና ሞት ያሉትን ነው፡፡ ከአንድ ቦታ ወደ ሌላ የሚደረጉ እንቅስቃሴዎችን ደግሞ

የቦታ ሽግግር ይሏቸዋል፡፡ ኮሌጅ ተምሮ መጨረስ፣ ወደ ከፍተኛ ትምህርት ተቋም

መግባት ወይም ተመርቆ መውጣት፣ አዲስ ሥራ መያዝ ወይም እድገት ማግኘት

የመሳሰሉትን ደግሞ የሁኔታ ሽግግር ሥርዓቶች ናቸው ይላሉ፡፡ ማኅበረሰቡን

ከነበረበት ጊዜ በጋራ የሚያሻግሩ እንደ ዘመን መለወጫ፣ አዲስ

ንጉሥ/መሪ/መንግስት ሲመጣ ያለውን ገጽታ የጊዜ ሽግግር ሥርዓቶች መሆናቸውን

አብራርተዋል (Van Gennep, 1960: 192)፡፡

አንዳንድ ምሁራን ደግሞ ሥርዓተ ክዋኔዎች ከሚከወኑባቸው ዓላማዎችና

ምክንያቶች በመነሳት ዓመታዊ፣ የሕይወት ሽግግሮች እና የአደጋ ጊዜ በማለት

በሦስት ይከፍሏቸዋል (Salamone, 2004፡ 576)፡፡ ሌሎችም እንዲሁ ከላይ

ከተዘረዘሩት በተጨማሪ መስዋዕት ማቅረቢያ፣ ጾምን ተከትለው የሚከበሩ እና

ፖለቲካዊ ክዋኔዎችን በመጨመር ሥርዓተ ክዋኔዎችን ወደ ስድስት ያደርሷቸዋል

(Bell, 1997፡ 94-135)፡፡ ዓመታዊ የሚባሉት የወቅቶችን መለወጥና መፈራረቅ

ተከትሎ ማኅበረሰቡ እንደየባህሉ የሚያከብራቸው ሲሆኑ የሕይወት ሽግግር

ሥርዓቶች ደግሞ መሰረታቸው በሰው ልጅ የሕይወት ዘመን ከመወለድ እስከ

መለየት/ሞት ያሉ ልዩ ልዩ የደረጃ ሽግግሮች ናቸው፡፡ የሕይወት ሽግግሮች በብዙ

ባህሎች የሚከበሩ ሲሆኑ እንደየማኅበረሰቡ ባህል የሚጨመሩ ወይም የሚቀነሱ

ሥርዓቶች ሊኖሩ ይችላሉ፡፡ የአደጋ ጊዜ የሚባሉት በማኅበረሰቡ ዘንድ እክል ወይም

ስጋት ሲያጋጥም ለመዘጋጀት፣ ምላሽ ለመስጠት ወይም ከስጋቱ ነጻ ለመሆን

የሚከወኑ መሆናቸውን ገልጸዋል፡፡ የዚህ ጥናት ትኩረት ግን የሰው ልጅ የሕይወት

ሽግግር ሥርዓቶች ናቸው፡፡

2.1.4. የሕይወት ሽግግሮች ምንነት

የሕይወት ሽግግሮችን ምንነት በሚመለከት የተለያዩ ምሁራን የተለያየ ሀሳብ

ሰንዝረዋል፡፡ የሕይወት ሽግግሮች አንድን ግለሰብ (ባለጉዳይ) ከአንድ ግላዊና

ማኅበራዊ ደረጃ ወደ ሌላ የሚያሸጋገሩ ሁነቶች ናቸው (Bell, 1997፡ 95,

Salamone, 2004፡ 311)፡፡ እነዚህ ምሁራን አክለው የሕይወት ሽግግሮች የታወቀ

መዋቅርን ለመጋራት እና ማኅበራዊ እሴቶችን ለማስቀጠል ጠቃሚ እሴቶች

መሆናቸውን ጠቁመዋል፡፡ በተጨማሪም የሕይወት ሽግግሮች ተፈጥሯዊ ወይም

ማኅበራዊ እና ግለሰባዊ ወይም ቡድናዊ ተብለው ሊታዩ እንደሚችሉም

አስረድተዋል፡፡ ለምሳሌ፡- ኮሌጅ ጨርሶ መመረቅን የመሰሉ ሽግግሮች ማኅበራዊ

ይዘት ያላቸው ሲሆኑ በሌላ በኩል ከእድሜ መጨመር ጋር ተያይዘው የሚከሰቱ

ተፈጥሯዊ ለውጦችን ምክንያት በማድረግ የሚፈጸሙ የደረጃ ለውጦች ሊሆኑም

ይችላሉ ብለዋል፡፡ ከሃይማኖታዊ ትዕምርቶችና ተቋማት ጋር ግንኙነት ያላቸው

ወይም የሌላቸው የሚሆኑበት አጋጣሚ መኖሩን፣ ማንኛውንም የማኅበረሰብ አባል

ወይም የተወሰነ መደብ፣ ሥራ፣ ዕምነት ብቻ የሚያሳትፉ፣ እንዲሁም አስገዳጅ

ወይም በምርጫ የሚፈጸሙ ሊሆኑ ይችላሉ ብለዋል (Salamone, 2004፡ 311)፡፡

በአፍሪካ ሃይማኖታዊ አውድ የሰው ልጅ የሕይወት ዘመን በአራት ዋና ዋና ወሳኝ

ሽግግሮች የተከፋፈለ ነው፡፡ እነሱም ልደት፣ ለአካለ መጠን (ለአቅመ አዳም/ሔዋን)

መድረስ፣ ጋብቻ እና ሞት ናቸው፡፡ እነዚህ አራት ሁነቶች አንድ ሰው ይህችን ዓለም

ተቀላቅሎ እስከሚሰናበት ድረስ በሂደት የሚገጥሙትና የሚያልፋቸው የሽግግር

ደረጃዎች ሲሆኑ እያንዳንዳቸው በተወሰኑ ሃይማኖታዊ ምልከታዎች ይገለጻሉ፤

የየራሳቸው ስነ ሥርዓቶችና ከበራዎችም አሏቸው ይላሉ (Asante and Mazama,

2009፡ 570-577)፡፡ በተጨማሪም የሕይወት ሽግግር ሥርዓቶች አንድ ባለጉዳይ

የነበረበትን ደረጃ ትቶ ወደ ቀጣዩ ሲሸጋገር የሚከወኑ መሆናቸውን ገልጸዋል፡፡

አክለውም በሕይወት ሽግግር ባለጉዳዩ የታጠረበትን አጥር ወይም የተከለለለትን

ድንበር አቋርጦ ወደ ሌላ ማኅበራዊ ደረጃ ስለሚቀላቀል የተለያዩ ሥርዓተ ክዋኔዎች

ለተለያዩ ዓላማዎች ይከወናሉ፡፡ የሽግግር ሂደቱም ጽንስን ወደ ሰውነት/ልጅነት፣

ነፍሰ ጡርን ወደ እናትነት፣ ከነጠላ ወደ ባለትዳርነት፣ ከብቸኝነት ወደ

ብዙነት/ቤተሰብነት፣ ከሰውነት ወደ መንፈስነት መለወጡን ያስተዋውቃል፤

ያረጋግጣል በማለት ገልጸዋል፡፡

በብዙ ማኅበረሰብ ባህል ወሊድ አንድን ህጻን ወደ ሚታየው ዓለም በሰላም

መቀላቀልን ምክንያት በማድረግ የሚከበር የእንኳን ደህና መጣህ የአቀባበል ስነ

ሥርዓት ነው (Salamone, 2004፡ 48)፡፡ እኒህ ምሁር ቀጥለውም ሥርዓተ ክዋኔው

ከእርግዝና ጀምሮ ሲፈጸም ቢቆይም የወሊድ ጊዜ እናት ጽንሱን የምትገላገልበት

በመሆኑ ከፍ ባሉና ተከታታይነት ባላቸው ሃይማኖታዊና ማኅበራዊ ሥርዓተ

ክዋኔዎች ይታጀባል፡፡ ማኅበረሰቡ የአዲሱን ህጻን መወለድ በማስመልከት፣ ውስብስብ

እና ድብቅ ጉዳዮችን በመፍታትና በመግለጥ፣ ሃይማኖታዊና አምልኮታዊ ሥርዓተ

ክዋኔዎችን በመፈጸም የእናትንና የልጅን ደህንነት ይቆጣጠራል ይላሉ፡፡

በሌላ በኩል ወሊድ አንድን አዲስ ኃይል ወደ ዓለም እና ወደ ማኅበረሰቡ መቀላቀል

እንደሆነ ይገለጻል፡፡ በአንዳንድ አካባቢዎች እናትና ልጅ ሰላም መሆናቸው ከተረጋገጠ

በኋላ የስም ማውጣት ሥነ ሥርዓት ይካሄዳል፡፡ ዋና አላማውም ባለጉዳዮች ተፈላጊ

መሆናቸውን ማረጋገጥ መሆኑ ይገለጻል (Asante and Mazama, 2009፡ 576)፡፡

ስለዚህ የወሊድ ሽግግር ሥርዓቶች ሰውን ሰው የማድረግ ሂደት በእርግዝና ወቅት

ተጠናቆ ውጤቱ የሚታይበት በመሆኑ፣ እናትና ልጅ ደህና በመሆናቸው፣ ባልና

ሚስት ለፍሬ በመብቃታቸው የሚከወኑ በመሆናቸው በማኅበረሰቡ መካከል

ትሥሥር የመፍጠር አቅሙም ከፍተኛ ነው እየተባለ ይገለጻል (Grims, 2000፡

71)፡፡

በብዙ የአፍሪካ ባህሎች በሰው ልጅ የሕይወት ዘመን ከወሊድ ቀጥሎ የሚጠበቀው

ለአቅመ አዳም/ሔዋን መድረስ ሲሆን እሱን ተከትሎ የሚካሄደው የጋብቻ ሽግግር

መሆኑ ይገለጻል፡፡ ከሌሎች የሕይወት ዘመን ሁነቶች አንጻር ሲታይም ሞቅ ደመቅ

ባሉ ሥርዓተ ክዋኔዎች ይታጀባል ይባላል (Salamone, 2004፡ 230)፡፡ ለዚህም

እንደ ምክንያት የሚያስቀምጡት ጋብቻ የሰው ልጆች የልጅነት ጊዜያቸው አብቅቶ

ለአካለ መጠን መድረሳቸውን የሚያበስር ወሳኝ የሕይወት ሽግግር መሆኑን ነው፡፡

በብዛት የጋብቻ ሥርዓተ ክዋኔ በሙዚቃና በዳንስ፣ በምግብና በመጠጥ የታጀበ

የደስታ መግለጫ አጋጣሚ ተደርጎ ይታያል፡፡ ተከታታይ የሆኑ፣ ቀላል ወይም

ውስብስብ ጉዳዮችን ይዞ የተለያዩና በርካታ ቀናትን ሊጨርስ እንደሚችልም ይገልጻሉ

(Salamone, 2004፡ 231)፡፡

በሌላ በኩል ጋብቻ የተቀደሰ ወይም አዎንታዊ የሽግግር ሥርዓት ተደርጎ ሲታይ

ጾታዊ ጉዳዮች ጎልተው የሚወጡበት መሆኑና ተጋቢዎችን ማቀራረብና ማገናኘት

ነው ይባላል፡፡ ይህ ተግባርም ጋብቻው በልጅ እንዲባረክ የሚያደርግ ነው፡፡ በብዙ

የአፍሪካ ማኅበረሰብ ዘንድ ጋብቻው በልጅ እስካልተባረከ ድረስ ወንዱም ሆነ ሴቷ

ሙሉ አይደሉም ተብሎ ስለሚታሰብ በትዳሩ መጽናት እምነት እንደማይገኝ

ይገለጻል፡፡ በመሆኑም በተቻለ መጠን ከተጋቢዎች ወገን ያሉ የሃይማኖት አባቶች፣

መስዋዕት አቅራቢዎችና ሽልማት ሰጪዎች ትዳሩ በልጅ እንዲባረክ ልዩ ልዩ

ሥርዓተ ክዋኔዎችን ይፈጽማሉ (Asante and Mazama, 2009፡ 409)::

የሰው ልጅ ተወልዶ፣ በዓለም የኖረውን ያህል ኑሮ በመጨረሻ ሕይወቱ የሚያበቃው

በሞት ነው፡፡ ሞትን ዕረፍት፣ ኅልፈት፣ መለየት ብለው ይገልጹታል (አለቃ ደስታ

ተክለ ወልድ፣ 1970 ዓ.ም፡ 756)፡፡ የኢትዮጵያ ቋንቋዎች ጥናት ተቋም ባዘጋጀው

የኣማርኛ መዝገበ ቃላት ላይም ሞት የነፍስ ከስጋ መለየት፣ የሕይወት ፍጻሜ፣

ዕልፈት በሚል ተገልጾ ይገኛል፡፡

በብዙ የአፍሪካ ሚቶች፣ ሞት አንድ ሰው በፈጣሪ ጥሪ መሰረት ወደ ዘላለማዊ ዓለም

የሚቀላቅልበት ሁነት ነው ተብሎ ይገለጻል፡፡ ለአብነት ያህል በኢትዮጵያ ኦርቶዶክስ

ተዋህዶ ክርስትና ሃይማኖት አስተምህሮ መሰረት ሞት የነፍስና የሥጋ መለያየት

መሆኑ ይገለጻል፡፡

የነፍስና የሥጋ መለያየት በትንሣኤ አንድ ሆነው እንደሚነሱ ክርስቶስ በሥጋ

ወደ መቃብር፣ በአካለ ነፍስ ወደ ሲኦል ወርዶ በዚያ የነበሩትን ከነፍስ ሞት

ከመከራ ነጻ አወጣቸው፡፡ ለሰው ልጅ ከሞት በኋላ ሕይወት ከመቃብር ባሻገር

ትንሣኤ መኖሩን አሳየ፡፡ በመሆኑም ክርስቶስ ሞቶ ከተነሳ በኋላ ሞት

ኃይሉን አጥቷል፡፡ ሰውን ወደ ሕይወት፣ ወደ ገነት፣ ወደ መንግስተ

ሰማያት፣ ወደ እግዚአብሔር የሚያደርስ መንገድ ሆኗል እየተባለ ይገለጻል

(ዮሐ. ፭፥፳፬)፣ (ሮሜ. ፰፥፴፩)፡፡

Asante and Mazama (2009፡ 195) አንዳንድ የአፍሪካ ትረካዎችን በመጥቀስ

እንደሚያስረዱት ሞት ከመጠን ያለፈ ጥጋብ፣ የእዳ፣ የእብሪት፣ ያለመታዘዝና

የእምቢተኝነት ውጤት መሆኑን ያትታሉ፡፡ በሌላ በኩል ሞት ከሚታየው ጊዜያዊ

ዓለም ወደ ማይታየው ዘላለማዊ ዓለም የሚያሸጋግር ሁነት ተደርጎ ይገለጻል፡፡

በመሆኑም ሰዎች ሰው መሆናቸው አብቅቶ ወደ ሚሄዱበት ሌላኛው ዓለም

የሚያሻግር ቅጽበት ተደርጎ ይታሰባል፡፡ ይህ አስተሳሰብ ቋሚ ዘመዶች የሟች

መንፈስ ሁሌም አብሮን አለ ብለው እንዲያስቡና እንዲጽናኑ ያደርጋቸዋል በማለት

ጨምረው ገልጸዋል፡፡ እነዚህ ምሁራን አክለው እንደገለጹት አንድ ባለጉዳይ

ለዚህኛው ዓለም ሲሞት ከሞት በኋላ ላለው ዘላለማዊ ዓለም ይወለዳል፤ በዚያም

ያድጋል፤ ከቀደሙት ዘመዶቹ ጋርም ይገናኛል ተብሎ እንደሚታመን እና ይህም

በቅድመ ሞት ተጀምረው እስከ ድህረ ሞት በሚቀጥሉ ቅደም ተከተላቸውን በጠበቁ

ክዋኔዎች እንደሚገለጥ ያትታሉ፡፡

በሌላ በኩል የሕይወት ሽግግሮች በሦስት ቁልፍ ሀሳቦች ላይ የተመሰረቱ

መሆናቸውን (Grimes, 2000፡ 73) ገልጸዋል፡፡ የሕይወት ሽግግሮች ከሰው ሕይወት

ጋር የተሣሠሩ፣ የደረጃ ለውጥ ወይም ሽግግር ማድረጊያ እና በሥርዓተ ክዋኔ

የታጀቡ መሆናቸውንም ገልጸዋል፡፡ በተጨማሪም በሕይወት ሽግግሮች ወቅት

የሃይማኖት አባቶች፣ መድኃኒት አዋቂዎች የደኅንነት መጠበቂያ ሥርዓተ

ክዋኔዎችን ስለሚፈጽሙ በሽግግሩ አዲስ ደረጃ ላይ ያለን ባለጉዳይ በማጠንከር እና

በመጠበቅ በኩል ቀላል የማይባል አዎንታዊ ሚና ይጫወታሉ፡፡

የሕይወት ሽግግር ሥርዓቶች አንድ ግለሰብ በዘመኑ አንድ የደረጃ ሽግግር

ሲያካሂድ ደረጃው አዲስ ከመሆኑ ጋር ተያይዞ ሊያጋጥሙት ከሚችሉ

ችግሮች የመጠበቅና ባለጉዳዩን የማጠንከር ሚና አላቸው፡፡ በክዋኔው ወቅት

ባለጉዳዮች ወደ ፈጣሪ በመጸለይ፣ ሰውነትን እንደሚፈለገው በመንከባከብ፣



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

26

የተለየ ምግብ ወይም መድኃኒት በመስጠት ተሳታፊ ይሆናሉ፡፡ እነዚህን

የመሳሰሉ ሥርዓተ ክዋኔዎች ቅድመ ጥንቃቄ የሚደረግባቸው የመጠበቂያ

ክዋኔዎች ናቸው (Ngubane, 1977፡ 29)፡፡7

በተጨማሪም ሰዎች የሠርግ ሥነ ሥርዓት የሚያካሂዱት በወቅቱ የሚሰማቸውን

የተለያየ ስሜት አስወግደው ለአዲሱ ሚና ዝግጅት ለማድረግና አዲሱን ሚናቸውን

ለመለማመድ ነው ይላሉ፡፡ ሙሽሮች ትዳር እንደመሰረቱ እውቅና መፍጠሪያና

ማረጋገጫ አጋጣሚ አድርገው ይጠቀሙበታል (Kalmijn, 2004)፡፡ የሕይወት

ሽግግሮች አንድን ግለሰብ ከነበረበት ደረጃ ወደ ቀጣዩ የሚያደርሱ፣ አዲሱን ማኅበራዊ

ደረጃ የሚያላምዱ አመለካከቶችን የሚያዳብርበት ነው፡፡ በመጨረሻም ባለጉዳዩ

የቆየበትን ደረጃና አመለካከት ሲቀይር የሽግግሩ አላማ ግቡን መቷል ማለት ነው፡፡

በአጠቃላይ ከላይ ከቀረቡት ሀሳቦች መረዳት እንደሚቻለው ወሊድ፣ ጋብቻና ሞት

ባለጉዳይ የነበረበትን ደረጃ አስትተው ለሚቀጥለው የሚያዘጋጁ፣ የሚያሸጋግሩና ወደ

ቀጣዩ ደረጃ የሚያደርሱ (የሚለውጡ) ሁነቶች ናቸው፡፡ በወሊድ አንድ ህጻን

ከማህጸን ወደዚህ ዓለም ይቀላቀላል፤ ለማህጸን ሞቶ ለዚህ ዓለም ይወለዳል፡፡ በጋብቻ

ባለጉዳዩ የተለያዩና አዳዲስ ደረጃዎችን ይቀላቀላል፤ በዚህም ለብዙ አካላዊ፣ ግላዊ፣

ማኅበራዊና ስነ ልቡናዊ ሁኔታዎች ይዳረጋል፡፡ በመጨረሻም ለዚህኛው ዓለም ሞቶ

ለወዲያኛው ዓለም ይወለዳል፡፡ ወሊድ፣ ጋብቻና ሞት ባለጉዳይን ፈጽሞ ወደ

ማያውቀው ዓለም በኃይል የሚቀላቅሉ ሁነቶች በመሆቸናው አንዳንድ ያልተጠበቁ

ቀውሶችን ሊያስከትሉ ይችላሉ፡፡ በመሆኑም ሽግግሩ የሚጠበቀውን ውጤት

እንዲያስገኝና ለውጡ የተሟላ እንዲሆን የሚፈጸሙ ልዩ ልዩ ሥርዓተ ክዋኔዎች

የጥናቱ ትኩረቶች ናቸው፡፡

7A significant Part of life cycle ceremonies are related to strengthening the individual
and protecting him/her for the new life phase. Part of these rituals may include
prayers to the ancestors or to God, anointing or treating the body, as well as eating
or drinking medicines or special foods. But these are rituals specifically emarked as
protective rituals. (Ngubane, 1977፡ 29)

2.1.5. የሊሚናሊቲ ምንነትና መገለጫዎች

በዚህ ጥናት ሊሚናሊቲ ተብሎ የተገለጸው ባለጉዳዮች ለውጥና ሽግግር

የሚያካሂዱበት ወቅትና ሁኔታ ነው፡፡ እነዚህ ሁኔታዎች እንደ አስፈላጊነታቸው

“ሊሚናሊቲ፣ የሊሚናል ወቅት” እየተባሉ ተገልጸዋል፡፡ ሽግግር ደግሞ ከሥርዓተ

ክዋኔ መዋቅሮች ውስጥ የመካከለኛውን እርከን ይጠቁማል፡፡ ሆኖም በዚህ ጥናት

ሊሚናሊቲና ሽግግር በመጠነ ርዕይ እንጅ በባሕርይ ተመሳሳይ መሆናቸውን ልብ

ይሏል፡፡

ሊሚናሊቲ አንድ ሰው በሁለት የማንነት ግንባታዎች መካከል ሆኖ የሚገጥመው

የለውጥ ሂደት ነው (Van Gennep, 1960)፡፡ የሊሚናሊቲን ጽንሰ ሃሳብ የጠነሰሱት

Arnold Van Gennep (1909/1960) የሕይወት ሽግግር ሥርዓቶችን ባጠኑበት

ወቅት ነበር፡፡ አንድ ሰው አንድ የደረጃ ለውጥ ሲያደርግ መነጠል፣ ሽግግር እና

ቅልቅል በተባሉ የሥርዓተ ክዋኔ መዋቅሮች ያልፋል ይላሉ፡፡ ባለጉዳዩ የታሰበውን

የደረጃ ለውጥ ለማድረግ በመጀመሪያ ከራሱ ማንነትም ሆነ ከማኅበረሰቡ ሁለንተናዊ

ሁኔታ ይነጠላል፡፡ ከዚያም ዋናውን ሽግግር አድርጎ በመጨረሻ አዲሱን ሚና እና

ደረጃ ይዞ ወደ ማኅበረሰቡ ይቀላቀላል የሚል መሰረተ ሀሳብ አላቸው፡፡ ይህ ዋናው

ሽግግር የሚካሄድበት ጊዜና ሁኔታ ሊሚናሊቲ የሚለውን ጽንሰ ሀሳብ ይወክላል፡፡

የሕይወት ሽግግሮች (ወሊድ፣ ጋብቻ እና ሞት) የደረጃ ለውጥ ለማካሄድ የሚያስችሉ

ሊሚናል ወቅቶች ናቸው፡፡ ወሊድ ለሕይወተ ዓለም፤ ሞት ለዘላለማዊው ዓለም፤

እንዲሁም ጋብቻ ለአዲስ ፍሬ የሚያበቁ ወሳኝ የሽግግር ሁነቶች ናቸው (Turner,

1967)፡፡ አክለውም ሽግግር በባሕርይው በአንድ በኩል አሙለጭላጭ/ አንሸራታች፤

በሌላ በኩል አቅም የሚፈጥር መልካም አጋጣሚ ተደርጎ ይወሰዳል ይላሉ፡፡ በሽግግር

ወቅት ያለ ባለጉዳይን ሌሚን (limen)፣ ሁኔታውን ደግሞ መሃል/ መካከል ‘betwixt

and between’ ይሉታል፡፡

በሊሚናል ወቅት ያሉ ባለጉዳዮች ከማኅበረሰቡ ውጭ በመሆናቸው ማንም በነሱ ላይ

ስልጣን የለውም፡፡ በተለይም ባለጉዳዩ እንደ ቅዱስ የሚታይ ከሆነ እንዳይጎዳ ሲባል

ከንክኪም ሊጠበቅ ይችላል (Van Gennep, 1960)፡፡ በዚህ ወቅት ያሉ ባለጉዳዮችን

ለማኅበራዊ ዓለሙ የሞቱ ናቸው ይሏቸዋል (Turner, 1967)፡፡ ጋብቻ

ከሚያስከትለው የደረጃ ለውጥ አንጻር በጥቂት ቀናት ወይም በአንድ ቀን ብቻ

መፈጸሙ በቂ አይደለም፡፡ ከሠርግ ዋዜማ የጀመረው ለውጥ በርካታ ዓመታትን

የሚፈጅ በመሆኑ ሽግግሩ የተሳካ እንዲሆን በተለይም ለሙሽሪት በቂ ጊዜ ሊሰጣት

ይችላል፡፡ ይህም ከነበሩበት ቡድን በአካል ብቻ ሳይሆን በመንፈስም ጭምር

ተነጥለው አዲሱን ቡድን እንዲቀላቀሉ ይረዳቸዋል (Pentikainen, 1979፡ 157)፡፡

Turner የሊሚናል ወቅት ሥርዓቶችንና ምልክቶችን ተንትነው ባቀረቡበት ሥራቸው

በወቅቱ የሚፈጸሙ ሥርዓቶችን ከመዋቅሮቻቸው ጋር አስተሳስረው በማጥናት፣

በሊሚናል ወቅት ማኅበረሰቡ ከነበረውና ከሚመራበት መዋቅር ያፈነግጣል ይላሉ፡፡

ይህንን የመዋቅር ጥሰት "anti-structure"፣ ማኅበረሰቡን ደግሞ "communitas"

በማለት ይገልጹታል፡፡ በሊሚናል ወቅት የማኅበረሰቡ የእርስበርስ ትስስሩም ከነበረው

መዋቅር ጋር የተጣላ ነው፡፡ ሕግና ደንቦችንም ይጥሳል፡፡ ወቅቱ በግልጽ የማይለይ

(un-differentiated)፣ ተመሳስሎሽ (equalitarian)፣ ቀጥተኛ (direct)፣ ያለ/የሚገኝ

(extant)፣ ኢ-ምክንያታዊ (nonrational) የመሳሰሉ ግንኙነቶች የሚገኑበት ነው፡፡

ማኅበረሰቡም ድንገተኛ፣ ፈጣን፣ ተጨባጭ፣ ሆኖ ለሕግና ለደንቦች የማይገዛ፣

ከመደበኛው ማኅበራዊ መዋቅር፣ እሴት፣ ደንቦች እና ግዴታዎች ውጭ እንዲሁም

በተቋማት መገልገል የሚቀርበት በመሆኑ ማኅበረሰቡ የሚገለጸው ከክዋኔው ጋር

ባለው መስተጋብር መሆኑን ገልጸዋል፡፡ አክለውም የሊሚናል ወቅት ባለጉዳይን

ከማንነት ውጭ በማድረግ፣ ግራ በማጋባትና ጭንቀትን በመፍጠር፣ ሁኔታውን

እንዳልነበር ያደርጋሉ (Turner, 1967)፡፡ በወቅቱ የሚፈጸሙ ሥርዓተ ክዋኔዎች

የባለጉዳዮችን የመንፈስ ወይም የስነ ልቡና መሸበሮችን መቋቋም እንዲችሉ

ያግዟቸዋል፡፡ ይህም ለውጡን በአዎንታ እንዲጠብቁት ያግዛል፡፡ ስጋታቸውንም

ይቆጣጠሩበታል (Canda, 1988)፡፡

በሊሚናል ወቅት የሚፈጸሙ ሥርዓተ ክዋኔዎች ከመደበኛውና ከተግባራዊው ዓለም

እንቅስቃሴዎች የተቀዱ ውክልናዎች ናቸው (Turner, 1974፡ 58-59)፡፡8

ባለጉዳዮችንም ካሉበት ሁኔታ ፈጽሞ ያርቋቸዋል፡፡ በሽግግር ወቅት ያለ ባለጉዳይ

ጨለማ፣ ረቂቅ ከመሆንም ባሻገር የነበረውን ስምና የአለባበስ ስልት ሙሉ በሙሉ

ወይም በከፊል ሊለውጥ ይችላል፡፡ ሽግግር በባለጉዳዮች ላይ የሚያደርሰው ለውጥ፣

ከለውጥ በፊትና በኋላ ያለው ሁኔታ በሕይወትና በሞት፣ በሴትና በወንድ መካከል

ያለውን ተቃርኖ ያህላል ይላሉ፡፡ ይህም ፍጹም ወደሆነ ተቃርኖ ውስጥ ያስገባዋል፡፡

ቀጥሎም ባለጉዳዩ ቀድሞ ከነበረው ደረጃና ሕይወት ሞቶ፣ እንደገና በአዲስ ደረጃና

ማንነት ይወለዳል ይላሉ፡፡ በሊሚናል ወቅት የባለጉዳይ መለየት/መነጠል፣

መደብዘዝና ብዙ ነገሮች በአንድ ጊዜ መቀላቀል/መዘበራረቅ የመሳሰሉ ሁኔታዎች

የሚያጋጥሙ ሲሆን እነሱም የነባራዊው ዓለም ማኅበራዊ ጉዳዮች ትዕምርታዊ

ግልባጮች መሆናቸውን ይገለጻሉ፡፡

ሊሚናሊቲ በሕይወት ዘመን በሚታለፉ ደረጃዎች ወቅት የመኃለኛውን እርከን

የማለፍ ሂደት መሆኑን (Salamone, 2004፡ 98) ይገልጻሉ፡፡ በተጨማሪም Liminal

entities are neither here nor there; they are betwixt and between the

positions assigned and arrayed by law, custom, convention, and

ceremonial (Turner 1966፡ 95). የሽግግር ወቅት ባለጉዳዩ በፊት ከነበረውም ሆነ

ወደፊት ከሚደርስበት ማንነት ውጭ፣ አሻሚ፣ የራሱ መገለጫ የሌለውና ገደብ አልባ

(ልቅ) ነው ብለዋል፡፡

8 Ritual symbols of this phase, though some represent inversion of normal reality,
characteristically fall into two types: those of effacement and those of ambiguity or
paradox. Hence, in many societies the liminal initiands are often considered to be
dark, invisible, like a planet in eclipse or the moon between phases; they are stripped
of names and clothing, smeared with the common earth, rendered indistinguishable
from animals. They are also associated with life and death, male and female, food
and excrement, simultaneously, since they are at once dying from or dead to their
former status and life, and being born and growing into new ones. Sharp symbolic
inversion of social attributes may characterize separation; blurring and merging of
distinctions may characterize liminality (Turner, 1974፡ 58-59).

እኒህ ምሁር ከላይ በተጠቀሰው ሥራቸው ላይ የሽግግር ወቅት ባለጉዳዩ የነበረውን

ሚና እና ደረጃ እንዲሁም ማኅበራዊ ግንኙነት ሙሉ በሙሉ በመተው በዚያው

ቅጽበት ወደ ማያውቀው አዲስ ዓለም የሚቀላቅል በመሆኑ የሞት፣ የብዥታ፣

የጨለማ፣ የመንታ መልክ፣ የመገለል ወይም የባዕድነት፣ የመከለል/የመጋረድ

ስሜቶችና ሁነቶች ተምሳሌት መሆኑን ገልጸዋል፡፡ ባለጉዳዩ በሕይወት ቢኖርም

የመነጠል ወይም እንደ አዲስ የመወለድ ዓይነት ስሜት ውስጥ ስለሚያስገባው

በሞትና በሕይወት መካከል እንደመሆን ይቆጠራል ይላሉ (Turner 1966፡ 94-95)፡፡

ለዚህም ወቅቱ በብዙ ሕጎች፣ ደንቦች፣ ስምምነቶችና ሥነ ሥርዓቶች ይታጠራል፤

ባለጉዳዮችም በተለያዩ ትዕምርቶች በተወከሉ ሥርዓተ ክዋኔዎች ታጅበው

ማኅበራዊና ባህላዊ ሽግግሮችን እንደሚያካሂዱ ጠቁመዋል፡፡ አክለውም “During the

intervening "liminal" period, the characteristics of the ritual subject (the

"passenger") are ambiguous; he passes through a cultural realm that

has few or none of the attributes of the past or coming state.” በማለት

ባለጉዳዩ በፊት በነበረውና ወደፊት በሚሆነው ሁኔታ ውስጥ የሚያልፍበት ሂደት

በመሆኑ የወቅቱና የባለጉዳዩ አሻሚነት ይጎላል ይላሉ (Turner, 1966፡ 94)፡፡

የክዋኔው ዋና ባለጉዳይ በሥርዓተ ክዋኔዎች መዋቅር ለክዋኔዎች

እንደሚመች፣ ከክዋኔዎች ጋር እየተመጣጠነ፣ እየተስማማ የሚያልፍበት

ሂደት ነው፡፡ በቅድመ ሽግግር የነበረው ደረጃ ይፈርስና ደረጃ አልባ የሆነው

የሽግግር ወቅት ምልክቶች መታየት ይጀምራሉ፡፡ መጠሪያ ስምን፣ የአለባበስ

ስልትን መቀየር ወይም አለመልበስ፣ የተመረጡ ምግቦችን ወይም ፈጽሞ

መመገብን መከልከል፣ የባለጉዳዮችን ጾታ መለየት እስከሚያዳግት ድረስ

ተመሳስሎሽ፣ ብዥታ (ግልጽ ያልሆነ) ሆኖ ይቀጥላል (Turner, 1974፡

59)፡፡9

9 Thus, the ritual subjects in these rites undergo a "leveling" process, in which signs
of their preliminal status are destroyed and signs of their liminal non-status are
applied. I have mentioned certain indicators of their liminality (absence of clothing and

ከላይ እንደተገለጸው ሊሚናሊቲ የባለጉዳዩ ዋናው ለውጥ ተጀምሮ የሚጠናቀቅበት

ሂደት ነው፡፡ ይህም የቀድሞ ደረጃው ላይ ይታዩበት የነበሩ ምልክቶች የሚጠፉበትና

የሽግግር ጊዜ ምልክቶችን የሚያስተናግድበት ወቅት ነው፡፡ በመሆኑም

የተመረጠለትን ደረጃውን (ሚናውን) አመላካች የሆነ ልብስ የሚለብስበት፣ አስፈላጊ

ከሆነም እርቃኑን ለመሆን የሚገደድበት፣ አቅም አልባና ፍጹም ታዛዥ የሚሆንበት፣

አደናጋሪ (የታወቀ ደረጃ የሌለው)፣ የኔ በሚለው ንብረቱ የማያዝዝ፤ የትኛውንም

ዓይነት ቅጣት ለመከላከል አቅም የሚያጣበት ወቅት መሆኑን ገልጸዋል፡፡ በአጠቃላይ

ባለጉዳዩ ለተለያዩ ሁኔታዎች የሚዳረግበት ወቅት በመሆኑ እነዚህን ስሜቶች በአንድ

ጊዜ ለማስተናገድ ይገደዳል ይላል፡፡ በአጠቃላይ የሕይወት ሽግግሮችን ሶስት ደረጃ

በሚከተለው መልክ አስቀምጠውታል (Pentikainen,1979፡156)፡፡ የሊሚናል ወቅት

በባለጉዳይ ላይ ያለውን አጠቃላይ ሁኔታ በሚከተለው ስዕላዊ መግለጫ መመልከት

ይቻላል፡፡

names): other signs include not eating or not eating specified foods, disregard of
personal appearance, the wearing of uniform clothing, sometimes irrespective of sex.
In mid-transition the initiands are pushed as far toward uniformity, structural invisibility,
and anonymity as possible (Turner, 1974፡ 59).

ያልተረጋጋ የባለጉዳይ ሁኔታ

(ከማኅበረሰቡና ከጊዜው ውጭ መሆን)

መካከለኛ ሁነት/አጣብቂኝ ውስጥ መገኘት

መነሻ (በፊት) ሊሚናል ወቅት
መዳረሻ/መጨረሻ/በኋላ

የተረጋጋ ሁኔታ የተረጋጋ

ሁኔታ

ደረጃ ሀ ደረጃ ለ

የመለየት ሥርዓቶች የቅልቅል (የለውጥ)

ሥርዓቶች

ስዕላዊ መግለጫ፡- 1 የሽግግር የመዋቅር ደረጃዎችን የሚያሳይ (Pentikainen,1979፡156)
እንዳስቀመጡት

በሊሚናል ወቅት የበታች የነበረው የበላይ፤ ገዥው የፖለቲካ ስልጣን እንደ ተገዥ

የሚገለጽበት፤ ገደብ አልባ ነጻነት የሚኖርበት እንደሆነ አሳይተዋል፡፡ እዚህ ያልረጋ

ወይም የፈረሰ መዋቅር/መዋቅር አልባ ሁኔታ ላይ የሚገኝን ባለጉዳይ (ግለሰብ፣

ቡድን ወይም ማኅበረሰብ) “Communitas” ይሉታል፡፡ የሁኔታው መገለጫም ግራ

መጋባት፣ ስጋትና ፍርኃት፣ ኢ-መደበኛነት፣ ኢ-ፍትሃዊነት፣ ኢ-ተቋማዊ ግንኙነት፣

ወዘተ እንደሆነ (Turner, 1966፡ 95) አክለው ገልጸዋል፡፡

ማኅበረሰቡ እነዚህን በሽግግር ወቅት የሚከሰቱ፣ ህልውናን የሚፈታተኑ ሥርዓት

አልበኝነቶች እንዲቀንሱ ወይም እንዲወገዱ ሃይማኖታዊ የፈውስ (የሕክምና)

ሥርዓቶችን እንደሚጠቀሙ የገለጹት (Canda, 1988፡ 208)፡፡ በዋናነት ሥርዓተ

ክዋኔዎችን ሲፈጽሙ የክዋኔው መሪዎች፣ ባለሙያዎች፣ መንፈሳዊ መሪዎች፣

የማኅበረሰብ ስነ ልቦና ባለሙያዎች ሂደቱን የመቆጣጠር፣ የመምራትና የመጠበቅ

ሚና አለባቸው ይላሉ፡፡ በተጨማሪም በሽግግሩ ሂደት የሚከሰቱ ለውጦችን፣

የለውጡን እድገትና መዋቅሩን መረዳት እንደሚኖርባቸው ጠቁመዋል፡፡ በዚህም

ሽግግሩ ሚዛኑን ጠብቆ እንዲቀጥል፣ አዎንታዊ መልክ እንዲኖረው፣ የሚፈለገውና

የታሰበው ውጤት እንዲመጣ፣ ባለጉዳዩን ወይም አጠቃላይ ማኅበረሰቡ ከአደጋው

እንዲጠበቅ ማድረግ ሲችሉ፤ ባንጻሩ ይህን ካላደረጉ የሚጠበቀውና የሚፈለገው

ለውጥ ላይመጣ፣ በማኅበረሰቡ ዘንድ ጥፋት፣ ሀዘን፣ ሰቆቃ፣ በሽታ፣ የአዕምሮ

መታወክ፣ ወዘተ. ሊነግስ ይችላል ይላሉ፡፡

የማኅበረሰቡ ህልውና ሳይዛባ ሚዛኑን ጠብቆ እንዲቀጥል መዋቅር (structure) እና

የፈረሰ መዋቅር (anti-structure) በጋራ መኖር እንዳለባቸው ይገልጻሉ (Turner,

1969፡ 96)፡፡ ይህንንም ሲያስረዱ አንድ ሰው የደረጃ ለውጥ አካሄደ ሲባል የነበረው

መዋቅር በሽግግር ወቅት የግድ ፈርሶና እንደገና ተሰርቶ በአዲስ መልክ ወደ

ማኅበረሰቡ ሲቀላቀል ነው ይላሉ፡፡ ለዚህም የሽግግሩ ወቅት በተለያዩ ሥርዓተ

ክዋኔዎች ይታጀባል፡፡ አንዳንድ ጊዜም ሽግግሩ ዓላማውን ይስትና ባለጉዳዩ

እንዳይሆን ሆኖ ለውጡ ያልነካው፣ እንደነበረ ያለ፣ ግትር፣ ከልክ ያለፈ ኃይለኛ እና

የአእምሮ መቃወስ የመሳሰሉ መዘዞችን ሊያስከትል ይችላል፡፡ በሰው ልጅ ጤናማ

እድገት አንድ የሕይወት ሽግግር ሲካሄድ የነበረው መዋቅር በሽግግር ወቅት ፈርሶ

የሚጠበቀው ለውጥ ሊገኝ ይገባል ይላሉ፡፡ በመሆኑም ባለጉዳዩ የሚና እና የደረጃ

ለውጥ ለማድረግ በመጀመሪያ ከቆየበት ሁኔታ ለመውጣት ዝግጅት ያደርጋል፡፡

ከዚያም በሽግግር ወቅት አሮጌውን ሚና ትቶ አዲሱን ተላብሶ በመጨረሻም ሙሉ

በሙሉ አዲስ ሚና እና ደረጃ ይዞ ወደ ማኅበረሰቡ ይቀላቀላል፡፡ በመሆኑም እነዚህ

ሦስት የመዋቅር እርከኖች ለባለጉዳዩ እና በዙሪያው ላለው ማኅበረሰብ ቀጣይነት

ዋስትና ናቸው ይላሉ፡፡

በሕይወት ዘመን በሚከሰቱ የደረጃ ሽግግሮች አማካኝነት የሚከሰቱ ለውጦች በእድገት

ሂደት የሚጠበቁ (ተፈጥሯዊ) እና ድንገት ደራሽ ሊሆኑ እንደሚችሉ (Canda,

1988፡ 206) ይገልጻሉ፡፡ የሚጠበቁ የደረጃ ሽግግሮች የሚባሉት በጤናማ ሰው ስነ

ሕይወታዊ እድገት ከልደት ጀምሮ የሚከሰቱ እንደ ጉርምስና/ኮረዳነት፣ ጋብቻ፣

ሽምግልና እና ሞት ያሉት ሲሆኑ በባሕርያቸው በሕይወት ዘመን አንድ ጊዜ

ተከስተው የሚያልፉ ናቸው፡፡ ድንገት ደራሽ የሚባሉት ደግሞ ሳይታሰቡና ሳይጠበቁ

የሚከሰቱ እንደ ሎተሪ፣ መቅሰፍት፣ ወረርሽኝ፣ አደጋ ወይም ስጋት ይጠቀሳሉ

(Canda, 1988፡ 206)፡፡

በሌላ በኩል ሊሚናሊቲ ባለጉዳይን፣ ጊዜንና ቦታን አንጻር አድርጎ ሊያጠና

እንደሚችል (Tomassen, 2009) አመላክተዋል፡፡ ሽግግሩ ከተከሰተበት ጊዜ አንጻር

ቅጽበትን፣ ቀናትን፣ ሳምንታትን፣ ወራትን ወይም ወቅትንና ዓመታትን እንዲሁም

ረጅም ዘመን የሚመለከቱ ሊሆኑ ይችላሉ፡፡ ሽግግሩ ከሚያርፍበት ቦታ አንጻር ደግሞ

ከውስን ቦታ እስከ ሰፋፊ ክልሎች፣ ሀገራትና አህጉራትን ሊያጠቃልል ይችላል፡፡

ከባለጉዳይ አንጻርም እንዲሁ ከግለሰብ ጀምሮ ሙሉውን ማኅበረሰብ እስከማጠቃለል

ሊደርስ እንደሚችልና ባለጉዳዩ ግለሰብ ቢሆን እንኳ በቤተሰቡ ብሎም በዙሪያው ባሉ

የአካባቢው ማኅበረሰብ ላይ ጥላውን ማጥላቱ አይቀርም ይላሉ (Tomassen, 2009፡

16-17)፡፡

በአጠቃላይ ከላይ ከቀረቡት ሀሳቦች መረዳት እንደሚቻለው አንድ ባለጉዳይ በሕይወት

ዘመኑ ተፈጥሯዊ፣ ድንገታዊና ማኅበራዊ በሆኑ ምክንያቶች ከነበረበት

ወደሚቀጥለው ደረጃ ሽግግር ያደርጋል፡፡ ባለጉዳዮች በሕይወት ዘመናቸው

በሚያልፏቸው እንደ ወሊድ፣ ጋብቻና ሞት ያሉ ወሳኝ ሁነቶች ምክንያት

የነበራቸውን ሚና በመተው ቀጣዩን ደረጃ ይቀላቀላሉ፡፡ በዚህ መሰረት ሽግግር

የለውጥ አጋላጭ ክስተት ሲሆን የሽግግር ወቅቱ እንደ ማኅበረሰቡ ባህል በልዩ ልዩ

ሥርዓተ ክዋኔዎች ይታጀባል፡፡

2.1.6. የለውጥ ምንነትና መገለጫዎች

ለውጥ (change) የሚለው ቃል አንዳንድ ጊዜ ቀላል፣ የማይረብሽ (ከባለጉዳዩ ሁኔታ

ጋር የተስማማ) እና ቀጣይነት ያለውን ሁኔታ ሲወክል፤ የዚህ ጥናት ጉዳይ የሆነው

ለውጥ (Transformation) ግን በሰው ልጅ የሕይወት ዘመን የሚከሰቱ የሚረብሹ፣

ጠበቅ ያሉ ግላዊ እና ማኅበራዊ ለውጦች ሲሆኑ በሰው ልጅ የእድገት ሂደት

የሚጠበቁ (ወሊድ፣ ጋብቻ፣ ሽምግልና እና ሞት) ምክንያቶች የሚያጋጥሙ

የሕይወት ቀውሶችንና የደረጃ ሽግግሮችን እንደሚያጠቃልል (Canda, 1988፡ 206-

207) አስረድተዋል፡፡ ከዚህ መሰረተ ሀሳብ በመነሳት ለውጥ የነበረን የረጋ የመዋቅር

ሁኔታ የሚያፈርስ፣ ለተለያዩ አዳዲስ ሁኔታዎች የሚያጋልጥ፣ ከዚያም እንደገና

ለአዲስ የረጋ የመዋቅር ሁኔታ የሚያበቃ ሂደት መሆኑን ጨምረው ገልጸዋል፡፡

በተጨማሪም ለውጥ የባለጉዳይን አጠቃላይ ሁኔታ በመለወጥ፤ አስተውሎት

በመጨመር፣ ጥንካሬ በመስጠት፣ አዲስ አቅጣጫ በማመልከት፣ በሕይወት የመኖርን

ዓላማ በማሳወቅ፣ አሮጌ ማንነትን አስወግዶ አዲስ ማንነት በማላበስ የራሱን ሚና

ይጫወታል ብለዋል፡፡ በአጠቃላይ ለውጥ የግለሰብን አእምሮ፣ ማኅበራዊ ግንኙነት

እና አካባቢ በኃይል አስገዳጅነት የመቆጣጠር ሂደት ሲሆን ተፈጥሯዊውን የእድገት

ሂደት በሚገባ ኖሮ ለማለፍ ወሳኝ ሁነት ነው የሚል ሀሳብ አላቸው፡፡

የሰውን ልጅ ሕይወት እና በዘመኑ የሚከሰቱ የደረጃ ሽግግሮችን ጥምረት

በሚመለከት ጥናት ያካሄዱ ምሁራን የለውጥን ምንነት እንደሚከተለው

ገልጸውታል፡፡ የሰውን ልጅ የሕይወት ዘመን ከአንድ ቀጥ ያለ መስመር ጋር

በማመሳሰል ይህም መስመር በእድገት ሂደት ወሳኝ ለውጥ በሚያስከትሉ ነጥቦች

የተሞላ ነው ይላሉ (Grimes, 2000፡ 103)፡፡ እነዚህ ለለውጥ መንስኤ የሆኑ

ነጥቦች ምቹ ወይም አስጊ ሊሆኑ ይችላሉ፡፡ በዚህ ዙሪያ የሚከወኑ ሥነ ሥርዓቶች

ተከታታይ የሆኑ ግን ያልተገናኙ የሕይወት እርከኖችን የማስታረቅ፣ የማስማማትና

የማስቀጠል ሚና እንዳላቸውና የሕይወት ሽግግሮች ውጤቱን ወይም ለውጡን

ለመቀበል በሚያስችሉ ድርጊቶችና ስልቶች የተሞሉ እንደሆኑ ጨምረው

አስረድተዋል፡፡

በአጠቃላይ ለውጥ የሚካሄደው አስፈላጊና ተከታታይነት ባላቸው ሦስት የVan

Gennep ደረጃዎች (መነጠል፣ ሽግግር እና ቅልቅል) ሂደት መሆኑ፣ ድንገተኛ

ወይም በታቀዱ የሕይወት ሁነት ክዋኔዎች አማካኝነት የሚከሰት መሆኑ፣ በዋናው

(በጥቅሉ) የለውጥ ሂደት ውስጥ ሌሎች ንዑሳን ለውጦች የሚስተናገዱበት መሆኑ፣

የለውጥ ሂደት የታሪክና የባህል ልዩነት የማያግደው፣ መሰረታዊ እና የሁሉም ሰው

የጋራ የሕይወት ልምድ መሆኑ ይገለጻል (Canda, 1988፡ 208)፡፡

በተጨማሪም እኒህ ምሁር ለውጥ በሽግግር አማካኝነት ባለጉዳይን ከነበረበት ስነ

ልቡናዊ ውቅር በኃይልና በብቃት ወደ ቀጣዩ ደረጃ የሚያሻግር መሆኑን ጠቅሰው

የለውጥ መዋቅሩንም ከመማር ሂደት ጋር ያወዳጁታል፡፡ የለውጥ ሂደቱን ቅድመ

መማር (ዝግጅት)፣ መነጠል፣ የማብሰልሰያ ጊዜ፣ የተግባር ጊዜ፣ የጥበቃ እና

የእንክብካቤ ጊዜ በማለት በአምስት ደረጃዎች አስቀምጠዋል (Wallace in Canda,

1988፡ 208)፡፡

የመጀመሪያው ደረጃ ሥርዓተ ክዋኔው ከመጀመሩ በፊት ባለጉዳዩ ከሥርዓተ ክዋኔው

በኋላ ሊደርስበት የሚችለውን ሁኔታ ፍንጭ እያገኘ የሚቆይበት ነው፡፡ በዚህ ደረጃ

ለውጡ ድንገተኛ እና ዱብ ዕዳ እንዳይሆንበት ዝግጅት የሚያደርግበት ነው፡፡

ሁለተኛው ደረጃ ባለጉዳዩ ከለመደው ማኅበራዊ ግንኙነት እና ሰብዕና የሚነጠልበት

ሲሆን ሥርዓተ ክዋኔው መከበር የሚጀምርበት ደረጃ ነው ይላሉ፡፡ ሶስተኛው ደረጃ

ዋናው ሽግግር የሚካሄድበት በመሆኑ ባለጉዳዩ ልዩ እንክብካቤ እና ጥበቃ

ይፈልጋል፡፡ በአራተኛው ደረጃ ያገኘውን አዲስ ሚና የሚተገብርበት ሲሆን

በመጨረሻው ደረጃ አዲሱን ሚና ይዞ ወደ ማኅበረሰቡ የሚቀላቀልበት እና

የሚቀጥልበት ነው በማለት የለውጡ ሂደት ምን እንደሚመስል አብራርተዋል

Canda, 1988፡ 209)፡፡

በለውጡ ሂደት ባለጉዳዩ በሥርዓተ ክዋኔው ወቅት ያደረጋቸውን ልዩ ልዩ ጌጣጌጦች

እንዳደረጋቸው ሊቀጥል ይችላል፡፡ አንዳንድ ሥርዓተ ክዋኔዎች የተወሰኑ ጉዳዮች

ላይ ቢያተኩሩም ለውጡ ግን በቀጥታም ይሁን በተዘዋዋሪ ሁለንተናዊ (አጠቃላይ)

በመሆኑ የባለጉዳዩ ማኅበራዊ ደረጃ እና ስነ ልቡናዊ ሁኔታዎች ሁሉ ለለውጥ

ይዳረጋሉ (Canda, 1988፡ 211)፡፡ አክለውም በለውጥ ሂደት የሽግግር ወቅት

የሚጀምረው ከመነጠል መሆኑን ይገልጻሉ፡፡ ይህንን ሲያስረዱም ባለጉዳዮች አንድ

የሕይወት ሽግግር ለማድረግ ከተለመደው ሁኔታ፣ ማኅበረሰብ እና ጊዜ ሲለዩ

የመነጠል ሥርዓቶች መከወን ሲጀምሩ ነው ይላሉ፡፡ ከዚህ ጀምሮ ነውር እና አይነኬ

የነበሩ ድርጊቶችና አገላለጾች ተራ ይሆናሉ፡፡ ለምሳሌ፡- በሠርግ ሽግግር ወቅት ጾታዊ

ጉዳዮች በነጻነት እንዲተገበሩ ይፈቀዳሉ፡፡ በሽግግር ወቅት ልቅ እና ነጻ የነበሩ

ጉዳዮች በቅልቅል ሥርዓቶች አብቅተው ፈር እና ሥርዓት ይይዛሉ ብለዋል፡፡

በሌላ በኩል የለውጥ ጊዜ በአግባቡ ካልታለፈ ባለጉዳዩም ሆነ በዙሪያው ባለው

ማኅበረሰብ የወደፊት ሕይወት ላይ ጉዳት ሊያስከትል ይችላል፡፡ በመሆኑም

የማኅበረሰቡን ደህንነት ለማረጋገጥ በሽግግር ወቅት በርካታ ሃይማኖታዊ የፈውስ

ሥርዓቶች እና የመጠበቂያ ስልቶችን ይጠቀማሉ (Canda, 1988፡ 211)፡፡ የሁሉም

የለውጥ ሞዴሎች የጋራ የሆነው ጉዳይ ከሽግግር በፊት፣ በሽግግር ጊዜ እና ከሽግግር

በኋላ ያሉ ተግባራት ዋና አላማ ለውጡ መስመሩን ጠብቆ እንዲሄድ ማድረግ ነው፡፡

ሽግግር ደግሞ የነበረን የባለጉዳይ ሰብዕና አፍርሶ በአዲስ መልክ የሚሰራ፣ ለውጡን

አምኖ እንዲቀበል እና እንዲኖርበት የሚያደርግ ወሳኝ የመዋቅር እርከን ነው፡፡

የጋብቻ ሥርዓተ ክዋኔዎችንና የባለጉዳዮችን ለውጥ መዋቅራዊ ሂደት በሚከተለው

ስዕላዊ መግለጫ መመልከት ይቻላል፡፡

የተጋቡ ጥንዶች (ባለትዳሮች)

የ
ቅ

ደ
ል

ረ 6 የመጀመሪያ ልጅ አባት

ቅ

ጃ
ል

5. ሚስት የጋብቻ ሕጋዊ ምዝገባ ማድረግ ባል

ለ

ው 4. የልጅ ሚስት/ምራት የቤት ውስጥ ስራዎችን ማገዝ የልጅ ባል/አምቻ

ሽ

ጥ
ግ

3. ሙሽሪት የደም ሻሽ መስጠት ሙሽራው
ግ

ቅ

ደ

ር

ም 2. ቀለበት ማሰር የቀለበት ስነ ሥርዓት ቀለበት ማሰር መ

ለ

ተ 1. ልጃገረድ ሽማግሌ መላክና አጭታ

ከ ፈቃደኝነትን ማረጋገጥ

የ

ተ
ት

ል

የሥርዓተ ክዋኔ እንቅስቃሴዎች

ስዕላዊ መግለጫ፡- 2 የጋብቻ ማኅበራዊ ደረጃ፣ ለውጥና የክዋኔ እንቅስቃሴዎች መዋቅራዊ ሂደት ምን
እንደሚመስል የሚያሳይ (Pentikainen, 1979፡ 158)

2.2. ንድፈ ሀሳባዊ ማሕቀፎች

ሥርዓተ ክዋኔን ከማኅበረሰብ ጋር በማዛመድ ሂደት፣ የሥርዓተ ክዋኔን ፍች፣

ፋይዳና መዋቅር በሚመለከት የተለያዩ ምሁራን የየራሳቸውን ጽንፍ ይዘው ሲሟገቱ

ይስተዋላል፡፡ ይህም ሥርዓተ ክዋኔንና ማኅበረሰብን የሚመለከቱ አተያዮች የተለያዩ

እንዲሆኑ አስችሏል፡፡ ከእነዚህ አተያዮች ውስጥ ቀዳሚው ሥርዓተ ክዋኔዎች

ለማኅበረሰቡ ያላቸውን ተግባር መሰረት በማድረግ የተሰጡ አስተያየቶችና ክርክሮች

ይጠቀሳሉ (Bell, 1997፡ 23)፡፡ አሁን አሁን ሥርዓተ ክዋኔን የተግባራዊያን፣ የፍካሬ

ልቡናውያን፣ የመዋቅራዊያን፣ የባህላዊያን፣ የክዋኔ ጥናቶች፣ የማኅበረ ስነ

ሕይወታዊ፣ የአዕምሯዊ ንድፈ ሀሳቦች ጋር በማጣመር ወይም በተናጠል እያጠኑት

ይገኛሉ (Segal, 2006፡ 399)፡፡ በመስኩ የተነሱ ሙግቶች በርካታ ንድፈ ሃሳቦች

እንዲኖሩ ቢያደርግም ለዚህ ጥናት የተመረጡት ግን ትዕምርታዊ መስተጋብር፣

ተግባራዊ-መዋቅራዊ እና ፍካሬ ልቡናዊ ንድፈ ሀሳቦች ናቸው፡፡

2.2.1. ትዕምርታዊ መስተጋብር ንድፈ ሀሳብ

በምርምር ስራ ሂደት የመኖር ጥናት10 (Ontology) እና የእውቀት ጥናት

(Epistemology) የተባሉ ሁለት የእውቀት አቅጣጫዎች አሉ፡፡ ኦንቶሎጂ የመኖርና

የመኖርን ተፈጥሮ የሚያጠና ሲሆን “ምን” ከሚል ጥያቄ ይነሳል፡፡ ኢፒስቲሞሎጂ

ደግሞ የነገሩን ምንነት ለማወቅ የሚረዳ መንገድ ነው፡፡ ለዚህም ምን ዓይነት

እውቀቶች ተገቢና ተመጣጣኝ ናቸው የሚለውን ለመበየን የሚያስችል ፍልስፍናዊ

ዳራ አለው፡፡ በኦንቶሎጂ የሚጠናው የመኖር ጉዳይ በኢፒስቲሞሎጂ ውስጥም አለ፡፡

10 በዚህ ርዕስ ስር የቀረቡ የእንግሊዝኛ ቃላት የያዙትን ጽንሰ ሀሳብ ሊወክሉ በሚችሉ ተቀራራቢ
የአማርኛ ቋንቋ ቃላት ለመተካት ተሞክሯል፡፡ ያልተገኘላቸው ደግሞ በቀጥታ ጥቅም ላይ ውለዋል፡፡

ቤተሰብ (ሴት
የቤተሰብ አባል)

ቤተሰብ(ወንድ
የቤተሰብ አባል)

የቤተሰብአባል

በስሩም ኦበጀክቲቪሰት ኢፒስቲሞሎጂ (Objectivist Epistimology)፣

ኮንስትራክቲቪዝም (Constructivism) እና ሰብጀክቲቪዝም (Subjectivism) የተባሉ

ሦስት አተያዮች አሉ፡፡

ኦብጀክቲቪስት ኢፒስቲሞሎጂ እውነታን በሚጨበጥና በሚዳሰስ ነገር የሚያረጋግጥ

ሲሆን ጥናቱም ይህንን እውነታ ማግኘት ላይ ያተኩራል፡፡ ንድፈ ሀሳባዊ እይታውም

ፖዘቲቪዝም (Positivism) ነው፡፡ ሁለተኛው ኮንስትራክቲቪዝም ሲሆን

ኦብጀክቲቪዝምን ይቃወማል፡፡ እውነታና ፍች በአንድ በተወሰነ ውጫዊ ዓለም ቋሚ

ሆኖ የሚኖር ሳይሆን በማኅበረሰቡ መስተጋብር የሚፈጠር፣ የሚሻሻል እና

የሚለወጥ ነው፡፡ ፍች በየጊዜው በሂደት የሚገነባ እንጅ ቋሚ ሆኖ የሚኖር

ባለመሆኑ ባለጉዳዮች በተመሳሳይ ክስተት ውስጥ ሆነው እንኳን በተለያየ መንገድ

የራሳቸውን ፍች ይገነባሉ፡፡ ሦስተኛው ግለሰባዊ (subjectivism) ሲሆን ፍች

ባለጉዳዮች ከዓለም ጋር በሚያደርጉት መስተጋብር የሚፈጥሩት ሳይሆን እንደ

ህልምና ምኞት፣ ሃይማኖታዊ ጉዳዮች፣ የጋራ ከሆኑ ነገሮች የሚወጣ ነው፡፡ ድኅረ

ዘመናዊነት (Post Modernism) የሚከተለው የንድፈ ሀሳብ እይታ ነው፡፡

ከላይ ከቀረበው ሀሳብ በመነሳት የእኔ ጥናት የዚህ አቅጣጫ ንድፈ ሀሳባዊ እይታ

ትርጉማዊ (Interpretivism) ሲሆን የእውቀት አቅጣጫውም የትርጉም ግንባታ

(Constructivism Interpretivism) ነው፡፡ ምክንያቱም የሚያጠናው እውቀት ከባህል

የተወሰደ እና ከታሪክ የተስማማ፣ ማኅበራዊ ሕይወትንና ዓለምን የሚተረጉምና

የሚፈክር ንድፈ ሀሳብ በመሆኑ ነው (Crotty, 1998; 67)፡፡ በነባራዊው ዓለምና

በባለጉዳዩ መካከል ቀጥተኛ እና ባለ አንድ መስመር ግንኙነት የለም፡፡ ይልቁንም

ዓለም የምትፈከረው ለዓለም ባለን ውስጣዊ (አእምሯዊ) ውክልና አማካኝነት ነው፡፡

በኢንተርፕሬቲቪስት አተያይ ከሚጠኑት ጉዳዮች መካከል ይህ ጥናት ትዕምርታዊ

መስተጋብርን (Symbolic Interactionism) የተከተለ ነው፡፡ ምክንያቱም ይህ አተያይ

የሰው ልጅ ባሕርይን ወደ ጽንሰ ሀሳብ በማሳደግ ሂደት በሰዎች ልምድና እውቀት

ላይ የሚያተኩር እና የጋራ ማኅበራዊ ባሕርዮች የፍች መነሻ ናቸው ብሎ የሚያምን

በመሆኑ ነው፡፡ የሰው ልጅ በሕይወት ዘመኑ ከዓለም ጋር ባለው መስተጋብር ፍች

በማውጣትና በመፈከር ራሱን አስማምቶ ይኖራል፡፡ ትዕምርታዊ መስተጋብር

(Symbolic Interactionism) በሚከተሉት መሰረታዊ መመሪያዎች ይመራል፡፡

 ሰዎች የአንድን ነገር ፍች እና ተግባር የሚተረጉሙት በራሳቸው የአተረጓጎም

መንገድ ነው፡፡

 ፍች ከማኅበራዊ መስተጋብር ሂደት ይነሳል፡፡

 ፍች የሚመሰረተው፣ የሚሻሻለው ወይም የሚያድገው ሰዎች በሕይወት

ዘመናቸው በሚያጋጥሟቸው በርካታ ክስተቶችና አጋጣሚዎች አማካኝነት

ነው፡፡

ከላይ ከቀረበው ሀሳብ በተጨማሪ ትዕምርታዊ መስተጋብር ፍች ቋሚ ሳይሆን

በልምድ የራስን ማንነት እና የእኛነትን ብያኔ በመጨመር ተደጋግሞ የሚከለስ ነው

ብሎ ያምናል (Gray, 2004; 15-21)፡፡ ትዕምርታዊ መስተጋብር ዓለምንና

ማኅበረሰቡን ለመረዳትና ለመግለጽ የሚጥር አተያይ መሆኑም ይገለጻል፡፡

ትዕምርታዊ መስተጋብር በቀጥታ ከማኅበረሰብ ቋንቋ፣ ተግባቦት፣ የእርስበርስ

ግንኙነት የሚነሳ የጥናት አቅጣጫ ሆኖ ወደ ማኅበረሰቡ አረዳድ፣ አመለካከት እና

እሴት የሚገባ ነው (Crotty, 1998; 8)፡፡ ይህ የእኔ ጥናትም በሕይወት ሽግግሮች

ወቅት የሚከወኑ ሥርዓቶችን ለመመርመርና ለመረዳት፣ የትዕምርቶችን አተረጓጎም

ፍች ለመፈከር የማኅበረሰቡን የእርስበርስ ግንኙነቱን ይዞ የሚካሄድ በመሆኑ

የትእምርታዊ መስተጋብር አተያይን የተከተለ ነው፡፡

2.2.2. መዋቅራዊ-ተግባራዊ ንድፈ ሀሳብ

መዋቅራዊ-ተግባራዊያን ማኅበረሰብን የተለያዩና እርስበርሳቸው የተሣሠሩ አካላት

መዋቅር አድርጎ ይመለከታል፡፡ ከንድፈ ሀሳቡ አቀንቃኞች መካከል Radcliffe-Brown

ማኅበራዊ መዋቅርን የእይታቸው ማዕከል በማድረግ፣ የሃይማኖት እና የሥርዓተ

ክዋኔ ተግባር ማኅበራዊ ሥርዓቶችን መመስረትና መጠበቅ መሆኑን አጠንክረው

ይገልጻሉ፡፡ ሥርዓተ ክዋኔን ከአወቃቀሩ ጀምሮ በመፈተሽ፣ በጥልቀት ወደ መዋቅሩ

ውስጥ በመግባትና በመተንተን ማኅበራዊ መዋቅርን እና ሥርዓተ ክዋኔን

አስተሣሥሮ የሚመለከት ነው፡፡

ንድፈ ሀሳቡ ሥርዓተ ክዋኔን በማጥናት ሃይማኖታዊ ተግባራትን ለመግለጽ እና

በተሳታፊዎች፣ በግለሰቦችና በዜጎች ፍላጎት መካከል ያለን ግንኙነት ለመረዳት

እንደሚያስችል ያሳያል፡፡ በዚህም ሥርዓተ ክዋኔ ማኅበራዊ መሆኑን በጉልህ

አሳይተዋል፡፡ Radcliffe Brown እንደ Malinowski ለግለሰብ ስነ ሕይወታዊ ፍላጎት

ሳይሆን ለማኅበራዊ መዋቅር ትኩረት ይሰጣሉ፡፡ Malinowski ከላይ ያስቀመጧቸው

አራት ማኅበራዊ ተቋማት (ምጣኔ ሀብት፣ ማኅበራዊ ደንብ፣ ትምህርት እና

ፖለቲካዊ ተቋማት) የማኅበረሰቡ ህልውና እንዲቀጥል የማድረግ ተግባር አላቸው

ይላሉ፡፡

የባህልን ማኅበራዊ ፋይዳ ሲያሳዩ፣ ማኅበራዊ ሁኔታ ስነ ልቡናዊ እና ስነ ሕይወታዊ

ፍላጎቶች ማሟያ ሳይሆን እነሱን በበላይነት የሚገዛ ነው ይላሉ፡፡ አንድ ማኅበራዊ

ሁኔታ የሚገለጸው ከሌላ ማኅበራዊ ሁኔታ አንጻር እንጅ ከስነ ልቡናዊ ፍላጎት

አንጻር ሊሆን አይገባም የሚል አቋም አላቸው፡፡ በተጨማሪም፡-

 የአንድ ማኅበረሰብ ሁለንተናዊ እንቅስቃሴ በማኅበራዊ መዋቅሩ ስር ነው፡፡

በዚህ ውስጥም ባህሉ ለማኅበረሰቡ የሚሰጠውን ተግባር የሚቆጣጠሩ ሕግና

ደንቦች አሉ፡፡

 ከግለሰባዊ ፍላጎት ይልቅ ለማኅበረሰቡ ህልውና ቅድሚያ ይሰጣል፡፡

 የማኅበረሰቡ ማኅበራዊ የመዋቅር ሥርዓት ቀጣይነት የሚኖረው በማኅበራዊ

ሕይወቱ ሂደት ነው፡፡

2.2.2.1. የማኅበራዊ ሕይወት መዋቅራዊ መገለጫዎች

እንደ Radcliffe-Brown ማኅበራዊ ቡድን፣ የቡድኑ ውስጣዊ መዋቅር፣ ልዩ ልዩ

ማኅበራዊ መደቦች መመደብ፣ በቡድኖች መካከል ያለ ማኅበረሰባዊ ልዩነት፣ በቡድኑ

መሪና አባላት፣ በአባላቱ እና በቡድኖችና በግለሰቦች መካከል ያለ ግንኙነት ያለ

መስተጋብር የማኅበረሰቡ መዋቅራዊ መገለጫዎች ናቸው፡፡ እነሱም

1. የማኅበራዊ ቡድን መኖር፡- ማኅበራዊ መዋቅር በማንኛውም ዓይነት ቡድኖች

(ቤተሰብ፣ ጎሳ…)፣ ማኅበራዊ መደብ፣ የስጋ ዘመዶችና ልዩ ልዩ የኅብረተሰብ

ክፍሎች ውስጥ አለ፡፡ የቡድኑ አባላት እርስ በርሳቸው የሚኖራቸው ግንኙነት

በማኅበራዊ መዋቅሩ የሚመራ ነው፡፡

2. የቡድኑ ውስጣዊ መዋቅር መኖር፡- በአንድ ማኅበረሰብ ውስጥ ያሉ ልዩ ልዩ

ቡድኖች የየራሳቸው መተዳደሪያ ውስጣዊ መዋቅር አላቸው፡፡ ለምሳሌ

ቤተሰብን እንደ አንድ ቡድን ብንወስድ በአባት፣ በእናት እንዲሁም በልጆች

መካከል ያለው ግንኙነት የተቃኘው ከዚሁ ውስጣዊ መዋቅር ነው፡፡

3. በልዩ ልዩ ማኅበራዊ መደቦች መመደብ፡- ልዩ ልዩ ቡድኖች የተለያዩ

መደቦችን ይመሰርታሉ፡፡

4. በልዩ ልዩ ቡድኖች መካከል ማኅበረሰባዊ ልዩነት መኖር፡- ጾታን፣ ሀብትን፣

ስልጣንን መሰረት አድርገው የተመሰረቱ የተለያዩ ቡድኖች መካከል ማኅበራዊ

ልዩነቶች አሉ፡፡

5. በቡድኑ መሪ እና አባላት እንዲሁም በአባላቱ መካከል ያለ ግንኙነት፡- በጌታ

እና በሎሌ መካከል ያለው ግንኙነት የተለመደ መልክ አለው፡፡

6. በልዩ ልዩ ቡድኖች እና በግለሰቦች መካከል ያለ መስተጋብር፡- በግለሰቦች

መካከል ያለው መስተጋብር የማኅበራዊ ሂደቱ አካል ሲሆን ትብብር፣

ግጭት፣ ወዘተ. ያጠቃልላል፡፡

2.2.2.2. የማኅበራዊ መዋቅር ሞዴሎች

እንደ Radcliffe-Brown የማኅበራዊ ተቋማት ተግባር ሰዎች በተቋሙ ማኅበራዊ

መዋቅር እንዲደራጁ እና እንዲገለጹ ማስቻል ነው፡፡ ማኅበራዊ መዋቅርን ለማጥናት

የሚያስችሉ አሁናዊ እና አጠቃላይ የሚባሉ ሁለት ሞዴሎች አሉ፡፡ አሁናዊ

የሚባለው ከጊዜ ወደ ጊዜ የሚለዋወጠው በግለሰቡ እና በቡድኑ መካከል ያለው

ግንኙነት፣ በፍልሰት ወይም በወሊድ ምክንያት ወደ ቡድኑ የሚቀላቀሉ ወይም

በሞት ወይም በፍልሰት የሚቀነሱ አባላት መኖር፣ በተጨማሪም የቡድኑን ሁኔታ

የሚለዋውጡ የጋብቻ እና የፍች ሁኔታዎች እና በተለያዩ ምክንያቶች የሚለዋወጠው

የማኅበረሰቡ ሁኔታ ነው፡፡

አጠቃላይ ማኅበራዊ መዋቅር የሚባለው ደግሞ በአንጻራዊነት ሲታይ በቋሚነት

ለረጅም ጊዜ የሚቆይ ሲሆን የቡድኑ አባላት ቢለወጡ እንኳ አጠቃላይ ማኅበራዊ

መዋቅሩ አይለወጥም፡፡ አንዳንድ ጊዜ ማኅበራዊ መዋቅሩ በድንገት ወይም በሂደት

ሊለወጥ ቢችልም ለውጡ ሳይታወቅ ሊቀጥል ይችላል፡፡

2.2.2.3. መዋቅር እና ተግባር

Radcliffe-Brown የመዋቅርንና የተግባርን ዝምድና ሲያስረዱ አንድ ዘአካል

የተዋቀረው የተለያየ ተግባር ካላቸው ልዩ ልዩ የአካል ክፍሎች እርስ በርሳቸው

በመዋቅር ተሳስረው ለአካሉ ህልውና የድርሻቸውን ያበረክታሉ የሚል ስነ ሕይወታዊ

ማብራሪያ በመስጠት ነው፡፡ በተመሳሳይ ማኅበራዊ መዋቅር የቡድኑንና የአባላቱን

አደረጃጀት የሚመለከት ሲሆን የአንድን ማኅበረሰብ ህልውና ያስጠብቃል፤

በማኅበራዊ መዋቅር እና በማኅበራዊ ሕይወት መካከል ያለውን ሁኔታ ያስተሳስራል፤

የቡድኑን አባላት ስነ ሕይወታዊ አፈጣጠር ሳይሆን ማኅበረሰቡ እንደ ማኅበረሰብ

እንዲቀጥል ያስቻሉ የአደረጃጀት ተግባሮች ላይ ያተኩራል፡፡ በመሆኑም አካሉን

እንዲቆም ያደረጉ የአካል ክፍሎችን በተናጠል ከመመልከት ይልቅ የአካል ክፍሎችን

ትሥሥር (የአካሉን መዋቅር) ያጠናል ማለት ነው፡፡ በአጠቃላይ መዋቅር እና

ተግባር እርስ በእርሳቸው የሚደጋገፉ እና የሚፈላለጉ እንጅ የሚጣሉ ወይም

የሚለያዩ አለመሆናቸውን አስረድተዋል፡፡

በተግባራዊያን-መዋቅራዊያን ዕይታ ማንኛውንም ሥርዓተ ክዋኔ ለመተንተን

የሚያስችሉ ደንቦችን በመዋቅሩ ውስጥ ተደጋጋሚ የሆኑ፣ በተለያዩ የሥርዓተ ክዋኔ

አይነቶች ውስጥ የሚገኙ ተመሳሳይ ትዕምርቶችንና አካላዊ ገለጻዎችን መለየት

ያስፈልጋል፡፡ በዚህም በተለያየ ጊዜና ሁኔታ የሚከወኑ ሥርዓቶች ተመሳሳይ ቅርጽና

ይዘት ወይም ተመሳሳይ ትርጓሜ ሊያስገኙ የሚችሉ ትዕምርቶችን ማውጣት

ይቻላል፡፡ የሥርዓተ ክዋኔን ሥርዓታዊ እና ተዋረዳዊ አካሄድ ለማሳየት

ከማዕከላዊነት፣ ከቃላዊ ማንነትና ከምጣኔ ሀብት፣ ማኅበራዊ መዋቅር፣ ፍልስፍናዊ

አቋምና ሃይማኖታዊ ዕይታዎች ወሳኝ ናቸው፡፡ እነዚህ ማኅበረ-ባህላዊ ተላውጦዎች

ሥርዓተ ክዋኔውንና ማኅበረሰቡን በቀላሉ እንድንረዳው የሚያደርጉ ግብዓቶች ናቸው

(Bell, 1997)፡፡ ይህ ጥናትም የሕይወት ሽግግር ሥርዓተ ክዋኔዎች ለማኅበረሰቡ

የሚኖራቸውን ግላዊ ተግባር ከMalinowski ለማኅበረሰቡና ለማኅበራዊ መዋቅሩ

ያላቸውን ተግባር ደግሞ ከEmile Durkheim እና Radcliffe Brown ተስማሚ

የሆኑ ሀሳቦችን ተጠቅሟል፡፡

2.2.3. የፍካሬ ልቡናዊያን ንድፈ ሀሳብ

ፍካሬ ልቡናውያን እንደሚሉት የሽግግር ደረጃ በብዙ ባህል የማንነት ግንባታ ውስጥ

ወሳኝ ጉዳይ መሆኑን በመጥቀስ Gennep ካስቀመጧቸው ሦስት የሽግግር ደረጃዎች

ማለትም (preliminal-liminal-postliminal) ከSigmund Freud’s unconscious-

preconscious-consciousness ሞዴል ጋር የተሳሰሩ እንደሆኑ (Sharma, 1979፡

110) ይገልጻሉ፡፡ አክለውም በአንድ ግለሰብ የማንነት ግንባታ ሂደት ሽግግር በ

unconscious እና በ pre conscious መካከል የሚኖር መሆኑንና ደረጃውም ሰውን

ከሰው አወዳድሮ ለመለየት እና የራስን ድብቅ አቅም ለመለየት ይረዳል ብለዋል፡፡

የፍካሬ ልቡና ንድፈ ሀሳብ አቀንቃኝ እንደሆኑ የሚነገርላቸው Sigmund Freud

(1856-1939) ትኩረታቸው የሰው ልጅ አዕምሮ አፈጣጠርና ባሕርይ ላይ ነው፡፡

ንድፈ ሀሳቡ የሰው ልጅ የታመቀ ስሜት፣ የኢ-ንቁ እና የተደበቁ ሀሳቦችን የመፈከር

እውቀት እንደሆነ ይነገራል፡፡ ከእሳቸው በፊት Frazer እና Tylor ሃይማኖት

ከማኅበራዊ ይልቅ ስነ ልቡናዊ ፋይዳው እንደሚጎላ፣ በጥንታዊ (primitive) ሰዎች

ዕምነት የሚያጋጥሟቸውን ስነ ልቡናዊ ግራ መጋባቶች በህልም፣ በተፈጥሮ እና

በአስማቶቻቸው ውጤት አመክንዮ ያቀርቡላቸው እንደነበር ይገለጻል (Cohen,

1969)፡፡

Freud እና ተከታዮቻቸው ሥርዓተ ክዋኔ መሰረታዊ ከሆነ የሰው ልጅ ባሕርያት

እንደተወሰደ እንዲሁም ትዕምርቶችና ጭብጦች የተዋቀሩት ከሰው ልጅ ድብቅ

ከሆነው የአዕምሮ ክፍል ነው የሚል አቋም አላቸው፡፡ ይህንንም ለማወቅ ሰው አስቦና

ተጠንቅቆ ከሚያወራው (ግልጽ ከሆነው) የአዕምሮ ክፍል ትዕምርቶችን በመተርጎም

ድብቁ አስተሳሰብ ላይ መድረስ እንደሚቻል እና ድብቁ የአእምሮ ክፍል ውስጥ

የተቀመጡ፣ የተተው፣ የተሸሹ፣ የተለወጡ፣ የተካዱ ነገሮች መገለጫ ባሕርያት

መሆናቸውን ገልጸዋል፡፡ እነዚህንም የመከላከያ መንገዶች (defence mechanisms)

ይሏቸዋል፡፡

Carl Jung በኢ-ንቁ (ድብቅ የሆነው) የአእምሮ ክፍል ውስጥ ያለው ትዕምርታዊ

መዋቅር የማኅበረሰቡ ወይም የግለሰቡ እውነታ መሆኑን አጠንክረው ያስረዳሉ፡፡

አንዳንዶቹ እውነታዎች የሁሉም ሰው ባሕርይ ሲሆኑ የተወሰኑት ደግሞ በቤተሰብ፣

በማኅበራዊ ቡድን ላይ ሊታዩ ይችላሉ ይላሉ፡፡ በሚቶችና በሥርዓተ ክዋኔዎች

ውስጥ ተደጋግመው የሚመጡ የመባያ ጉዳዮችን በተከወኑባቸው አውዶች

በመመርመር የሁሉም ሰው የጋራ ባሕርይ (ሁለንተናዊ የኢ-ንቁ ባሕርያት ስብስብ)

(universal characterstics of the collective unconcious) ማኅበረሰቡ

በሚፈጽማቸው ልዩ ልዩ ሥርዓተ ክዋኔዎች ላይ ተደጋግመው እንደሚታዩ

ገልጸዋል፡፡

ድብቁ (ኢ-ንቁ) የአዕምሮ መዋቅር ግልጽ ከሆነው (ንቁ) የተለየ ከመሆን አልፎ

ተቃርኖ ሊኖር ይችላል፡፡ ንቁ/ግልጽ የሆነው የአእምሮ ክፍል ከመናገር በፊት

ማሰብና መዘጋጀትን እንዲሁም በትረካው ሂደት የሚቀርቡ ሁነቶችን ይመርጣል፤

ይቆጣጠራል፡፡ በመሆኑም ትዕምርቶች የብዙ ሀሳቦች፣ ስዕሎች፣ ስሜቶች ውክልና

(Representation) ሆነው ይዋቀራሉ፡፡ በአንጻሩ ድብቁ ግን በርካታ ተጽዕኖዎች

ይደረጉበታል፡፡ ምክንያቱም የሀሳቡ ትክክለኛነት የሚፈተሸው ዓለም ላይ ያለውን

እውነታ በሚመለከት ንቁው በሚሰጠው ምላሽ አማካኝነት ነው፡፡ በመሆኑም ድብቁ

የአዕምሮ ክፍል በውስጡ አንዳንድ እውነታዎችን ጭምር ወደ ቅዠትነት ይለወጣል፤

እንዲሁም ለዓለም ያለውን ምስል ጭምር በራሱ ኢ-ንቁ አስተሳሰብ ይገደባል፡፡

ከላይ እንደተገለጸው ሥርዓተ ክዋኔ ግልጽ ወይም ንቁ በሆነው የአዕምሮ ክፍል

የሚቀርብ ቢሆንም በሚከወኑ ትዕምርቶች አማካኝነት ድብቁ (ኢ-ንቁ) የአዕምሮ

ክፍል ውስጥ ያሉ ፍላጎቶችንና ግጭቶችን ይገልጻሉ፡፡ እዚህ ላይ ለመድረስ ሦስት

የትንታኔ መንገዶችን መጠቀም እንደሚቻል (Frued, 1931) ጠቁመዋል፡፡

የመጀመሪያው አንድን ትዕምርት ወስዶ ዝምድና ያላቸው ሀሳቦችና ስሜቶች ማደሪያ

በማድረግ (Condensation) የሚካሄድ ነው፡፡ ሁለተኛው አንድን ሀሳብ ወይም

ስሜት ሙሉ በሙሉ በመለወጥ (Displacement) የሚሰጥ ትንታኔ ሲሆን

ሦስተኛው አንድን ነገር ጥሩ ወይም መጥፎ ወደሆኑ ነገሮች መከፋፈል (Splitting)

ላይ ያተኩራል፡፡ በእነዚህ ዘዴዎችም በሥርዓተ ክዋኔዎች የተገለጡ ትዕምርቶችን

በመመርመርና ፍች በመስጠት የሰው ልጅ ድብቅ አስተሳሰብ ላይ መድረስ

እንደሚቻል ይገልጻሉ (Cohen, 1969)፡፡

ሥርዓተ ክዋኔ ከሚሰጠው ስነ ልቡናዊ ተግባራት መካከል የማኅበረሰቡን የጋራ

ማኅበራዊ ባሕርይ ቅርጽ ያበጃል፤ የቡድኑን ማኅበራዊ ትሥሥር ያጠነክራል፤

ሆኖም ይህ አላማ እንዳለው ወይም ይህንን ጥቅም እንደሚያገኙበት ግን ከዋኞች

እንኳን ልብ አይሉትም (Robertson Smith in Bell, 1997፡ 13)፡፡

በፍካሬ ልቡና ንድፈ ሀሳብ ሚትና ሥርዓተ ክዋኔ ተራ በሚመስሉ የሕይወት

እውነታዎች ወቅት በሚገለጡ ትዕምርቶች አማካኝነት ሁለንተናዊ የሆኑ ጭብጦችን

ይገልጻሉ ይባላል፡፡ ለምሳሌ፡- በብዙ ሥርዓተ ክዋኔዎችና ሚቶች ከሚቀርቡ

ጭብጦች መካከል ጾታዊ ፍላጎትና መሰል ጉዳዮች፣ ወሲባዊ ግንኙነት እና የአካል

ክፍሎች ተራክቦ፣ አካላዊና ስነ ልቡናዊ ግፊቶች፣ ፍርኃት እና መረበሽ፣ ነገሮችን

ለመቀበል መፈለግና አለመፈለግ፣ በወላጅና በልጅ፣ በእህትና በወንድም መካከል ያሉ

ግንኙነቶች ድብቅ የሆነው የአእምሮ ክፍል (ኢ-ንቁ) ውስጥ ያሉ የጋራ ጉዳዮች

እንደሆኑ ይገለጻል፡፡

እንደ Frued ሀሳብ አዕምሮ ተግባሩን የሚወጣው በዘፈቀደ ሳይሆን በምክንያት ነው፡፡

የሰው ልጅ ማንኛውም ስሜት፣ ሀሳብ፣ እርካታ፣ ህልም ከድብቁ ጾታዊ ኃይል

የሚነሳ ስነ ልቡናዊ ምክንያት አላቸው፡፡ በማስከተልም ሥርዓተ ክዋኔና ሃይማኖት

የጤና እክልን በማከም ምቹ ሁኔታን ይፈጥራሉ ይላሉ፡፡ ለምሳሌ ያህል ጉርምስናን

ምክንያት በማድረግ የሚከወኑ ክዋኔዎች ባለጉዳዩ ወደሚፈለገው ማኅበራዊና

ተፈጥሯዊ ሚናዎችን ለመቀላቀልና ለማስቀጠል ትልቅ ሚና አላቸው፡፡ በተጨማሪም

በሕይወት ሽግግሮች ወቅት የሚከወኑ ሥርዓቶች ባለጉዳዮች ለለውጡና ለሽግግሩ

እንዲዘጋጁ፣ ሁኔታውን እንዲለምዱት እና እንዲያምኑት የማድረግ ኃይል አላቸው፡፡

የፍካሬ ልቡና ንድፈ ሀሳብ በሕይወት ሽግግር ሥርዓተ ክዋኔዎች ወቅት ፊት ለፊት

የሚገለጡ ትዕምርቶችን በመመርመርና በመፈከር የማኅበረሰቡና የግለሰቡ ድብቅ

የአእምሮ ክፍል ውስጥ ያሉ ሀሳቦችን ለመረዳት ያስችላል፡፡

በአጠቃላይ ሥርዓተ ክዋኔን ለማጥናት ከላይ የቀረቡት የጥናት መስመሮች

እንደግለሰብ የአጠናን ስልትና የአረዳድ መንገድ በተለያየ አተያይ ጥቅም ላይ

ቢውሉም አጥኝዎች እንደራሳቸው የትኩረት አቅጣጫ እና እንደ ግንዛቤያቸው ሁኔታ

ይጠቀሙባቸዋል፡፡ ይህ ጥናትም በሕይወት ሽግግር ወቅት የሚከወኑ ሥርዓተ

ክዋኔዎችን ትዕምርት ለመመርመር እና ለመረዳት ትዕምርታዊ መስተጋብር፣

ለግለሰቡ እና ለማኅበረሰቡ ያለውን ተግባር ለመመርመር እና ከማኅበረሰቡ መዋቅር

ጋር ያለውን ትሥሥር ለመተንተን ተግባራዊ-መዋቅራዊ እንዲሁም የሕይወት

ሽግግር ሥርዓተ ክዋኔዎች ከግለሰቡ እና ከማኅበረሰቡ ስነ ልቡና ጋር አስተሳስሮ

ለማጥናት ከፍካሬ ልቡናዊ ንድፈ ሀሳብ የተስማሙ ሀሳቦችን ተጠቅሟል፡፡

2.2.3 ተዛማጅ የሆኑ ቀደምት ጥናቶች ቅኝት

በዚህ ክፍል ከእኔ ጥናት ጋር ተያያዥ የሆኑ ቀደምት ጥናቶችና መጣጥፎች

ተዳሰዋል፡፡ ይህም ጥናቱ ከቀደሙት በምን እንደሚለይ እና እንደሚመሳሰል

ከማሳወቁም በላይ አስፈላጊነቱንም ያሳያል፡፡ በመሆኑም የሕይወት ሽግግር

ሥርዓቶችን፣ ሽግግርን ጥናቶች ተቃኝተዋል፡፡ ከዚህ ጥናት ጋር ቅርበት ያላቸው

ከልዩ ልዩ ድረ ገጾች የተገኙ መጣጥፎችም ቅኝት ተደርጎባቸዋል፡፡ በመጀመሪያ

በአዲስ አበባ ዩኒቨርስቲ አብያተ መጽሐፍት የተገኙ፣ በአማርኛ ቋንቋ፣ ስነ ጽሑፍ

እና ፎክሎር ትምህርት ክፍል፣ በፎክሎር ተማሪዎች አማካኝነት ሁለተኛና ሦስተኛ

ዲግሪ ለማግኘት የተጠኑት ቀርበዋል፡፡ ቀጥሎ በእንግሊዝኛ ቋንቋ የታተሙት

መጣጥፎች ተከትለዋል፡፡ እነሱም በተጠኑበት ዘመን ቅደም ተከተል ከቅርብ ወደ ሩቅ

ተደራጅተዋል፡፡ በተመሳሳይ ዓመት የተሰሩ ጥናቶች በአጥኝዎች የስም የመጀመሪያ

ፊደል ተራ መሰረት ቀርበዋል፡፡

አፀደ ተፈራ፣ “የዋግ ኸምራ የወሊድ፣ የጋብቻና የሞት ሥነ-ሥርዓት ፋይዳ ትንተና”

(2007 ዓ.ም)፡- ይህ ጥናት በፎክሎር ፒ.ኤች.ዲ ለማግኘት ሲባል የተካሄደ ሲሆን

ዋና አላማው የዋግ ኸምራ አስተዳደር ዞን ህብረተሰብ የወሊድ፣ የጋብቻና የሞት

ሥነ-ሥርዓቶች ክዋኔያቸው በዘመናዊነትና በሉላዊነት ሰበብ ሙሉ በሙሉ

ሳይለወጥና ሳይጠፋ አውዳቸውን መሰረት በማድረግ በመቅረጸ-ምስል፣ ድምጽና

በፎቶ ካሜራ መረጃ በመሰብሰብ አሁን ባለበት ሁኔታ የሚገኘውን ባህል እንዲሰነድ

የሚል ነው፡፡

ምልከታ፣ ቃለ መጠይቅ፣ ቡድን ተኮር ውይይት ዋና ዋና የመረጃ መሰብሰቢያ

ዘዴዎች ሲሆኑ የውይይት መድረክ በማመቻቸት ተጨማሪ መረጃ መሰብሰብ

እንደተቻለ በአጥኝዋ ተገልጿል፡፡ መቅረጸ ድምጽ፣ ፎቶና መቅረጸ ምስል ለመረጃ

መሰብሰቢያነት ጥቅም ላይ እንደዋሉም ተጠቁሟል፡፡ በመረጃ ትንተና ክፍል

የወሊድ፣ የጋብቻና የሞት ሥነ-ሥርዓቶች ክዋኔ ቅደምተከተል ምን እንደሚመስል

በተናጠል በተመደቡላቸው ምዕራፎች ቀርበዋል፡፡ እንደገናም የሥነ-ሥርዓቶቹ

ትንተና በሚል ከንድፈ ሀሳቦች አንጻር ለማየት ተሞክሯል፡፡ እንዲሁም ለውጥና

ቀጣይነት በሶስቱ ሥነ-ሥርዓቶች በሚል ርዕስ በወሊድ፣ በጋብቻና በሞት ሥነ-

ሥርዓቶች የቀጠሉና የተለወጡ ክዋኔዎች ምን ምን እንደሆኑ አሳይተዋል፡፡

በጥናቱ ማጠቃለያ ሶስቱም ክዋኔዎች የየራሳቸው የሆነ የክዋኔ ጊዜና ቦታ

እንዳላቸው፤ ቅደምተከተላቸውን የጠበቁ ድርጊቶች እንደሚፈጸሙ፣ የየራሳቸው

ተዋናዮች እንዳሏቸው፣ የሽግግር ሥርዓቶች አራቱን የፎክሎር ዘውጎች አጠቃለው

የያዙ እንደሆኑ ተጠቁሟል፡፡

የአጸደ እና የእኔ ጥናት የሕይወት ሽግግር ሥርዓቶችን ትኩረት ያደረጉ በመሆናቸው

ቢመሳሰሉም የአጸደ ጥናት የሥነ ሥርዓቶችን ቅደም ተከተል እና ፋይዳ በተናጠል

ማቅረብ ላይ ሲያተኩር የእኔ ጥናት ደግሞ የሕይወት ሽግግሮችን እንደ ሊሚናሊቲ

ወስዶ ሽግግርና ለውጥን ከባለጉዳዮች ጋር አስተሳስሮ ያጠና በመሆኑ ይለያል፡፡

እንዲሁም የሕይወት ሽግግሮችን የጋራ ባህሪያት ተንትኗል፡፡ በተጠኝ ማኅበረሰብም

እንለያያለን፡፡

ዋልተንጉሥ መኮንን “ተፈጥሮን መናቅና ሥጋን ማክበር፤ ለክፉ ዓይን አጋላጭ

ክስተት በምስራቅ ጎጃም በሚገኘው የጎዛምን ማኀበረሰብ እምነት” (2007 ዓ.ም)፡-

ይህ ጥናት በፎክሎር ፒ.ኤች.ዲ ለማግኘት የተጠና ሲሆን ትኩረቱ በምስራቅ ጎጃም

አካባቢ የሚገኘው ማኅበረሰብ በክፉ ዓይን እምነት ላይ ያለውን እሳቤና እምነቱ

እንዲከሰት ያደረገውን ምክንያት መግለጽ ላይ ነው፡፡ በመሆኑም ክስተቱ በማኅበረሰቡ

አስተሳሰብ፣ ዕውቀት፣ ክህሎትና ባሕርይ ውስጥ የያዘውን ሰፊ ትርጉም የፎክሎር

ጉዳዮችን በመያዝ የመረመረ መሆኑ ተገልጿል፡፡ ይህ ጥናት እንደ አጠቃላይ

ከተፈጥሮ መሸሽ እና መራቅ የሰው ልጅን፣ እንስሳትንና ተክሎችን ለክፉ ዓይን

የሚያጋልጡ ክስተቶች መሆናቸውን በመግለጽ ሂደት፤ በጎዛምን ማኅበረሰብ እምነት

መሰረት ጋብቻ፣ ወሊድ፣ እርጅናና ሞት ሰውን ለክፉ ዓይን አጋላጭ አውዶች ናቸው

ይላሉ፡፡ እንደ ተመራማሪው ገለጻ ለዚህ በምክንያትነት ያስቀመጡት እነዚህ የሽግግር

ወቅቶች የሰብዓዊነት መድከም የሚታይባቸው በመሆናቸው ነው፡፡ ይህንንም

በተናጠል ሲያስረዱ ጋብቻ ተፈጥሮ በሙሉ መልኳ የምትገኝበት ድንግልናን ቀድሞ

ከነበረ ብርታት የሚያስጠፋ፣ ከንጽህና የሚያስርቅ፣ የቀድሞ መልክን የሚያስተው

በመሆኑ፣ መነካካትን ስለሚያመጣ ወጥነትን የሚበርዝ በመሆኑ ነው ይላሉ፡፡

ከጋብቻ በዋናነት የሠርግ ዋዜማ ከተፈጥሮም ሆነ ከዓለም ሳይሆኑ የቆሙበት ግራ

አጋቢ በመሆኑ ለክፉ ዓይን ይጋለጣሉ የሚል ሀሳብ አላቸው፡፡

ከእርግዝና ዓለም በተለይ የምጥ ጊዜ ለክፉ ዓይን አጋላጭ ክስተት መሆኑን

ሲያስረዱ በመጸነስ የተቋጠረው ዘር በመወለድ ለማህጸን ሞቶ ለዚህ ዓለም ጀማሪ

ልጅ የሚሆንበት አጋጣሚ መሆኑንም ያስረዳሉ፡፡ ከዚሁ ጋር ተያይዞ የአራስነት

ጊዜም ይህን ተፈጥሯዊ ሁነት ስለሚያስተናግድ እንደ ምጥ ሁሉ ለክፉ ዓይን

አጋላጭ ክስተት ነው በማለት ይገልጹታል፡፡

እርጅና የልጅነት ባህርይ በዓለም ሥራ እየረከሰና እየጎደለ ሂዶ በመጨረሻ ሲደክም፣

የሥጋ ባሕርዮች ከሚገባው በላይ የሚበዙበት ዘመን በመሆኑ፣ መድከም፣ መርሳት፣

መዛልና መስነፍ አብዝቶ የሚመጣበት፣ የሥጋ መክበር የሚገለጥበት በመሆኑ ለክፉ

ዓይን አጋላጭ ክስተት ነው በማለት ያስረዳሉ፡፡ በተጨማሪም መካንነትና መውለድ

ማቆም ማህጸን ባዶ የሚሆንባቸው በመሆናቸው እንዲሁ ለክፉ ዓይን ያጋልጣሉ

ብለዋል፡፡ የሽግግርን ጽንሰ ሀሳብ ከሕይወት ሽግግሮች ጋር አስተሳስሮ እንደሚጠና

ያሳየ በመሆኑ፤ ሽግግር አስጨናቂና መካከል ላይ የሚያቆም ግራ አጋቢ ሁነት

መሆኑን ያሳየ በመሆኑ ለዚህ ጥናት መነሻ ሆኗል፡፡ በዚህም በዋልተንጉሥ ጥናት

ያልታዩና ያልተኼደባቸው ትኩረት የሚሹ ጉዳዮችን መርምሯል፡፡

የዋልተንጉሥ ጥናት የሕይወት ሽግግሮች እንዴት ለክፉ ዓይን አጋላጭ ክስተቶች

እንደሆኑ በማሳየት ሂደት ከእኔ ጥናት ጋር የሚመሳሰልባቸው ጉዳዮች አሉ፡፡ ሆኖም

የእሳቸው ጥናት ለክፉ ዓይን አጋላጭ ክስተቶች መሆናቸውን ያመላከተ ሲሆን የእኔ

ጥናት ደግሞ የሕይወት ሽግግሮችን እንደ ሊሚናሊቲ ወስዶ በወቅቱ የተገለጡ

አዳዲስ ሁኔታዎችን ያጠና በመሆኑ በመጠነ ርዕይ ይሰፋል፡፡ ሁለታችንም ያጠናነው

የጎጃምን ማኅበረሰብ እምነት በመሆኑ በተለይም በሕይወት ሽግግሮች ዙሪያ

ተመሳሳይ የሆኑ ባህሎች፣ ዕውቀቶች፣ አገላለጾችና ሥርዓተ ክዋኔዎች

አጋጥመዋል፡፡ ሆኖም የተመለከትንባቸው አንጻር ይለያያል፡፡ እሳቸው እነዚህን

ማኅበራዊና ባህላዊ እውቀቶች፣ አገላለጾችና ሥርዓቶች ለክፉ ዓይን አጋላጭ

የሆኑባቸውን አውዶች ያሳዩ ሲሆን የእኔ ጥናት የሕይወት ሽግግሮችን እንደ

ሊሚናሊቲ ወስዶ አጥንቷል፡፡ በአጠቃላይ በሌሎች ጥናቶች ትኩረት ያልተሰጣቸውና

በእኔ ጥናት የተተኮረባቸው ጉዳዮች የሚከተሉት ናቸው፡፡

 ይህ ጥናት የሕይወት ሽግግሮችን አስጨናቂና ግራ አጋቢ ያደረጉ ሁኔታዎች

ምንድን ናቸው? የሚል መሰረታዊ ጥያቄ መልሷል፡፡

 ይህ ጥናት በሕይወት ሽግግሮች ወቅት የሚፈጸሙ ሥርዓተ ክዋኔዎችን ሚና

ከባለጉዳዮች አንጻር አሳይቷል፡፡

 በዚህ ጥናት ከሽግግር (ሊሚናሊቲ) ጋር ተያይዞ የሚነሳው የባለጉዳዮች

ለውጥ (transformation) እና ባለጉዳይን ሽግግሩ ካመጣው ለውጥ ጋር

የሚያስተዋውቁ፣ የሚያግባቡና የሚያላምዱ ብልሃቶች ትኩረት አግኝተዋል፡፡

 ሽግግርን (ሊሚናሊቲን) በሰፊው የተመለከተ በመሆኑ በውስጡ ያሉ ሌሎች

ሽግግሮችንም ተመልክቷል፡፡

ደስታ አማረ “የሕይወት ዑደት (የወሊድ፣ የጋብቻና የሞት) ሥርዓቶች ክዋኔ

ትንተና በወሊሶ ሊበን ኦሮሞ” (2007 ዓ.ም)፡- ጥናቱ በፎክሎር ፒ.ኤች.ዲ ለማግኘት

የተጠና ሲሆን በዋናነት የወሊሶ ሊበን ኦሮሞ ማንነትና አተያይ ማሳያ ከሆኑት

የባህል ዘርፎች መካከል የወሊድ፣ የጋብቻ እና የሞት ጊዜ የቀብርና የሀዘን

ሥርዓቶች በውስጣቸው ከያዙት የተለያዩ ክዋኔዎች፣ ከሚፈጠሩባቸው የፎክሎር

ዘሮች፣ ተምሳሌቶች እና ከሚሰጡት ፋይዳና ከሕዝቡ ተሳትፎ አንጻር በመግለጽ እና

በመተንተን መቅረስ (ማቆየት) የሚል አላማ አለው፡፡ በመረጃ መሰብሰቢያነት

ምልከታና ተሳትፏዊ ምልከታ፣ ኢ-መደበኛ እና ከፊል ውስን የቃለ መጠይቅ

ዓይነቶችን እንዲሁም ቡድን ተኮር ውይይት ተግባራዊ መሆናቸው ተገልጿል፡፡

ዲጂታል ቪዲዮ፣ ፎቶ ካሜራና የድምጽ መቅረጫ የመረጃ መሰብሰቢያ መሳሪያዎች

ጥቅም ላይ እንደዋሉ በጥናቱ ተገልጿል፡፡

በዚህ ጥናት የሕይወት ሽግግር ሥርዓቶችን ከመዋቅር አንጻር ለመመደብ

ተሞክሯል፡፡ አንዲት እናት መውለዷን ተከትሎ ገላ አጠባ፣ ፀሐይ ማውጣት

እንዲሁም ከአራስ ቤት ወጥተው ወደ ጎረቤት እስከሚቀላቀሉ ድረስ ያለውን ጊዜ

የሽግግር ወቅት ይሉታል፡፡ በተጨማሪም በሠርግ ወቅት ጎልቶ የሚታየው ሙሽራው

ሙሽሪትን ይዞ ወደ ቤቱ ሲገባ የእንኳን ደህና መጣህ አቀባበል ሲደረግለት ለሴቷ

ግን ዘለፋ ይቀርብላታል፡፡ ይህም በሽግግር ወቅት ያለው የሕግ መጣረስ የሚታይበት

መሆኑን ማሳያ እንደሆነም ይገልጻሉ፡፡

ይህ ጥናት የሕይወት ሽግግር ሥርዓቶችን ያጠና በመሆኑ ከእኔ ጥናት ጋር

ቢመሳሰልም ጉዳዩን ያጠናንበት አንጻር ግን ይለያያል፡፡ ደስታ የሕይወት ሽግግር

ሥርዓቶችን የአከባበር ቅደምተከተል እና መዋቅር የተመለከቱ ሲሆን እኔ ደግሞ

በወቅቱ ያለውን የባለጉዳይ ሁኔታ እና ለውጥ ምን እንደሚመስል፣ የሽግግሮች የጋራ

ባሕርያትና ትዕምርቶችን የተነተነ በመሆኑ ይለያል፡፡ የተጠኝ ማኅበረሰብ ልዩነትም

ሌላው ተጠቃሽ ልዩነት ነው፡፡

ድርብወርቅ ብጹ፣ “የጉምዝ ብሔረሰብ ዋና ዋና የሕይወት ዘመን ዑደት ሸግግር

ደረጃዎች በማንዱራ ወረዳ” (2007 ዓ.ም)፡- ጥናቱ በፎክሎር ሁለተኛ ዲግሪ

ለማግኘት የተጠና ነው፡፡ ዋና አላማው በጉምዝ ብሔረሰብ የሚከወኑ ዋና ዋና

የሕይወት ዘመን ዑደት ሽግግር ደረጃዎች ሥርዓትን በማሳየት ከሚከወኑባቸው

አውዶች አንፃር የሚኖራቸውን ፋይዳ መለየት የሚል ነው፡፡ ከዚህ ዓላማ በመነሳት

የትንተና ክፍሉ የውልደት ሥርዓት (ቅድመ ውልደት፣ የውልደት ጊዜ እና ድህረ

ውልደት በሚል በወቅቱ የሚከናወኑ ባህላዊ ልማዶች በቅደም ተከተል ቀርበዋል፡፡

የጋብቻ ሥርዓቱን በተመለከተ ደግሞ በብሔረሰቡ የታወቁ የጋብቻ አይነቶች

ተብራርተውበታል፡፡ የመጀመሪያ የወር አበባ እና የወንድ ልጅ ግርዛት ሥርዓቶችም

የተለየ አከባበር እንዳላቸው ተመላክቷል፡፡ እንዲሁም የሀዘን እና የተስካር ሥርዓት

በብሔረሰቡ ምን እንደሚመስል ተገልጿል፡፡ በመጨረሻም በሥርዓቶቹ የሚከናወኑ

ልማዳዊ ድርጊቶች ትዕምርትነታቸው በሚል ርዕስ በብሔረሰቡ ልዩ ትኩረት

የሚሰጧቸው ትዕምርቶችን በመምረጥ ተንትነዋል፡፡

የድርብወርቅ ጥናት ትኩረት የሕይወት ሽግግር ሥርዓቶችን የአከባበር ቅደም

ተከተል መግለጽ ሲሆን የእኔ ጥናት ደግሞ የሽግግሮች የጋራ ባሕርያትን ማሳየት

ላይ ያተኩራል፡፡ የድርብወርቅ ጥናት የትንተና አካሄድም የውልደት ሥርዓትን

ቅደምተከተል (ቅድመ ውልደት፣ የውልደት ጊዜና ድህረ ውልደት) ባዩበት መንገድ

የጋብቻ እና የሞት ሥርዓቱን አላዩም፡፡ ይህም የጥናቱን የትንተና አካሄድ ወጥነት

እንዳይኖረው አድርጓል፡፡ ከሚጠኑት ማኅበረሰቦች ባህልና ሃይማኖት መለያየት

ጥናታችን የተለያየ አድርጎታል፡፡ ለምሳሌ በእኔ ጥናት ስለ አራስ ጥምቀት፣ ስለ

ክርስትና፣ ስለ ሥርዓተ ቁርባንና ሥርዓተ ምንኩስና ከሕይወት ሽግግር ሥርዓቶች

ጋር የታዩ ሲሆን በእሷ ጥናት ደግሞ ልዩ ትኩረት የተሰጣቸው የመጀመሪያ የወር

አበባ እና የወንድ ልጅ ግርዛት ሥርዓቶች ናቸው፡፡ በሌላ በኩል የእኔ እና

የድርብወርቅ ጥናት በተለይም በየሥርዓቶቹ የሚከናወኑ ልማዳዊ ድርጊቶች

ትዕምርትነት በማለት ከደረሱባቸው ግኝቶች መካከል በብዙ ቢለያይም፣ ተመሳሳይ

ነጥቦችንም አንስተዋል፡፡ ይህም የሕይወት ሽግግር ሥርዓቶች ውስጥ ያሉ

ትዕምርቶች ሁለንተናዊ የሆኑ የሰው ልጅ ባሕርያት የሚገለጡባቸው አጋጣሚዎች

መሆናቸውን አመላካች ነው፡፡

ጥላሁን ተሊላ፣ “የቱለማ ኦሮሞ መርሣ ወቅቶች ፎክሎር አውዳዊ ጥናት”፣ (2007

ዓ.ም)፡- የዚህ ጥናት ዋና አላማ በቱለማ ኦሮሞ በመርሣ ወቅቶች ያሉ ፎክሎሮችን

መተንተን የሚል ነው፡፡ ሁሉም የመርሣ ወቅት ከበራዎች ውስጥ የተለያዩ የፎክሎር

ዘውጎች እንደተገኙ እና ለመከበርም አውዶችን የሚፈልጉ መሆናቸው በጥናቱ

ተገልጿል፡፡ በመርሣ ወቅት ያለውን መፈጸም፣ በዘፈን መዝለፍና ማዋረድ፣ የብልግና

ቃላትን በአደባባይ እንደልብ መጠቀም፣ ስህተት ነው ያሉትን ሲነቅሱ መታየት

ይህም በከዋኞች ዕይታ ለዋቃ የሚገባውን ክብር መስጠት እንጅ ነውር አለመሆኑና

የመርሣው ወቅት መገለጫ መሆኑን ይገልጻሉ፡፡ የጥላሁን ጥናት ሽግግር

(ሊሚናሊቲ) ላይ ትኩረቱን በማድረጉ ከእኔ ጥናት ጋር ቢመሳሰልም በቱለማ ኦሮሞ

የጊዜ እና የቦታ እሳቤ ውስጥ በተመረጡ ባህሎች ውስጥ ያለውን ተግባራዊነት ያሳየ

ሲሆን የእኔ ጥናት ግን ሊሚናሊቲን ከሕይወት ሽግግር ሥርዓቶች አንጻር ያጠና

በመሆኑ ይለያል፡፡

ሥራዬ እንዳለው፣ “የሕይወት ዘመን ዑደት ሽግግር ደረጃዎች ሥርዓተ ክዋኔ

በፍኖተ ሰላም አካባቢ ከፎክሎር ክዋኔ ንድፈ ሀሳብ አንጻር”፣ (2005 ዓ.ም)፡- ጥናቱ

በፎክሎር ሁለተኛ ዲግሪ ለማግኘት የተካሄደ ሲሆን ዋና አላማው የሰው ልጅ ዋና

ዋና የሕይወት ዘመን ዑደት ሽግግር ደረጃዎችን ክብረ በዓልና በአከባበሩ ጊዜ

የሚጠቀሙባቸውን አገላለጾች በሚከወኑባቸው ማኅበረ-ባህላዊ አውድ በመተንተን

የፍኖተ ሰላምን አካባቢ ማኅበረሰብ እውቀት ለማሳየት፣ ለመግለጽና ለመተርጎም

የሚል ነው፡፡ ይህንን አላማ ከግብ ለማድረስ በሕይወት ሽግግሮች (ወሊድ፣ ጋብቻና

ሞት) ከተከወኑ ባህላዊ ክዋኔዎች መካከል ምርቃት እና ቃል ግጥሞች ላይ

በማተኮር ትንታኔ ተካሂዷል፡፡ በጥናቱ ግኝት ላይ እንደተጠቀሰው በሕይወት ዘመን

የሽግግር ዑደቶች ዙሪያ የሚከበሩ ክብረ በዓላት ከማኅበረሰቡ የእምነትና የአምልኮ

ሥርዓት እና መልካም እሴቶች ጋር የተቆራኙ መሆናቸው፤ የእርስ በእርስ ግንኙነት

ማጠንከሪያ፤ የማኅበረሰቡ አመለካከት መግለጫ አጋጣሚዎች፤ ግላዊ ማንነትና

ማኅበራዊ ደረጃ ማሳያ እንዲሁም ስነ-ልቦናዊ እርካታ ማስግኛ መሆናቸው

ተገልጿል፡፡

የጥናቱ ዋና ትኩረት የክዋኔዎችን ቅደም ተከተል መግለጽና የሕይወት ዑደቶችን

አከባበር በተናጠል መመልከት ነው፡፡ እንዲሁም ከሚከወኑ በርካታ ባህላዊ ክዋኔዎች

መካከል ምርቃቶችን እና ቃል ግጥሞችን ብቻ በመተንተን የማኅበረሰቡን አጠቃላይ

አስተሳሰብ፣ እውቀት፣ ፍልስፍና ምን እንደሚመስል ድምዳሜ የሰጠ በመሆኑ

በቁንጽል መረጃ ማኅበረሰብን ለመግለጽ የሞከረ ነው፡፡ በተጨማሪም ይህ ጥናት

የሕይወት ሽግግር ሥርዓቶችን ከማኅበረሰቡ አንጻር የተመለከተ ነው፡፡ የአሁኑ ጥናት

ግን በመጀመሪያ የሕይወት ሽግግሮች ከባለጉዳዮች ለውጥና ከራሳቸው ተፈጥሯዊ

ባሕርይ አንጻር ያጠና በመሆኑ፣ ሁለተኛ የሕይወት ሽግግሮችን የአከባበር ቅደም

ተከተል ሳይሆን የጋራ ጉዳዮች ላይ ያተኮረ በመሆኑ ይለያል፡፡ በመሆኑም የሕይወት

ሽግግሮች ባለጉዳዮችን ለጭንቀትና ለግራ መጋባት የሚዳርጉባቸውን ሁኔታዎች፣

በወቅቱ የሚፈጸሙ ሥርዓቶች ለባለጉዳዮች ያላቸውን ፋይዳ፣ ባለጉዳዮች

ስለሚያካሂዷቸው ለውጦች እንዲሁም የጋራ ባህሪያትንና ትዕምርቶችን የተነተነ

በመሆኑ ከቀደመው ይለያል፡፡ በአጠቃላይ ቀዳሚው ጥናት የሕይወት ሽግግር

ሥርዓቶችንና በወቅቱ የተከወኑ አገላለጾችን ይዘት የተነተነ ሲሆን፣ ይህ ደግሞ

ከባለጉዳዮች ሽግግርና ለውጥ ጋር አስተሳስሮ አጥንቷል፡፡

መሰለ ሙሉጌታ፣ “ባህላዊ የወሊድና የገለብ ስነ-ሥርዓት ፎክሎራዊ ገጽታ በአክሱም

ከተማ የክርስትና እምነት ተከታዮች”፣ (2000 ዓ.ም)፡- ይህ ጥናት በአክሱም

የክርስትና ተከታዮች የሚያከናውኗቸውን የወሊድና የገለብ ስነ-ሥርዓቶች

በመመርመር የስነ-ሥርዓቶችን አጠቃላይ ገጽታ ማሳየት፣ በአክሱም የክርስትና

እምነት ተከታዮች የወሊድና የገለብ ስነ-ሥርዓቶች የሚደረጉበትን ሁኔታና ምክንያት

ማመልከት፣ የወሊድና የገለብ ስነ-ሥርዓቶች ከማርያም ጋር የተገናኙበትን ሁኔታና

ምክንያት መግለጽ፣ በወሊድና የገለብ ስነ-ሥርዓቶች ላይ ልዩ ልዩ ምግቦችና

መጠጦች የሚዘጋጁበትን ምክንያት መግለጽ፣ በወሊድና በገለብ ስነ-ሥርዓቶች ላይ

የሚታዩትን የፎክሎር አይነቶችና ጠቀሜታ ማሳየት የሚሉ ዝርዝር አላማዎች

አሉት፡፡

በጥናቱ ማጠቃለያ እንደተገለጸው በአክሱም የሚኖሩ የክርስትና እምነት ተከታዮች

ከወሊድ ጋር ተያይዘው የሚከናወኑ ሥነ ሥርዓቶች የወሊድ እና የገለብ ተብለው

በሁለት ይከፈላሉ፡፡ እነዚህም ከወሊድ በፊት በሴትዮዋ የእርግዝና ወቅትና በምጥ

ጊዜ፣ ከወሊድ በኋላም በመጀመሪያው እለት፣ በሰባተኛውና በስምንተኛው ቀን

በእናትየዋ፣ በአዋላጆችና በማኅበረሰቡም ጭምር የሚፈጸሙት ስነሥርዓቶች ተብለው

ቀርበዋል፡፡ በእርግዝና ወቅት የሚፈጸሙት የነፍሰ ጡሯ ምጥ እንዳጠነክር እና

ጽንሱ እንዳይጎዳ የሚያስችሉ፣ ምጡ ከጀመረ በኋላ የሚፈጸሙት ደግሞ ምጡ

እንዲቀል እና በሰላም እንድትገላገል ያስችላሉ ተብለው የሚታመንባቸው እምነታዊ

ድርጊቶች ናቸው፡፡

በምጥ ወቅት የተገኙ ሰዎች ማርያም የነፍሰጡሯን ማህጸን እንድትከፍትላቸው

የሚለምኑ ሲሆን፣ ማርያምን የሚለምኑበት ምክንያት በመውለድ የተፈተነች፣

ልመናም የምትሰማ ርህርህት፣ የወላድን ማህጸን እንድትፈታም ስልጣን የተሰጣትና

ቃል ኪዳንም የተገባላት በመሆኗ እንደሆነ ተገልጿል፡፡ ከዚህም በተጨማሪ በማዋለጃ

ቤቱ ውስጥ ሊኖሩ የሚገባቸው ሰዎች በጾታ፣ በእድሜና በባሕርይ እንደሚወሰን፣

ተመርገውና ታስረው የተቀመጡ እቃዎችም እንዲከፈቱና እንዲፈቱ እንደሚደረግ፣

መውለድን የሚጻረሩ መናፍስትም ማባረሪያ (መከላከያ) መለማመኛ

እንደሚደረግላቸው ተጠቁሟል፡፡

ነፍሰ ጡሯ ከወለደች በኋላም ከእትብት አቆራረጥ፣ ከእንግዴ ልጅ አቀባበር ሂደት

ጋር ተያይዘው የተከወኑ ስነ ሥርዓቶች ከልጁ የወደፊት ሕይወት ጋር የተገናኘ

መሆኑም ተጠቁሟል፡፡ በአጠቃላይ በወሊድና በገለብ ስነ ሥርዓቶች ላይ እንጀራ፣

ቂጣ፣ ገንፎ፣ ከማሽላና ከሽንብራ የተዘጋጀ ቆሎ፣ ጠላና አረቄ የሚዘጋጁ መሆናቸው

ተጠቁሟል፡፡ በስነ ሥርዓቶች ላይ እንደ ሊጀንድ፣ ሀገረሰባዊ እምነት፣ ሀገረሰባዊ

ዘፈንና ጭፈራ፣ ቃል ግጥምና ሀገረሰባዊ የመገልገያ እቃዎች መኖራቸውንና

ጠቀሜታዎች እንዳሉት ተገልጿል፡፡

ከላይ የተቃኘው ጥናት ከእኔ ጥናት ጋር ሲነጻጸር የወሊድን ስነ ሥርዓት ብቻ

የተመለከተ በመሆኑ በመጠነ ርዕይ ጠባብ ነው፡፡ በተጨማሪም ቀድመው

እንደቀረቡት ጥናቶች ሥነ ሥርዓቶችን መግለጽ ላይ ያተኮረ ነው፡፡ የእኔ ጥናት

ደግሞ ከወሊድ በተጨማሪ የጋብቻና የሞት ሥርዓተ ክዋኔዎችና የባለጉዳይን

ሽግግርና ለውጥ የተመለከተ ነው፡፡ በተጨማሪም በሽግግር ሥርዓቶች የሚገለጡ

የጋራ ባሕርያት እና ትዕምርቶች የተነተነ በመሆኑ እንዲሁም በተጠኝ ማኅበረሰብም

የተለየ ነው፡፡

Guday Emirie፡- “Early Marriage and Its Effects on Girls’ Education in Rural

Ethiopia: The Case of Mecha Woreda in West Gojjam, North-Western

Ethiopia”, (2005). ይህ ጥናት በማኅበራዊ ሳይንስ ፋኩሊቲ፣ በማኅበራዊና ባህላዊ

ስነ ሰብ (Social and Cultural Anthropology) የዶክትሬት ዲግሪ ለማግኘት

የተካሄደ ነው፡፡ ዋና አላማው በምዕራብ ጎጃም ዞን፣ በሜጫ ወረዳ በተመረጡ የገጠር

ቀበሌዎች የሴት ልጅ ያለእድሜ ጋብቻ በመደበኛ ትምህርታቸው ላይ ያለውን

ተጽዕኖ ማሳየት ላይ ያተኮረ ነው፡፡

በሥርዓተ ጾታ ጉዳዮች በዋናነት በሴቶች ያለእድሜ ጋብቻና ትምህርት ዙሪያ

የተካሄዱ ጥናቶችን ንድፈ ሀሳባዊ አተያዮች መኖራቸውን መቃኘት፤ በተጠኝው

አካባቢ ያለ ዕድሜ ጋብቻ እንዲጠናከርና ማኅበራዊ ተቀባይነት እንዲኖረው ያደረጉ

መሰረታዊ ተፈጥሯዊና አውዳዊ ምክንያቶችን መፈተሽ፤ ያለእድሜ ጋብቻ በሴት

ልጆች ጤንነት፣ ትምህርት፣ ስነ ልቡናዊ ደህንነት፣ በቤተሰብ እና በአጠቃላይ

በማኅበረሰቡ ላይ ያሳደረውን ተጽዕኖ መመርመር፤ በተጠኝው አካባቢ ያለውን

ያለእድሜ ጋብቻ ሁኔታና የመደበኛ ትምህርት ተደራሽነትን በመዳሰስ ያለእድሜ

ጋብቻ ሴቶች መደበኛ ትምህርታቸውን ለመከታተልና ለስኬት ለመብቃት ያለው ጫና

ምን ያህል እንደሆነ ማመላከት፤ ያለእድሜ ጋብቻን አሉታዊ መልክ በማሳየት ሴቶች

ትምህርት እንዲያገኙ የሚያስችሉ አካባቢያዊ መፍትሔዎችን መጠቆም የሚሉ

አምስት ዝርዝር አላማዎችም አሉት፡፡

በጥናቱ መደምደሚያ ያለእድሜ ጋብቻ የሚፈጸምባቸው መሰረታዊ ምክንያቶች፣

ማኅበረ-ባህላዊ እሴቶችና የሥርዓተ ጾታ እሳቤ፣ ያለእድሜ ጋብቻ ዋና ዋና ውጤቶች

በሚሉ ርዕሰ ጉዳዮች ስር ተብራርተው ቀርበዋል፡፡ በመሆኑም ያለዕድሜ ጋብቻ

የተጋቢ ቤተሰቦች ሀብት ለማካበት፣ የልጆችን የወደፊት ሕይወት ለማስተካከል፣

ተጨማሪ የእርሻ መሬት ለማግኘት፣ ዘርን ለማብዛት (ልጅን እንደ ሀብት

በመቁጠር)፣ በአንድ የሠርግ ድግስ ሌሎችን ታናናሾችን ለመዳር ከሚወጣ ወጭ

ለማረፍ ሲባል ያለዕድሜ ጋብቻ በስፋት የሚፈጸምባቸው ምክንያቶች ናቸው፡፡

ለጋብቻና ለሥርዓተ ጾታ ያለ ማኅበረ-ባህላዊ አመለካከት ያለ ዕድሜ ጋብቻ በስፋት

እንዲከናወን አድርጓል ይላሉ፡፡ ሴት ልጆችን ከጋብቻ በፊት ከሚደረግ የግብረ ስጋ

ግንኙነት ለመጠበቅ፣ የሴት ልጆች የስራ ድርሻ ለማስተዋወቅና የሥርዓተ ጾታ

ጉዳዮችን ለማጠንከርና ለማስጠበቅ ሲባል እንደሚፈጸም ጠቁመዋል፡፡

ያለ እድሜ ጋብቻ የራሱ የሆኑ ውጤቶች እንዳሉትና እነሱም ከሴቶች የልጅነት

እርግዝና እና ደጋግሞ መውለድ ምክንያት ለአካላዊና ለስነ ልቡናዊ ችግሮች

መዳረግ፣ በዚህ ምክንያት በተለያዩ ኢኮኖሚያዊና ማኅበረ ፖለቲካዊ ጉዳዮች ላይ

እንዳይሳተፉ ከማድረግ ባሻገር በአጠቃላይ ማኅበረሰቡ ኢኮኖሚ ላይ አሉታዊ ተጽዕኖ

አሳድሯል ይላሉ፡፡ አለመማር፣ ፍች፣ ሴተ ላጤነት እና ድህነት እንዲሁም ሌሎች

ግላዊና ማኅበራዊ ውጤቶች እንዳስከተለ ጠቁመዋል፡፡

የGuday ጥናት ይህም የተጠናበትን ዓላማ ከግብ አድርሷል፡፡ በተለይም የጋብቻ

ሽግግርን አስጨናቂና ግራ አጋቢ የሚያደርጉ ሁኔታዎችና ከዚህ የሚነሱ ግላዊና

ማኅበራዊ ቀውሶች የተመለከትን በመሆናችን ከእኔ ጥናት ጋር ይዛመዳል፡፡ ሆኖም

የእኔ ጥናት የሕይወት ሽግግር ሥርዓቶችን በመያዝ የተገለጡ ማኅበራዊ እውቀቶችን

ያሳየ በመሆኑ፣ ጋብቻን የተመለከትንበት አንጻር የተለያየ ከመሆኑ በተጨማሪ

የወሊድና የሞት ሽግግርን የተመለከተ በመሆኑ እና አሉታዊ ውጤቶችን ብቻ

ሳይሆን ሽግግሩም ሆነ ውጤቱ/ለውጡ አሉታዊ እንዳይሆን የሚፈጽሟቸውን ባህላዊ

ሥርዓተ ክዋኔዎችን የተመለከተ በመሆኑ ይለያል፡፡ ይህም ከትምህርት ክፍላችን

መለያየት የመጣ የአጠናን ልዩነት መሆኑን ያስረዳል፡፡

Matthijs Kalmijn, Marriage Rituals as Reinforcers of Role Transitions:

An Analysis of Weddings in the Netherlands, (2004). ይህ ጥናት በዋናነት

የጋብቻ ሥርዓተ ክዋኔ እንዴት የሚና ሽግግር ማድረጊያ እንደሆነ ለማሳየት

በኒዘርላንድ በተለመዱ ሦስት የጋብቻ ዓይነቶች ላይ ያተኮረ ነው፡፡ በከፍተኛ ድግስ፣

በቤተ እምነት እና በጫጉላ ሽርሽር ብቻ የሚካሄዱ የጋብቻ አይነቶችን በመውሰድ

የሠርግ ስነ ሥርዓት እንዴት የሚና ሽግግር ማድረጊያ እንደሆነ ያሳየ ጥናት ነው፡፡

ይህንን በማሳየት ሂደት ሁለት መላምቶች ተፈትሸዋል፡፡ የመጀመሪያው መላምት

የሠርግ ስነ ሥርዓት ሙሽሮች ለሚያካሂዱት የሚና ሽግግር ባይተዋር በመሆናቸው

የሚሰማቸው ጥርጣሬ እንዲቀንስ ያደርጋል የሚል ሲሆን ሙሽሮች (በተለይም

ከጋብቻ በፊት አብረው ይኖሩ ከነበረ) ወደ ጋብቻ ግንኙነት ሲሸጋገሩ የተለየና አዲስ

አይሆንባቸውም፡፡ በስነ ስርዓቱ ለሚከናወኑ ማኅበራዊ ደንቦች ትኩረት አይሰጡም፡፡

በአጠቃላይ ጥንዶች ለሽግግሩ እንግዳ ባለመሆናቸው ትልቅ ድግስ እንደማይደግሱ

እና በቤተ ዕምነቶችም ለመጋባት እንደማይፈልጉ ገልጸዋል፡፡

ሁለተኛው መላምት ለጋብቻ ሽግግር የሚፈጸም የሠርግ ስነ ሥርዓት በብዙ

ማኅበራዊ ደንቦች የታጠረ ነው የሚል ነው፡፡ ከደንቦች መካከል ጋብቻውን ስለፈጸሙ

ሰዎች፣ ጋብቻው ስለሚፈጸምበት ጊዜ፣ ስለሚያገቡት ሰው ማንነት፣ ከጋብቻ በፊት

አብሮ ስለመኖር በመሳሰሉ ጉዳዮች ላይ የሚጣሉ/የሚደረጉ የሕግ እገዳዎች ዋና

ዋናዎቹ ናቸው፡፡ እነዚህ ደንቦች በራሳቸው በሙሽሮች፣ በጓደኞቻቸው፣

በቤተሰቦቻቸው እንዲሁም በማኅበረሰባቸው እና በቤተ ዕምነቶቻቸው ውስጥ የሰረጹ

ናቸው ይላሉ፡፡ የባህላዊ ደንቦች መኖር አዎንታዊና አሉታዊ ሕጎች እንዲኖሩ

ከማድረጉም ባሻገር የሰርጉ ዕለትም ዋናው የሙሽሮችን የወደፊት እጣ ፋንታ

መወሰኛ ተደርጎ ይወሰዳል፡፡ የሰርጉ ሥነ ሥርዓት ሙሽራውና ሙሽሪት የትዳር

አጋራቸውን ለጓደኞቻቸውና ለዘመድ አዝማዳቸው የሚያስተዋውቁበት እና አብረው

መኖር የሚጀምሩበት ወግ ማዕረግ መሆኑን የሚያበስሩበት መሆኑን ገልጸዋል፡፡

ሌላው የሠርግ ሥነ ሥርአትን አስፈላጊ የሚያደርገው ሙሽሮች የሚና ሽግግር

ማድረጋቸውን ማረጋገጫ በመሆኑ ነው ይላሉ፡፡ አንዳንድ ሙሽሮች ሶስተኛ ወገን

በመጠቀም የተሻለ እውቅና ይፈጥራሉ፡፡ ልማዳዊ ማኅበረሰቦች ደግሞ ከከተማ ሰዎች

በተሻለ የሙሽሮች ወላጆች እና ጓደኞች ለጋብቻው በማዘጋጀትና እርግጠኛ እንዲሆኑ

በማድረግ ሚናቸውን ይወጣሉ፡፡ ሙሽሮች በሠርግ ስነ ሥርዓት የሚና ሽግግር

ማድረጋቸውን ለሙሽሮች ብቻ ሳይሆን ለወላጆችም ጭምር እውቅና ይፈጥራል፡፡

ይህም ሲባል አንድ ግለሰብ ጋብቻ ለመመስረት ሲወስን የሚያሳስበው የእጮኛ ጉዳይ

ብቻ ሳይሆን የሠርግ ሥነ ሥርዓቱ ድግስ ጭምር ስለሆነ ጉዳዩ ቤተሰቡን

ይመለከታል፡፡ ይህ ሀሳብ ደግሞ የክዋኔው ባለጉዳይ ሙሽራው ብቻ ሳይሆን

በዙሪያው ያሉ ሰዎች ጭምር መሆናቸውን ያሳያል (Kalmijn, 2004; 585)፡፡

የጥናቱ መረጃ የተወሰደው በኒዘርላንድ ማኅበረሰብ ላይ ከተካሄደ የዳሰሳ ጥናት ላይ

እንዲሁም በስልክ በተደረገ ቃለ መጠይቅ አማካኝነት መሆኑ፤ ትንተናውም መጠናዊ

ዘዴን የተከተለ ነው፡፡ የእኔ ጥናት ደግሞ መረጃው የተሰበሰበው የሕይወት ሽግግር

ሥርዓቶች ከሚከናወኑባቸው አውዶች፣ በአውዳቸው መገኘት ያልቻሉትን ደግሞ

በቃለ መጠይቅ እና በተተኳሪ ቡድን ውይይት አማካኝነት በመሆኑ፣ አውዱ

ዓይነታዊ ዘዴን የተከተለ በመሆኑ እና ወሊድን፣ ጋብቻን እና ሞትን የተመለከተ

በመሆኑ ከቀዳሚው ጥናት ይለያል፡፡

Michio Kitahara, A Function of Marriage Cermoney, (1974). ይህ ጥናት

የሠርግ ሥነ ሥርዓት ባለጉዳዩ ወሳኝ ለውጥ የሚያካሂድበት ነው የሚል መላምት

አለው፡፡ በመስኩ የተካሄዱ ጥናቶች ላይ ቅኝት በማድረግ፣ የሕይወት ሽግግሮች

ሰዎች በኃይል የአመለካከት ለውጥ የሚያመጡባቸው እንደሆኑ ጠቁመዋል፡፡ የአንድ

ሰው የሕይወት ዘመን በግልጽ በሚታዩና በሚቆጠሩ ልዩ ልዩ ደረጃዎች የተሞላ

ነው፡፡ ባለጉዳዩንም በእያንዳንዱ ደረጃዎች ማኅበረሰቡ የፈጠራቸውን አመለካከቶች

ለማዳበር ያግዘዋል፡፡

ይህ ጥናት የሰው ልጅ አመለካከት እና ማኅበራዊ አካባቢው የማይነጣጠሉ የአንድ

ሳንቲም ሁለት ገጽታዎች ናቸው የሚል ማጠቃለያ ሀሳብ አለው፡፡ አመለካከት

የሚቀየረው ባለጉዳዩ ለማኅበራዊ አካባቢው ባለው መረዳት እና ከእያንዳንዱ

ደረጃዎች የሚጠበቁ ከማኅበራዊ አካባቢ የመነጩ ደንቦችን ሲቀበል ነው፡፡ የተወሰኑ

የማኅበረሰብ ደንቦች ግለሰቡ ካለበት ደረጃ ሊመነጩ ይችላሉ፡፡ እነዚህም ደንቦች

የራሳቸው አመለካከት እስከሚመስሉ ድረስ አእምሯቸው ውስጥ ይሰርጻሉ፡፡ ለምሳሌ

አንዲት ያላገባች ሴት ስለራሷ፣ ስለ ወላጆቿ፣ ስለጾታዊ ባሕርይ፣ ስለ ሕይወት

ከማኅበራዊ ደንቦች የመነጨ ግን የራሷ የሆነ አመለካከት ሊኖራት ይችላል፡፡ አንድ

ግለሰብ በሕይወት ሽግግሮች ምክንያት ወደ ቀጣዩ ደረጃ ሲሸጋገር አዲስ ማኅበራዊ

አካባቢና አዲስ አመለካከት ይገጥመዋል፡፡ በወቅቱ በሚከናወኑ ሥነ ሥርዓቶችም

አሮጌውን አመለካከት አውልቆ ጥሎ አዲሱን እንዲቀላቀል ያግዙታል፡፡ በመሆኑም

የሕይወት ሽግግሮች አንድን ግለሰብ ከነበረበት ደረጃ ወደ ቀጣዩ የማድረሻ መንገዶች

ሲሆኑ ባለጉዳዩ ከማኅበራዊ አካባቢው አዲስ አመለካከት እንዲያዳብር የማድረግ

አቅም አላቸው፡፡ የድሮ አመለካከቱን በአዲስ ሲተካና እሱኑ ሲያዳብር ባለጉዳዩም ሆነ

ማኅበረሰቡ የሽግግሩን አላማ ከግብ አደረሰ ማለት ነው፡፡

የጋብቻ ዋናው ጉዳይ ከጾታዊ ባሕርያትና ደንቦች ጋር የተያያዙ የአመለካከት

ለውጦችን ማምጣት ነው፡፡ እነዚህም ለውጦች በሚከተሉት ነጥቦች ይታያሉ፡፡

የመጀመሪያው የጋብቻ ስነ ሥርዓት አንዱ ተግባር ግለሰቡን በጾታዊ ባህሪው ላይ

ለውጥ እንዲያካሂድ መርዳቱ ሲሆን ሌላው ደግሞ የጥንዶች አብሮነት እንዲቀጥል

በመካከላቸው ነጻነት መፍጠር መቻሉ እንደሆነ ይገለጻል፡፡ በአጠቃላይ የጥናቱ

ውጤት እንደሚያሳየው የሠርግ ስነ ሥርዓት ሌላው ተግባር በአዲሱ ሕይወት

የተለየ የባሕርይ መገለጫ የሆነ ጠበቅ ያለ ጾታዊ ግንኙነት የሚጠበቅና የሚያስፈልግ

መሆኑን ያረጋገጠ ነው (Kitahara, 1974)፡፡

ጥናቱ ተመሳሳይ የሆኑ ጉዳዮች ላይ የተጠኑ ቀደምት ጥናቶችን በመቃኘት ትንተና

ማካሄድ ላይ እንጅ ሥርዓተ ክዋኔዎችን ከግምት ውስጥ አላስገባም፡፡ የእኔ ጥናት

ግን መነሻ እና መድረሻ የሕይወት ሽግግር ሥርዓተ ክዋኔዎች (ወሊድ፣ ጋብቻ እና

ሞት) ያጠቃለለ ከመሆኑም በተጨማሪ በሽግግሩ ምክንያት በባለጉዳዮች ላይ

የሚከሰቱ ለውጦች እና እነሱን ለማጀብ የሚከወኑ ሥርዓቶችን መመርመር ላይ

ያነጣጠረ ነው፡፡

በአጠቃላይ ከላይ የቀረቡት የሕይወት ሽግግር ሥርዓቶችን (ወሊድ፣ ጋብቻና ሞት)

አጠቃለው ያጠኑት ጥናቶች ትኩረት የሥርዓተ ክዋኔዎችን የአከባበር ቅደም ተከተል

መግለጽ ላይ ነው፡፡ በተናጠል ያጠኑት ደግሞ መረጃውን የሰበሰቡት ከሚከወንበት

አውድ ውጭ ነው፡፡ በአጠቃላይ ከላይ ቅኝት ከተካሄደባቸው ቀደምት ጥናቶች

በሚከተሉት ነጥቦች ይለያል፡፡ የመጀመሪያው የሕይወት ሽግግር ሥርዓቶችን ቅደም

ተከተላዊ አከዋወን የዘረዘረና የገለጸ ሳይሆን የሽግግር (ሊሚናል) ወቅት ክዋኔዎችን

ከባለጉዳዮች አንጻር ያጠና በመሆኑ ይለያል፡፡ ሁለተኛው ነጥብ የሕይወት ሽግግር

ሥርዓቶችን (ወሊድ፣ ጋብቻ እና ሞት) በተናጠል ሳይሆን የጋራ የሆኑ ጉዳዮችን

ያጠና በመሆኑ ይለያል፡፡ ሶስተኛው በሕይወት ሽግግር ሥርዓቶች ወቅት የሚገለጡ

የጋራ ትዕምርቶችን የተነተነ በመሆኑ ከቀደሙት ጥናቶች ይለያል፡፡

የሕይወት ሽግግሮች በባለጉዳዮች ላይ የሚያስከትሏቸውን ልዩ ልዩ ለውጦችና

ለውጦችን የሚያላምዱ ክዋኔዎች ላይ ትኩረት በማድረግ የተጠና በመሆኑ አዲስነት

አለው፡፡ መረጃዎች በሚከወኑባቸው ማኅበረ-ባህላዊ አውዶች ተሰብስበው የትምርታዊ

መስተጋብር፣ የተግባራዊ- መዋቅራዊ እና የፍካሬ ልቡናዊ ንድፈ ሀሳቦችን በመደገፍ

የተነተነ መሆኑም ሌላው ጥናቱን አዲስ የሚያደርገው ጉዳይ ነው፡፡ በአጠቃላይ

የሕይወት ሽግግር ሥርዓቶችን ከባለጉዳዮች ሁኔታ ጋር አስተሳስሮ ያጠና ባለመኖሩ

ይህንን ጥናት ማካሄድ አስፈልጓል፡፡

ምዕራፍ ሦስት

የጥናቱ ስነ ዘዴ

የጥናት ስነ ዘዴ ምርምሩ ይዞት የተነሳው ዓለማ ከግብ የሚደርስበት ሥርዓት ያለው

መንገድ ወይም ሂደት ሲሆን ጥናቱ እንዴት እንደሚካሄድ/ እንደተካሄደ የሚያስረዳ

ሳይንስ መሆኑን የመስኩ ምሁራን ይገልጻሉ (Kothari, 2004)፡፡ ይህ ጥናትም

ዓላማዎችን ከግብ ለማድረስና የምርምር ጥያቄዎችን ለመመለስ የተመራባቸውና

የተከተላቸው ስነ ዘዴዎች አሉ፡፡ እነሱም የጥናቱ ዓይነት፣ የመስክ አተገባበርና

የመረጃ አሰባሰብ፣ የመረጃ ምንጮችና አሰባሰብ፣ የመረጃ መሰብሰቢያ ዘዴዎችና

የመሰብሰቢያ አንጻሮች፣ የናሙና አመራረጥ ዘዴ፣ የመረጃ መሰብሰቢያ መሳሪያዎች፣

የመረጃ መተንተኛ ዘዴዎች እና በመረጃ ስብሰባ ወቅት ያጋጠሙ ችግሮችና

የተወሰዱ ጊዜያዊ መፍትሔዎች በሚሉ ንዑሳን ርዕሶች ተሰናድተው ቀርበዋል፡፡

3.1. የጥናቱ ዓይነት

በኢንተርፕሬቲቪስት (Interpretivist) አተያይ ከሚጠኑት ጉዳዮች መካከል

ትዕምርታዊ መስተጋብርን (Symbolic Interactionism) የተከተለ በመሆኑ በዓይነቱ

ዓይነታዊ (Qualitative) ዘዴው ደግሞ ኢትኖግራፊያዊ ነው፡፡ ኢትኖግራፊያዊ ዘዴ

የሚጠናውን ቡድን አኗኗርና ባህል ለማጥናት ለወራት አብሮ በመኖር፣ ከቡድኑ ጋር

አብሮ በመሳተፍ፣ ስለ ባሕርይው ምልከታ በማድረግ፣ ማስታወሻ በመያዝ፣ ቃለ

መጠይቅ በማድረግ፣ በመተንተንና በመጨረሻም ሪፖርት በመጻፍ ላይ (በመስክ ስራ

ላይ) ያተኮረ የምርምር ዘዴ ነው (Berger and Del Negro, 2002, Creswell,

2003; 14)፡፡

ይህ ዘዴ ጥናቱ ሲካሄድ በወሊድ፣ በጋብቻ እና በሞት ሽግግር ወቅት የሚፈጸሙ

ሥርዓተ ክዋኔዎችን በተፈጥሯዊ መቼት መሰብሰብ አስችሏል፡፡ በተፈጥሯዊ

መቼታቸው መገኘት ያልቻሉት ደግሞ በቃለ መጠይቅ ዘዴ ተሰብስበዋል፡፡ በነዚህ

መንገዶች የተሰበሰቡ መረጃዎችም በትንተናው ሂደት የተጠኝው ማኅበረሰብ ድምጽ

እንዲሰማ አግዟል፡፡ በዋናነት በጋብቻ እና በሞት ሽግግር ወቅት የሚከናወኑ

ሥርዓቶችን ከሙሽሮች ጋር አያይዠ ለመመርመር በሠርግ ቤቶች ተገኝቼ ባህላዊ

ክዋኔዎችንና የባለጉዳዮችን ስሜት በቀጥታ መመልከት ችያለሁ፡፡ በቀጥታ ጉዳዮች

ሲከወኑ ከመመልከት ባሻገር ከባለጉዳዮች ለክዋኔዎች የሚሰጧቸውን ፈጣን

መልሶች ማጤን አስችሏል፡፡ እነዚህን መረጃዎች ደጋግሜ በመከለስ እና

ትክክለኛነታቸውን በመመዘን በርዕሰ ጉዳይ (ወሊድ፣ ጋብቻ እና ሞትን የሚመለከቱ

በማለት) አደራጅቻቸዋለሁ፡፡

እንዲሁም በሕይወት ሽግግሮች ወቅት የሚያከናውኗቸውን ሥርዓቶች በመመልከት፣

በመሳተፍ፣ በመጠየቅ፣ በመመርመር አስተሳሰባቸውንና እውቀታቸውን መግለጽ፣

መተርጎምና ማብራራት ተችሏል፡፡ በተጨማሪም በሥርዓተ ክዋኔዎች ውስጥ ያሉ

ትዕምርቶችን ለመረዳት፣ እርስበርስ ያላቸውን መስተጋብር በመመርመር ፍችዎችን

መለየትና መተርጎም ተችሏል፡፡

3.2. የመስክ ሥራ አተገባበርና የመረጃ አሰባሰብ

የዚህን ጥናት አላማ ከግብ ለማድረስ አስፈላጊ የሆኑ መረጃዎችን ለመሰብሰብ አራት

ዙር የመስክ ሥራዎች ተከናውነዋል፡፡ የመጀመሪያው ዙር መስክ ለኮርስ ማሟያ

ንዑሳን ጥናቶችን ለማካሄድ ሲባል በተካሄደ የመረጃ ስብሰባ ጎን ለጎን የተከናወነ

ነው፡፡ በዚህም የጥናቱ ርዕሰ ጉዳይ የሆነው የሕይወት ሽግግር ሥርዓቶች በአሁኑ

ወቅትም እየተፈጸሙ መሆናቸውን ማረጋገጥ ችያለሁ፡፡ ሆኖም የሁለተኛ ዲግሪ

መመረቂያ ጽሑፌ በዚህ ዙሪያ የተካሄደ በመሆኑ፣ ለዚህ ደረጃ የሚመጥኑ ጽንሰ

ሀሳቦችን ለመፈለግ፣ አዲስነታቸውን ለማረጋገጥና ከጉዳዩም ጋር አብረው የሚሄዱ

መሆናቸውን እንዳጤንና ትልመ ጥናት እንድሰራ አግዞኛል፡፡ ከትልመ ጥናት

ተቋቁሞ በኋላ ሦስት ዙር የመስክ ክንውኖች ተካሂደዋል፡፡

የመጀመሪያውን ዙር (ከነሐሴ 11/2011 ዓ.ም እስከ መስከረም 17/2012 ዓ.ም)

መስክ ለመተግበር ከአዲስ አበባ ወደ ፍኖተ ሰላም በቀን 3/12/2011 ዓ.ም በመኪና

ጉዞየን አደረግሁ፡፡ በመቀጠል ወደ ምዕራብ ጎጃም ዞን እና ወደ ጃቢ ጠህናን ወረዳ

ባህል እና ቱሪዝም ጽ/ቤት በመሄድ ራሴን እና የሄድኩበትን ዓላማ በሚመለከት

ከባለሙያዎች ጋር ትውውቅ አደረግሁ፡፡ በመቀጠል ተጠኝ ቀበሌዎችን በመምረጥና

ወደ ቦታው በመሄድ ቁልፍ መረጃ ሰጪዎችን የመምረጥ፣ የመተዋወቅና መልካም

ግንኙነት የመፍጠር ሥራ ሠርቻለሁ፡፡ በተጨማሪም ጥናቱ በቀጥታም ይሁን

በተዘዋዋሪ የሚመለከታቸው የጤና፣ የግብርና፣ የትምህርት፣ የሴቶች፣ ወጣቶችና

ህጻናት ቢሮ ባለሙያዎችን በማግኘት ስለወረዳው መልክዓ ምድራዊና ማኅበረ ባህላዊ

ዳራ፣ ከሠርግ ሽግግር ጋር ተያይዘው የሚመጡ ማኅበራዊ እና ኢኮኖሚያዊ ችግሮች

ዙሪያ በቃለ መጠይቅ አማካኝነት መረጃ መሰብሰብ ችያለሁ፡፡

በተለያየ የሕይወት ደረጃ እና ሙያ ውስጥ ከሚገኙ ሴቶች ጋር ቃለ መጠይቅ

በማካሄድ ዋናውን መረጃ መሰበብሰብ ጀመርሁ፡፡ ከዚህ በተጨማሪም ልጅ ለመዳር

ያሰቡ ሰዎችን አግኝቼ ለሠርጉ እንደምሄድ ቀጠሮ መያዝ ችያለሁ፡፡ በዚህ ወቅትም

ሁለት አራስ ጠይቄያለሁ፤ አንድ ለቅሶ ላይ ተገኝቼም ክዋኔውን መመልከት

ችያለሁ፡፡ በቆይታየም መረጃዎችን ወደ ጽሑፍ የመቀየር ተግባር አከናውኛለሁ፡፡

ከዚያም የመጀመሪያውን ዙር የመስክ ቆይታ አጠናቅቄ በቀን 19/01/2012 ዓ.ም ወደ

አዲስ አበባ ተመልሻለሁ፡፡

ከዚያም ሁለተኛውን ዙር የመስክ ሥራ ለመተግበር ታህሳስ 27/2012 ዓ.ም ወደ

ተጠኝው ማኅበረሰብ በመሄድ እስከ የካቲት 14/2012 ዓ.ም ድረስ በዚያው

ቆይቻለሁ፡፡ ይህ ጊዜ የተመረጠበት ምክንያት በአካባቢው በተለይም በገጠሩ

ማኅበረሰብ ሠርግ የሚዘወተረው በጥር ወር መጨረሻ እና በየካቲት ወር መጀመሪያ

በመሆኑ ይህንን ታሳቢ በማድረግ በዓላማ የተካሄደ ነው፡፡ በዚህ ጊዜ በተለያዩ ቀናት

የተካሄዱ ሦስት ባህላዊ ሰርጎችን የተመለከትሁ ሲሆን በምልከታ መሟላት ያልቻሉ

ከሰርጉ በፊት እና በኋላ የሚቀጥሉ ክዋኔዎች ዙሪያ በቃለ መጠይቅ እና በተተኳሪ

የቡድን ውይይት አማካኝነት ሰብስቤያለሁ፡፡ በዚህም በሠርግ ሽግግር ወቅት

የሚፈጸሙ ሥርዓተ ክዋኔዎች ምን ምን እንደሆኑ፣ በተለይም በዋናው የሠርግ

ቀናት የባለጉዳዮች (ሙሽሮች) ምላሽ ምን እንደሚመስል መመልከት ችያለሁ፡፡

ምልከታው የተካሄደው እና መረጃው የተሰበሰበው ከተሳታፊዎች ፈቃድና ይሁንታ

ከተገኘ በኋላ ነው፡፡

በመጨረሻም ሦስተኛውን የመስክ ቆይታ ከሚያዝያ 02/2013 ዓ.ም እስከ ግንቦት

7/2013 ዓ.ም ማከናወን ተችሏል፡፡ ይህም የጥናቱ የደረጃ ማበልጸጊያ ተቋቁሞ

አቅርቤ በተሰጡኝ አስተያየቶች መሰረት የነበሩ ክፍተቶችን ለመሙላት ሲባል

የተካሄደ ነው፡፡ ይህም አስፈላጊ መረጃ ሊያስገኙ የሚችሉ ጥያቄዎችን በማዘጋጀትና

እና ቁልፍ መረጃ አቀባዮችን በመጠየቅ ተተግብሯል፡፡ በዚህ ወቅትም በሁለት

ለቅሶዎችና በአንድ የክርስትና ሥርዓት ላይ ተገኝቼ መመልከት ችያለሁ፡፡ አንዲት

አራስም የመጠየቅ እድል ገጥሞኛል፡፡ በአጠቃላይ በአራት ዙር የመስክ ሥራዎች

የተመረጡትና የተከናወኑት በዓላማ በመሆናቸው አስፈላጊ መረጃ አስገኝተዋል፡፡

3.3. የመረጃ ምንጮችና አሰባሰብ

የዚህ ጥናት መረጃዎች ከቀዳማይና ከካልአይ ምንጮች ተሰብስበዋል፡፡ ቀዳማይ

የመረጃ ምንጮች ወደ ሚጠናው ማኅበረሰብ በመሄድ፣ የሕይወት ሽግግሮች ሥርዓተ

ክዋኔዎች ሲፈጸሙ በምልከታ፣ በቃለ መጠይቅና በተተኳሪ የቡድን ውይይት

አማካኝነት የተሰበሰቡትን ያጠቃልላል፡፡ ካልዓይ የመረጃ ምንጮች ደግሞ ልዩ ልዩ

ቤተ- መጽሐፍትን፣ ድረ-ገጾችን፣ መገናኛ ብዙኃንን፣ መጣጥፎችን በመጠቀም

ከጥናቱ ርዕሰ ጉዳይ እና ከጥናቱ አካባቢ ጋር ተያያዥነት ያላቸው ጽንሰ ሀሳቦችና

ንድፈ ሀሳቦች የተሰበሰቡበት ነው፡፡

በየትኛውም የጥናት መስክ ያሉ የመረጃ መሰብሰቢያ ዘዴዎች ጠንካራ ጎን

ቢኖራቸውም ከድክመት የጸዱ እንዳልሆኑ ይገለጻል፡፡ በፎክሎር ትምህርት መስክ

ለሚደረግ ምርምር ምልከታ፣ ቃለ መጠይቅና ተተኳሪ የቡድን ውይይት አይነተኛ

የመረጃ መሰብሰቢያ ዘዴዎች ቢሆኑም በተናጠል መጠቀም የመረጃ ክፍተት

ስለሚያስከትል ሦስቱንም አደጋግፎ መጠቀም ተገቢ መሆኑ ይገለጻል (Gray, 2004;

33), (Blaxter and Others, 2006; 84)፣ (Dawson, 2007; 33)፡፡ ለዚህ ጥናት

አስፈላጊ የሆኑ መረጃዎችም በምልከታ፣ በቃለ መጠይቅና በተተኳሪ የቡድን

ውይይት አማካኝነት ተሰብስቧል፡፡ ይህም በተለያየ ምክንያት በአንዱ ዘዴ ያልተገኙ

መረጃዎችን በመሰብሰብ፣ የመረጃውን ትክክለኛነት በማረጋገጥ፣ የመረጃ ሰጭዎችን

ስሜት በመጠበቅ የተሻለ መረጃ ማግኘት አስችሏል፡፡

3.3.1. የቀዳማይ መረጃ አሰባበሰብ

ይህ ጥናት ዓይነታዊ እንደመሆኑ የሕይወት ሽግግር ሥርዓቶችን ከማኅበረሰቡ

ባህል፣ እምነትና እውቀት በመውሰድ ግላዊና ማኅበራዊ ሕይወቱን እንዲሁም

አተያዩን የተነተነ፣ የገለጸና የተረጎመ ነው፡፡ ለዚህም ቀዳማይ መረጃዎች በምልከታ፣

በጥልቅ ቃለ መጠይቅ እና በተተኳሪ የቡድን ውይይት አማካኝነት ተሰብስበዋል፡፡

3.3.1.1. ምልከታ

በዚህ ጥናት ምልከታ በመረጃ መሰብሰቢያ ዘዴነት ጥቅም ላይ ሲውል የጥናቱን

ዓላማ ያገናዘበ መሆኑን፣ ተስማሚነቱንና ተገቢነቱን በመመዘን፣ መስክ በመውጣትና

ከተጠኝው ማኅበረሰብ ጋር በመቆየት ተተግብሯል፡፡ በመስክ ቆይታየ በየዙሩ አምስት

የለቅሶ ሥርዓቶች፣ አራት የክርስትና ስነ ሥርዓት እና ሁለት የልደት ድግስ፣ ሁለት

የሙት አመት እና ሦስት የአርባ ቀን መታሰቢያ ስነ ሥርዓቶች፣ አንድ የሥርዓተ

ምንኩስና ድግስ፣ ሁለት የሥርዓተ ቁርባን ክዋኔ ላይ ተገኝቼ የነበሩ ክዋኔዎችን

ማጤን ችያለሁ፡፡ በየዙሩ ያጋጠሙኝ አምስት አራሶችን ጠይቄያለሁ፡፡ በተለይም

በሁለተኛው ዙር የመስክ ትግበራ ሦስት ባህላዊ ሠርጎች ላይ ተሳትፏዊ ምልከታ

አድርጌያለሁ፡፡

አንድ የጋብቻ ሽምግልና ሥነ ሥርዓት ላይ በመገኘት ተመልክቻለሁ፡፡ በዚያም

የሽምግልና፣ ውል የመያዝ እና ከጋብቻ በኋላም በቤተሰብ መካከል የተካሄደ

የቅልቅል ስነ ሥርዓት ላይ በመገኘት የባለጉዳዮችን ሁኔታ ተመልክቻለሁ፡፡ በተለያዩ

ዓመታዊ ክብረ በዓላት (ቅዱስ ዮሐንስ፣ መስቀል፣ ጥምቀት፣ አስተርዮ ማርያም እና

ሌሎች)፣ የጽዋ ማኅበራት ላይ እየተገኘሁ የማኅበረሰቡን መስተጋብር መመልከት

ችያለሁ፡፡

በዚህ ጥናት ተሳትፏዊ እና ተሳትፏዊ ያልሆነ የምልከታ አይነቶች እንደ ሁኔታው

ተተግብረዋል፡፡ ተሳትፏዊ ምልከታ በተጠኝው ማኅበረሰብ ዘንድ እምነት እንዲኖረኝ፣

የባለጉዳዮችን ትክክለኛ ስሜትና የማኅበረሰቡን መስተጋብር የተመለከቱ መረጃዎች

እንዲገኙ አግዟል፡፡ በቃላት የማይገለጹ የአካል እንቅስቃሴዎችን በማጤን እና

ውስጣዊ ስሜቶችን የሚመለከቱ መረጃዎችን በተከሰቱባቸው ሁነቶች በቀጥታ

እንዲሰበሰቡ አግዟል፡፡ ተሳትፏዊ ያልሆነ ምልከታ ደግሞ በሽግግር ወቅት

የባለጉዳዮችን ሁኔታ በትኩረት ለማጤን፤ ሥርዓተ ክዋኔዎችን በሙሉ ልብ

ለመመልከት፣ ብዙ ሁኔታዎችን በአንድ ጊዜ ለመመልከት፣ ስለ ጉዳዩ ማስታዎሻ

ለመያዝ፣ በክዋኔው ላይ ተፅዕኖ የሚፈጥሩ ነገሮችን ለመከታተልና ለመረዳት

አስችሎኛል፡፡ አንዳንድ ጊዜም የአካባቢው ተወላጅ እና በባህሉ ያደግሁ በመሆኑ

ተሳትፏዊ ምልከታ በማድረግ የምፈልገውን ምልከታ በሚፈለገው ሁነት ላይ

እንዳካሂድ አግዞኛል፡፡ ይህም የሕይወት ሽግግር ሥርዓቶች ሲፈጸሙ የማኅበረሰቡ

የጋራ የሆኑ እሴቶች መግለጫ የሆኑ ጉዳዮች እንዲገኙ አድርጓል፡፡

3.3.1.2. ቃለ መጠይቅ

በዚህ ጥናት የመረጃ አሰባሰብ ሂደት ከምልከታ ቀጥሎ ቃለ መጠይቅ ወሳኙን ሚና

ተጫውቷል፡፡ በሦስቱም ዙር የመስክ ክንውን ከሀገር ሽምግሌዎች ጋር በተካሄደ ቃለ

መጠይቅ አማካኝነት ስለ ጃቢ ጠህናን ወረዳ አሰያየም፣ ስለ ህዝቡ አሰፋፈር፣

በአካባቢው ስለሚገኙ ባህላዊ፣ ሃይማኖታዊ እና ታሪካዊ እሴቶች የተሻለ እና ዋጋ

ያለው መረጃ አስገኝቷል፡፡

በዓላማ የተመረጡ በቤት ውስጥ የሚወልዱ እናቶች፣ በልጅነታቸው ጋብቻ

በመፈጸማቸው ለተለያዩ ጫናዎች የተጋለጡ ወጣት ሴቶች እና እናቶች፣ የልምድ

አዋላጅ እናቶች እና አባቶች፣ ሴት ሙሽሮች፣ አስከሬን የማስተካከል ልምድ ያላቸው

አባቶች፣ የሃይማኖት አባቶች፣ ልጅ የዳሩ እናቶች፣ የቆረቡ፣ የመነኮሱ የእድሜ

ባለጸጋ እናቶችና አባቶች፣ የጤና፣ የሴቶች፣ ህጻናት እና ወጣቶች ቢሮ ሠራተኞች፣

የግብርና፣ የትምህርት ባለሙያዎች የተካተቱበት ስብስብ ነው፡፡ ቃለ መጠይቁ

የተካሄደው ለመረጃ ሰጪዎች ምቾት ቅድሚያ በመስጠት፣ አስቀድሜ ቀጠሮ

በመያዝ፣ በተመቻቸው ጊዜና ቦታ በመገናኘት የተከናወነ ሲሆን ፈቃደኛ ለሆኑ

ሰዎች መቅረጸ ድምጽን በመጠቀም መረጃዎችን ይዣለሁ፡፡ ድምጻቸው እንዳይቀዳ

ሲፈልጉ እና መቅረጸ ድምጽ ሲያዩ ድንጋጤ እና ጥንቃቄ ሲታይባቸው ማስታወሻ

ደብተር ላይ በመጻፍ መረጃዎች ተሰብስበዋል፡፡

መረጃ ሰጪዎች እያወሩ መረጃውን ለመጻፍ አንድም ሁሉንም ሀሳብ ለመያዝ

መቸገሬ፣ ሌላም ትኩረት የነፈግኋቸው እንዳይመስላቸው በማሰብ ቃለ መጠይቁን

ጨርሰን እንደተለያየን ማስታወሻ ላይ በመጻፍ ተተግብሯል፡፡ በሌላ በኩል ግለሰቦችን

ባገኘሁበት አጋጣሚ ሁሉ ስለ ጥናቱ ጉዳይ በማንሳት እንዲያወሩኝ በማመቻቸት እና

በመጨረሻም መረጃውን ለጥናት እንድጠቀምበት ፈቃደኝነታቸውን በመጠየቅ

የተሰበሰቡ መረጃዎች አሉ፡፡ ሆኖም አንዳንድ መረጃ ሰጪዎች “ገመናዬን አደባባይ

ልታወጭው ነው” በማለት ስማቸው እንዳይገለጽ የፈለጉትን እንደማልገልጽ ቃል

በመግባት እና በመታመን ተተግብሯል፡፡

የሕይወት ሽግግሮች የሁሉም ሰው የጋራ ጉዳዮች በመሆናቸው ያለፉባቸውን

ሽግግሮች እና ለውጦች የተመለከቱ መረጃዎች የባለጉዳዮች ሁኔታና አስታውሶ

የመግለጽ ብቃት ከሚፈጥረው ልዩነት ውጭ፣ በሽግግሩ ያለፉ በመሆናቸው ከግል

ገጠመኛቸው እና ከአካባቢያቸው ካስተዋሏቸው ሁኔታዎች ጋር የተያያዘ መረጃ

ሰጥተዋል፡፡ በዚህ መንገድ የተሰበሰቡ መረጃዎች፣ በምልከታ የታዩ ግን ማብራሪያ

የሚፈልጉ ጉዳዮች ግልጽ እንዲሆኑ አስችሏል፡፡ በምልከታ ያልታዩና በግልጽ

የማይታዩ ምሥጢራዊ ሁነቶችን፣ “ነውር” እና “ድብቅ” የሆኑ ድርጊቶችን (ለምሳሌ

በጾታዊ ግንኙነቶች፣ በአስከሬን መከፈን፣ በምጥ ዙሪያ) በአንጻራዊነት የተሻለ መረጃ

እንዲገኝ አግዟል፡፡

በዚህ ጥናት ጥቅም ላይ የዋለው በብዛት ነጻ (ጥልቅ) የሚባለው የቃለ መጠይቅ

ስልት ሲሆን መረጃ ሰጪዎች ስለጉዳዩ የፈለጉትን ያህል እንዲናገሩ እድል

በመስጠት ነው፡፡ ሆኖም አንዳንድ ጊዜ ከርዕሰ ጉዳዩ ሲወጡ፣ ጥያቄውን ሳይረዱት፣

እንዲሁም እነሱ ጋር ያለውን ሳይሆን እኔ የምፈልገው የመሰላቸውን ሀሳብ ሊነግሩኝ

ሲሞክሩ (ለምሳሌ ያለ ዕድሜ ጋብቻን ለማስቆም፣ ለመከልከልና ለመክሰስ የሄድኩ

ሲመስላቸው) አቅጣጫ በመስጠት በከፊል የተገደበ ቃለ መጠይቅም እንዳስፈላጊነቱ

መረጃ አስገኝቷል፡፡

3.3.1.3. የተተኳሪ ቡድን ውይይት

በዚህ ጥናት ከምልከታ እና ከቃለ መጠይቅ በተጨማሪ የተተኳሪ ቡድን ውይይት

በመረጃ መሰብሰቢያ ዘዴነት ጥቅም ላይ ውሏል፡፡ የተመረጠበት ምክንያትም

የተሳታፊዎች የሕይወት ልምድ፣ ስሜትና አስተያየት በሰፊው የሚቀርብበት

በመሆኑ፣ ሰፋፊና በውይይት የዳበሩ መረጃዎችን እንዲገኙ በማድረጉ፣ በአጭር ጊዜ

ብዙ መረጃ ማግኘትና የመረጃዎችን ትክክለኛነት ማረጋገጥ በማስቻሉ ነው፡፡

አራት የተተኳሪ ቡድኖች የተደራጁ ሲሆን የአንዱ ቡድን አባላት ሴቶች ብቻ

ናቸው፡፡ ሁለት ቡድኖች ስምንት፣ አንዱ ቡድን ዘጠኝ እንዲሁም አንዱ አስር አባላት

አሏቸው፡፡ ይህም በዓላማ እና በምክንያት የተደረገ ነው፡፡ በምጥ ጊዜ ስለሚከሰቱ

ስሜቶች፣ በሠርግ ሽግግር ወቅት ስለሚያጋጥሙ ሁነቶች፣ ተያያዥና የጋራ የሆኑ

ጉዳዮቻቸውን በነጻነት ለመወያየት የሴቶች ቡድን ተመስርቷል፡፡ ቀሪ ቡድኖች

ማኅበራዊ ደረጃን፣ ጾታን፣ የመኖሪያ ቀበሌን ከግምት ውስጥ በማስገባት የተመሰረቱ

ናቸው፡፡ ርዕሰ ጉዳዩን በማስተዋወቅ፣ ጥያቄዎችን በመጠየቅ፣ ከጭብጥ እንዳይወጡ

በመቆጣጠር ሁሉንም የቡድን ውይይቶች የማስተባበሩን ሚና እኔ (አጥኝዋ)

ተወጥቻለሁ፡፡ ይህ ዘዴ በምልከታ ያልታዩ እና ምንነታቸው ያልተገለጹ፣ በቃለ

መጠይቅ ወቅትም በግለሰብ ደረጃ ያልተብራሩ ጉዳዮችን በማንሳት እና እንዲወያዩ

በማድረግ ከሥርዓተ ክዋኔው የሚነሱ ባህላዊ ትርጉሞችን መረዳት፣ በልምድና

በተሞክሮ የዳበረ፣ የጋራና የሚጨበጥ መረጃ መሰብሰብ ተችሏል፡፡

በተተኳሪ የቡድን ውይይት አማካኝነት የቡድኑ አባላት የተስማሙባቸው ማኅበራዊ

እሴቶችን፣ እውቀቶችን፣ የዝምድና መፍጠሪያ መንገዶችን፣ የወረዳውን አመሰራረት

እና አሰያየም የተመለከቱ መረጃዎችን አስገኝቷል፡፡ የሰርግና የወሊድ ሽግግር በሴት



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

72

ባለጉዳዮች ላይ ያለውን የተለየ ጫና ሁኔታውን ካሳለፉ ባለታሪኮች መሰብሰብ

አስችሏል፡፡ በሕይወት ሽግግር ወቅት ስለሚፈጸሙ ሥርዓተ ክዋኔዎች ምንነት፣

ቅደምተከተል፣ ፋይዳ በውይይት የዳበረ መረጃ አስገኝቷል፡፡ በተለይ የሴቶች ቡድን

በሠርግ ሽግግር ወቅት ስለሚያጋጥሙ ጉዳዮች፣ ከዚህ ጋር በተያያዘ አሁን ያሉበት

ሁኔታ ምን እንደሚመስል፣ በምጥ ወቅት ስለሚያጋጥሙ የጋራ እና የግል ባሕርያት

ምንነት የሚገልጽ መረጃ አስገኝቷል፡፡

3.3.2. የካልዓይ መረጃዎች አሰባሰብ

ለዚህ ጥናት ግብዓት የሆኑ ካልዓይ መረጃዎች ከተለያዩ ምንጮች ተሰብስበዋል፡፡

የጥናቱን ርዕሰ ጉዳይ የሚገልጹና የሚያብራሩ ጽንሰ ሀሳቦችና ንድፈ ሀሳቦች

ከመጽሐፍት፣ ከመጣጥፎች፣ ለተለያየ ዓላማ እና ደረጃ ከተሰሩ ጥናታዊ ጽሑፎች፣

ጋዜጦች፣ ልዩ ልዩ ድረ ገጾች፣ የተለያዩ የመገናኛ ብዙኃን ዜናዎች እና ማስረጃ

ያላቸው ዘገባዎች (Documentaries)፣ በምዕራብ ጎጃም ዞን እና በጃቢ ጠህናን ወረዳ

ባህልና ቱሪዝም፣ ኮሚዩኒኬሽን፣ ግብርና ቢሮዎች አዘጋጅነት የታተሙ እና

ያልታተሙ ጽሁፎችን በመጠቀም ነው፡፡ ከነዚህ ምንጮች የተሰበሰቡ መረጃዎች

ጽንሰ ሃሳቦችን የመግለጽ፣ የጥናቱን ርዕሰ ጉዳይ ምንነት የማብራራት እና

በቀደሙት እውቀቶች የመደገፍ፣ የጥናቱን አካባቢ መልክዓ ምድራዊ ሁኔታ፣

ታሪካዊ እና ማኅበረ ባህላዊ መስተጋብር የማሳየት ፋይዳ አበርክቷል፡፡

3.4. የናሙና አመራረጥ ዘዴ

የአንድ ጥናት መረጃ የሚሰበሰበው ከተጠኝው አጠቃላይ ማኅበረሰብ ላይ በተወሰደ

ናሙና መሆን እንዳለበት ይገለጻል፡፡ በዓይነታዊ ጥናቶች የምርምርን ግኝት

ለማጠቃለል ተጠኝውን ሊወክል የሚችል ቡድን መርጦ በማጥናት ግኝቱን

መተንተንና ማብራራት እንደሚቻል ይገለጻል፡፡ የምርምር ግኝቱም በግለሰብ

መለያየት ምክንያት ከሚመጣ ልዩነት በስተቀር ሰፊውን ማኅበረሰብ እንደሚወክል

ይታመናል (Dawson 2007፡ 48)፡፡ በዚህ ጥናትም ከአጠቃላይ ተጠኝ ወረዳ ውስጥ

ማኅበረሰቡን ሊወክሉ የሚችሉ ቀበሌዎችና መረጃ ሰጪዎች በአላማ ተኮር የናሙና

አወሳሰድ ዘዴ ተመርጠዋል፡፡

3.4.1. የተጠኝ ቀበሌ ናሙና አመራረጥ

የጃቢ ጠህናንን ወረዳ ማኅበረሰብ ወካይ የሆነ መረጃ ለማግኘት፣ ከአጠቃላይ አርባ

አንድ ቀበሌዎች መካከል ስድስቱ (ዱምሪ፣ ዘንገባል፣ ምርጫ ቦራቡር፣ ጅማት፣ ብር

ሸለቆ እና አዳንኸኝ) በናሙናነት ተመርጠዋል፡፡ የተመረጡትም የአየር ንብረት

ሁኔታ፣ መልክዓ ምድራዊ አቀማመጥ እና የመሰረተ ልማት ተደራሽነትን ከግምት

ውስጥ በማስገባት ነው፡፡

የወረዳውን የአየር ንብረት በሚመለከት የወረዳው የኮሚዩኒኬሽን ቢሮ ቆላ፣

ወይናደጋ፣ ደጋ እና ውርጭ በማለት ከፍሎታል፡፡ ማኅበረሰቡ ግን ቆላ፣ ደጋ እና

ወይናደጋ በሚለው አከፋፈል ይስማማል፡፡ በዚህ መሰረት ሦስቱ የአየር ንብረት

ከሚታዩባቸው ሁለት ሁለት ቀበሌዎች በድምሩ ስድስት ቀበሌዎች በአላማ ተኮር

የናሙና አመራረጥ ዘዴ ተመርጠዋል፡፡ ዱምሪ እና ዘንገባል ከደጋማው አካባቢ፣

ምርጫ ቦራቡር እና ጅማት ከወይናደጋው አካባቢ የተመረጡ ሲሆን ብር ሸለቆ እና

አዳንኸኝ ከቆላው አካባቢ ተመርጠዋል፡፡

የአየር ንብረት፣ መልክዓ ምድራዊ አቀማመጥ እና የመሰረተ ልማት ሁኔታ ተጠኝ

ቀበሌዎችን ለመምረጥ እንደ መስፈርት ሲያገለግሉ ከሕይወት ሽግግር ሥርዓቶች

ጋር ቀጥተኛ ግንኙነት እንዳላቸው በመረዳት ነው፡፡ ለአብነት ያህል በወረዳው ደጋ

የአየር ንብረት ያለባቸው አካባቢዎች የልጅነት ጋብቻ በርከት ይላል፡፡ የአየር ንብረት

በአካባቢው የእህል አይነት እና የምርት መጠን ላይ የራሱን አሻራ አሳርፏል፡፡

በቆላው አካባቢ በብዛት በቆሎ፣ በርበሬ፣ ስንዴ፣ ሰሊጥ የሚመረት ሲሆን በደጋው

አካባቢ ደግሞ ጤፍ፣ ገብስ የጥራጥሬ እህሎች ይመረታሉ (አቶ መንግስቱ፣

12/08/2012 ዓ.ም የተካሄደ ቃለ መጠይቅ)፡፡ ምርት ሲጨምር የሕይወት ሽግግሮች

ክዋኔ አይነትና መጠን አብሮ ይጨምራል ይላሉ (አቶ ሙላቱ፣ 28/05/2012 ዓ.ም

የተካሄደ ቃለ መጠይቅ)፡፡ ሰዎች ቤታቸው በምርት ሲትረፈረፍ ድግስ ለመደገስ

ምክንያት ይፈልጋሉ፡፡ ለዚህም በቤታቸው በተለይም ሴት ልጅ ካለች እሷን በመዳር

ማንነታቸውንም ያሳያሉ፡፡ ለልጅ ክርስትናም አርደው ያበላሉ፤ ተዝካር በሁሉም

አካባቢ የማይቀር ቢሆንም ምርት ባለባቸው አካባቢዎች ከፍተኛ ግምት ተሰጥቶት

ከፍ ያለ ሥርዓተ ክዋኔ ይፋጸማል፡፡ አንዳንድ ጊዜም ሥርዓተ ቁርባንን፣ ሥርዓተ

ምንኩስናን እና የቁም ተዝካርን ጭምር በከፍተኛ ድግስ ሲያወጡ ይስተዋላል

(01/06/2012 ዓ.ም የተካሄደ ምልከታ)፡፡ ይህም የአየር ንብረትን፣ የምርታማነትን

እና የሥርዓተ ክዋኔን ቀጥተኛ ተያያዥነት የሚያሳይ ነው፡፡

በሌላ በኩል መልክዓ ምድራዊ አቀማመጥና መሰረተ ልማት ከሕይወት ሽግግር

ሥርዓተ ክዋኔዎች ጋር ቀጥተኛ ግንኙነት እንዳላቸው ተስተውሏል፡፡ የወረዳው

የመልክዓ ምድር አቀማመጥ ሜዳማ፣ ወጣ ገባማ እና ተራራማ ተብሎ ይከፈላል፡፡

ይህም ለወረዳው መሰረተ ልማት መስፋፋትም ሆነ አለመስፋፋት እንደምክንያት

ይጠቀሳል፡፡ የመልክዓ ምድሩ አቀማመጥ ተራራማ እና ወጣገባማ በሆኑ አካባቢዎች

ትራንስፖርት፣ የጤና ተቋማት፣ ትምህርት ቤቶች የኤሌክትሪክ ኃይል

እንዳልተዳረሰባቸው ማረጋገጥ ተችሏል፡፡

ለምሳሌ፡- ከወረዳው ደጋ አካባቢ ስድስት ያህሉ (አጣጥ፣ ቡጊ፣ የራብር፣ ሰጎዲት፣

ዱምሪ፣ ማላን) ቀበሌዎች በአካባቢያቸው የጤና ተቋማት የሉም፡፡ ወደ ሌላ የጤና

ተቋም የሚያደርስ መንገድም ባለመኖሩ እናቶች አሁንም ድረስ በቤታቸው

እንደሚወልዱ፣ ለሕይወታቸው የሚያሰጋ ደረጃ ላይ ሲደርሱ በባህላዊ አምቡላንስ11

እንደሚመጡ የወረዳው የጤና ጽ/ቤት ባለሙያ ገልጸዋል (አቶ ሙሉቀን፣

29/05/2012 ዓ.ም የተካሄደ ቃለ መጠይቅ) ይህም ማኅበረሰቡ የሕይወት ሽግግር

ሥርዓቶችን እንደነገሩ እያከናወናቸው ስለመሆኑ ማሳያ ነው፡፡

11 የትራንስፖርት አገልግሎት በሌለባቸው የገጠር ቀበሌዎች ምጥ የተያዙ እናቶችን ወይም የታመሙ
ሰዎችን ወደ ሕክምና ለማድረስ የሚጠቀሙበት፣ በራሳቸው ጥሬ እቃና እውቀት የተሰራ ሆኖ በጤና
ባለሙያዎች እውቅና የተሰጠው የመጓጓዣ ዓይነት ነው፡፡

የወረዳው ጤና ጽ/ቤት ባለሙያ የሆኑት አቶ ሙሉቀን እንደተናገሩት በወረዳው ካሉ

አርባ አንድ ቀበሌዎች ስድስቱ የትራንስፖርት አገልግሎት የላቸውም ወይም መንገድ

አይገባባቸውም፡፡ በመሆኑም ከወረዳው አጠቃላይ ማኅበረሰብ ውስጥ በጤና ተቋማት

የሚወልዱ እናቶች ግማሽ ያህሉ (50%) ብቻ ናቸው፡፡ ሌሎች በቤታቸው በባህላዊ

መንገድ፣ በልምድ አዋላጆች እየታገዙ እንደሚወልዱ ይታወቃል፡፡ በተለይም ከጤና

ተቋማት ሩቅ በሆኑ ቀበሌዎች በስፋት እንደሚተገበር ቢገመትም ብዙ እናቶች

በተለያየ ምክንያት በቤታቸው ሆነው መውለድ ይመርጣሉ፡፡ ምጥ ፈጠነ፣ በቤታችን

ስንወልድ ምንም ችግር አላጋጠመንም፣ አምፑላንስ ዘገየ፣ ገመናችንን ለባዕድ

አናሳይም፣ ባለሙያዎች ያመናጭቁናል፤ መሬት ላይ ሆነን እንድናምጥ

አይፈቅዱልንም፣ ከወለድን በኋላ ይበርደናል፣ እሳት መሞቅ እንፈልጋለን፣ ጸሎት

እንዲደረግልን እንፈልጋለን፣ የለመድነውን ነገር (ሻይ፣ ቡና፣ የተቀቀለ ተልባ

በኋላም ገንፎ) አናገኝም በሚሉ ምክንያቶች በጤና ተቋማት መውለድ አይፈልጉም

(አቶ ሙሉቀን፣ 29/05/2012 ዓ.ም የተካሄደ ቃለ መጠይቅ)፡፡

በመሆኑም የሽግግር ሥርዓተ ክዋኔዎችን ሳይበረዙና ሳይከለሱ ከነሙሉ ቅርጽ እና

ይዘታቸው ማግኘት ተችሏል፡፡ ባንጻሩ የወረዳው ቆላማ፣ የተስተካከለ መልክዓ ምድር

ያለበት አካባቢ ከመሰረተ ልማት እና ከቴክኖሎጅ መስፋፋት ጋር ተያይዞ የሕይወት

ሽግግር ሥርዓተ ክዋኔዎች አንድም ተለውጠዋል ወይም ቀለል ብለው ሲከወኑ

መመልከት ችያለሁ፡፡ ሞትን ወሊድን፣ ስርዓተ ቁርባንን፣ ተዝካርንና ክርስትናን

የተመለከቱ መረጃዎች ደግሞ ሁነቶች በተከሰቱባቸው ቀበሌዎች (ቦራቡር፣ ሆዳንሽ፣

ብር ሸለቆ፣ ግንቡን፣ ጅጋ) በመገኘት የለቅሶ ሥርዓቶችን መመልከት ችያለሁ፡፡

3.4.2. የመረጃ ሰጪዎች ናሙና አመራረጥ

ከተጠኝው ማኅበረሰብ መካከል ሠላሳ አምስት መረጃ ሰጪዎች፣ በዓላማ ተኮር

የናሙና አመራረጥ ዘዴ ተመርጠዋል፡፡ የተመረጡበት ምክንያት ጉዳዩ በቀጥታም

ሆነ በተዘዋዋሪ የሚመለከታቸው ባለጉዳዮች፣ በባለጉዳዮች ዙሪያ ያሉ ግለሰቦች

ሆነው የእድሜ፣ የትምህርት፣ የሙያ፣ የማኅበራዊ ደረጃ፣ የጾታ፣ የመኖሪያ ቀበሌ



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

76

ልዩነትን መሰረት በማድረግ ነው፡፡ ከእነዚህ መካከል የተሻለ የሃይማኖት፣ የባህል

እና የታሪክ እውቀት ያላቸው እና ሀሳባቸውን እንደልብ የመግለጽ ብቃት ያላቸው

አራት የሀገር ሽማግሌዎች፤ አስከሬን በመከፈን፣ ግብዓተ መሬት በመፈጸም

የታወቁና ልምድ ያላቸው ሁለት ሰዎች፣ ከሠርግ ሽግግር ጋር የተያያዘ ግለ ታሪክ

ያላቸው አምስት ሴቶች፣ የማዋለድ ልምድ ያላቸው ሁለት እናቶችና አንድ አባት

በድምሩ አስራ አራት ሰዎች በቁልፍ መረጃ ሰጪነት ተሳትፈዋል፡፡

3.4.3. የመረጃ መሰብሰቢያ እና መተንተኛ አንጻሮች

በምልከታ፣ በቃለ መጠይቅና በተተኳሪ ቡድን ውይይት ዘዴዎች አማካኝነት

መረጃዎች ሲሰበሰቡ ውስጣዊ እና ውጫዊ የመሰብሰቢያ አንጻሮችን መጠቀም

እንደሚገባ ይገለጻል (Green, 1997, 215)፡፡ በዚህ ጥናትም ውስጣዊ አንጻርን

ራሴን እንደ ባህሉ ባለቤት በመቁጠር የሚከወነውን ጉዳይ እነሱ በሚያዩበት ዓይን

በመመልከት መረጃ መሰብሰብ ችያለሁ፡፡ ይህም ለባህሉ እንግዳ ካለመሆኔ ጋር

ተደምሮ በጥሩ ሁኔታ ተተግብሯል፡፡ ባንጻሩ የባህሉ ባለቤት በመሆኔ በቸልታና

ባለማስተዋል አስፈላጊ ባህላዊ ክዋኔዎችና ትዕምርቶች እንዳይታለፉ ደግሞ ውጫዊ

አንጻርን በመጠቀም ሰብስቤያለሁ፡፡

3.5. የመረጃ መተንተኛ ዘዴ እና አተናተን

ከቀዳማይ እና ከካልዓይ ምንጮች የተሰበሰቡ መረጃዎች ከጥናቱ ጅማሬ እስከ ፍጻሜ

እንደ አስፈላጊነታቸው በተናጠል ወይም በጋራ እየተሰናሰሉና እየተደጋገፉ

ተተንትነዋል፡፡ ትንተናው የተካሄደው በይዘት ሲሆን አቀራረቡም አውድን መሰረት

ያደረገ የገለጻና የትርጎማ ስልት ነው፡፡ የይዘት ትንተና ዓይነታዊ ጥናት

ከሚከተላቸው የመረጃ መተንተኛ ዘዴዎች መካከል አንዱ ሲሆን ማንኛውንም

የተቀረጸ መረጃ መተንተን እንደሚያስችል ይገለጻል (Hsieh and Shanon,

2005:1278)፡፡ ይህ ስልት በመረጃ መተንተኛነት ጥቅም ላይ ሲውል አምስት

ሂደቶችን ተከትሎ መሆን እንዳለበትም ይገለጻል፡፡ እነሱም የተሰበሰበውን መረጃ

መለየት፣ መመደብና በምልክት መያዝ፣ ትክክለኛነቱንና አስፈላጊነቱን መመዘን፣

ትንተናውን ማካሄድና ማቅረብ ናቸው፡፡ ይህ ጥናትም የተከተለው ይህንን የመረጃ

መተንተኛ ስልት በመሆኑ በመጀመሪያ የተሰበሰቡ መረጃዎች ከጥናቱ ዓላማዎች እና

ከምርምር ጥያቄዎች ጋር የተዛመዱ መሆናቸው ወደ ጽሁፍ ከመቀየር ጎን ለጎን

ተለይተዋል፡፡ ቀጥሎም መረጃዎችን ወሊድን፣ ጋብቻንና ሞትን የተመለከቱ ተብለው

በዓይነት በዓይነታቸው ተመድበዋል፡፡ የእነዚህን መረጃዎች ትክክለኛነትና አስፈላጊነት

በምልከታ የታዩ፣ በቃለ መጠይቅና በተተኳሪ የቡድን ውይይት ተደጋግመው የተነሱ

ጉዳዮች መሆናቸውን በማመሳከር ተመዝነዋል፡፡ በመጨረሻም የሕይወት ሽግግሮች

የጋራ ለሆኑና ተደጋግመው ለመጡ ጉዳዮች ገዥ የሆነ ርዕስ በመስጠት አስፈላጊ

የሆኑ ማሳያ መረጃዎች የተገኙባቸውን አውዶች ከግምት ውስጥ በማስገባት

ትንተናው ተካሂዷል፡፡ ጥናቱ የተቃኘባቸው ካልዓይ መረጃዎችም ማለትም

ትዕምርታዊ መስተጋብር፣ ተግባራዊ-መዋቅራዊ እና ስነ ልቡናዊ ንድፈ ሀሳቦች

ከቀዳማይ ምንጮች የተገኙ መረጃዎችን መደገፍ እና ማጠናከር ችለዋል፡፡

3.6 በመረጃ ስብሰባ ወቅት ያጋጠሙ ችግሮች እና የተወሰዱ

ጊዜያዊ መፍትሔዎች

አንድ ጥናት ተጀምሮ እስከሚጠናቀቅ ድረስ የተለያዩ ችግሮች ያጋጥማሉ፡፡ ትልቁ

ብልሃት ያንን ችግር እንዳመጣጡ በሰላማዊ መንገድ ለመፍታት መሞከር እንደሆነ

ይገለጻል፡፡ እኔ ወደ መስክ ስሄድ ካለው ወቅታዊ የፖለቲካ ሁኔታ እና ከ ኮቪድ 19

(በተለይ የመጨረሻው ዙር መስክ ሲተገበር) መከሰት ጋር ተያይዞ በርካታ ፈተናዎች

ያጋጠሙ ቢሆንም ዋና ዋና የሆኑ ችግሮችና የተወሰዱ ጊዜያዊ መፍትሄዎች

እንደሚከተለው ቀርበዋል፡፡

እነሱንም ከርዕሰ ጉዳዩ ጋር የተያያዙ፣ ከመረጃ መሰብሰቢያ ዘዴዎች አተገባበር ጋር

የተገናኙ፣ ከተጠኝ ማኅበረሰቡና ከመረጃ ሰጪዎች ጋር የተያያዙ እና ከእኔ (አጥኝዋ)

ጋር የተያያዙ ተብለው ተመድበዋል፡፡

3.6.1 ከሚጠናው ርዕሰ ጉዳይ ጋር የተያያዙ ችግሮች

የዚህ ጥናት ርዕሰ ጉዳይ የሆኑት የሕይወት ሽግግር ሥርዓቶች (በተለይም ወሊድ

እና ሞት) የሰው ልጅ ባለበት ሁሉ ያሉ ቢሆኑም በባሕርያቸው በእቅድ ሳይሆን

በድንገት የሚከሰቱ በመሆናቸው የሚፈለገውን ያህል መረጃ እንዳላገኝ እንቅፋት

ሆኗል፡፡ በተለይም ወሊድ እና ሞት በእቅድ ሳይሆን በድንገት የሚከሰቱ በመሆናቸው

ሁነቶችን በቀጥታ መመልከት ካለማስቻሉም ባሻገር፣ እኔም በእቅድ እንዳልመራ

ፈተና ሆነውብኛል፡፡ ሁነቱ ካለፈ በኋላ መስማት እና በአንድ ቀን ሁለትና ከዚያ

በላይ ሞት እና ወሊድ ሊስተናገዱ መቻላቸው፣ አንዱ ላይ ተገኝቼ ሌላውን

ለማካተት አለመቻል አጋጥሟል፡፡ ይህንንም በተለይ ወሊድ ካለፈ በኋላ ቃለ

መጠይቅ በማድረግ ማሟላት ተችሏል፡፡ ያጋጠሙ የሞት ሁነቶችም ስሜትን

የሚገዙ፣ የሚያሳዝኑ በመሆናቸው ሁኔታውን ተቋቁሜ መረጃውን ለመያዝ ተቸግሬ

ነበር፡፡ በዚህ ምክንያት ያጣኋቸውን መረጃዎች በቃለ መጠይቅ እና በተተኳሪ የቡድን

ውይይት አማካኝነት ሰብስቤያለሁ፡፡

የሕይወት ሽግግር ሥርዓቶች ተጀምረው እስከሚጠናቀቁ ረዘም ያለ ጊዜ የሚወስዱ

መሆናቸውም ሌላው በጥናቱ ላይ ውስንነት ያስከተለ ጉዳይ ነው፡፡ ይህም ማለት

ከሽግግሩ እና ከለውጡ ጋር ተያያዥ የሆኑ ጉዳዮች ከዋናው ሽግግር በፊት የሚቆዩ

እና ከሽግግሩ በኋላ የሚቀጥሉ ባህላዊ ክዋኔዎች መኖራቸው ነው፡፡ ለምሳሌ ወሊድን

ብንመለከት በፊት ዘጠኝ ወር የእርግዝና ጊዜ እና በኋላም እስከ ክርስትና የሚቀጥሉ

ጉዳዮችን፣ ጋብቻን ያየን እንደሆነ ከመተጫጨት ጀምሮ እስከ ግላጭ አለፍ ሲልም

ጎጆ እስከ መውጣትና መውለድ ድረስ ያሉ ጉዳዮች፣ ሞትም እንዲሁ የሞት

መለማመጃ ከሆኑት፣ ስጋ ወደሙ መቀበል፣ ምንኩስና እስከ ተዝካር ድረስ ያሉ

ጉዳዮችን በሙሉ ማካተት አለመቻሉ ጥናቱ ውስንነት እንዲኖረው አድርጓል፡፡

ይህንንም በመስክ ቆይታየ ሲከናወኑ ያጋጠሙኝን የሕይወት ሽግግር በምልከታ፣

የቅድመ ሽግግር እና ድኅረ ሽግግር ጉዳዮችን የሚመለከቱ ጉዳዮችን በቃለ መጠይቅ

እና በተተኳሪ የቡድን ውይይት ዘዴዎች ተሰብስበዋል፡፡

የሕይወት ሽግግር ሥርዓቶች የሚያጅቡት ዋንኛ ጉዳይ ምሥጢራዊ መሆኑም ሌላው

ችግር ነው፡፡ የወሊድ ሥርዓተ ክዋኔዎች የምጥ ጊዜን፣ የጋብቻ ክዋኔዎች የግብረ

ስጋ ግንኙነትን እና የለቅሶ ክዋኔዎች ነፍስ ከስጋ መለየትን፣ ወደ ዘላለማዊው ዓለም

መሸኘትን የሚያጅቡ ናቸው፡፡ ሆኖም እነዚህን ዋነኛ ሽግግሮች እና ለውጦች

የሚመለከቱ መረጃዎች ምሥጢራዊ መሆናቸው ውስን አስፈላጊ መረጃዎችን

አሳጥቷል፡፡ በድብቅ የሚካሄዱ ጉዳዮች ከመሆናቸው የተነሳም በሽግግር ወቅት

የሚከወኑ ሥርዓቶች ከባለጉዳዮች ስሜት ጋር እንዴት እንደሚሰናሰሉ ለማጤን

ሥርዓተ ክዋኔውን ይዞ ጉዳዩን ካሳለፉ ባለጉዳዮች ቃለ መጠይቅ እና የተተኳሪ

ቡድን ውይይት በማድረግ ማሟላት ተችሏል፡፡

3.6.2 ከመረጃ መሰብሰቢያዎች አተገባበር ጋር የተያያዙ ችግሮች

የመረጃ መሰብሰቢያ ዘዴዎችን እንደልብ ለመተግበር እንቅፋት የሆኑ ጉዳዮች

አጋጥመዋል፡፡ የሕይወት ሽግግር ሥርዓቶች (በተለይም ሠርግ እና ለቅሶ)

በተመሳሳይ ሰዓት በተለያየ ቡድን መከወናቸውም ውስንነት አስከትሏል፡፡ ሰርግን

ስንመለከት በተለይ ሙሽራ ሲወጣ ሙሽራው፣ ወጣቱ፣ አገርተኛው፣ ሴቶች በቡድን

በቡድን ሆነው የየራሳቸውን ክዋኔ ይከውናሉ፡፡ ከዚህም አልፎ በጃቢ ጠህናን ባህላዊ

ሰርጎች የተፈጸሙት በተመሳሳይ ቀን፣ በተለያየ ቤት ወይም በተለያየ ቀበሌ ነው፡፡

እንዲሁም አብዛኛው የሠርግ ሥርዓተ ክዋኔዎች በዋዜማው ምሽት ተጀምረው እስከ

ንጋት ድረስ ሌሊቱን ሙሉ የሚካሄዱ በመሆናቸው ባህላዊ ክንውኑን በቪዲዮ

ለመቅረጽ ቢሞከርም በጨለማ ምክንያት መታየት አልተቻለም፡፡ ይህንንም በድምጽ

መቅረጽ ተችሏል፡፡

በተመሳሳይ ሰዓት በተለያዩ ቡድኖች የተከወኑ ሥርዓተ ክዋኔዎችን አጋዦችን

በመጠቀም፣ በቪዲዮ ካሜራ እና በመቅረጸ ድምጽ እንዲቀርጹልኝ በማድረግ፣

መሳተፍ የምችልባቸውን ደግሞ እየተዘዋወርሁ ንቁ ተሳትፎ በማድረግ ችግሩን

መፍታት ችያለሁ፡፡

3.6.3 ከወረዳው ልዩ ልዩ የጽሕፈት ቤት ጋር የተያያዙ ችግሮች

በመረጃ አሰባሰብ ሂደት የምፈልገውን መረጃ በምፈልገው ቀን እንዳልሰበስብ

ከወረዳው ልዩ ልዩ ቢሮዎች ችግሮች አጋጥመውኛል፡፡ ከተለያዩ ጽ/ቤቶች የተደራጀ

መረጃ አለመኖር ዋናው ነው፡፡ ወረዳውን የሚመለከቱ፣ በየቢሮዎች ግድግዳ ላይ

ከተለጠፉ የተቆራረጡ መረጃዎች በስተቀር የተደራጀ፣ የታተመም ሆነ የተቀረጸ

ጠንከር ያለ መረጃ አልነበረም፡፡ ይህም በጥናቱ ላይ የመረጃ ክፍተት ከመፍጠሩም

ባሻገር ተዓማኒነቱን የሚፈታተን በመሆኑ በሌሎች ዘዴዎች (በቃለ መጠይቅ እና

በተተኳሪ ቡድን ውይይቶች) በማመሳከር፣ የጎደሉትን በመሙላት ማቅለል ችያለሁ፡፡

3.6.4 ከተጠኝው ማኅበረሰብ እና ከመረጃ ሰጪዎች ጋር የተያያዙ

ችግሮች

በመስክ ቆይታየ ያስተዋልኩት እና የገጠመኝ ነገር፣ ተጠኝው ማኅበረሰብ ወደ ቀየው

የሚገባን አዲስ ሰው በጥርጣሬ ዓይን ይመለከታል፡፡ በተለይ በዚህ ወቅት

ከፖለቲካው አለመረጋጋት ጋር ተያይዞ “ማነው” “ምንድን ነው” “ለምን መጣ” ወዘተ.

እኔንም ሲመለከቱ “ማን ናት? ምንድን ናት? ለምን መጣች?” በሚል እንቅስቃሴዬን

ሁሉ በአንክሮ ሲመለከቱኝ ነበር፡፡ ሆኖም ጉዳዩን ለጥናት እንደምፈልገው፣ በእኔ

ምክንያት እነሱ ላይ የሚደርስ ጉዳት አለመኖሩን በማስረዳት ችግሩን ለመፍታት

ሞክሬያለሁ፡፡

የማጠናውን ጉዳይ ምንነት ስነግራቸው “ደሞ ይኸ ምን ቁም ነገር ሊገኝበት” በሚል

የንቀት ስሜት መረጃ ለመስጠት ፈቃደኛ ያለመሆን እና ጠንካራ መረጃ ለመስጠት

መቸገር ይስተዋልባቸው ነበር፡፡ ይህንንም የጉዳዩን አስፈላጊነት ደጋግሜ በመንገርና

በማሳመን መረጃውን መሰብሰብ ችያለሁ፡፡ በተለይም በወቅቱ ካለው የፖለቲካ ቀውስ

ጋር በማያያዝ “ልትሰልለን ነው፣ ያለ ዕድሜ ጋብቻ በማለት ልታሳስረን ነው” በሚል

በጥርጣሬ እና በአይነ ቁራኛ ይከታተሉኝ ነበር፡፡ የት ሀገር ነሽ?፣ የማን ልጅ ነሽ?

የሚሉ ጥያቄዎችን በመጠየቅ አንዳንዶቹ አባቴን፣ አንዳንዶቹ ደግሞ ተወልጄ

ያደግሁበትን ቀበሌ በማወቃቸው “አንችስ የኛው ነሽ ለክፋትም ከሆነ

አታመልጭም፡፡” በማለት የምፈልገውን መረጃ እንድሰበስብ ፈቅደውልኛል፡፡

መረጃ ሰጭዎችን ቃለ መጠይቅ ለማድረግ ቀጠሮ ሳይስይዛቸው “የስራ ማስፈቻ!”

በማለት ከቁምነገር ያለመቁጠርና ጥልቅ እና ቅደም ተከተል ያለው መረጃ ለመስጠት

አለመረጋጋት ይስተዋልባቸው ነበር፡፡ ይህንንም በማይነኩ (ስራ በማይሰራባቸው)

ሃይማኖታዊ በዓላት ቀናት በማግኘት፣ በተለይም በተተኳሪ ቡድን ውይይት ወቅት

ቡና እና አረቂ በማቅረብ እነሱ ከሚያቀርቡት ጠላ እና እንጀራ ጋር ተደምሮ

መልካም ሁኔታን ፈጥሮልኛል፡፡ በዚህም የምፈልገውን ያህል መረጃ መሰብሰብ

ችያለሁ፡፡

3.6.5 ከእኔ (አጥኝዋ) ጋር የተያያዙ ችግሮች

እኔ (አጥኝዋ) ሴት በመሆኔ ጉዳዩን ቀርቤ እንድመለከት የተከለከሉ ባህላዊ

ክንዋኔዎች ነበሩ፡፡ ለምሳሌ አስከሬን ሲከፈን፣ ሥርዓተ ፍትኃት ሲፈጸም፣ ግብዓተ

መሬት ሲፈጸም ሴቶች መቅረብ ስለማይችሉ ክፍተት ፈጥሮብኛል፡፡ ይህንንም

አስከሬን በመከፈን እና ግብዓተ መሬት በመፈጸም ልምድ ያላቸውን ሰዎች ቃለ

መጠይቅ በማድረግ መሙላት ተችሏል፡፡ በመጨረሻም ምንም እንኳ የቻልሁትን

ያህል ጥንቃቄ ባደርግም በባህሉ ውስጥ ያደግሁ በመሆኔ በቸልታ ያለፍኋቸው

ባህላዊ ክንዋኔዎች ሊኖሩ እንደሚችሉ በመገመት የመረጃ ክፍተት እንዳያስከትል

ከውስጣዊ የመረጃ መሰብሰቢያ አንጻር በተጨማሪ ውጫዊ የሆነውን አንጻር

በመጠቀም መሙላት ችያለሁ፡፡

ምዕራፍ አራት

የጃቢ ጠህናን ወረዳ መልክዓ ምድራዊ፣ ታሪካዊ እና ማኅበረ-

ባህላዊ ዳራ

በዚህ ክፍል የጃቢ ጠህናን ወረዳ መልክዓ ምድራዊ ሁኔታ፣ የማኅበረሰቡ ታሪካዊ

እና ማኅበረ- ባህላዊ ዳራ ቀርቧል፡፡

4.1. የጃቢ ጠህናን ወረዳ መልክዓ ምድራዊ አቀማመጥ፣ የሕዝቡ

አሰፋፈር እና መተዳደሪያ

ጃቢ ጠህናን ወረዳ በዐማራ ብሔራዊ ክልላዊ መንግስት ስር ከሚገኙ አሥራ አንድ

ዞኖች ውስጥ አንዱ በሆነው በምዕራብ ጎጃም ዞን ውስጥ ይገኛል፡፡ በወረዳው ሠላሳ

ስምንት የገጠርና ሦስት የከተማ በድምሩ አርባ አንድ ቀበሌዎችን የያዘ ሲሆን፣

በሰሜን ቋሪትና ሰከላ፣ በምስራቅ ደምበጫ እና ደጋ ዳሞት፣ በምዕራብ ቡሬ፣ በደቡብ

ቡሬ እና ደንበጫ ወረዳዎች ያዋስኑታል፡፡ በወረዳው በብዛት በቆሎ፣ ጤፍ፣ በርበሬ፣

ዳጉሳ፣ ስንዴ፣ አተር፣ ባቄላ ይመረታሉ፡፡ ወረዳው ለሁሉም የእህል አይነቶች

የተስማማ የአየርና የአፈር አይነት ያለበት በመሆኑ ምርታማ ነው፡፡ ለእንስሳት እና

ለንብ እርባታም የተመቸ በመሆኑ አካባቢው በወተት ተዋጽዖዎችና በማር ምርት

የታወቀ ነው (ከጃቢ ጠህናን ወረዳ ኮሚዩኒኬሽን ቢሮ የተገኘ መረጃ)፡፡

ጃቢ ጠህናን ውሃው ወተት፣ አየሩ ሽቶ፣ አፈሩ አጥሚት ነው፡፡ አመት እስከ

አመት ልምላሜ፣ ጽጌና ፍሬ የማይለየው፣ በአመት ሶስት ጊዜ ማምረት

የሚችል፤ እግዚአብሔር አምላክ ባህሪው አይፈቅድም እንጅ የሚፈቅድ ቢሆን

ጃቢ ጠህናን ይወለዳል ቢባል ማጋነን አይሆንም፡፡ በጣም ለምለም፣ የአትክልት

ቦታ፣ የንብ እርባታ፣ ሁሉም የእህል አይነት የተትረፈረፈበት፣ የእንስሳት፣

የወተት፣ የቅቤ አገር ነው፡፡ በአጠቃላይ ጃቢ ጠህናን አምሳለ ገነት፣ አምሳለ

ናዝሬት፣ ምድረ ሊቃውንት፣ መካነ አውያን፣ መካነ ሮማን እየተባለ የሚገለጽ

ከሌላው የተለየ አገር ነው ማለት ይቻላል በማለት ይገልጹታል (መላዕከ ጥበብ

ስሜነህ፣ 03/06/2012 ዓ.ም፣ የተካሄደ ቃለ መጠይቅ)፡፡

4.2. የጃቢ ጠህናን ወረዳ ማኅበረሰብ ታሪካዊ እና ማኅበረ-ባህላዊ

ዳራ

አለቃ ተክለ-ኢየሱስ ዋቅጀራ በጻፉትና ግርማ ጌታሁን ባዘጋጁት “የጎጃም ትውልድ

በሙሉ ከአባይ እስከ አባይ” በሚለው መጽሐፍ ላይ እንደተገለጸው የጎጃም ትውልድ

በሙሉ ከጋፋት ፪ኛ የዘር ሀረግ የተመዘዘ መሆኑን ያስረዳሉ፡፡ ይህንንም በሚከተለው

ስዕላዊ መግለጫ አስቀምጠውታል፡፡

ጋፋት ፪ኛ

ሳባ ፬ኛ

መዝር አንበር

መለሎ ሰለሎ ደረቤ ሴረቤ

ጎዛምን አነደድ ጥላት ግን አዋባል ውድሚት ማቻከል ጽሕናን

ሰብራድ

ስዕላዊ መግለጫ፡- 3 የጎጃምን ትውልድ የዘር ሀረግ የሚያሳይ ስዕላዊ መግለጫ አለቃ ተክለ-ኢየሱስ
ዋቅጅራ እንደገለጹት



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

84

ጃቢ ጠህንን የሚለው ስያሜ በቦታው ይኖሩ ከነበሩ ጃቢ እና ጠህናን (ጽህናን)

ከተባሉ ሁለት ሰዎች ስም የተወሰደ እንደሆነ በአፈ ታሪክ ይነገራል (መላዕከ ጥበብ

ስሜነህ፣ 03/06/2012 ዓ.ም፣ የተካሄደ ቃለ መጠይቅ)፡፡ ጃቢ የሚባለው ማንኩሳ፣

ፍርን፣ አባሰም፣ ጎረፍ፣ መርጊ እና ዛባ ያለውን አካባቢ ሲያጠቃልል ጠሕናን/

ጽሕናን ደግሞ ሦስት ወሰን፣ የድንና የማሎግ፣ ሜጠር፣ የልምዳር፣ ግዛቴ ያለውን

አካባቢ ይሸፍናል ይላሉ፡፡ ሦስት ወሰን የወረዳው ምስራቃዊ ክፍል ሲሆን ድን፣

የማሎግ፣ ቦጥ የሚባሉ ሦስት ሰዎች ሰፍረውበት የነበረ አካባቢ ሆኖ አሰዋ ጉደራ

እና አካባቢውን ያካልላል ይላሉ፡፡

ይህንን የሚያጠነክር ሀሳብም አለቃ ተክለ ኢየሱስ በግርማ ጌታሁን ውስጥ

እንደገለጹት የሦስት ወሰን ትውልድ የሚመዘዘው ከሰረቤ ዘር ከጽሕናን ልጆች ነው፡፡

እኒህም ድንና የማሎግ የጋርሚት ትውልድ እንዲህ ነው፡፡ ጽን ሙላንበስን፣

ተክለሃይማኖትን፣ ጋልንን፣ አጤንን፣ ዴግንን፣ ሜጠርን፣ የልምዳርን፣ ገዛቴን

(በአካባቢው አጠራር ግዛቴ) ወለደ፡፡ ሙላንበስ አዛዥ ቦሽን፣ ማሚን፣ ወለደ፡፡ አዛዥ

ቦኛ ቅዱሳንን ቀውስጦስን መልክአ ክርስቶስን አእዳወ ክርስቶስን፣ ቅድስተ ክርስቶስን

ወለደ እያለ ይቀጥላል፡፡ የማሎግ አርባዋሽን የባዳን፣ የቁምባልን፣ ዘንገባልን፣

ሰለክልን ወለደ፡፡ የቁምባል ሙላመንን፣ ሙጤቃን፣ ድገትን፣ ሸነፋን ወለደ፡፡ ዘንገባል

አሙችን፣ አባቤን፣ ወለደ፡፡ ሰላክል አንፍንን፣ አንፍን አጋራሺን፣ አጋራሺ ኮርኒን፣

ኮርኒ ዳኝንን፣ ዳኝን፣ ሥልጣንን፣ ሥልጣን ዘውዴን፣ ዘውዴ ጎሹን፣ ጎሹ ተሰማን፣

ተሰማ ተክለ ሃይማኖትን ወለደ (አለቃ ተክለ-ኢየሱስ ዋቅጀራ በግርማ ጌታሁን፣

2003 ዓ.ም፡ 168)፡፡

የጃቢ የዘር ሀረግ ደግሞ ከጋርሜ እና ከቆሮ ይመዘዛል፡፡ ጋርሜ ቆሮን አግብታ ጓይን

ፈዘልን ፈተገምን፣ ቦጥን፣ ጅወጅን፣ ሜቤሽን፣ ጃቢን ወለደ፡፡ ጓይ አብደጎማን፣

እምበገናን፣ አብ አንገችን፣ አብጽዮንን፣ አቢስወንድን፣ ፈገቂትን፣ ድንቤትን፣

እንዳዕን፣ ወለደ፡፡ ፈዘል ፈተገም ጀውጅ ወለደ፡፡ ሜቤሽ ጀሽብን፣ ጀተርን፣ ጉምንን፣

አባልሙንን፣ ዴግንን፣ ሙዋዲን ወለደ፡፡ ጃቢ ዋሜትን እና ሌላ ፯ ወለደ፡፡ ዋሜት ፱

ወለደ፡፡ ቦጥ ከዚህ ትውልድ የሚመዘዝ ሲሆን ባርዛፍን፣ ቡናያን፣ ማያን አደያን



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

85

ወለደ፡፡ ባርዛፍ ባርጋድን፣ ተወልድን፤ ተወልድ እመቡላድን፣ ዳሬክስን፣ ዘረቢን፣

ድንቄሳን፣ አስካልን ወለደ፡፡ አስካል ከነዳጥራ ወለተ ክርስቶስን አግብቶ ነገዴን፣

ብርቄን፣ አዮን፣ ልያን፣ ወለደ፡፡ እመቡላድ ደጃች ዶንጌ ሐዋርያ ክርስቶስን ወለደ፡፡

ደጃች ዶጄ ቱፋን፣ ውዳጅን፣ ቁስቋምን፣፣ ፍሶን፣ አርቃድያን ወለደ (አለቃ ተክለ-

ኢየሱስ ዋቅጀራ እንደጻፉት፣ ግርማ ጌታሁን እንዳዘጋጀው፣ 2003 ዓ.ም፡ 170)፡፡

ከላይ በቀረበው ውስጥ የተዘረዘሩ የሰው ስሞች በአሁኑ ሰዓት የቀበሌዎች ስያሜ

ሆነው ይገኛሉ፡፡ ይህም የወረዳው ማኅበረሰብ የዘር ሀረግ ከጃቢ እና ከጠህናን የመጣ

እንደሆነ ማሳያ ከመሆኑ ባሻገር፣ በጊዜ ሂደት የቦታው መጠሪያ ሆነው እንደቀሩ

ይነገራል (አቶ ለገሰ፣ 21/04/2012 ዓ.ም የተካሄደ ቃለ መጠይቅ)፡፡

የጃቢ ጠህናን ወረዳ ዋና ከተማ የሆነችው ፍኖተ ሰላም፣ ወጀት ተብላ ትታወቅ

የነበረችውን ቦታ በ1933 ዓ.ም ንጉሥ ኃይለ ሥላሴ እንደሰየሟት ይነገራል፡፡ ይህንን

የታሪክ ክስተት የአካባቢው ማኅበረሰብ በሚከተለው ቃል ግጥም ገልጾታል፡፡

ደጉ ንጉሳችን በሰላሳ ሦስት፣

በኦሜድላ በኩል ገቡ ከስደት፣

ብዙ ከተሞችን ተጉዘው አልፈው፣

በሰላም አረፉ ወጀት ላይ ደርሰው፡፡

የሰላም ጎዳና ሁሉ ነገር ለም፣

ገናናም እንድትሆን እስከ ዘላለም፡፡

ተብላ ተሰየመች ፍኖተ ሰላም፡፡ (ይሳለም፣1997 ዓ.ም፡ 31)

ይህንን ስያሜ ተከትሎ ከ1939 ዓ.ም ደጃዝማች ከበደ ተሰማ የተባሉ የአካባቢው ገዥ

ከተማዋን የጃቢ ጠህናን ወረዳ ርዕሰ ከተማ አድርገው እንደመሰረቷት ይነገራል

(መልአከ ጥበብ ስሜነህ፣ 13/12/2011 ዓ.ም የተካሄደ ቃለ መጠይቅ)፡፡ ከተማዋ

ከ1996 ዓ.ም ጀምሮ ራሷን ችላ በከተማ አስተዳደርነት ስትተዳደር ቆይታ በአሁኑ

ወቅት የምዕራብ ጎጃም ዞንና የጃቢ ጠህናን ወረዳ ዋና ከተማ ሆና በማገልገል ላይ

ናት፡፡ ከተማዋ ከመዲናዋ አዲስ አበባ በ387 ኪ.ሜ፤ ከከልሉ ዋና ከተማ ከባህር ዳር

ደግሞ 180 ኪ.ሜ ርቀት ላይ ትገኛለች፡፡

ከማዕከላዊ ስታስቲክስ የተገኘ መረጃ እንደሚያሳየው በ2007 ዓ.ም በተካሄደ የህዝብ

እና ቤት ቆጠራ፣ የወረዳው አጠቃላይ የህዝብ ብዛት 12,609 ሲሆን ከዚህም ውስጥ

6,111 ያህሉ ወንዶች ሲሆኑ 6,498 የሚሆኑት ደግሞ ሴቶች ናቸው፡፡ አማካይ

ዓመታዊ የህዝብ ብዛት ፍጥነቱም 2.8% ይሆናል፡፡ በተጨማሪም የወረዳው እቅድና

ኢኮኖሚ ቢሮ መረጃ እንደሚያሳየው በወረዳው ሠላሳ ስምንት የገጠርና ሦስት

የከተማ ቀበሌዎች አሉ፡፡ በወረዳው ከሚኖረው ህዝብ 94% ያህሉ ኑሮ

የተመሰረተው በግብርና ላይ ሲሆን በተጓዳኝ እንስሳት በማርባትና ንብ በማነብ

ተጨማሪ ገቢ ያመነጫል፡፡ 6% የሚሆነው ደግሞ በተለያዩ የመንግስት መስሪያ

ቤቶች ተቀጣሪ በመሆንና በንግድ ስራ ይተዳደራል (CSA12, 2007)፡፡

ከወረዳው ግብርና ቢሮ በተገኘ መረጃ መሰረት የወረዳው አጠቃላይ የቆዳ ስፋት

1,170 km2 ወይም 116,954 ሄክታር እንደሚሆን ይገመታል፡፡ ከዚህም ውስጥ

አስራ አምስት እጁ ተራራማ፣ ስልሳ አምስት እጁ ሜዳማ፣ አስራ አምስት እጁ

ሸለቋማ፣ አምስት እጁ ወጣ ገባማ ሲሆን የአየር ንብረቱ ደግሞ ከጠቅላላው አስራ

ሁለት እጁ ቆላማ፣ ሰማንያ ስምንት እጁ ደግሞ ወይና ደጋማ ሆኖ ደጋማ እና

ውርጭ ግን በወረዳው እንደሌሉ ከወረዳው እቅድና ኢኮኖሚ ቢሮ የተገኘው መረጃ

ያመለክታል፡፡ የወረዳው ማኅበረሰብ ግን ቆላ እና ደጋ በማለት በሁለት ይከፍለዋል፡፡

የጃቢ ጠህናን ወረዳ ማኅበረሰብ አሁን ያለበት ደረጃ እስከሚደርስ ድረስ ያለፈባቸው

ሃይማኖታዊ፣ ታሪካዊ እና ማኅበረ-ባህላዊ ሁኔታዎችን የሚያሳዩ በመሆናቸው

በቅርስነት ተመዝግበው ይገኛሉ፡፡ የጃቢ ጠህናን ወረዳ ባህልና ቱሪዝም ጽህፈት ቤት

በቅርስ ጥበቃና ቱሪዝም ልማት ዋና የስራ ሂደት በወረዳው በሚገኙ ዋና ዋና

መስህቦች ዙሪያ ባዘጋጀው መጣጥፍ ላይ በወረዳው የድንግራ ማርያም ቤተ

12 Centeral Stastics Agency

ክርስቲያን፣ ጓነሳ መድኃኒዓለም፣ ጥቁር ውሃ ምንጭ፣ የወይዘሪት ምንጭ፣ ኩላ

መሻገሪያ፣ የጆርጌ ድልድይ እና የዘውዴ13 ዋሻ ዋና ዋና ቅርሶች እንደሆኑ

ተጠቁሟል (የጃቢ ጠህናን ወረዳ ባህልና ቱሪዝም ጽ/ቤት፣ በቅርስ ጥበቃና ቱሪዝም

ልማት ዋና የስራ ሂደት በወረዳው ዋና ዋና መስህቦች ዙሪያ የተዘጋጀች አጭር

መጽሔት፣ 2011 ዓ.ም)፡፡ ይህ ጥናትም የወረዳው ሁለንተናዊ ገጽታ የሚዳሰስበት

በመሆኑ፣ በአንድም በሌላም የማኅበረሰቡን ታሪክ፣ ሃይማኖትና አጠቃላይ ማኅበረ-

ባህላዊ ሁኔታ የሚያሳዩ በመሆናቸው እንደሚከተለው ቀርበዋል፡፡

4.2.1. ደብረ ብስራት ድንግራ ማርያም ቤተ ክርስቲያን

ይህች ቤተ ክርስቲያን የምትገኘው በሦስት ወሰን በተለይም በየማሎግ ሲሆን ቀጥ

ብሎ ከወጣ ተራራ ጫፍ ላይ ትገኛለች፡፡ መዳረሻ መንገዱ ጠመዝማዛ፣ ወጣ ገባማ

እና ተራራማ በመሆኑ መንገደኞች ቀና ብለው ሲያይዋት በሁሉም አቅጣጫ

ስለምትታይ “ድንግራ በቀኝ ሲሏት በግራ” ትባላለች (መልአከ ጥበብ ስሜነህ፣

03/06/2012 ዓ.ም የተካሄደ ቃለ መጠይቅ)፡፡ ቤተ ክርስቲያኒቷ የታላላቅ ቅርስ

መገኛ የነበረች ብትሆንም በተለያየ ጊዜ በደረሰባት ዝርፊያ ቅርሱ እንደወደመ

ይነገራል፡፡ ድንግራ ማርያም በአንድ ዘመን ዳዲ የተባለ የሌላ እምነት ተከታይ

ሊያቃጥላት ሲሄድ እዚያው ከቆመበት ላይ መብረቅ ስለገደለው “የዳዲ እመቤት”

እየተባለችም ትታወቃለች (ቄስ ጸጋ፣ 09/06/2012 ዓ.ም የተካሄደ ቃለ መጠይቅ)፡፡

ቤተ ክርስቲያኒቱ ካፈራቻቸው አሁንም ድረስ ስመ ገናና የሆኑ የሃይማኖት

ሊቃውንት መካከል አለቃ ዋሴ14፣ ሊቀረድ ውብሸት፣ መምህር ዲቨኩሉ አምባዬ፣

ከአርባ አምስት ዓመት በላይ ቅኔ እንዳስተማሩ የሚነገርላቸው መርጌታ ለይኩን

13 ዘውዴ ጎሹን፣ ጎሹ ተሰማን፣ ተሰማ ተክለ ሃይማኖትን ወለደ (አለቃ ተክለ-ኢየሱስ ዋቅጀራ
እንደጻፉት፣ ግርማ ጌታሁን እንዳዘጋጀው፣ 2003 ዓ.ም፡ 168)፡፡

14 ንጉሥ ተክለሃይማኖት አለቃ ዋሴን ለስራ ጉዳይ ጠርተዋቸው ሊቀረድ ውብሸትን አስከትለው ወደ
ደብረ ማርቆስ ሄዱ ይባላል፡፡ እና በዚያ ጊዜ ደብረ ብስራት ድንግራ ማርያም ሲባል አቤት ስንት
ናችሁ ሲባሉ 150 አሉ ማን ማን ሲሏቸው እኔ ስለ መቶ ውብሸት ስለሃምሳ ብለው ተናገሩ ይባላል፡፡
(መልአከጥበብ ስሜነህ መረጃ በመስጠት እግረመንገድ የነገሩኝ)፡፡

ብርሃኑ ይጠቀሳሉ (መልአከ ጥበብ ስሜነህ፣ 03/06/2012 ዓ.ም የተካሄደ ቃለ

መጠይቅ)፡፡ ድንግራ ማርያም ቀበሌ ተወልደው ካደጉ ዓለማውያን ጀግኖች መካከል

ደግሞ ራስ15 ደረሶ ጠቦ (አባ ገናን የፈረሳቸው ስም ነው) አንዱ ሲሆኑ የዳሞት

የጦር መሪ ንጉሥ ተክለሃይማኖትን ንጉሠ ጎጃም ወካፋ16 ያሰኟቸው እንደሆኑ

ይነገራል፡፡

ራስ ደረሶ ጠቦ በአስራ ዘጠነኛው መቶ ክፍለ ዘመን ኢትዮጵያ ውስጥ ስመ ጥር

ከነበሩ የጦር አዝማቾች አንዱ ሲሆኑ በቆላ ዳሞት ባለ አባት እንደነበሩም ይነገራል፡፡

እኒህ የጦር ጀነራል ንጉሥ ተክለሃይማኖት ያካሄዷቸውን ልዩ ልዩ ዘመቻዎች

ከመምራት ባለፈ ንጉሡ፣ በንጉሠ ነገሥት ዮሐንስ አራተኛ የጎጃምና የካፋ ንጉሥ

ሆነው ሲሾሙ፣ ደጃዝማች ደረሶ ጠቦ የጉዱሩና የሌቃ አስተዳዳሪ ሆነው ተሹመው

ነበር (ተክለጻዲቅ፣ 1982 ዓ.ም፡ 203)፡፡

ራስ ደረሶ ጠቦ ንጉሥ ተክለ ሃይማኖት ከዐጼ ምኒልክ ጋር ባደረጉት የግዛት

ማስፋፋት በተፈጠረ ጠብ የጎጃሙ ንጉሥ የጦር አበጋዝ ነበሩ፡፡ የንጉሥ ተክለ

ሃይማኖትን ጦር መርተው ወደ ካፋና አባጂፋር ግዛቶች ሲዘምቱ፣ ራስ ጎበና ዳጨው

ደግሞ ከሽዋው ንጉሥ ዐጼ ምኒልክ ወደ እነዚህ ግዛቶች በመዝመታቸው እምባቦ ላይ

ተፋጠጡ፡፡ ጦርነቱንም ያካሄዱት ራስ ደረሶ እና ራስ ጎበና ነበሩ፡፡ በጀግንነትም

ተመጣጣኝ ነበሩ፡፡ ይህ ጠብ ተባብሶ ዐጼ ምኒልክ እና ንጉሥ ተክለ ሃይማኖት

መካከል በመጋቢት 13 ቀን 1874 ዓ.ም እንባቦ ላይ በተደረገው ግልጽ ጦርነት

ንጉሥ ተክለሃይማኖት ቆስለው ራስ ደረሶ የአለቃቸውን ትዕዛዝ አልቀበልም

በማለታቸው ጦርነቱ ቢቀጥልም በመጨረሻ ጦርነቱ በሸዋዎች ድል አድራጊነት

እንደተጠናቀቀ ታሪክ ያስረዳል (ተክለ ጻዲቅ፣ 1982 ዓ.ም፡ 203-216)፡፡

15 የማዕረግ ስማቸው በአካባቢው ማኅበረሰብ ራስ ተብለው ሲታወቁ ተክለ ጻዲቅ መኩሪያ ደጃዝማች
ደረሶ ይሏቸዋል፡፡

16ዐጼ ዮሐንስ ንጉሥ ተክለ ሃይማኖትን በ1873 ዓ.ም በጎጃም እና በከፋ ላይ አነገሷቸው፡፡ (ተክለ
ጻዲቅ፣ 1982 ዓ.ም፡ 203)

ራስ ደረሶ ጠቦ በጃቢ ጠህናን ማኅበረሰብ አፈታሪክ እና ቃል ግጥም ውስጥ ስመ

ገናና ናቸው፡፡ የንጉሥ ተክለ ሃይማኖት የጦር አበጋዝ ከመሆን ጀምሮ እስከ አድዋ

ጦርነት የተሳተፉ ስመ ጥር ጀግና እንደነበሩ ይነገራል፡፡ በአድዋ ዘመቻ ጊዜ ማየት

ተስኗቸው ስለነበር “አንተ እዚሁ አገር ጠብቅ!” ሲባሉ “የተወረረ አገር ነው

እምጠብቅ ምን አገር ነው እምጠብቅ እዚያው ሄጄ እሞታለሁ እንጅ?” በማለታቸው

እየተመሩ አድዋ ዘምተው ድሉን ከተቀዳጁ የዳሞት መኳንንቶች መካከል ራስ ደረሶ

ጠቦ ፋና ወጊ ናቸው ይባላል (ቄስ ያየህ፣ 12/12/2011 ዓ.ም የተካሄደ ቃለ

መጠይቅ)፡፡ በማኅበረሰቡ ቃል ግጥም ውስጥም እንዲሁ ትልቅ ስፍራ አላቸው

ለአብነት ያህል የሚከተሉት ይጠቀሳሉ፡፡

የሚመጣ ቢሆን የሚወለድ ቢሆን ጀግና ተመልሶ፣

ከሸዋ ጎበና ከጎጃም ደረሶ፡፡

ብጠይቅ ባስጠይቅ ጠፋኝ መሰረቱ፣

የደረሶ ጠቦ አዳል17 ነው አባቱ፡፡

በማለት የንጉሥ ተክለሃይማኖት አዝማሪ ገጥሞላቸው እንደነበረ ይነገራል፡፡

የሸዋው ጎበና የሊሙ ደረሶ፣

ሰው ታረጀ ወዲያ ልጅ አይሆን መልሶ፣

አባይ ሞላ ቢሉት መጣ ተመልሶ፡፡

ከጨለመ ወዲያ ከመሸ ገስግሶ፣

በዮሐንስ አምላክ ያሰኛል ደረሶ፡፡18

17 የንጉሥ ተክለሃይማኖት የበፊት ስም ነው፡፡

18 በሌላ በኩል ከራስ ጎበና ዳጨው ጋር ባደረጉት ውጊያ የራስ ደረሶን የበላይነት የተመለከተ የራስ
ጎበና ገጣሚ

እበላለሁ፣ እገዛለሁ ብሎ ከእንጦጦ ገስግሶ፣

ለደረሶ ጠቦ አገር አትስጡት፣

እንዲያውም ጠቦ ነው እንኳን ሹመውት፡፡ እያሉ አሞካሽተዋቸዋል፡፡

እሳቸውም ራሳቸው በገና ደርዳሪ፣ ግጥም ገጣሚ ስለነበሩ የሚከተለውን ግጥም

እንደደረደሩ ይነገራል፡፡

ንጉሥ የሰጡኝ ታላቅ እቃ፣

ላገር ለምድር እሚበቃ፣

አድጦኝ ወድቆ እስቲሰበር፣

ስይዘው ከብዶኝ ነበር፡፡ በማለት እንደገጠሙ በማኅበረሰቡ አፈታሪክ
ይነገራል፡፡

ድንግራ ማርያም ደጃዝማች ካሳ ምንተስኖትን (አባ ጣለው)19 የፊታውራሪ ተሰማ ካሳ

(አባ ጋበን) አባት ጨምሮ ያፈራች አገር ስትሆን በ1928 ዓ.ም ጣልያን ኢትዮጵያን

በወረረ ጊዜ ማይጨው ዘምተው መጋቢት 22 ከደረሰው የአውሮፕላን የቦንብ ድብደባ

ከሰላሳ ሺህ በላይ ሰው ሲያልቅ እሳቸው ተርፈው እንደመጡ ይነገራል፡፡ ሆኖም

በሚያዝያ ጠላት ተከትሏቸው መምጣቱን ሲሰሙ፡-

ጠላት በመቀሌ መች ይገባ ነበር፣

በሰማይ ላይ መጣ በማናውቀው ነገር፡፡ በማለት እንደገጠሙ ይነገራል፡፡

በኋላም አብረዋቸው የዘመቱም ሆኑ ያልዘመቱ ጓዶቻቸው ባንዳ ሆነው ሲያልቁ

“ሃማቶ” የሚባል ጣሊያን “ግባ” ብሎ ቢለምናቸው “ወንድሞቼን ማይጨው ገብሬ

መጥቼ ነው ባንዳ ሆኘ እምገባው? አልገባም” አሉ ይባላል፡፡ ከዚያም ባንዳ

ጓደኞቻቸው ያሉበትን ቦታ ጠቁመው አስይዘዋቸው በአሰቃቂ ሁኔታ እንደተገደሉ

በዮሐንስ አምላክ አሰኘው ደረሶ፡፡ በማለት እንደገጠመላቸው ታሪክ ያስረዳል
(ተክለ ጻዲቅ፣ 1982 ዓ.ም፡ 204)፡፡

19 ስለ ደጃዝማች ካሳ ምንተስኖት (አባ ጣለው) በጣሊያን ወረራ ጊዜ ከዘመቱ የጎጃም አርበኞች መካከል
ፊታውራሪ ካሳ አንዱ ከመሆናቸው በስተቀር ምንም አይነት የጽሑፍ ማስረጃ አልተገኘም፡፡

ይነገራል፡፡ በተጨማሪም ድንግራ ማርያም የእነ ደጃች ካሳ ጠቦ፣ ደጃች ያየህ ይራድ

ደረሶ የመሳሰሉ የሀገር ባለውለታ ጀግኖች አገር ናት ይላሉ መልአከ ጥበብ ስሜነህ፣

03/06/2012 ዓ.ም የተካሄደ ቃለ መጠይቅ)፡፡

4.2.2. ቀራኒዮ ጎለጎታ ጓነሳ መድኃኒዓለም

ጓነሳ መድኃኒዓለም አንዱ በወረዳው በቅርስነት ወይም በመስህብነት የተመዘገበ ታላቅ

ገዳም ሲሆን ጓነሳ የሚለው ቃል “ጎን” እና “አንሳ” ከሚሉ ሁለት ቃላት የተመሰረተ

ሲሆን ትርጉሙም የደከመን የሚያበረታ፣ የሞተን ነፍስ የሚዘራ፣ አጥንትን

የሚያለመልም፣ የከሳን የሚጠግን፣ ነፍስን ለመንግስተ ሰማይ የሚያበቃ ቦታ ማለት

ነው፡፡ በሌላ በኩል በገዳሙ በስተምስራቅ በኩል ከሚገኘው ጓንሲት ወንዝ ጋር

በተያያዘም ጓነሳ እንደተባለ ይነገራል፡፡ ገዳሙ የተመሰረተው አምበሳ ጋማ በሚባል

ተራራማ እና ጥቅጥቅ ያለ ጫካ ውስጥ ነው፡፡ ገዳሙን ከመሰረቱት አባቶች መካከል

አቡሃይ ምናሴ፣ አባ ወልደ ሚካኤል፣ አባ አለሙ፣ አባ ወልደ መድህን፣ አባ ገብረ

ማርያም እና አባ ገብረ ኢየሱስ የተባሉ ባህታውያን ይጠቀሳሉ፡፡

ገዳሙ ከ2004 ዓ.ም ጀምሮ አንድነት ገዳም ሆኗል፡፡ ገዳሙ እና ገዳማውያኑ

በምርት፣ ከብት በማድለብ እና አትክልት እና ፍራፍሬ በማልማት የአካባቢውን

ማኅበረሰብ እያገለገሉ የሚገኙ፣ በማኅበረሰቡ ዘንድም በትልቅ ክብር የሚገኝ አንድነት

ገዳም ነው (የጃቢ ጠህናን ወረዳ ባህልና ቱሪዝም ጽ/ቤት የተዘጋጀ መጣጥፍ፣ 2011

ዓ.ም፡ 13)፡፡ ይህ አካባቢ በተፈጥሮው ውሃማ እና ልምላሜ ያለው በመሆኑ

በከፍተኛ ክብር የተያዘ እና የአካባቢውን ሕዝበ ክርስቲያን በማገልገል ላይ ያለ ትልቅ

ገዳም መሆኑ ይነገራል፡፡ ገዳማውያኑ በመቅኑን እና በድርጎ የሚተዳደሩበት

የአንድነት ገዳም ነው ይላሉ (መልአከ ጥበብ ስሜነህ፣ 03/06/2012 ዓ.ም የተካሄደ

ቃለ መጠይቅ)፡፡

4.2.3. የጥቁር ውሃ ምንጭ

የጥቁር ውሃ ምንጭ መነሻ እንደሆነ የሚገመተው የአስዋ ጉደራ ሐይቅ ሲሆን

ውሃው ከዚህ ሃይቅ ተነስቶ ውስጥ ለውስጥ ተጉዞ ከጅጋ ከተማ በስተ ምዕራብ

በኩል ከሚገኝ ዛፎች በተጠቀጠቁበት አባ ጥሩነህ የተባሉ የአካባቢው ነዋሪ የነበሩ

የይዞታ መሬት ላይ የፈለቀ እንደሆነ ይነገራል፡፡ ውሃውም እጅግ ንጹህ ስለሆነ ጥቁር

ውሃ ተብሎ እንደተሰየመ ይነገራል፡፡ በወቅቱ የነበሩ የበቁ አባቶች በመሬት ውስጥ

ለውስጥ ውሃው ሲንቀሳቀስ ይሰሙት እና ያስተውሉት ነበር ይባላል፡፡ በተለይም

ዝናባማ የሆነውን የክረምት ወር ተከትሎ መስከረም ላይ ውሃው በሚመጣባቸው

እንደ መደብን፣ ገዎቻ በሚባሉ ቦታዎች ላይ ውሃው ይፈነዳ ነበር፡፡ ይህ

ያጋጠመበት ዓመት ምርታማ እንደሆነ በአባቶች ይነገራል፡፡ በዚህ ቦታ ላይ በሂደት

ከአርባ በላይ ምንጮች እንደፈለቁ እና ማኅበረሰቡ ሲታጠብባቸው ከተለያዩ የጤና

እክሎች ይፈወሱባቸው ስለነበር የአባ ጥሩነህ ጠበል ተብሎ ይጠራ ነበር (የጃቢ

ጠህናን ወረዳ ባህልና ቱሪዝም ጽ/ቤት፣ 2011 ዓ.ም፡ 18)፡፡

ጥቁር ውሃ ምንጭ በዚህ ሁኔታ ከቆየ በኋላ በ1973 ዓ.ም አገልግሎት መስጠት

በጀመረው ሰው ሰራሽ የመስኖ ግድብ በርካታ ህብረተሰብን ተጠቃሚ አድርጓል፡፡

በሌላ በኩል በ2002 ዓ.ም የዘርአብሩክ ጠበል ተመስርቶ በአሁኑ ሰዓት በርካታ

ህሙማንን እያስተናገደ እና እየፈወሰ ይገኛል (ቄስ ይበሉ፣ 15/06/2012 ዓ.ም

የተካሄደ ቃለ መጠይቅ)፡፡

4.2.4. የወይዘሪት ምንጭ

የወይዘሪት ምንጭ በጅጋ ከተማ አካባቢ የምትገኝ ሲሆን በርካታ ታምራትን ስትሰራ

የቆየችና አሁንም እየሰራች የምትገኝ መሆኗ ይነገራል፡፡ ወይዘሪት ምንጭ ሰው

አዝኖ ከነገራት ወዲያውኑ ሀዘንን የሚያስረሳ መልስ ትሰጣለች፤ የተጣላ ተሰባስቦ

ወደ ቦታው ሂዶ እርቅ ከፈጸመና ጥፋተኛው ከተፈረደበት እድሜው ከሦስት ቀን

አይበልጥም፤ በቀበሌው ሌባና ወንበዴ ካስቸገረና የወይዘሪትን ውሃ በመንካት ምሃላ

ከፈጸመ ወዲያውኑ ታምሯን ታሳያለች ተብሎ በአካባቢው ማኅበረሰብ ይታመናል

(የጃቢ ጠህናን ወረዳ ባህልና ቱሪዝም ጽ/ቤት፣ 2011 ዓ.ም፡ 22)፡፡

ከታምሯ መካከል በአንድ ወቅት ወጣቶች በምንጩ ላይ ብልግና ፈጽመውበት ራሷን

ደበቀች ይባላል፡፡ ይህን ያደረገችውም በልጆች ላይ እርምጃ መውሰድ አቅቷት

ሳይሆን በህዝቡ ዘንድ እርስበርስ መስማማት ስላቃተውና ወንጀል ስለተበራከተ

መሆኑ ይነገራል፡፡ ይህንን ያወቁ አባቶች ይህች ባለውለታ ምንጭ ጠፍታ መቅረት

የለባትም በሚል እኩል ቀንድ እና ጆሮ ያላት ላም ተፈልጋ ታርዳ፣ ህዝቡም ድግስ

በመያዝ መጥቶ የተጣላው ታርቆ ቦታው ላይ ሲበላ ሲጠጣ፣ ሰላም ሲሰፍን

ባለውለታዋ ምንጭ ስራዋን ልትሰራ እንደገና ፈነደቀች ይላሉ (አቶ ለገሠ፣

13/05/06/2012 ዓ.ም የተካሄደ ቃለ መጠይቅ)፡፡

4.2.5. ዘውዴ ዋሻ

የዘውዴ ዋሻ የሚገኘው በአርቧሽ ድንግራ ማርያም ቀበሌ፣ ደምጅ ጎጥ ነው፡፡ የዋሻው

ስያሜ የተወሰደው በዘመነ መሳፍንት የጎጃምን ህዝብ ያስከበሩና ያሳፈሩ የታወቁ

ጀግና የነበሩት ደጃዝማች ዘውዴ ስልጣን (አባ ሀመር)20 ይኖሩበት ስለነበር ከዚሁ

የተወሰደ ነው (መልአከ ጥበብ ስሜነህ፣ 03/06/2012 ዓ.ም የተካሄደ ቃለ

መጠይቅ)፡፡

ደጃዝማች ዘውዴ ቀዳማዊ ራስ ኃይሉ ከባህር ዳር፣ ቆላ ደጋ ዳሞት፣ ማርቆስ እና

ቢቸና ድረስ የነበሩ አውራጃዎችን በንጉሥነት ሲያስተዳድሩ ከሸዋ ንጉሦች ጋር

በግዛት ይገባኛል በባላንጣነት ይተያዩ እንደነበር የአካባቢው ነዋሪዎች ያስረዳሉ፡፡

ይህንን ጉዳይ እልባት ለመስጠት ከሰራዊታቸው/ከአሽከሮቻቸው መካከል ዘውዴን

መርጠው ይህንን ጦርነት በድል ካጠናቀቀ ልጃቸው ድንቅነሽን እንደሚያጋቡት ቃል

ገብተው ይልኩታል ይባላል፡፡ ባለ ሃመር ፈረሱ ዘውዴ በጦርነት ስልት የተካኑ

በመሆናቸው የተሰጣቸውን ተልዕኮ በድል አጠናቀው ሲመለስ የደጅ አዝማችነት

ማዕረግ ተሰጣቸውና ከዚህ ጊዜ በኋላ ደጃዝማች ዘውዴ (አባ ሀመር) እንደተባለ

ይነገራል፡፡

20 የዳሞቱ ባላባት ደጃዝማች ዘውዴ ስልን (ስልጣን) የዮሴዴቅ ትውልድ የሆኑትን ድንቅነሽን
አግብተው ደጃዝማች ጎሹን ወለዱ፣ ደጃዝማች ጎሹ ዘውዴ ደግሞ ደጃዝማች ተሰማን፣ ደጃዝማች
ብሩን፣ ደጃዝማች ንጉሴን፣ ልጅ ይማምን ይወልዳሉ፡፡ ደጃዝማች ተሰማ ጎሹ ራስ አዳልን (ንጉሥ
ተክለሃይማኖትን) ወለዱ (አለቃ ተክለ ኢየሱስ በግርማ፣2008፡22)፡፡

ድንቅነሽንም በቃላቸው መሰረት አጋቡት፡፡ ሆኖም የድንቅነሽ እናት ለዚህ ለባላገር

ልጅ ልጄን አልሰጥም በሚል በጋብቻው አልተስማሙም ነበርና በግንኙነት

እንዳይተዋወቁ በአስማት አስደግማ ላከቻት ይባላል፡፡ በዚህም ምክንያት ደጃዝማች

ዘውዴና ድንቅነሽ አብረው ቢኖሩም ግንኙነት አልፈጸሙም ነበር፡፡ ደጃዝማች ዘውዴ

ይህንን ችግር ለመፍታት እሱም ወደ አስማታዊ ምትሃት ፈቺዎች በመሄድ

የድንቅነሽ የጣት ቀለበት ተፈትሾ ወደ ወንዝ እንዲወረወር ተደረገና በዚያው ዕለት

ማታ ጎሹ ተጸንሶ አደረ ይባላል፡፡ በዚህም የአባ ሀመር ደጋፊዎች “ድንቅነሽ እንኳን

ደስ አለሽ” እያሉ ጨፈሩ፡፡ በዚህ የተናደዱት የንጉሥ ራስ ኃይሉ ሚስት ድንቅነሽን

ወደ ጎንደር አስኮብልላ ለደጃዝማች ወንድየ አጋቧት፡፡ በዚህ ጊዜም “ባለሃመሩ ዘውዴ

ነዷል አሉ መጣችሁ ሙቁ” በሚል ውስጥ ውስጡን እንደሚወራበት ሲሰማ፣

ለቀዳማዊ ራስ ኃይሉ ከማርቆስ ወዲህ ግዛት አለኝ ብለህ እንዳታስብ በማለት ፎክሮ

በተግባርም ቡሬ ዳሞትን፣ ሜጫ ዴንሳን፣ ቆላ ደጋ ዳሞትን ማስተዳደር እንደጀመረ

በአፈ ታሪክ ይነገራል፡፡

ንጉሡም ጦራቸውን አዝምተው ይመጣሉ ሲባል የዘውዴን ጀግንነት ስለሚያውቁ

በዚያው ቀሩ፡፡ የዘውዴ ሀሳብም የሚስቱ የድንቅነሽ ጉዳይ ሆነና “ጫን ሰራዊት ምታ

ነጋሪት” በሚል አዋጅ ጉዞ ወደ ጎንደር ሆነ፡፡ በዚህ ወቅትም ሰራዊቱ፡-

ሾተል ተደርድሮ በለቨን ቢማገር፣

ሳናየው አንቀርም የድንቂቱን አገር፡፡ ብሎ እንደገጠመ ይነገራል፡፡

ከብዙ ጉዞና ድካም በኋላ ጎንደር ደርሰው ጦርነቱ ተጀመረ፡፡ ደጃዝማች ዘውዴም

ሳይቀናቸው በዚያው ሕይወታቸው ሲያልፍ ልጃቸው ጎሹ ግን ከእናቱ ከድንቅነሽ

ተቀምቶ ወደ አባቱ አገር በማምጣት እንዲያድግ ተደረገ፡፡ በአጠቃላይ የዘውዴ ዋሻ

ከቀዳማዊ ራስ ኃይሉ ጋር ከተጣላ በኋላ የጦር መሳሪያውንና ሰራዊቱን ሰብስቦ

ያስቀመጠበትና እንደ ቤቱ ይጠቀምበት ስለነበረ በስሙ ሊሰየም ችሏል፡፡ የዋሻው

አብዛኛው ክፍል ተፈጥሯዊ ሲሆን በውስጡ ሰው ሰራሽ የጦር መሳሪያ ማስቀመጫና

ለውጊያ የሚያገለግሉ ምሽጎች ይገኛሉ (በጃቢ ጠህናን ወረዳ ባህልና ቱሪዝም ጽ/ቤት

የተዘጋጀ መጣጥፍ፣ 2011 ዓ.ም፡ 3)፡፡

4.2.6. ኩላ መሻገሪያ

ስለ ኩላ መሻገሪያ ሁለት አይነት አፈ ታሪኮች ይነገራሉ፡፡ አንዱ ጠህናን ከብቶቹን

ይዞ ወደ ሽጠበድኝ ሲሄድ በተዓምር ውሃው ቆሞለት የተሻገረበት ቦታ ነው የሚል

ሲሆን አንድ ኩላ የምትባል ላም ውሃ ወስዷት መልሶለታል ይባላል፡፡ ተሻግሮም ወደ

አስራ አንድ የሚደርሱ አድባራትን ይዞ ያስተዳድር ነበር ይባላል መልአከ ጥበብ

ስሜነህ፣ 03/06/201 ዓ.ም የተካሄደ ቃለ መጠይቅ)፡፡

ሌላው ደግሞ የጃቢ ልጆች የሆኑት እነ ፍርን፣ አባሰም፣ ጎረፍ አውንት፣ መርጊ

በአንድ ላይ ሆነው ከድብቅ ሚስቱ (ውሽማው) የሚወልደውን ፊጠበድኝ የተባለውን

ልጁን በጥላቻ መውጫ መግቢያ አሳጡት ይባላል፡፡ ከዚያም አንድ ቀን ምሳ እየበላ

ሳለ ወንድሞቹ መጥተው ድንገት ሊገድሉት ሲሉ እናቱ ውጭ ላይ የተፈለጠ

እንጨት ስር አድርጋ በላዩ ላይ ፍልጡን በመከመር ሕይወቱን አተረፈችለት

ይባላል፡፡ ፊጠበድኝ ዲቃላ፣ ዘር አሰዳቢ እየተባለ ሲሰደብ አንድ ቀን ወንድሞቹ ከብት

ከሚጠብቁበት ቦታ ድንገት ሲያዩት ወንድማቸውን ለመግደል ዙሪያውን ይከቡታል፡፡

ፊጠበድኝም እነሱ ደብድበው ከሚገድሉኝ ወንዝ ውስጥ ገብቼ ብሞት ይሻለኛል

በማለት ኩላ የተባለችን ላም ጅራት ይዞ ወደ ወንዙ ገባ፡፡ ላሚቷ ገና የፊት እግሯ

ውሃው ውስጥ ሲገባ ወንዙ ለሁለት ተከፍሎ በሰላም ተሻገሩ፡፡ እንደተሻገሩም ውሃው

ተመልሶ በመሙላቱ ወንድሞቹ ከወንዝ ማዶ እንደቀሩ ይነገራል፡፡ ሽጠ በድኝም

ኩላን ይዞ ተሰደደና ሀብታም ሆኖ በእፎይታ መኖር እንደጀመረ ይነገራል፡፡ ከዚህም

የተነሳ አሁንም ቦታው የሃብት እና የሃብታም መፍለቂያ ነው ይባላል (በጃቢ ጠህናን

ወረዳ ባህልና ቱሪዝም ጽ/ቤት የተዘጋጀ መጣጥፍ፣ 2011 ዓ.ም፡ 26)፡፡

የፊጠበድኝ አካባቢ እስከ ደርግ ዘመን ድረስ በጃቢ ጠህናን ወረዳ ስር ይተዳደር የነበረ

ሲሆን በቅርቡ በደንበጫ ወረዳ ስር እንዲካተት ተደርጓል፡፡ ኩላ መሻገሪያ የሚገኝበት

ቦታ ግን በጃቢ ጠህናን ወረዳ ስር ይተዳደራል፡፡

4.2.7. ጥንታዊው የጆርጌ ድልድይ

የጥንታዊው የጆርጌ ድልድይ ቀኝ አዝማች ጆርጌ ዮሐንስ የተባሉ በትውልድ ግሪካዊ

(አንዳንዶች ጣሊያናዊ ይሏቸዋል) በዜግነት ኢትዮጵያዊ የነበሩ ሀገር ወዳድ ሰው

እንደሰሩት ይነገራል፡፡ በተለያዩ ቦታዎች እየተዘዋወሩ ከሰሯቸው ድልድዮች መካከል

አንዱ ነው፡፡ እኒህ ሰው የተምጫን ወንዝ ድልድይ ከሰሩ በኋላ የጆርጌን ድልድይ፣

በወንጌ ቀበሌ በብር ወንዝ ላይ አሁን ካለው የብር ወንዝ ድልድይ አጠገብ እንደሰሩ

ይነገራል፤ አሁንም ፍርስራሹ በአዲሱ ድልድይ አቅራቢያ ይገኛል፡፡ ይህ ድልድይ

የቡሬና የጃቢ ጠህናን ህዝብ ከደንበጫ ዙሪያ ህዝብ ጋር ለመገናኘት የነበረበትን ፈተና

ቀርፏል፡፡ የቀኝ አዝማች ጆርጌ ቤት በፍኖተ ሰላም ዙሪያ በምትገኘው በባከል

ገብርኤል እንደነበረና አሁንም ድረስ ልጆቻቸውና የልጅ ልጆቻቸው በዚያው

እንደሚኖሩ ይታወቃል በጃቢ ጠህናን ወረዳ ባህልና ቱሪዝም ጽ/ቤት የተዘጋጀ

መጣጥፍ፣ 2011 ዓ.ም፡ 6)፡፡

ይህ ድልድይ አንድም በታሪካዊነቱ ሌላም በአሰራር ጥበቡ ምክንያት በቅርስነት

ተመዝግቦ ይገኛል፡፡ ድልድዩን በዘመኑ የነበሩ የአካባቢው ነገሥታት እነ ራስ ኃይሉ

እና ንጉሥ ተክለ ሃይማኖት የብር ወንዝን እንደልብ ተሻግረው ግዛታቸውን

እንዲያስከብሩ እንደረዳቸው ይነገራል (መልአከ ጥበብ ስሜነህ፣ 03/06/2012 ዓ.ም

የተከካሄደ ቃለ መጠይቅ)፡፡

በአጠቃላይ ከላይ የተዘረዘሩት በወረዳው የሚገኙ ቅርሶች በቅርስነት ለመመዝገብ

ያበቃቸው ምክንያት ሃይማኖታዊ፣ ታሪካዊና ማኅበራዊ ነው፡፡ ሆኖም ግን አንዱን

በሌላው ውስጥ እናገኘዋለን፡፡ ድንግራ ማርያም እና ጓነሳ መድኃኒዓለም ሃይማኖታዊ

ምክንያት ያላቸው ሲሆኑ ከሃይማኖታዊ ተግባሩ ጎን ለጎን የማኅበረሰቡን ታሪክ፣

አኗኗር ያሳያሉ፡፡ የጥቁር ውሃ ምንጭ፣ ኩላ መሻገሪያና የወይዘሪት ምንጭ

ከማኅበረሰቡ መስተጋብር ጋር የተያያዙ ናቸው፡፡ ከነዚህ ጋር ተያይዞ የሚነሳው

ሀሳብ የማኅበረሰቡ እምነት፣ አስተሳሰብ፣ አኗኗር ምን እንደሚመስል ያሳያሉ፡፡

የወይዘሪት ምንጭ ደግሞ ማኅበረሰቡ ህልውናውን የሚፈታተኑ እንግዳ ክስተቶች

ሲያጋጥሙ ያጠፋን የሚቀጡበት፣ አምላክን የሚማለዱበት ሁነኛ ቦታ መሆኑን

እንረዳለን፡፡

የዘውዴ ዋሻ እና የጆርጌ ድልድይ ደግሞ ታሪካዊ መነሻ ያላቸው ቅርሶች ሲሆኑ

ታሪክን ለተተኪው ትውልድ እንዲተላለፍ የራሳቸውን አስተዋጽኦ ያበረክታሉ፡፡

ቅርሱን የጎበኘ ሁሉ ወይም የጠየቀ ሁሉ ለሀገር ልዩ ልዩ ውለታ ያበረከቱ ሰዎች

አሻራ ያረፈባቸው ሰዎችን ታሪክ የማወቅ እድል እንዲኖረው ያደርጋሉ፡፡

4.3. ስለ ሰው ልጅ አፈጣጠር እና ባሕርያት ያለ አረዳድ

የጃቢ ጠህናን ወረዳ ማኅበረሰብ የሰው ልጅን አፈጣጠርና ባሕርይ ከተፈጥሯዊ

ነገሮች ጋር እያዛመደ ይገልጸዋል፡፡ ስጋዊ አፈጣጠሩን ከመሬት አፈጣጠር ጋር

በማዛመድ ይገለጻል (መርጌታ ስማኔ፣ 22/12/2012 ዓ.ም የተካሄደ ቃለ መጠይቅ)፡፡

አክለውም መሬት ሲቆፈር ውሃ እንደሚወጣ ሁሉ ስጋችን ሲቆረጥ ደም ይወጣል፤

ከመሬት ውስጥ የዛፎች ስራስር እና ድንጋይ እንደሚገኝ ሁሉ ከስጋችን ውስጥም

አጥንት እና የደም ስሮች አሉ፤ መሬት በሳር እና በተለያዩ እጽዋት የተሸፈነች

እንደመሆኗ፤ የሰው ገላም በጸጉር የተሸፈነ ነው በማለት የሰው እና የመሬት

አፈጣጠርን ተመሳስሎ ያስረዳሉ፡፡

የሰው ልጅ የአራት ባሕርያተ ስጋ እና የሦስት ባሕርያተ ነፍስ ማደሪያ ነው፡፡

ባሕርያተ ስጋ የሚባሉት ነፋስ፣ እሳት፣ ውሃ እና መሬት ናቸው፡፡ ልባዊት፣ ነባቢት

እና ህያዊት ደግሞ የሰው ልጅ ውስጣዊ ወይም መንፈሳዊ ሰብዕና የሚገለጥባቸው

ባህሪያተ ነፍስ እንደሆኑ ይነገራል (መልአከ ጥበብ ስሜነህ፣ 20/12/ 2011 ዓ.ም

የተካሄደ ቃለ መጠይቅ)፡፡ እነዚህም በሰው ልጅ ስጋ እና መንፈስ በሰው ልጅ

የሕይወት ዘመን በልዩ ልዩ መልኮች እና ሁኔታዎች ይገለጣሉ፡፡ የነፋስነት ባሕርይ

የልጅነት ጊዜ፣ የእሳት ባሕርይ የወጣትነት፣ የውሃነት ባሕርይ መሰከንን፣

መቀዝቀዝን፣ ማመዛዘን የሚታይበት የጎልማሳነት ዘመን እንዲሁም የመሬትነት

ባሕርይ ለመሬት መቅረብን፣ መድከምን፣ ሽምግልናን እና ወደ መሬት መግባትን

የሚወክል ባሕርይ መሆኑን ያስረዳሉ፡፡

ልባዊት ማሰብን፣ ነባቢት መናገርን፣ ህያዊት ደግሞ ሞቶ መነሳትን የሚያሳዩ

ባሕርያተ ነፍስ ናቸው፡፡ የሰው ልጅ ከሌሎች ፍጥረታት የሚለየው በእነዚህ

ባሕርያተ ነፍስ ነው ይላሉ፡፡ ያስባል፣ ያመዛዝናል፣ ሀሳቡን በንግግር ይገልጻል፣

ከሰው ጋርም በቋንቋው ይግባባል፤ ሞቶ የሚነሳ መሆኑንም ያስረዳሉ፡፡ የመጨረሻው

የሰው ልጅ ግብም ስጋዊ ሞትን በትንሳኤ ድል አድርጎ ዘላለማዊ መንግስቱን

መውረስ ነው ይላሉ (መሪጌታ ስማኔ፣ 07/01/2012 ዓ.ም የተካሄደ ቃለ መጠይቅ)፡፡

በመሆኑም የሰው ልጅ ሰባት የአፈጣጠርና የሰብዕና ባሕርያተ ማደሪያ ነው ተብሎ

ይታመናል፡፡ እነዚህ ባሕርያትም ከመወለድ እስከ ድኅረ ሞት የሚቀጥሉ፣ በየደረጃው

የሚገለጡ ናቸው፡፡

የሰው ልጅ ስጋዊ እና

መንፈሳዊ ባሕርያት

አፈጣጠር

ባሕርያተ ስጋ ባሕርያተ ነፍስ

ነፋስ (ልጅነት) ልባዊት (ሀሳብ)

እሳት (ወጣትነት) ነባቢት (ንግግር)

ውሃ (ጎልማሳነት) ህያዊት (ትንሳኤ)

መሬት(ሽምግልና፣ ሞት…)

ሰንጠረዥ 1፡- የሰው ልጅ ስጋዊና መንፈሳዊ ባህሪያትን የሚያሳይ

በአጠቃላይ የጃቢ ጠህናን ወረዳ ማኅበረሰብ ስለ ሰው ልጅ አፈጣጠር ከላይ

የቀረበውን የሚመስል አረዳድ አለው፡፡ ነገሩንም ቅርብና ተጨባጭ ለማድረግ

ከሚያውቃቸው፣ ከሚጠቀምባቸው፣ ከሚያያቸውና ከሚያጋጥሙት የዕለት ተዕለት

ጉዳዮች በመነሳት ይረዳል፣ ፍች ይሰጣል፡፡ ይህም የማኅበረሰቡ የጋራ እውቀት

መገለጫ ነው፡፡

4.4. የጃቢ ጠህናን ወረዳ ማኅበረሰብ እሴቶች

በመረጃ ስብሰባ ወቅት እና የተሰበሰቡ መረጃዎችን በመተንተን ሂደት መረዳት

እንደተቻለው፣ የጃቢ ጠህናን ወረዳ ማኅበረሰብ የሚያከብራቸውና የኔ የሚላቸው፣

ከትውልድ ወደ ትውልድ ሲተላለፉ የቆዩ እና አሁንም ያሉ የህልውናው ምሰሶዎች

የሆኑ መልካም እሴቶች ባለቤት ነው፡፡ የጃቢ ጠህናን ሰው ቀዳሚውን የዘር ሀረግ

ማክበር፣ ሀገርንና ሃይማኖትን መጠበቅ፣ ነባር ባህልን ማክበር፣ ባህላዊ የሽምግልና

ሥርዓት፣ መስጠት፣ ማብላትና ማጠጣትን ማበረታታት፣ ርስትንና ባድማን ማክበር

ዋና ዋና የጋራ እሴቶች ናቸው፡፡

የጃቢ ጠህናን ወረዳ ማኅበረሰብ የሚያከብራቸውና የእኔ የሚላቸው፣ ከትውልድ ወደ

ትውልድ የተላለፉና አሁንም ድረስ ያሉ የህልውናው ምሰሶዎች የሆኑ የበርካታ

መልካም እሴቶች ባለቤት ነው፡፡

4.4.1. ቀዳሚን ማክበር፣ ሀገርንና ሃይማኖትን መጠበቅ

የጃቢ ጠህናን ማኅበረሰብ በእድሜ፣ በኑሮ ውጣውረድ፣ በሕይወት ልምድ ቀዳሚ

የሆኑ ሰዎችን ማክበር፣ ሀገርንና ሃይማኖትን መጠበቅ አንዱ እሴት ነው፡፡

በሕይወተ ስጋ ያሉም ሆኑ በሞት የተለዩ፤ ለግለሰብ፣ ለማኅበረሰብና ለሀገር

ባለውለታ የሆኑ ደጋግና ጀግና ሰዎች በየአጋጣሚው ይመሰገናሉ፤ ይወደሳሉ፡፡

ቅድመ አያት፣ አያት፣ አባትና እናት ልጅን ወልደው፣ በምግባር አሳድገው ለወግ

ለማዕረግ ስላበቁ፣ በማኅበረሰባቸው መካከል የተጣላን በማስታረቅ፣ ማኅበራዊ

ጉዳዮችን በመምራትና በማስተባበር፣ ሀገራቸውን ከጠላት በመጠበቅ አስተዋጽኦ

ያበረከቱ ሰዎች ከተተኪ ትውልድ ብድራት እንዲከፈላቸው ይደረጋል፡፡ እንደነዚህ

አይነት ይዘቶች ያሏቸው ሀሳቦች በክርስትና፣ በጋብቻና በሞት ሥርዓተ ክዋኔዎች

ወቅት ተደጋግመው ይገለጻሉ፡፡ ለአብነት ያህል በጋብቻ ወቅት ሙሽሮች ሲመረቁ፡-

እናትና አባታቸውን በአልጋ በወተት የሚያጠቡ ያድርግልን፣ ዘመዳቸውን

የሚደግፉ ያድርግልን፣ ጮማ ቆርጠው ፍሪዳ አርደው እናት አባታቸውን

እሚመግቡ ያድርግልን፣ ከእናንተ እርግማን ከእናንተ ሀዘን ያውጣቸው፣

እኒህ ልጆች እናት አባት እሚደግፉ፣ ቤተ ክርስቲያን እሚከፈክፉ፣ ዳርቻ

እሚጋፉ፣ ዘመዳም እሚደግፉ ያድርግልን፣ እናት አባት ደግፈው ለመኖር

ያብቃልን የትልቅ ሰው ቦታ ነው (የነ እከሌ፣ እከሌ) አሁንም ትልቅ እንጀራ

ይስጥህ፣ ያያትህን የቅድመ አያትህን እንጀራ ይስጥህ፣ እንዳያታቸው እንደ

ቅማታቸው ሰፊ እንጀራ ሰፊ ሀብት ይስጣቸው፣ ቦታውን የሰው አይስጥብህ፣

ልጆችህም ዘመድ የሚያገናኙ፣ ቦታ እሚጠብቁ ይሁኑ፣ ቤተ ክርስቲያኗን

እሚያስከብሩ ይሁኑልህ፣ይህ ቦታ የተቀደሰ የተባረከ ነውና ቦታውን

አያናውጠው፣ ከቦታህ ያቆይህ፣ ባገሩ ሸምግልበት፣ ከእናት አባታቸው ፈቃድ

አያውጣቸው፣ ቤተ ክርስቲያን እሚሰሩ ሃይማታቸውን እሚጠብቁ

ያድርጋቸው፣ ተምረው፣ አድገው፣ ቦታ እሚያስከብሩ፣ ዘመድ እሚጠቅሙ

ያድርጋቸው፣ እንደ መንግስት መንግስት ያርጋችሁ፣ እንደ ካህን ካህን

ያርጋችሁ፡፡” እየተባለ ነው (07/06/2012 ዓ.ም፣ ዱምሪ ኪዳነ ምህረት

የተካሄደ ምልከታ)፡፡

ከላይ የቀረበው መረጃ የሚያሳየው ማኅበረሰቡ ቀዳሚውን ዘር እየቆጠረ ያመሰግናል፤

እነሱም ሆኑ የሚወልዷቸው ልጆች ሀገራቸውን እንዲወዱ፣ ሃይማኖታቸውን

እንዲጠብቁ በአደራ መልክ ይነገራቸዋል፡፡ በአጠቃላይ ቀዳሚ ቤተሰብን ማክበር፣

ሀገርን መውደድ እና ሃይማኖትን መጠበቅ ሁሉም የማኅበረሰቡ አባል

የተስማማባቸው፣ የሚጠብቃቸው እና የሚያስቀጥላቸው እሴቶች ናቸው፡፡

4.4.2. ነባር ባህልን ማክበር

የጃቢ ጠህናን ወረዳ ማኅበረሰብ አዳዲስ ነሮችን በፍጥነት ለመቀበልና ለመተግበር

ሲቸገር ይስተዋላል፡፡ ይልቁንም ሲወርድ ሲዋረድ እየተገበረው ለመጣውና ነባር ብሎ

ለተቀበለው ባህል ይገዛል፤ ክብር ይሰጣል፡፡ ቀደም ባለው ዘመን የማኅበረሰቡ

ህልውና የቀጠለባቸውን እሴቶች አሁንም ያከብራል፡፡ በዘመናዊው መንግስት

የሚሰጡ የስራና የአኗኗር ዘይቤዎችን በቀላሉ ተቀብሎ ለመተግበር ይቸገራል፤

ወይም ረጅም ጊዜ ይወስድበታል፡፡ ለአብነት ያህል የልጅነት ጋብቻ መቅረት

እንዳለበት በተደጋጋሚ በተለያዩ የመንግስት አካላት ትምህርት ይሰጣቸዋል፡፡

ትምህርቱ የሚፈለገውን ለውጥ ማምጣት ሳይችል ከእስራት እስከ ገንዘብ ቅጣት

ይጣልባቸዋል፡፡ ሆኖም መልኩን እየቀያየሩ አሁንም ድረስ ይተገብሩታል፡፡ ለምሳሌ

የልጆችን እድሜ ከፍ አድርጎ በማስመዝገብ፣ በማህበር ስም ሠርግ በመደገስ፣

የተለያዩ ማባበያዎችን በመስጠት ልጆችን በማሳመን ልጆቻቸውን ሲድሩ

ይስተዋላል፡፡ በለቅሶ ወቅትም ደረት መድቃት፣ ፊት መንጨት፣ ማቅ መልበስ፣

ሲወርድ ሲዋረድ የመጡ አሁንም ድረስ ያሉ ክዋኔዎች ናቸው (ግንቡን

መድኃኒዓለም፣10/05/2012 ዓ.ም የተካሄደ ምልከታ)፡፡

ሌላው ማሳያ የጃቢና የጠህናን ሰው አዳዲስ የግብርና እውቀቶችን፣ ጤናን፣ ቤትና

አካባቢ አያያዝን በተመለከተ ከዘመናዊ ባለሙያዎች ከሚሰጠው ምክር በበለጠ በራሱ

ሀገር በቀል እውቀት መመራቱ ነው፡፡ ይህም ለግብርና እና ለጤና ኤክስቴንሽን

ባለሙያዎች ስራቸውን አሰልቺና አዳጋች እንዳደረገባቸው ያስረዳሉ (ወ/ሮ ሙሉቀን

18/12/2011 ዓ.ም)፡፡ እንዲሁም በማኅበረሰቡ ዘንድ ሰርግና ሞት የሚገልጿቸው

ስሜቶች ተቃርኖ እንዳለ ሆኖ ነባር ባህሎች በመሆናቸው ሲከሰቱ ግን በእኩል ደረጃ

ይከበራሉ፡፡ ሰርግንም ሆነ ተዝካርን ፍሪዳ ጥለው፣ አቆልቋይ ሹመው፣ ወዳጅ ዘመድ

ብቻ ሳይሆን ሀገር ጠርተው ያከብሯቸዋል፡፡ በአካባቢው ለአርባ ቀን መታሰቢያ

የሠርግ ያህል ድግስ ይደገሳል (እማሆይ ይታይሽ፣ 19/05/2012 ዓ.ም የተካሄደ ቃለ

መጠይቅ)፡፡

4.4.3. ባህላዊ የግጭት አፈታት (የሽምግልና) ሥርዓት

የጃቢ ጠህናን ወረዳ ማኅበረሰብ በተለያዩ ምክንያቶች እርስ በእርሱ አልግባባ ሲልና

ከዚህም አልፎ ጸብ፣ ድብድብ እና ግድያ ሲያጋጥም እንደየደረጃው በአካባቢው

ሽማግሌዎች አማካኝነት እርቅ እንዲወርድ ይደረጋል፡፡ ግጭቱ ከተራ ኩርፊያ አልፎ

ወደ ስድብ እና ድብድብ ከደረሰ፣ ሽምግሌዎች በመጀመሪያ ሁለቱንም ለየብቻ

መክረው፣ ገስጸው እና ተቆጥተው ተራ በተራ “ማረኝ/ማሪኝ/ይማሩኝ” “ይቅር በእንተ

እግዚሃር” እንዲባባሉና እንዲታረቁ ያደርጋሉ (23/05/2012 ዓ.ም የተካሄደ

ምልከታ)፡፡ ከሁለቱ አንዱ በጣም የበደለ እንደሆነ፣ ተበዳይም “ተበድያለሁና

አልታረቅም” በማለት ካስቸገረ፣ በዳይ ድንጋይ ተሸክሞ ሊለምን ይችላል፡፡ በዚህ ጊዜ

በደለኛ ጥሎ አይሄድም እናም እርቁ የጸና ይሆናል፡፡ እርቁ እንዲጠና ደግሞ

ከሁለቱም ቤት እየተዘዋወሩ ይበላሉ፤ ይጠጣሉ፡፡ ቂማቸውንም ረስተው ጨዋታ

ይጀምራሉ፡፡ በግጭቱ አንዱ የአንዱን አካል የጎዳ እንደሆነ ደግሞ ደብዳቢው

ለተጎጅው መገጣግጥ ይከፍለዋል ይላሉ (አቶ በላቸው፣ 23/05/2012 ዓ.ም የተካሄደ

ቃለ መጠይቅ)፡፡ ሆኖም ለጊዜው ነው እንጅ መገጣግጥ አይበላም በሽማግሌዎች

በኩል ይመለሳል፡፡

በሌላ በኩል በግጭቱ የሰው ነፍስ የጠፋ እንደሆነ ወዲያው ገዳይ ቤተሰቡን ይዞ

ከአካባቢው ይሰወራል፡፡ የሟች ቤተሰብና ቤተ ዘመድ ሲረጋጉ እዳውም ከወጣ በኋላ

የገዳይ ቤተሰብ የእንታረቅ ሽማግሌ ይልካሉ፡፡ ከብዙ ልመናና ምልጃ በኋላ

መስማማታቸው አይቀርም፡፡ ሽማግሌዎቹም በቀነ ቀጠሯቸው መሰረት የጠበኞችን

ቤተሰብ አሰባስበው ራቅ ወዳለ ዛፍ ስር ይወስዷቸዋል፡፡ ከዚያም ይቅር መባባል

እንዳለባቸው፣ ካልታረቁ ደሙ እንደሚቀጥል እና ነገም ሌላ ሰው እንደሚያጡ፣

ይህም ለማንም እንደማይበጅ፣ ፈጣሪም እንደማይወደው በእርቁ አስፈላጊነት

እስከሚያምኑ ድረስ ይመከራሉ፡፡ ከዚያም የሁለቱንም ጠበንጃ ያጋድሙና

እንዲራመዱት ይደረጋል፡፡ ገዳዩም የደም ካሳ እንዲከፍል ይጣልበታል፡፡ በግ

ይታረድና እህል ውሃ ከየቤታቸው ያመጣሉ፡፡ አረቄም ይቀርባል፡፡ በጋራ ይበላል፤

ይጠጣል ከዚያም እርቅ ወረደ፤ ደሙ ደረቀ ይባላል፡፡ አብሮ በመብላትና በመጠጣት

እርቁ ይጠናል፡፡ ደም የሚጠራው በደም ነው ይላሉ (አቶ ዘለቀ፣ 21/05/2012 ዓ.ም

የተካሄደ ቃለ መጠይቅ)፡፡ የሟች ቤተሰብ ገዳይን ልናየው አንፈልግም ካሉ ቀየውን

እንዲለቅ ይፈረድበታል፡፡ እሱም ለደኅንነቱ ከሰጋ ሊሸሽ ይችላል፡፡ እንዳጋጣሚ

ጠበኞች ባዕድ ከሆኑና በቤተሰባቸው የደረሱ ልጆች ካሉ እነሱን በማጋባት እርቁ

መሬት እንዲረግጥ ወይም እንዲጠና ይደረጋል (አቶ በላቸው፣ 23/05/2012 ዓ.ም

የተካሄደ ቃለ መጠይቅ)፡፡

ከቃለ መጠይቁ መረዳት እንደሚቻለው የአካባቢው የሽምግልና ሥርዓት ከተራ

ኩርፊያ ጀምሮ በከንቱ የፈሰሰን ክቡር የሰው ልጅ ደም ጭምር የማድረቅ ኃይል

አለው፡፡ የግድያ ወንጀሎች በብዛት ወደ ፍርድ ቤት አይሄዱም ይላሉ፡፡ ምክንያቱም

ተጎጅ ደሙን ለመመለስ እንጅ ገዳይ ማረሚያ ቤት ገብቶ እንዲወፍር አይደለም፡፡

ሆኖም አልፎ አልፎ ገዳይ በገዛ ፈቃዱ እጁን ሲሰጥ ይስተዋላል፡፡ ያም ሆነ ይህ

ማኅበረሰቡ በመንግስት መዋቅር ካለው ሥርዓት ይልቅ ከራሱ እውቀት ፍትህን

ይፈልጋል፤ ያገኛል፡፡

4.4.4. መስጠትን፣ ማብላትንና ማጠጣትን ማበረታታት

የጃቢ ጠህናን ወረዳ ማኅበረሰብ በተለያዩ አጋጣሚዎች ማብላትና ማጠጣት

መገለጫው ነው፡፡ ለሌሎች በመስጠት ውስጥ ደስታን እና እርካታን እንደሚያገኙ

መረጃ ሰጭዎች ያስረዳሉ፡፡ ይህም በሕይወት ሽግግሮች ወቅት በተለያዩ መገለጫዎች

ይታያል፡፡ “ደግ የሆነች፣ የምታበላና የምታጠጣ ሴት ምጥ አይጠናባትም”፤

“በሕይወት ዘመኑ ሲያበላ ሲያጠጣ የኖረ ሰው አይኮነንም” ተብሎ ይታመናል፡፡

በዋናነት ግን መስጠት፣ ማብላትና ማጠጣት የማንነት፣ የማኅበራዊ ደረጃ መገለጫ

በመሆኑ የማኅበረሰቡ አባል የሕይወት ሽግግር ሲያደርግ ከፍ ያለ ድግስ ይደገሳል፡፡

በመስጠት ደስታ እንደሚገኝም ይገለጻል፡፡ “የወለዱትን ሲስሙለት፣ የሰጡትን

ሲበሉለት ደስ ይላል::” እየተባለ ክርስትና፣ ሠርግ፣ ማኅበር፣ ሰንበቴ፣ ተዝካር

እየደገሰ “አፈር ስሆን”፣ “እንክት ስል”፣ “በሞቴ” በማለት የብሉልን ልመና የተለመደ

ነው፡፡ በምርቃታቸውም “ለሰጭ ይስጠው ለንፉግ ልብ ይስጠው፣ ሁልጊዜ ስጡ፣

ከመስጠት አይለያችሁ፣ ምትሰጡት አትጡ እንጀራህን ሰፋ ያርገው፣ አሁንም ትልቅ

እንጀራ ይስጥህ፣ ያያትህን የቅድመ አያትህን እንጀራ ይስጥህ፣ ሰፊ እንጀራ ሰፊ

ሀብት ይስጣቸው፣ ቦታውን የሰው አይስጥብህ፣ እንጀራውን ከዚህ ቤት አያውጣው

እየተባለ ይመረቃል (07/05/2012 ዓ.ም፣ ዱምሪ ኪዳነ ምህረት የተካሄደ ምልከታ)፡፡”

4.4.5. ርስትንና ባድማን ማክበር

በጃቢ ጠህናን ወረዳ የአያት የቅድመ አያት ርስትና ባድማ ባይፈታ (ባይለቀቅ)

መልካም እንደሆነ ይታሰባል፡፡ በብዛት ባድማ በወንድ ልጅ ተተኪነት ይጠበቃል፡፡

ማለትም ወንድ ልጅ የአባቱ የሆነውን ተግባርም ሆነ ምግባር የማስቀጠል ሃላፊነት

እንዳለበት ይነገራል፡፡ ወንድ ልጅ በአካባቢው የሌለ እንደሆነ ግን ለሴት ልጅ

ተከርቸም በማጋባትም ቢሆን በቦታው ሰው እንዲተካ (እንዲጠበቅ) ይደረጋል፡፡ ይህም

ካልሆነ የልጅ ልጅ ወይም የጡት ልጅ ወደ ቦታው በማምጣት ባድማው እንዲከበር

ይደረጋል ይላሉ (አቶ ጥላዬ፣ 10/01/2012 ዓ.ም የተካሄደ የቡድን ውይይት)፡፡

በእነዚህ ዘዴዎችም በቦታው የሚተካ ሰው ካልተገኘ ባዶውንም ቢሆን ተከብሮ

ይኖራል፡፡ በቦታው የሚኖሩ ዛፎችም አርጅተው ወይም በነፋስ ኃይል ይወድቁ

እንደሆነ እንጅ አይቆረጡም ይባላል (ቄስ ያየህ፣ 10/01/2012 ዓ.ም የተካሄደ የቡድን

ውይይት)፡፡

ቤተሰቡ ያደርጋቸው የነበሩ ድርጊቶችና ይከናወኑ የነበሩ ልማዶች በልጅ ቤት

ይቀጥላሉ፡፡ ለምሳሌ አባል የነበሩባቸው ማኅበራት ውስጥ ልጆች ተተክተው

ይቀጥላሉ፡፡ የማይነኩ እና የሚዘከሩ ሃይማኖታዊ በዓላት እየተከበሩ ይቀጥላሉ፡፡

በጃቢ ጠህናን ወረዳ ማኅበረሰብ ልማድ አንዳንዱ ቤተሰብ ፍየል መመገብ አንዳንዱ

ደግሞ ከስጋ ዓይነቶች መካከል ጨጓራ ወይም ልብ ሊከለከል የሚችልባቸው

ልማዶች አሉ፡፡ በመሆኑም ይህን ሲወርድ ሲዋረድ የመጣ ትውፊት ጥሰው፣

አቅልለው ወይም ንቀው ከበሉ (ከተመገቡ) አንድ የጤና እክል ያጋጥማቸዋል ተብሎ

ይታመናል፡፡ ለምሳሌ ፍየል በብዙ ቤተሰብ ዘንድ እግር እንደሚያሳብጥ ይነገራል፡፡

በዚህም ምክንያት ስጋውን መመገብ ቀርቶ ለማየት የሚጠየፉ ሰዎች ቁጥር ብዙ

ነው፡፡ በአንዳንድ ቤተሰብ ልማድ ደግሞ ከስጋ ብልቶች መካከል ልብ መመገብ

ጥርስን ያለእድሜ ያስወልቃል ተብሎ ይታመናል፡፡ እንዲሁም ዶሮ የማይበሉ

ቤተሰቦች መኖራቸውም ይገለጻል (አቶ እንዳለው፣ 13/01/2012 ዓ.ም የተካሄደ ቃለ

መጠይቅ)፡፡

በቀደመ ሕይወት ሲከናወን የቆየ ነገር ከነሙሉ ክብሩ እየተከወነ ይቀጥላል፤

አይለወጥም፤ አይደፈርም፡፡ ባለቤቶቹ በነፍስም ሆነ በስጋ ባይኖሩ የአባት አምላካቸው

(በመንፈስ) ያየናል ተብሎ ስለሚታመን የቀደመ ርስታቸው፣ ባድማቸው እና

አጠቃላይ በስማቸው ያለ ዛፍም ይሁን ቁስ ባለበት ይኖራል፡፡ ብዙ ነገር የለመደው

ቆሌ አንድ ነገር ያደርጋል ተብሎ ስለሚታሰብ አጉል ጊዜ21 ወደ አካባቢው

አይሄድም፡፡ ይህም በጊዜም ሆነ በቦታ አብሮ የሌለን ሰው ቅርብ ያደርጋል፡፡ በጊዜና

በቦታ አጠገብ የሌለን ግለሰብ ያቀርባል፡፡ ይህም የሚሰማቸውን የብቸኝነትና የሀዘን

ስሜት ይቀንስላቸዋል፡፡ ግለሰቡ አብሮ ያለ ያህል እስከሚሰማ ድረስ ሙሉነት

እንዲሰማቸው ያደርጋል፡፡

በአጠቃላይ በጃቢ ጠህናን ወረዳ ማኅበረሰብ ከአዳዲስ ባህሎች ይልቅ ለቆዩ ባህሎች

ይገዛል ሲባል መስጠትን ያበረታታል፤ ያወድሳል፤ በአንጻሩ ክፋትን እና

ስግብግብነትን ያወግዛል፤ የአያት ቅድመ አያቱን ርስትና ባድማ ያከብራል፤

ይጠብቃል፤ ያስታውሳል፤ ከዓለማዊው ሕይወት ባልተናነሰ ከሞት በኋላ ላለው

ዘላለማዊ ሕይወት አብዝቶ ይጨነቃል፤ ያመቻቻል፤ እንዲሁም የስጋም ሆነ

የመንፈስ መለየትን በድምቀት ያከብራል፡፡ የመለየት ጊዜ ዋናው ሽግግር

የሚካሄድበት ወቅት በመሆኑ ባለጉዳይን ወደ ቀጣዩ ደረጃ የሚያደርስ፣ ለለውጥ

የሚያጋልጥ ወሳኝ ጊዜ በመሆኑ በልዩ ልዩ ሥርዓተ ክዋኔዎች እየታጀበ ይከበራል፡፡

4.5. የዝምድና መፍጠሪያ እና ማጠንከሪያ መንገዶች

የጃቢ ጠህናን ወረዳ ማኅበረሰብ ከጃቢ እና ከጠህናን የዘር ግንድ እንደተመዘዘ

የአካባቢው ሽማግሌዎች ያስረዳሉ፡፡ በመሆኑም በማኅበረሰቡ መካከል የስጋ ዝምድና

ሊኖር እንደሚችል ቢገመትም በጊዜ ሂደት ዝምድናው ሊርቅ፣ በማኅበረሰቡ

እንቅስቃሴ ምክንያት ወደ ማኅበረሰቡ የተቀላቀሉ ባዕድ ሰዎች ሊገኙ ችለዋል፡፡

21 አጉል ጊዜ ፀሐይ የምትበረታበት ሰው እህል ለመቅመስ ወደ ቤቱ የሚገባበት እኩለ ቀን ወይም
ብርሃን በጨለማ ሲተካ ጊዜው የሰው ሳይሆን የአራዊትና የመናፍስት እንደሆነ የሚታሰበው ምሽት
ለማለት ነው፡፡

በማኅበረሰቡ መካከል ያለው የስጋ ዝምድና እንዳለ ሆኖ ከእንግዶቹ ጋር ተቀራርቦ

አብሮ ለመኖር የተለያዩ የዝምድና መፍጠሪያና ማጠንከሪያ ዘዴዎችን ይጠቀማል፡፡

ይህም የባዕድነት እና የእንግድነት ስሜትን አስወግዶ በአንድነትና በጋራ ለመኖር

ያስችላል፡፡ “ተናጨም ተጓጨም ዘመድ ምንጊዜም ዘመድ ነው፡፡ የቁርጡ ጊዜ

መገናኘቱ አይቀርም፡፡ ከዘመድ በላይ የሆኑ የባይድ ወዳጆች ጋር እንደልብ

ለመገናኘት፣ ወዳጅነቱን ለማጽናት አንድ ነገር ያደርጉና እርስ በእርስ ይተሳሰራሉ፤

ቃል ይገባባሉ፡፡ ከዚያም እንደልብ ይጠራራሉ፣ ይረዳዳሉ፣ አብረው ይበላሉ፣

ይጠጣሉ፤ ቤተኛ ይሆናሉ ይላሉ (አቶ እንዳለው፣ 12/06/2012 ዓ.ም የተካሄደ ቃለ

መጠይቅ)፡፡” ለዚህም በማኅበረሰቡ ዘንድ የታወቁና የተለመዱ የዝምድና መፍጠሪያ

መንገዶችን በመጠቀም ለወዳጅነቱ ስም ይሰጠዋል፡፡ አብሮነቱንም ያስቀጥላል፡፡

በወረዳው ማኅበረሰብ ዘንድ የተለመዱ የዝምድና መፍጠሪያ መንገዶች ጋብቻ፣

አበልጅነት፣ ጡት መጥባት፣ የንስኃ ልጅ/ አባት በማድረግ፣ ሃይማኖታዊ ክብረ

በዓላትን በመደገስ፣ ልዩ ልዩ ማኅበራትን በመመስረት የስጋ ዝምድና ያለው

ዝምድናውን ሲያጠነክር (ሲያድስ) ባዕዱ ደግሞ ዝምድና የሚፈጥርባቸው መንገዶች

ናቸው፡፡ በዝርዝር እንደሚከተለው ቀርበዋል፡፡

4.5.1. ጋብቻ መመስረት

ጋብቻ አንዱና ዋናው የዝምድና መፍጠሪያ መንገድ ነው፡፡ በጃቢ ጠህናን ወረዳ

ባህልና እምነት መሰረት ጋብቻ በመካከላቸው የስጋ ዝምድና በሌላቸው ፍጹም ባዕድ

በሆኑ ጥንዶች መካከል እንደሚካሚካሄድ መረጃ ሰጭዎች ያስረዳሉ (አቶ ለገሠ፣

13/05/2012 ዓ.ም የተካሄደ ቃለ መጠይቅ)፡፡

…እስከ ሰባት ትውልድ ድረስ መጋባት የተከለከለ ነው፡፡ ስለዚህም በጋብቻ

ዝምድና ወደላይ፡- ወንድ የአባቱን፣ የአያቱን የቅድመ አያቱን ሚስት፣ ልጅ፣

እኅት፣ እናት አያገባም፡፡ ወደ ታች፡- የልጁን፣ የልጅ ልጁን ልጅ ሚስት፣

ልጅ፣ እኅት፣ እናትና አያት ማግባት ክልክል ነው (ዘሌ.18፥7-21፤ 2፥1-21)፡፡

ወደ ጎን፡- ወንዱ የወንድሞቹንና የልጆቻቸውን ሚስት ልጅ፣ እኅት፣ እናትና

አያት ማግባት አይችልም፡፡ እንደዚሁም የሚስቱን አያት፣ እናት፣ አክስት፣

እኅት፣ ልጅ፣ የልጅ ልጅና በዚህ የዝምድና ሐረግ የሚገኙትን ማግባት

አይፈቀድለትም፡፡ መንፈሳዊ ዝምድናን ስንመለከት ደግሞ ወደ ላይ፡- ወንዱ

የክርስትና አባቱን ልጅ፣ ሚስት፣ የልጅ ልጅና እኅት፤ ወደ ታች፡- የክርስትና

አባት የክርስትና ልጁን እናት፣ እኅት፣ የእኅቱንና የወንድሙን ልጅ ማግባት

አይፈቀድለትም (ፍት. ነገ. 24፣ 8042-8056)፡፡

ከላይ እንደተገለጸው በተጋቢዎች መካከል የስጋ ዝምድና እንዳይኖር በእድሜ ትልልቅ

በሆኑና አውቀቱ ባላቸው ሰዎች ተቆጥሮና ተረጋግጦ እንዲፈጸም ይደረጋል፡፡ የስጋ

ዝምድና በመካከላቸው እያለ ባለማወቅ የተጋቡ ጥንዶች ቢገኙ፣ ልጅ ቢወልዱ፣

ሀብት ንብረት ቢያፈሩ ትዳሩ እንዲፈርስ ይደረጋል ይላሉ (አቶ ዘለቀ፣ 14/12/2011

ዓ.ም የተካሄደ ቃለ መጠይቅ)፡፡ በጃቢ ጠህናን ወረዳ ማኅበረሰብ ዘንድ የጋብቻውን

ትልቁን ድርሻ የሚወስዱት ከተጋቢዎች ይልቅ ቤተሰቦቻቸው ስለሆኑ ዝምድናውም

በቤተሰብ፣ ዘመድ አዝማድ መካከል ይሆናል፡፡ በወረዳው ማኅበረሰብ ዘንድ

የሚተገበሩ ሶስት የጋብቻ አይነቶች መኖራቸውን መረጃ ሰጭዎች ገልጸዋል (መልአከ

ጥበብ ስሜነህ፣ 14/12/2011 ዓ.ም የተካሄደ ቃለ መጠይቅ)፡፡ እነሱም ባህላዊ

ጋብቻ፣ መንፈሳዊ ጋብቻና ዓለማዊ (ዘመናዊ) ጋብቻ ተብለው ይታወቃሉ፡፡

ከጋብቻ አይነቶች መካከል ዋናውና ቀዳሚው ባህላዊ ጋብቻ ወይም ቅልጦ እየተባለ

የሚታወቀው ሲሆን በአብዛኛው በወረዳው የገጠር ማኅበረሰብ የሚዘወተረው የጋብቻ

አይነት ነው፡፡ ተጋቢዎች እድሜያቸው ለአቅመ አዳም/ሔዋን ሳይደርስ በወላጆቻቸው

ፍላጎትና ይሁንታ እንዲጋቡ የሚደረግበት ነው፡፡ ትጭጭቱ የሚካሄደው ምናልባትም

ልጆች ገና ሳይወለዱ ወይም ክፉና ደግ ባልለዩበት የልጅነት እድሜ ላይ እያሉ ሊሆን

ይችላል ይላሉ (አቶ ታምሩ፣ 21/08/2013 ዓ.ም የተካሄደ ቃለ መጠይቅ)፡፡ በሌላ

በኩል በዚህ የጋብቻ አይነት ልጆቻቸው ጋብቻውን እንዲፈጽሙ በማድረግ ወይም

ወደ ፊት እንደሚጋቡ ቃል በመጋባት ወይም ውል በመያዝ ዝምድናው ሊመሰረት

እንደሚችል (አቶ በላቸው፣ 08/01/2012) ገልጸዋል፡፡ በቤተሰቡ መካከልም ጋብቻው

ከመፈጸሙ በፊት ጀምረው በአዘቦትም ሆነ በበዓል ወቅት እየተጠራሩ የሚበሉበትና

የሚጠጡበት እንዲሁም የሚጠያየቁበት የጋብቻ አይነት ነው (መልአከ ጥበብ

ስሜነህ፣ 03/06/2012 ዓ.ም የተካሄደ ቃለ መጠይቅ)፡፡

ሁለተኛው የጋብቻ አይነት ደግሞ በብዛት ካህናትና ዲያቆናት በቅዱስ ቁርባንና

በስርዓተ ተክሊል የሚፈጽሙት ሲሆን አሁን አሁን በዕምነታቸው የበረቱ፣

በሃይማኖታቸው የጸኑ መንፈሳዊ ሰዎችም በዚህ መንገድ ጋብቻቸውን ሲፈጽሙ

ይስተዋላል (ቄስ በላይ፣ 02/05/2012 ዓ.ም የተካሄደ ቃለ መጠይቅ)፡፡ ሶስተኛው

ዘመናዊ (ዓለማዊ) ጋብቻ ሲሆን ሙሽሮች ተፈቃቅረው፣ ተፈቃቅደውና ተግባብተው

ማዘጋጃ ቤት በመሄድ ተፈራርመው የሚፈጽሙት፣ ወይም ለቤተሰብ፣ ለወዳጅ

ዘመድ አሳውቀው ቀለል ባለ ወይም ድል ባለ ድግስ የሚፈጽሙት ሊሆን ይችላል

(አቶ ለገሠ፣ 13/05/2012 ዓ.ም የተካሄደ ቃለ መጠይቅ)፡፡ የድግሱ ሁኔታ

እንደተጋቢዎች አቅም የሚወሰን ሲሆን ብዙ ሰንጋ ጥለው፣ ብዙ መኪና አሰልፈው፣

ብዙ ታዳሚ ጠርተው ሊጋቡ ይችላሉ፡፡ በወረዳው አልፎ አልፎ የጋለሞታ ጋብቻ

ሲተገበር ይታያል፡፡ አብዛኛው ዓለማዊ ጋብቻ የሚፈጸመው ግን አንድ ወይም ሁለት

መኪና በመከራየት እንደሆነ መታዘብ ተችሏል (09/06/2012 ዓ.ም የተካሄደ

ምልከታ)፡፡

ከላይ እንደተጠቀሰው በወረዳው ጋብቻ በልዩ ልዩ መንገድ ቢፈጸምም ጋብቻው

እንደተፈጸመ የሙሽሮች ቤተሰቦች ዝምድናቸውን በይፋ ያውጃሉ፡፡ ጋብቻ የሁለቱ

ሙሽሮች ጉዳይ ብቻ አይደለም፤ አንድ ወንድ ሚስት ሲያገባ ቤተሰቦቿንም ጭምር

ነው እሚያገባ ሴቷም እንደዚያው ነው ይላሉ (አቶ ለገሠ፣ 01/05/2012 ዓ.ም

የተካሄደ ቃለ መጠይቅ)፡፡ ለዚህም ሙሽሮች አቅም ካላቸውና ራሳቸውን የቻሉ ከሆኑ

ሰርጉ እንደተከናወነ ብዙም ሳይቆይ በቅልቅል ስነ ሥርዓት ከባልም ከሚስትም

በኩል ያሉ ቤተሰቦች ተጠርተው ይገናኛሉ፡፡ ሙሽሮች ከቤተሰቦቻቸው ያልወጡ፣

ራሳቸውን ያልቻሉ ከሆኑ ደግሞ ቤተሰቦቻቸው ተራ በተራ እየተጠራሩ በመገባበዝ

እርስ በርስ እንደሚተዋወቁ ይገለጻል (መልአከ ጥበብ ስሜነህ፣ 03/06/2012 ዓ.ም

የተካሄደ ቃለ መጠይቅ)፡፡

4.5.2. አበልጅነት

አበልጅነት በጃቢ ጠህናን ወረዳ በስፋት የሚተገበር የዝምድና መፍጠሪያ ዘዴ ነው፡፡

አበልጅነት አንዱ የሌላውን ሰው ልጅ ክርስትና በማንሳቱ ምክንያት በመካከላቸው

የሚፈጠር የዝምድና አይነት ሲሆን ክርስትና አንሽውም ሆነ የልጁ ወላጆች እርስ

በእርሳቸው አበልጅ በመባባል ይጠራራሉ (የኣማርኛ መዝገበ ቃላት፣ 1993 ዓ.ም፡

319)፡፡ በሀሳብ የሚግባቡና የሚዋደዱ ሰዎች ለወዳጅነታቸው ስም ለመስጠትና

እንደልብ ለመገናኘት አንዱ የሌላውን ልጅ ክርስትና በማንሳት የሚፈጠር የዝምድና

ዓይነት ነው ይባላል (መልአከ ጥበብ ስሜነህ፣ 03/06/2012 ዓ.ም የተካሄደ ቃለ

መጠይቅ)፡፡ ክርስትና ማንሳት ዝምድናውን በይፋ ለመጀመርም ሆነ የነበረን ወዳጅነት

ለማጠንከር እንደ መነሻ ነጥብ ቢወሰድም ከዚያ በኋላ አበልጅ እየተባለ ይቀጥላል፡፡

አበልጅነት የሚመሰረተው ለዝምድና ከሚፈላለጉ ሰዎች መካከል አንዳቸው ቤት ልጅ

የተረገዘ እንደሆነ ገና ልጁ ሳይወለድ ክርስትናው የኛ ነው በማለት የቃል ስምምነት

በማድረግ ነው ይባላል (ወ/ሮ ብርሃኔ፣ 16/08/2012 ዓ.ም የተካሄደ ቃለ መጠይቅ)፡፡

ከዚያም በቃላቸው መሰረት ሴት ከሆነች ለሴት ወንድ ከሆነ ደግሞ ለወንድ ልጃቸው

በዕለቱ ተገኝተው ክርስትና ያነሳሉ፡፡ ዝምድናው በጣም ከተፈለገ ሴቷን ወንድ

ሊያነሳት ይችላል፡፡ ከዚያ በኋላ ለክርስትና ልጃቸው ልብስ እየገዙ፣ በተለያዩ

አጋጣሚዎች ከቤተሰብ ጋር እየተጠራሩ እየበሉ እየጠጡ ዝምድናቸውን ያስቀጥላሉ

ይላሉ፡፡

በአበልጆች መካከል ያለው አብሮነት እንዳለ ሆኖ በክርስትና አባት/እናትና በክርስትና

ልጅ መካከል ያለው ግንኙነት ግን የተለየና ጠበቅ ያለ ነው፡፡ ይህም የልጆቻቸውን

ምቾት፣ እድገት፣ ሁኔታ በአንክሮ ከመከታተል ጀምሮ ለብቻቸው እየጠሩ መጠየቅ፣

የተለየ ምግብ መመገብ፣ ለጥምቀት (አሁን አሁን ለልደታቸው) ሙሉ ልብስ

ማልበስ የተለመዱ ሃላፊነቶቻቸው መሆናቸው ይለጻል (እማሆይ አሟምታ፣

16/05/2012 ዓ.ም የተካሄደ ቃለ መጠይቅ)፡፡ በተለይ የክርስትና እናቶች ደግሞ

በተለይ ነሐሴ አስራ ሶስት ለሚከበረው ሃይማኖታዊ በዓል (ለደብረ ታቦር) ዳቦ

ጋግረው ልጆቻቸውን ይጠይቃሉ፡፡22 ልጆች አድገው ጋብቻ ሲፈጽሙም እንዲሁ

አቅማቸው የቻለውን ስጦታ ይዘው በመሄድ ደስታቸውን ይገልጻሉ፤ በተለያየ

አጋጣሚ እየተጠራሩ ይገናኛሉ (አቶ ዘለቀ፣ 14/12/2011 ዓ.ም የተካሄደ ቃለ

መጠይቅ)፡፡ በአጠቃላይ በአበልጅነት የሚፈጠረው ዝምድና የክርስትና አባት፣

የክርስትና እናት፣ የክርስትና ልጅ እየተባለ የሚሰየም ነው፡፡

4.5.3. ጡት መጥባት

“ጡት ጠባ” ማለት የአንድን ሰው በማር የተቀባ አውራጣት በጡት ምሳሌ በመጥባት

ተዛመደ፣ ልጅ ሆነ በሚል ተገልጾ ይገኛል (የኣማርኛ መዝገበ ቃላት፣1993 ዓ.ም፡

554)፡፡ ይህ የዝምድና መፍጠሪያ መንገድ በጃቢ ጠህናን ወረዳ ማኅበረሰብ ዘንድ

በስፋት የሚተገበር ሲሆን አንድን ሰው ከስጋ ልጅ እኩል የሚያስቆጥር መሆኑ

ይገለጻል (አቶ ታምሩ፣ 21/08/2013 ዓ.ም የተካሄደ ቃለ መጠይቅ)፡፡ ጡት

የመጥባት ሥርዓተ ክዋኔ በሚከተለው መልክ ይካሄዳል፡፡ በመጀመሪያ ለሁሉም ቤተ

ዘመድ የሚስማማ ቀን ይቆረጥና በእለቱ የቅርብ ቤተሰብ፣ የንስሃ አባት እንዲገኙ

ይደረጋል፡፡ ከዚያም ጡት የሚጠባው ሰው በግ ይዞ ይመጣል፡፡ እናትና አባትም

አውራ ጣታቸውን የጡት ወተት ምሳሌ የሆነውን ወተትና ማር በመቀላቀል ይቀቡና

ልጅ የሚሆነው እንዲጠባው ይደረጋል፡፡ ከዚያም ዝምድናው እንዲጸና የተገኘው ሰው

ሁሉ መልካም ምኞቱን ይገልጻል፡፡ በጉ ይታረድና የተገኘው ሰው ሁሉ እንዲበላ

ይዘጋጃል፡፡ በመጨረሻም ጡት በጠባውና ጡት በተጠቡ ሰዎች እናትና ልጅ ወይም

አባትና ልጅ መሆናቸው ይታወጃል፤ ዝምድናውም የጡት አባት፣ የጡት እናት፣

የጡት ልጅ እየተባለ ይገለጻል፡፡ በወላጅና በልጅ መካከል ያለው ግንኙነት ይጀመራል

(ምልከታ፣ 12/08/2012 ዓ.ም የተካሄደ)፡፡

22 ለደብረ ታቦር የሚጋገረው ከጤፍ የሚዘጋጅ ነው፡፡ ከዘር የተረፈ የተለያየ ዓይነት ጤፍ ተቀላቅሎ
ይፈጫል፡፡ ዋናው ምክንያት ጤፍ የሚዘራው እስከ ደብረታቦር በመሆኑ ሲሆን ክረምቱ እየቀለለ
የሚሄድበትና እሸት የሚቀማመስበት ወቅት በመሆኑ ችግርና ረሃብ እየቀለለ የሚሄድበት ወቅት
መሆኑን ያመለክታል፡፡

ጡት መጥባት ዝምድና በፈለገ ማንኛውም ቤተሰብ መካከል ቢመሰረትም በብዛት ግን

ረዳት በሌላቸው፣ ልጅ ባልወለዱ፣ በባለጸጋዎችና ምንም በአካባቢው ቋሚ ንብረትም

ሆነ ጧሪ ቀባሪ በሌላቸው ግለሰቦች መካከል እንደሚካሄድ መረጃ ሰጭዎች ገልጸዋል

(አቶ በላቸው፣ 08/01/2012 ዓ.ም የተካሄደ ቃለ መጠይቅ)፡፡ የጡት ልጁም ከቤተሰብ

እኩል ይታያል፣ በመሆኑም ለሌላው ልጅ የሚሰጠው ሁሉ እየተሰጠው እሱም ከልጅ

የሚጠበቀውን እያደረገ ቤተሰብነቱ ይቀጥላል፡፡ ሲያገባ፣ ጎጆ ሲወጣ መቋቋሚያ

መሬትም ሆነ ከብት ይቆረጥለታል፤ በንብረት ክፍፍልም ሆነ በሃብት ውርስ ጊዜ

ከልጅ እኩል የማግኘት መብት ይኖረዋል፡፡ የጡት ልጅም እንደ ስጋ ልጅ ቤተሰቦቹን

በሕይወት ሲኖሩ የመንከባከብና የመጦር፣ ካለፉም በኋላ የመቅበርና እዳ የማውጣት

ግዴታ እንዳለበት ይነገራል (አቶ ታምሩ፣ 21/08/2013 ዓ.ም የተካሄደ ቃለ

መጠይቅ)፡፡ ይህ የዝምድና መፍጠሪያ ብልሃት እናት፣ አባት፣ እህት፣ ወንድም

የሌለው ቤተሰብ እንዲኖረው፣ ቤተሰብ ያለውም ቢሆን ተጨማሪ ቤተሰብ እንዲኖረው

ያደርጋል፡፡ ልጅ የሌለው ወይም ተጨማሪ ልጅ የሚፈልግም ፍላጎቱ እንዲሟላለት

የሚያደርግ፣ በተፈጥሯዊ ወይም በማኅበራዊ ምክንያት ያጋጠሙ ጉድለቶችን

የሚሞላ ዘዴ ነው እየተባለ ይገለጻል፡፡ ይህም ቤተሰቡ ወይም ግለሰቡ መረጋጋት

እንዲኖረውና የባይተዋርነትና የብቸኝነት ስሜት እንዲቀንስ ያደርጋል፡፡

4.5.4. የንስሃ አባት ማድረግ

የንስሃ አባትን ምንነት የምዕመናን የመንፈስ አባት፣ አበ ነፍስ፣ የነፍስ አባት፣

(ሃይማኖቱ በሚያዝዘው መሰረት በማስተማር፣ በመምከር፣ የሚጠብቃቸው የተወሰኑ

ምእመናን ወይም የመንፈስ ልጆች ያሉት ካህን) ተብሎ ተገልጿል (የአማርኛ መዝገበ

ቃላት፣ 1993 ዓ.ም፡ 294)፡፡ በጃቢ ጠህናን ወረዳ ማኅበረሰብ የንስሃ አባትና የንስሃ

ልጅ በመሆን ዝምድና ይመሰረታል፡፡ ግንኙነቱም በዕለተ ደብረ ዘይት (እኩለ ጾመ)

ወደ ንስሃ አባት ቤት እንጀራና ጠላ ድግስ ይዞ በመሄድ ከመጠየቅና ትንሳዔን

ተከትሎ ባሉት ቀናት የሚደገስላቸውን የግብረ ሰላም ድግስ ከማስተባበር ባሻገር ስራ

በማገዝ፣ በመረዳዳትና በየአጋጣሚው አብሮ በመብላትና በመጠጣት እየተጠናከረ

ይሄዳል (መልአከ ጥበብ ስሜነህ፣ 03/06/2012 ዓ.ም የተካሄደ ቃለ መጠይቅ)፡፡

በጃቢ ጠህናን ወረዳ ማኅበረሰብ ዘንድ የንስሃ አባት ልዩ ክብር አለው፡፡ እርሱም

ምዕመኑ በመንፈሳዊ ህይወቱ ጸንቶ ዘላለማዊ ዓለምን እንዲወርስ ከማስተማርና

ከመምከር ባለፈ ሌሎች ሃላፊነቶችም አሉበት፡፡ በዋናነት ከላይ እንደተጠቀሰው

በእኩለ ጾም ሁሉንም አባላት በማሰባሰብ ምክርና ተግሳጽ ያደርሳሉ፡፡ ይህ አጋጣሚም

ሁሉንም የንስሃ ልጅ በማሰባሰብ የማገናኘትና እርስ በርስ ያላቸውን ግንኙነት

ያጠናክራል፡፡ ከነፍስ ልጆቹ አንዱ የሞተ እንደሆነ ከእለት እስከ አመት የሚከበሩ

ሥርዓቶችን የመምራትና የመቆጣጠር ሃላፊነት አለበት፡፡ ሌላው ትንሳዔን ተከትሎ

ምዕመኑ ለቄሶች ግብረ ሰላም ሲያበላ እንደራሱ ቤት የማስተናገድ ሃላፊነት ጭምር

እንዳለበት ይገለጻል (አቶ ዘለቀ መንግስቱ፣ 14/07/2012 ዓ.ም የተካሄደ ቃለ

መጠይቅ)፡፡

ከዚህም በተጨማሪ የንስሃ አባት ለንስሃ ልጁ ንስሃ መስጠት፣ ለጽዋ ማኅበራት

ቡራኬ መስጠት፣ የነፍስ ልጆቹን መኖሪያ ቤት ጸበል መርጨት፣ ግጭት ሲፈጠር

ማስታረቅ፣ የንስኃ ልጆቻቸው ሲወልዱ፣ ሲታመሙ ማጥመቅ፣ የክርስትና ስርዓቱን

መምራት፣ ህመም ሲያጋጥም ተመላልሶ መጠየቅ፣ ስጋ ወደሙን እንዲቀበሉ

ማድረግ፣ ሥርዓተ ምንኩስና እንዲፈጽሙ ማድረግ፣ ኑዛዜ መቀበል ከእርሱ

የሚጠበቁና የሚተገበሩ ሚናዎች መሆናቸው ይገለጻል (መልአከ ጥበብ ስሜነህ፣

03/06/2012 ዓ.ም የተካሄደ ቃለ መጠይቅ)፡፡

4.5.5. ክብረ በዓላትን መደገስ

የጃቢ ጠህናን ወረዳ ማኅበረሰብ ሃይማኖታዊ ክብረ በዓላትን በመደገስ ወዳጅ ዘመድን

ማብላትና ማጠጣት የተለመደ ተግባር ነው፡፡ በተለይ ዓመታዊ ክብረ በዓላት

በሚነግሱባቸው ቀበሌዎች ሁሉም ሰው ቤት ድግስ ይደገሳል፡፡ ቤተ ክርስቲያን

ሊያገለግል የመጣውን ሊቃውንት ተከፋፍሎ ከማስተናገድ ጀምሮ አላፊ አግዳሚው

ሁሉ ጠግቦ የሚመለስበት ነው (ምልከታ፣ 18/05/2012 ዓ.ም የተካሄደ)፡፡ ይህንን

ሀሳብ የሚያጠነክር መረጃም መረጃ ሰጭዎች ሰጥተዋል፡፡

የጃቢ ጠህናን ሰው የዳሞት ሰው እንደነ አብርሃም እንደነ ሎጥ እንግዳ

ተቀባይ ነው፡፡ አብሮ መብላት አብሮ መጠጣት አብሮ መኖር በመከራና

በደስታ አንድ የመሆን መከራንና ደስታን የመጋራት፣ የመፈቃቀር፣

የመስማማት፣ የመተዛዘን ባሕርይ አለው፡፡ አንዱ የዝምድና መፍጠሪያ

ጥበቡ በክብረ በዓል አብሮ መብላት፣ አብሮ መጠጣት፣ ጎጃም፣ ዳሞት

በይበልጥም ጃቢ ጠህናን በየዓመቱ እያንዳንዱ ቤተ ክርስቲያን ድግስ አለው፡፡

እንደ ህዳር ጽዮን፣ ህዳር ሚካኤል፣ ታህሳስ ገብርኤል፣ ታህሳስ ተክለ

ሃይማኖት፣ ቃና ዘገሊላ፣ አስተርዮ ማርያም፣ ሰባሩ ጊዮርጊስ፣ መድኃኒዓለም

እና የመሳሰሉትን በዓላት የጠራ አውርዶ የሰባ አርዶ ያካባቢውን ባይዱን

ዘመዱን እየጠራ ያበላል፤ ያጠጣል፡፡ ‘የክብረ በዓል ሁለት ጊዜ ካልበሉ የታል

በዓሉ’ ይላል የጠህናን ሰው፡፡ ሲገባና ሲወጣ ዝም ብሎ ማሰሪያው

እስከሚከለክል፣ እንደ ዶሮ እየተቃና የማብላት የማጠጣት ባሕርይ አለው፡፡

በክብረ በዓል እየተጠራሩ መብላት፣ መጠጣት፣ መጫወት እንዲያው

በሥላሴ፣ በአንድ እንጨት ስሄድ፣ አፈር ስሆን ብሉልኝ፣ ጠጡልኝ እየተባለ

እየተለመነ እንዲበላ ይገደዳል ይላሉ (መልአከ ጥበብ ስሜነህ፣ 05/05/2012

ዓ.ም የተካሄደ ቃለ መጠይቅ)፡፡

እንዲህ ዓይነቷን ደግሳ እምታበላይቱን ሴት ወንዶች የሚከተለውን ዓይነት ግጥም

እየገጠሙ በፉከራ ያወድሷታል፡፡

እስተ ብብቷ እምታቦካይቱ፣

መቶ ሃምሳ እንጀራ እምትጋግሪቱ፣

መቶ ሃምሳ እንግዳ የምትሸኝቱ፣

ትምጣ የጠህናኒቱ፡፡

ወንዱን ደግሞ

በሰፊ አውድማ ነጭ አበጣሪ፣

እርሱ ግቡ ባይ ሚስቱ ጋጋሪ፣

ወረዳ አውራጃ በአንድ አሳዳሪ፣

ክረምት ሲገባ ዘር አበዳሪ፣

ለነጻነቱ ተከራካሪ፣

ተራራ ውሎ እዘብጥ አዳሪ፣

ማን ያህለዋል ያለ ፈጣሪ፡፡ (ምልከታ፣ 18/05/2012 ዓ.ም፣ ምርጫ

ቀበሌ የተካሄደ ምልከታ)፡፡

በአጠቃላይ ክብረ በዓላት ሰዎችን እርስ በርስ የሚያገናኙ፣ በውጭ የሚተዋወቁ

ሰዎችን የሚያቀራርቡ፣ ዝምድናን የሚያጠነክሩ አዎንታዊ ገጽታ ያላቸው

አጋጣሚዎች ናቸው፡፡

በአካባቢው በጥር ወር በብዛት ዓመታዊ በዓላት የሚከበሩባቸው በመሆናቸው

የጥጋብ፣ የደስታ ወር ተደርጎ ይወሰዳል፡፡ በአንድ በኩል አዲሱ ምርት ታህሳስን ይዞ

ጥር እና የካተቲት የሚሰበሰብበት ወቅት በመሆኑ ችግር የሚጠፋበት ነው፡፡ ቤቱም

ሆነ ውጩ እህል የሚሆንበት፣ የሚሸጥ እንደልብ የሆነበት ወቅት ነው፡፡

እንዲያውም ጥጋቡና ፈንጠዝያው ከልክ ያለፈ መሆኑን ለማመልከት በሃምሌ

ለወደቀው ሙግድ በታህሳስ ፈከረ::23 እየተባለ ተደጋግሞ ይነገራል፡፡ በእነዚህ ክብረ

በዓላት ምክንያት ሁሉም ሰው ቤት ድግስ ይደገሳል (ከ12-27/05/2012 ዓ.ም፣

በየአጋጣሚው የተካሄደ ምልከታ)፡፡

23 ነገሩ እንዲህ ነው አንድ ጎረምሳ በሃምሌ ወር ረሃብ ጠንቶበት እያለ ሙግድ ሲወድቅ ይሰማል፡፡
ሰምቶም ለመፈከር የሚያስችል አቅም ስላጣ ዝም ብሎ አለፈው፡፡ ከዚያ ግን በታህሳስ ምርቱ
ሲደርስ፣ ቤቱ ሲሞላ፣ መብሉ መጠጡ እንደልብ ሲሆን፣ የሚያረገውን ሲያጣ እናቱን “እመ በሃምሌ
የወደቀው ምኑ ነበር?” በማለት ጠይቆ ሙግዱ መሆኑን ሲነግሩት “ዘራፍ አካኪ ዘራፍ፣ የወንዶች
ቁና…” እያለ ፉከራውን አቀለጠው ይባላል፡፡ እዚህ ላይ በማኅበረሰቡ ዘንድ በተለይ ወንዶች
የሚያስደነግጥ ድምጽ ሲሰሙ መፎከር የተለመደ መሆኑን ልብ ይሏል፡፡

ከዚሁ ጋር ተያይዞ ይህ ወቅት በአካባቢው ወንጀል የሚበራከትበት እንደሆነ

ይገለጻል፡፡24 በብዛት እንደ ስርቆት፣ ድብድብ፣ ግድያ ይበዛል፡፡ እህሉም ከብቱም

ውጭ ስለሚሆን ለስርቆት የተጋለጠ ነው፤ የሚሸጥ ነገርም የማይጠፋ በመሆኑ

ማኅበረሰቡ ለስካርና ለሌሎች አልባሌ ተግባራት ይጋለጣል፡፡ በክብረ በዓላቱ ምክንያት

በተለይ ጎረምሶች ውጭ ሲዘዋወሩ የሚያድሩ በመሆኑ ከሌሎች ቡድኖች ጋር ሊጣሉ

ለዘራፊም ሊጋለጡ ይችላሉ (አቶ ላቀ፣ 10/05/2012 ዓ.ም የተካሄደ ቃለ መጠይቅ)፡፡

ሆኖም ክብረ በዓላት የዘመድ መጠያየቂያ ሁነኛ አጋጣሚዎች ናቸው፡፡

4.5.6. ልዩ ልዩ ማኅበራትን መመስረት

የጃቢ ጠህናን ወረዳ ማኅበረሰብ ራሱን በተለያዩ ማኅበራት ውስጥ አደራጅቶ

እንደሚኖርና ማኅበራቱም መንፈሳዊ/ሃይማኖታዊ እና ስጋዊ/ዓለማዊ መልክ

እንዳላቸው (መልአከ ጥበብ ስሜነህ፣ 05/05/2012 ዓ.ም በተካሄደ ቃለ መጠይቅ)

ገልጸዋል፡፡ ስጋዊ ማኅበራት የሚባሉት የስራ፣ የፈረስ፣ የዘመድ ማኅበራት፣ እድር

እና ሽሃ ሲሆኑ መንፈሳዊ የሚባሉት ደግሞ የጽዋ ማኅበራት፣ ሰንበቴ፣ ጽጌ

የመሳሰሉትን ያጠቃልላል፡፡

4.5.6.1. የሥራ ማኅበራት

በጃቢ ጠህናን ወረዳ ማኅበረሰብ ዘንድ የታወቁና እየተተገበሩ የሚገኙ የተለያዩ የሥራ

ማህበራት አሉ፡፡ ወበራ፣ ወንፈል፣ ደቦ፣ የጡረታ እርሻ ዋና ዋናዎቹ ናቸው፡፡ መረጃ

ሰጭዎች እንደገለጹት ሰዎች አዝመራ ሲሰበስቡ፣ ቤት ሢሠሩ እነዚህን የሥራ

ማህበራት ይጠቀማሉ፡፡ በተጨማሪም አንድ ሰው የሀገሩን ዳር ድንበር ለማስከበር

24 ይህንን ጉዳይ በመስክ ቆይታየም ታዝቤያለሁ፡፡ የጥር ጊዮርጊስ ምሽት ሰዎች ከሌላ ቀበሌ
ዘመዶቻቸው ቤት ቆይተው በልተው፣ ጠጥተው፣ ተጫውተው ከሌሊቱ ስድስት ሰዓት አካባቢ
ወደቤታቸው ሲመለሱ ከመካከላቸው አንዱ በጥይት እንደተገደለ አውቃለሁ፡፡ አንድ ሰው ለአስተሪዮ
ማርያም ድግስ ባለበት ቀበሌ አምሽተው በባጃጅ ሲመለሱ መንገድ ላይ መሳሪያ የያዙ ሰዎች መንገዱን
ዘግተው እንደማያሳልፏቸው ሲገምቱ ሹፌሩ በእነሱ እጅ ከመሞት በማለት በፍጥነት መንገድ አቋርጦ
በፈጣሪ ኃይል እንዳመለጣቸው አጫውቶኛል፡፡ በተጨማሪም የጥር ሚካኤል ሁለት ወዳጆች ዝክር
አምሽተው ወደ መንደራቸው ሲመለሱ በድንገት እርስ በርሳቸው ተጣልተው እስከ ግድያ ሙከራ
ደርሰው ነገሩ በሽምግልና እንደተያዘ አጫውቶኛል፡፡

ወይም ለአንድ መንግስታዊ ግዳጅ ዘመቻ የሄደ እንደሆነ በጡረታ እርሻ አማካኝነት

አዝመራው ይዘመርለታል ይላሉ (አቶ ዘለቀ መንግስቱ፣ 14/07/2012 ዓ.ም የተካሄደ

ቃለ መጠይቅ)፡፡

በጎጃም፣ በዳሞት በሰፈር እና በሌላም የሚመሳሰሉ ሰዎች አንድ ላይ ሆነው

በሬዎቻቸውን ይዘው እስከ አስር ጥማድ ሆነው በጋራ የሚያርሱበት ቡድን የጡረታ

እርሻ ይባላል፡፡ በዚህ ማኅበር ዘር ከመዝራት ጀምሮ እስከሚሰበሰብ ድረስ በአረም፣

በአጨዳ እና በውቂያ ጊዜ አንድ ላይ ሆነው በወኔ ይሰራሉ፡፡ በተለይ በጤፍ በራይ

ወቅት ገበሬው እራሱንና በሬውን እንዲህ እያለ በግጥም እያወደሰ፣ እያቆላመጠ

ሥራውን ያቀላጥፋል፡፡

በርየ ሲሰራ አይያ ሲሰራ፣

ይመስላል ደብተራ ቅኔ የሚመራ፣

በድልች በጽላሎ በጎንች በዋሸራ25፡፡

እያሉ በሬውን እያወደሱ አበራይተው ያስገባሉ፡፡ ቤት ሲሠራም እንዲሁ እንጨት

በመቁረጥ፣ በመፍለጥና በመሸከም፣ በመምረግ በጋራ ይሰራሉ፡፡

ከላይ ከቀረበው ሀሳብ መረዳት እንደሚቻለው የተጠቀሱት የስራ ማኅበራት ስራን

በተገቢው ወቅት ከማቀላጠፍ ባሻገር የእርስ በእርስ ትሥሥራቸውንም

ያጠነክሩባቸዋል፡፡

4.5.6.2. የፈረስ ማኅበር

የፈረስ ማኅበር በፈረሰኞች የተመሰረተ ነው፡፡ የማህበሩ ዋና አላማ ለቅሶንና ታቦታት

ሲነግሱ ማጀብ ሲሆን፣ ፈረስ በወረዳው ማኅበረሰብ ትራንስፖርት ባልተዳረሰባቸው

አካባቢዎች ለመጓጓዣ፣ በጋብቻ ወቅት ለሙሽራ ማጀቢያ፣ በተለየ በደጋው አካባቢ

ለእርሻ አገልግሎት ይውላል፡፡

25 በወረዳው የሚገኙ ቀበሌዎች ናቸው፡፡

የበሬን ምስጋና ወሰደው ፈረሱ፣

ከኋላ ተነስቶ ከፊት በመድረሱ፡፡

ለሀገር ሉዓላዊነት ጦር ሜዳ በመሄድ ወይም አንዳንድ አስተዳደራዊ ሥራዎችን

በመስራት ውለታ የዋሉ ጀግኖች ሲሞቱ ለቅሶው በፈረሰኞች ይታጀባል፡፡ ፈረሰኞችም

የሟችን ጀግንነትና የፈጸማቸውን ጀብዱዎች እያነሳሱ በሽለላ እና በፉከራ ለቅሶውን

ያደምቃሉ፡፡ ይህም በተለይ ለሀዘንተኛ ደስታና መጽናናትን ይፈጥርለታል፡፡ የጃቢ

ሰው ለለቅሶ ካለው ከፍ ያለ ግምት የተነሳ በሁኔታ ሊያዝንም ሊጽናናም ይችላል

ይላሉ (አቶ አባትሁን፣ 14/12/2011 ዓ.ም የተካሄደ ቃለ መጠይቅ)፡፡ ሟች

የሚገባውን ክብር አግኝቶ ሃይማኖታዊም ሆነ ባህላዊ ክዋኔዎች እንደሚገባ

ከተፈጸሙ ከሞት ማን ያስቀራል ጥሩ ሆኖ ተለቅሷል እንዳሻው በማለት ሀዘንተኞች

ይጽናናሉ፡፡ በአንጻሩ በችኮላ እንደነገሩ ከተቀበረ ሀዘንን እጥፍ ድርብ ያደርገዋል

ይላሉ ከዚሁ ጋር ተያይዞ የወታደር ማኅበር የሚባልም አለ፡፡ እነዚህም እንዲሁ

የቀድሞ ወታደሮች፣ የቀበሌ ሚሊሻዎች እና ታጣቂዎች በአንድ ላይ በመሰባሰብና

ሰልፍ በመስራት ለቅሶንም ሆነ የታቦት ንግሥን ያጅባሉ (ምርጫ ጊዮርጊስ ቀበሌ፣

18/05/2012 ዓ.ም የተካሄደ ምልከታ)፡፡

4.5.6.3. የዘመድ ማኅበር

የዘመድ ማኅበር በስጋ የሚዛመዱ ሰዎች የሚመሰርቱት የዝምድና ማጠንከሪያ ዘዴ

ነው፡፡ የዘመድ ማኅበር በአመት አንድ ጊዜ በቦታ የሚቀራረቡ ሰዎች ድግስ ደግሰው

ሌሎችን ጠርተው ያበላሉ፤ ያጠጣሉ፡፡ የዘመድ ማኅበር ላይ የሚቀር የቤተሰብ አባል

የለም፡፡ ማኅበሩ የተጠፋፋን በማገናኘት፣ የማይተዋወቅን በማስተዋወቅና እርስ በርስ

በማስተሳሰር ትልቅ ሚና እንዳለው፣ በወቅቱም የዘመድ ቆጠራ እንደሚካሄድ መረጃ

ሰጭዎች ገልጸዋል፡፡

የዘመድ ማኅበር ዋናው ጥቅም በዘመድ መካከል ጋብቻ እንዳይፈጸም ትውልድን

መጠበቅና እርስ በእርስ እንዲጠያየቁ ማስቻል ነው ይላሉ (አቶ ዘለቀ፣ 27/08/2013

ዓ.ም የተካሄደ ቃለ መጠይቅ)፡፡ በተለይ አሁን አሁን ልጆቻችን በትምህርት ወይም

በሥራ ምክንያት ርቀው ወደ ተለያዩ አካባቢዎች ሄደዋል፡፡ በዚያም ጋብቻ ፈጽመው

ሊመጡ ይችላሉ፡፡ ይህ ደግሞ በነፍስም በስጋም ያስጠይቃል፡፡ እርስ በርስ

እንዲተዋወቁ፣ እንዲጠያየቁ ማድረግ አለብን ይላሉ (ታምሩ ስንሻው፣ 19/07/2012

ዓ.ም የተካሄደ ቃለ መጠይቅ)፡፡ በአጠቃላይ የጃቢ ጠህናን ወረዳ ማኅበረሰብ ልዩ ልዩ

ማኅበራትን በመመስረት ዝምድናውን እና አብሮነቱን ያስጠብቃል፡፡

4.5.6.4. እድር

እድር በከተማም ሆነ በገጠር ያለ ማኅበራዊ ተቋም ሲሆን አንድ ሰው በሞት ሲለይ

የእድሩ አባል (እድርተኛው) ሀዘን የደረሰበትን ግለሰብ/ቤተሰብ በገንዘብ፣ በእህል

ውሃ፣ አብሮ በመገኘት በማጽናናት አብሮነቱን የሚገልጽበት ነው፡፡ መረጃ ሰጭዎች

እንደገለጹት እድር ድሮ ድሮ ከሬሳ እና ከሞት ጋር የተያያዘ ተግባርን ብቻ ይፈጽም

ነበር፡፡ አስከሬንን ከመቅበር ጋር የተያያዙ ስራዎችን ሲሰራ ቆይቷል፡፡ አሁን ግን

ከቀደመው ተግባር በተጨማሪ ከእድርተኛው አንዱ የታመመ እንደሆነ የመጠየቅ፣

የገንዘብ አቅም ከሌለው አሰባስቦ የማሳከም ተግባርም እያከናወነ ነው፡፡ በሞት

ከተለየም ሀዘንተኞችን በማጽናናት የገንዘብ ድጋፍ በማድረግ ልማታዊ ስራም እየሰራ

ይገኛል ይላሉ (አቶ በላቸው፣ 08/01/2012 ዓ.ም የተካሄደ ቃለ መጠይቅ፡፡

በተጨማሪም እድር ልዩ ልዩ ማኅበራዊና አካባቢያዊ ጉዳዮችን የሚወያዩበት፣

ችግሮቻቸውን የሚፈቱበት ትልቅ ተቋም እንደሆነም ይናገራሉ፡፡ ለፖሊስ ያስቸገረን

ሌባ በእድራቸው ደንብ መሰረት አደብ እንደሚያስገዙ፣ የመንግስትን ሥራ እንዳቀለሉ

ገልጸዋል፡፡ በአጠቃላይ ለማኅበረሰቡ ጠቃሚ የሆኑ ጉዳዮችን በእድር ህግና ደንብ

ተወያይተውና አጽድቀው በሕጉ መሰረት ቅጣት ወስነው ሥራው እንዲሰራ

እንደሚያደርጉ አስረድተዋል (አቶ ዘለቀ፣ 14/12/2011 ዓ.ም የተካሄደ ቃለ

መጠይቅ)፡፡

ማኅበረሰቡ ከመንግስት ሕግና ደንብ ይልቅ ራሱ ተስማምቶ ላወጣው ደንብ ይገዛል፡፡

አንድ ሰው አንድ ወንጀል ሰርቶ ወይም ከማኅበረሰቡ ደንብ አፈንግጦ መንግስት

ከሚያስረው ይልቅ ማኅበረሰቡ የሚነሳው ፊት እጅግ ያስፈራዋል፡፡ ከወገን መገለሉ

እጅግ ይረብሸዋል፡፡ የእድር ኮሚቴም ጥፋተኛን ከእድሩ አባልነት ይሰርዘዋል፡፡ መከራ

መቼ እንደሚመጣ ስለማይታወቅ ብቻየን እንዳልቆም በማለት በሁኔታ አስገዳጅነት

ሕግና ደንቡን ያከብራል፡፡ በመሆኑም እድር ከሀዘን ጊዜ ባሻገር ማኅበረሰቡ መልካም

ነገሮችን የሚያጠናክርበት እኩይ ምግባርን ደግሞ የሚያስወግድበት ትልቅ ተቋም

እየሆነ መጥቷል፡፡ የእድሩ አባላትም የስጋ ዝምድና ቢኖራቸውም ባይኖራቸውም

እድርተኛ አንድ የመዛመጃና የመሰባሰቢያ ብልሃት መሆኑን መረዳት ተችሏል፡፡

4.5.6.5 ሽሃ

ሽሃ በሰፈር ወይም በዝምድና የሚቀራረቡ ሰዎች ከብቶቻቸውን በጋራ ለመጠበቅ

በፈቃዳቸው የሚደራጁበት ቡድን ሲሆን የራሱ አደረጃጀት አለው፡፡ ሽሃውን

በበላይነት የሚመራው ሰው የእረኛ አባት፣ አባላቱ ደግሞ ሽኸኛ ይባላሉ፡፡ የእረኛ

አባት ተረኛ ጠባቂዎች በጠዋት ሳይወጡ፣ ከብት ጥለው ሲመጡ (ሲያጠፉ)፣

በእንዝላልነት አዝመራ (ሰብል) ሲያስበሉ፤ ዋጅማ ሲያስበሉና ከብቶችን ሲያሳምሙ

አልፎም ሲያስገድሉ፣ በጭቃም ሆነ በፍሬ በራይ ወቅት አለመግባባት ሲያጋጥም

ከተፈቀደው የግጦሽ ቦታ ውጭ ሲያሰማሩ፣ የሚቆጣጠር፣ የሚቀጣ ነው፡፡ በሽሃ

ውስጥ አንድ ሰው በተራው መጠበቅ የማይችልበት ሁኔታ (ለቅሶ፣ አደጋ፣ ህመም፣

ወዘተ) ሲያጋጥመው ቀጥሎ ያለው (ተረኛው) እንዲጠብቅ ይደረጋል፡፡ እሱም ገመደ

ሳቢ ይባላል፡፡ ይህንን የሚያመቻችም የእረኛ አባት ነው፡፡

ሽሃ ከብቶችን ስብስቦ በተራ ለመጠበቅ የተመሰረተ እንደመሆኑ መጠን ከብቶቻቸው

ደህና እንደሆኑ፣ ከተቻለ በዓመት ሁለት ጊዜ ካልተቻለ አንድ ጊዜ (በግቢ እና በጥቢ/

በበልግ እና በጸደይ ወይም ከሁለቱ በአንዱ) የደም ንኪ ሥነ ሥርዓት ይፈጸማል፡፡

አንዳንዱ ሽሃ ደም ንኪውን የሚፈጽመው በጥቢ ሲሆን በብዛት መስከረም በገባ

ስምንተኛውን ቀን ይመርጡታል፡፡ ይህ ቀን የተመረጠበት ምክንያት ኪሮስ የከብቶች

በዓል ስለሆነ ነው ይላሉ (አቶ በላቸው፣ 08/01/2012 ዓ.ም የተካሄደ ቃለ

መጠይቅ)፡፡ ለዚህም የአቡነ ኪሮስ ጠበል ካለበት ተፈልጎ ከብቶች ይረጫሉ፤

እንዲጠብቅላቸውም ይማጸናሉ፤ ስለትም ይሳላሉ፡፡ በወር በወርም ከብቶች

አይታረሱም፣ አይበራዩም፡፡ በእረፍት በዓሉን ቀኑን ያሳልፋሉ፡፡ አራሽ ሰዎች ግን

ሌሎች የእጅ ሥራዎችን እየሰሩ ዕለቱን ያሳልፉታል፡፡

ደም ንኪ ስሙ እንደሚያመለክተው ከብቶችን ደም የማስነካት ሥነ ሥርዓት ነው፡፡

አከባበሩም በመጀመሪያ ሽኸኞች የተወሰነ ገንዘብ አዋጥተው በግ ይገዛሉ፡፡

በሚከበርበት ዕለት በጠዋት በጉ ይታረዳል፡፡ ከላሞች ወተት ይታለባል፡፡ የበጉ ደም

እና የታለበው ወተት ይቀላቀልና በለምለም ቅጠል እየተነከረ ሁሉም ከብቶች

ዙሪያውን እየተከበከቡ ይረጫሉ፡፡ ከብቶች ከተሸኙ በኋላ እዚያው ላይ በጉ

እየተበለተ፣ ከየቤቱ የመጣ እንጀራ በቅቤ ኩርፍ እየተበላ ጠላና አረቄም ይጠጣል፡፡

የበጉን ኩላሊትና ጉበትም ይቃመሱታል፡፡ ከዚያም ስጋው ለተረኛ ሰው ይሰጥና

ሴቶች ሽንኩርት፣ ድቁስ፣ ዘይት፣ ሽሮ አዋጥተው በመሄድ ሲሰሩ ይውላሉ፡፡ እንጀራ

እና ጠላ ይወሰዳል፡፡ ማታ ከልጅ እስከ አዋቂ አንድም ሰው ሳይቀር ተሰባስበው

ይበላሉ፤ ይጠጣሉ፡፡ የሆድ የሆዳቸውን ይጫወታሉ፡፡ ከተረፈ በማግስቱም ይቀጥላል

(08/01/2012 ዓ.ም የተካሄደ ምልከታ)፡፡

በአጠቃላይ ሽሃ አባላቱን እርስ በእርስ የሚያስተሳስርና የሚያቀራርብ፤ ሥራንም

በጋራ ለመሥራት የሚጠቀሙበት ቡድን በመሆኑ እንደ አንድ የዝምድና

መፍጠሪያና ማጠንከሪያ ዘዴ ቢወሰድም ልክ እንደ እድር ሁሉ ለማኅበረሰቡ ሕግና

ደንብ ያልተገዛን አባልም ከሽሃው በማባረር ይቀጣል፡፡ አንድ የማኅበረሰቡ አባል

አጥፍቶ ከሚቀጣው ቅጣት ሁሉ ከእድርና ከሽሃ መባረር ግላዊ ሕይወትንም ሆነ

ማኅበራዊ መስተጋብርን ያቃውሳል፡፡ በመሆኑም እድር እና ሽሃ ሁሉም ሰው

ለማኅበረሰቡ ሕግና ደንብ ተገዢ እንዲሆን ትልቅ ሚና አላቸው፡፡

በአጠቃላይ የጃቢ ጠህናን ወረዳ ማኅበረሰብ ከላይ የቀረቡትን የዝምድና መፍጠሪያና

ማጠንከሪያ መንገዶችን በመጠቀም ደስታን፣ ሀዘንን፣ ችግርን ይጋራል፡፡ በሠርግ

ዘፍኖ ይድራል፤ በሞት አልቅሶ ይቀብራል፤ ለዓመት በዓል ደግሶ ያበላል፡፡ በሕይወት

ዘመን በሚያጋጥሙ ክስተቶችን ሁሉ በጋራ ይሻገራል፡፡ ማኅበረሰቡ ራሱ

በፈጠራቸው ደንቦች ይመራል፤ አጥፊንም ይቀጣል፡፡ በችግር ጊዜ እርስ በእርስ

እየተገናኘ ይካፈላል፡፡ አብሮነቱንም ያስቀጥላል፡፡ እነዚህም የማኅበረሰቡ ህልውና

እንዲቀጥል ያስቻሉ የራሱ የሆኑ መልካም እሴቶች ናቸው የሚል ማጠቃለያ

መስጠት ይቻላል፡፡

በአጠቃላይ ማኅበረሰቡ ጋብቻ በመመስረት፣ አበልጅ በመሆን፣ ጡት በመጥባት፣

የንስኃ አባት በማድረግ፣ በክብረ በዓላት በመደገስ፣ በልዩ ልዩ ማኅበራት አማካኝነት

እርስ በእርሱ ይገናኛል፤ ይዛመዳል፤ ደስታውንም ሀዘኑንም ይጋራል፡፡

4.5.6.6. የጽዋ ማኅበራት

የጽዋ ማህበራት መንፈሳዊ (ሃይማኖታዊ) ምክንያት ያላቸው ሲሆን በኦርቶዶክስ

ተዋህዶ ክርስትና አማኞች ዘንድ በሚታወቁ ታቦታት ስም በየወሩ እየተቀባበሉ

ይጠጣሉ፡፡ የማርያም፣ የሚካኤል፣ የገብርኤል፣ የመድኃኒዓለም፣ የአቦ፣ ወዘተ.

ማኅበራት ዋና ዋናዎቹ ናቸው፡፡ እነዚህም በዕለታቸው ስማቸውን በመዘከር ዘላለማዊ

ክብሩን ለመውረስ ከሚደረገው ጥረት ጎን ለጎን ማኅበራዊ ትሥሥራቸውን

ለማጠናከር ይጠቀሙባቸዋል፡፡ ይህም ሲባል እርስ በርስ ይጠያየቃሉ፤ ይረዳዳሉ፤

ማኅበራዊ ግንኙነታቸውን ያጠናክራሉ፡፡

ማኅበርተኛው ለስማቸው መጠሪያ ለክብራቸው መገለጫ የሆነውን እህል ውሃ

አቅርቦ ከመዘከር ባለፈ በዘወትር ኑሯቸው በሚያከናውኗቸው ልዩ ልዩ ጉዳዮች ላይ

በጉልበትም ሆነ በሀሳብ ይተጋገዛሉ፣ አንዱ አባል ልጅ የዳረ እንደሆነ አቆልቋይ

ከማቅረብ ጀምሮ እንግዳ በማስተናገድም ጭምር ይረዳዳል፡፡ እንደዚሁም ሰው እና

እንጨት ተሰባሪ ነውና ሞት ያጋጠመ እንደሆነ ከዕለት እስከ አርባ ድረስ አብሮ

አልቅሶ፣ አዝኖ፣ አስቆርቦ ነው እሚለያየው (አቶ፣ እንዳለው፣ 04/06/2012 ዓ.ም

የተካሄደ ቃለ መጠይቅ)፡፡

ባገራችን በዳሞት በጠህናን ሰርግና ሞት አንድ ናቸው፡፡ በሰርግም ወዳጅ

ዘመድ ይሰበሰባል፣ በስራም በመብል መጠጥም ይረዳዳል፡፡ ብቻውን ሠርግ

የሚያሠርግ የለም፡፡ በተለይ የመጀመሪያ ጋብቻ (የዳውጃ መርገጫ/የምሪ

መፍቻ) ከሆነ ከፍ ያለ ድግስ ወይም ሞቅ ያለ ሥርዓተ ክዋኔ ይፈጸማል፡፡

በመሆኑም ሴቶች ደረቆት መቁላት፣ ቡኮ ማቡካት፣ ጥጅ መጠጀት፣ እንጀራ

መጋገር፣ ጠላ ማንሳት፣ ወንዱ ዳስ ያጣጥላል፤ እንግዳ ያስተናግዳል፣ እስከ

ግላጭ ድረስ ሹመት እየሾመ፣ አቆልቋይ እየያዘ አብሮ ከሰርገኛ ጎን

ይቆማል፡፡ በሀዘንም ወቅት ወዳጅ ዘመድ ጎረቤት አብሮ ነው እሚያዝነው፡፡

አብሮ ያለቅሳል፤ እንግዳ ይሸኛል፣ አዘንተኛን ያጽናናል፣ ተዝካር ይደግሳል፤

በተለይ ማህበርተኛ ተእለት እስተ አርባ ድረስ ቀኖቹን ተከፋፍሎ አብሮ ነው

እሚያስቆርብ፡፡ በሠርግ የገባ እዳ ካለ እንኳ በዚህ ወቅት ይመለሳል (አቶ

ሙሉ ይታይህ፣ ቃለ መጠይቅ፣ 13/07/2012)፡፡

በአጠቃላይ የጃቢ ጠህናን ወረዳ ማኅበረሰብ ስጋዊ/ዓለማዊ ማኅበራትን በሕይወት ስጋ

በዓለም ሲኖሩ የሚያጋጥሟቸውን የሕይወት ደረጃዎችን በስኬት፣ መሰናክሎችን

ደግሞ በጋራ ተካፍሎ ለማለፍ ይጠቀሙባቸዋል፡፡ መንፈሳዊ/ሃይማኖታዊ ማኅበራት

ደግሞ ከሞት በኋላ ያለውን ዓለም ለማስተካከል የነፍስ ስንቅ ለመያዝ

ይጠቀሙባቸዋል፡፡ ሁለቱን ተቃርኗ ያላቸው ዓለማት አስታርቀውና አስማምተው

ሲያስቀጥሉ የዓለም ኑሮ አሰልችና አስቸጋሪ እንዳይሆን ጣዕም የሚሰጡባቸው

ባንጻሩ ከሞት በኋላ ያለው ዘላለማዊ ዓለምም አስከፊ እንዳይሆን ቀድመው

የሚያስተካክሉባቸው ናቸው፡፡ ሁሉም ማኅበራት ግን ማኅበረሰቡ እርስ በርስ

እንዲጠያየቅ፣ እንዲረዳዳ፣ ደስታንም ሆነ መከራን እንዲጋራ የማድረግ ሚናቸው

ጎልቶ ይታያል፡፡

ምዕራፍ አምስት

የሕይወት ሽግግሮች ለጭንቀትና ለግራ መጋባት

የሚዳርጉባቸው ሁኔታዎች

በመጀመሪያ የዚህ ምዕራፍ ትኩረት የሆኑትን ጭንቀትና ግራ መጋባት የሚሉ ጽንሰ

ሀሳቦች ምን ማለት እንደሆኑ መመልከት ያስፈልጋል፡፡ በመሆኑም “ጭንቀት”

የሚለውን ቃል የኣማርኛ መዝገበ ቃላት በህመም፣ በልዩ ልዩ ችግር ምክንያት፣

አእምሮን የሚያሰቃይ፣ የሚረብሽ ወይም በጣም የሚያሳስብ መጥፎ ስሜት በማለት

ይገልጸዋል (የኣማርኛ መዝገበ ቃላት፣ 1993 ዓ.ም፡ 570)፡፡ “ግራ አጋባ” የሚለውን

ሐረግም አደናገረ፣ አወከ በሚል ተገልጾ ይገኛል፡፡ የሕይወት ሽግግሮች (ሊሚናል

ወቅቶች) ባለጉዳይን ለጭንቀትና ለግራ መጋባት የሚዳርጉባቸው ሁኔታዎች እነዚህ

የሽግግር ወቅቶች ሊሚናል ሁኔታዎች፤ ሽግግሩን የሚያካሂዱ ባለጉዳዮችም

ሊሚናሊቲ ላይ መሆናቸውን አመላካች መሆናቸውን ማጤን ተገቢ ነው፡፡

ሊሚናሊቲ በባሕርይው የተለመደውንና የቆየውን ግላዊ ወይም ማኅበራዊ ተዋረድ፣

በመዋቅሩ ውስጥ ያለን ሁኔታ የሚቃረን ወይም የሚያፈርስ መሆኑ፣ ከግራና ከቀኝ

በኩል የተከለለ (የታጠረ) ሆኖ ተከታታይ በሆኑ መዋቅሮች መካከል የሚከሰት፣

መረጋጋትን የሚነሳ ወይም የሚረብሽ ሁኔታ መሆኑ፣ ባለጉዳዮች ከቆዩበት ማነነት

ነጥሎ ለአዳዲስ ሁኔታዎች የሚያጋልጥ ደረጃ መሆኑ፣ ስለሚያስከትለው ውጤት

ለክዋኔዎች በሚሰጧቸው ትርጓሜዎች እና ምልኪዎች ካልሆነ በስተቀር ማወቅ

አለመቻሉ፤ በመሆኑም ለጭንቀትና ለግራ መጋባት እንደሚያጋልጥ በምዕራፍ ሁለት

ላይ ተገልጿል፡፡ በጃቢ ጠህናን ወረዳ ማኅበረሰብ ባህልና እምነት መሰረት የሕይወት

ሽግግር ሥርዓቶች ሊሚናሊቲ ጎልቶ የሚታይባቸው ሁነቶች በመሆናቸው ወቅቱ

ሽግግሩን ለሚያካሂደው ባለጉዳይም ሆነ በዙሪያው ላለው ማኅበረሰብ አሳሳቢ ነው፡፡

ጭንቀትና ግራ መጋባትም ይነግሳል፡፡ በመሆኑም ከዚህ ቀጥሎ የሕይወት ሽግግሮች

ባለጉዳይን ለጭንቀትና ለግራ መጋባት የሚዳርጉባቸው ሁኔታዎችና ከእነዚህ

ሁኔታዎች ጋር የተያያዙ ግላዊና ማኅበራዊ ቀውሶች ተገልጸዋል፡፡

የሕይወት ሽግግሮች በባሕርያቸው አዲስና የማይደጋገሙ፣ አስገዳጅ፣ በፍጥነት

የሚካሄዱ (ቅጽበታዊ)፣ ግላዊ፣ ምስጢራዊ እና ያለ አጋዥ የሚስተናገዱ፣ በሕግና

በደንብ የታጠሩ፣ ከተለመደው ሁኔታ የሚነጥሉ መሆናቸውና ሽግግሩ የሚያመጣው

ለውጥ ድንገት ደራሽ መሆን ባለጉዳይን ለጭንቀትና ለግራ መጋባት የሚዳርጉባቸው

ሁኔታዎች ናቸው፡፡

5.1. የሕይወት ሽግግሮች አዲስ እና የማይደጋገሙ መሆናቸው

ወሊድ፣ ጋብቻና ሞት በሕይወት ዘመን መሞከሪያ/መለማመጃ የሌላቸው፣ ባለጉዳይን

ከአዳዲስ ደረጃዎችና ሚናዎች ጋር የሚያስተዋውቁ፣ ወደ ቀጣይ የሕይወት

ደረጃዎች የሚያደርሱ፣ እንግዳ ሚናዎችን የሚያላብሱ ወሳኝ እርከኖች መሆናቸውን

መረጃ ሰጭዎች ያስረዳሉ፡፡ ወሊድ/መወለድ ከጨለማ ወደ ብርሃን፣ ከጠባብ ወደ ሰፊ

ዓለም መቀላቀል ነው፡፡ ሆኖም ነጻነት ያለው ማኅጸን ውስጥ ይመስለኛል፡፡ ጋብቻ

ደግሞ ሌላ ዓለም፣ ሌላ ደረጃ፣ ሌላ ማዕረግ የሚያሳይ ነገር ነው ይባላል፡፡ ሞትን

ስንመለከት በልጅነት ሩጦ ፈንጥዞ፣ በወጣትነት እንደ ልቡ ሆኖ አግብቶ ወልዶ፣

በጎልማሳነት ሰክኖ በእርጅና አስተውሎ፣ ለሠራው ሥራ ተጸጽቶ፣ ወደ አምላኩ

ተመልሶ በመጨረሻም የሚለይበት ሁነት ነው ይላሉ (መልአከ ጥበብ ስሜነህ፣

14/12/2011 ዓ.ም የተካሄደ ቃለ መጠይቅ)፡፡

ሰው እድሜው ገፍቶ ድካም ሲሰማው የመጸጸት፣ ተስፋ የመቁረጥ፣ ሞትን እያሰቡ

የመጨነቅ ስሜት ይሰማል ይላሉ (መሪጌታ ስማኔ፣ 23/08/2013 ዓ.ም የተካሄደ

ቃለ መጠይቅ)፡፡ በእነዚህ ባሕርያቸው ምክንያት የሕይወት ሽግግሮች በተከሰቱ ቁጥር

ባለጉዳይን ፍጹም አዲስ ወደ ሆነ ስሜት ውስጥ ያስገባሉ፡፡ የሚያጋጥመው ሁኔታና

የሚያስከትሏቸው ውጤቶችም እንዲሁ የተለያዩ ናቸው፡፡ ወሊድ ሕይወትን በዓለም

ካለመኖር ወደ መኖር፣ ወላዷን ወደ እናትነት፤ ጋብቻ ከብቸኝነት ወደ አብሮነት፣

ከልጅነት ወደ አዋቂነት፤ ሞት በስጋ ሕይወት/ በዓለም ከመኖር ወደ አለመኖር

የሚያሸጋግሩ መሆናቸውን (መልአከ ጥበብ ስሜነህ፣ 14/12/2011 ዓ.ም የተካሄደ

ቃለ መጠይቅ) ገልጸዋል፡፡ ከዚህ በመነሳት በጃቢ ጠህናን ወረዳ ማኅበረሰብ እምነት

ሕይወት ከወሊድ በፊት የነበረች ከሞት በኋላም ለዘላለም ትኖራለች ተብሎ

ይታሰባል፡፡ በመሆኑም የወሊድ ሽግግሩ ሕይወት ስጋ ለብሶ ሰው ሆኖ የሚገለጥበት

ሞት ደግሞ ስጋ ከሕይወት ተለይቶ የሚቀርበት ነው፡፡ እናም ሕይወት ሽግግር

ሥርዓቱ ዋና ምክንያት ሕይወትን ከመቀበል፣ በሕይወት ከመኖርና ሕይወትን

ከመሸኘት ጋር የተያያዘ መሆኑን እንረዳለን፡፡

ወሊድ፣ ጋብቻና ሞት በተለያየ ጊዜና ሁኔታ በተለያዩ ሰዎች ላይ የሚከሰቱ ቢሆኑም

ራሳቸውን ግን አይደግሙም፡፡ ይህም በሕይወት ዘመን የተከሰተው አንድ ሽግግር

ወደ ቀጣዩ ደረጃ ብቻ የሚያሻግር ሁነት እንጅ በሌላ ሽግግር ራሱን አይደግምም፡፡

በተለይም ወሊድ እና ጋብቻ በሰዎች ላይ ተደጋግመው ሊያጋጥሙ ቢችሉም

በተከሰቱ ቁጥር የየራሳቸውን አዳዲስ ባሕርያት ይዘው የሚመጡ ናቸው፡፡ አንዲት

እናት በተደጋጋሚ ስትወልድ የሚያጋጥማት እርግዝና እና ምጥ አይነቱ ይለያያል፡፡

እንዲሁም አንድ ሰው በተለያየ ጊዜ ጋብቻን ሲፈጽም ወይም የተለያዩ ሰዎች በአንድ

ጊዜ ጋብቻ ቢፈጽሙ የጋራ እና ውጫዊ በሆነው ሥርዓተ ክዋኔ ይመሳሰል እንደሆነ

እንጅ እንደ ሰዎች ሁኔታ ጋብቻው የሚያስከትለው ጫና ይለያያል፡፡

የመጀመሪያየን የተዳርሁኝ ተትንሽ እህቴና ወንድሞቼ ጋር በለውጥ26 ነው፡፡

የኔ እጣ ለእህቴ አልገጠማትም፡፡ ምክንያቱም አንድ ቤት ብንገባም የሷ ባል

ትንሽ ስለነበር ምንም አላረጋትም፡፡ እኔን ግን ያገባሁት ልጅም ትልቅ ነበር

እና እንዳይሆን አረገኝ፡፡ ወንድሜ ምሽቱን እንዲህ አረጋት ተተባለማ የብድር

መመለሻ ነው ሚያረገኝ፡፡ ተመታች ተተባለ ይመታኛል፤ እንዲህ ሆነች አሉ

ተተባለም አይቀርልኝም፡፡ እና ታላቅ ወንድሜ ሕግ አደረሰ የሚል ወሬ

ሰሙና በቃ አሳልፈው ሰጡኝ፡፡ እናቱ ነበረች ትንሽ አምታዝንልኝና አንዳንድ

26ለውጥ አንዱ የጋብቻ አይነት ሲሆን ሁለት እህትማማቾች ሁለት ወንድማማቾችን አግብተው አንድ
ቤት የሚሄዱበት እና አብረው የሚቆዩበት ዘዴ ነው፡፡ ሙሽሮች በአንድ ቤት እንዲቆዩ ስለሚያደርግ
ብዙ ጊዜ ተመራጭነት አለው፡፡

ቀን አብራ እምታስተኛኝ የዚያን ቀን ግን ፊት ነሳችኝና ተሱ ጋር እንድተኛ

ፈረደችብኝ፡፡ ጉልበቱን ተማምኖ ተጫወተብኝ፡፡ ሁለተኛ ባሌም ምሽቱ

የሞተችበት ትልቅ ሰው ነበር አንቱ ነበር እምላቸው፡፡ ከሳቸውም አልኖርሁም

አሁን ተሶስተኛ ባሌ ጋር ነው ምኖረው ያው ልጆች ተፈጠሩ መቸም

እንደነገሩ እየኖርሁ ነው (ወጣት ንግሥት27፣ 05/06/2012 ዓ.ም የተካሄደ

ቃለ መጠይቅ)፡፡

ከላይ እንደተገለጸው ጋብቻ በሰው ልጅ የሕይወት ዘመን በተለያየ ጊዜ

የሚፈጸምባቸው አጋጣሚዎች ቢኖሩም፣ እንደ ጋብቻው ሁኔታ የተለያየ አሻራ ትቶ

የሚያልፍ ነው፡፡ እንዲሁም አንድ ሰው ከተለያዩ ሰዎች ጋር በተለያዩ ጊዜያት ጋብቻ

ቢፈጽም የባለጉዳዮች ሁኔታ ጋብቻውን እንዲለያይ ያደርገዋል፡፡ የሞት ሽግግር

ደግሞ በባሕርይው ከነዚህ ከሁለቱ የተለየ ነው፡፡

ሞት ለሁሉም ሰው የማይቀር፣ የማይደጋገምና የሚጠበቅ ግን የማይታቀድ ሁነት

ነው፡፡ በሰው ልጅ የሕይወት ዘመን የማይደገምና ከዓለም የሚያሰናብት በመሆኑ

ከወሊድ እና ከጋብቻ ሽግግር በተለየ አስደንጋጭና አሳዛኝ ነው፡፡ አንድ ሰው

እድሜው ገፍቶ፣ ጉልበቱ ደክሞ፣ ሰውነቱ እንደልብ አልታዘዝ ሲለውና በመጨረሻም

ነፍሱ ከስጋው ስትለይ ሃይማኖቱ በሚያዝዘውና ባህሉ በሚፈቅድለት መሰረት

በተለያዩ ክዋኔዎች ሞትን እየተለማመደ፣ ከሞት በኋላ ያለውን ዘላለማዊ ዓለም

እያመቻቸ ይቆያል፡፡ ስለ ሞት ባሕርይ አንድ መረጃ ሰጪ የሚከተለውን ሀሳብ

ሰጥተዋል፡፡ “ሞት ተሸክመነው የምንዞር፣ አብሮን ያለ መሆኑን ብናውቅም ሁልግዜ

እንግዳ ነው፡፡ አብረውን የኖሩ፣ የዓለምን ጣዕም ያወቅንባቸውን የቅርብ ሰዎች

እናትና አባትን፣ እህትንና ወንድምን፣ ባልን ወይም ሚስትን ሲነጥቅ ያስደነግጣል፤

ያሳዝናል፡፡ ምክንያቱም ያንን ሰው ዳግመኛ አናገኘውም::” ይላሉ (አቶ ለገሰ፣

13/12/2011 ዓ.ም የተካሄደ ቃለ መጠይቅ)፡፡

27 በአጥኝዋ የተሰጠ የፈጠራ ስም ነው፡፡

ሞት በባሕርይው በተከሰተ ቁጥር አዲስና አስደንጋጭ እንዲሁም አሳዛኝ ሁነት

ነው፡፡ በሕይወተ ስጋ አብሮ የኖረ፣ ሲነጋገር፣ ሲጨዋወት፣ ሲበላ፣ ሲጠጣ የነበረ

ሰው በቅጽበት በድን፣ ግዑዝ ሲሆን ከዚህም አልፎ እንደማይመለስ ሲታሰብ በጣም

ያሳዝናል፡፡ ሞት ፈጽሞ የማይለመድና በተከሰተ ቁጥር አዲስ እና እንግዳ መሆኑን

“ሞት አይለመድ፣ ጎሽ አይጠመድ፣ ጮርቃ አይታጨድ” ለሁሉም የማይቀር እዳ

መሆኑንም “ውሎ ውሎ ከቤት ዙሮ ዙሮ ከሞት አይቀርም” በማለት በምሳሌያዊ

ንግግራቸው ይገልጹታል (የለቅሶ አውድ፣ 10/05/2012 ዓ.ም ግንቡን መድኃኒዓለም

የተካሄደ ምልከታ)፡፡

ወደ ወሊድ ሽግግር ባሕርይ ስመጣ ከወሊድ ጋር ተያይዞ የሚነሳው ጉዳይ ምጥ

ሲሆን አንዲት እናት ደጋግማ በወለደች ቁጥር የሚያጋጥማት የምጥ ዓይነት ግን

ይለያያል፡፡ የተለያዩ እናቶች የወሊድ ሁኔታም እንዲሁ የተለያየ ነው፡፡ በተከሰተ

ቁጥርም አዲስና ራሱን የማይደግም ነው፡፡ ለዚህም እናቶች ልጆቻቸውን ሲገላገሉ

የተለያየ የወሊድ ታሪክ እንዳላቸው ያወራሉ፡፡ አንዲት የአምስት ልጆች እናት

አምስቱንም ስትወልድ ምጡ የተለያየ መሆኑን እንዲህ በማለት ያስረዳሉ፡፡

የመጀመሪያ ልጄን ድንገት ምጥ መሆኑን እንኳ ሳላውቅ ወለድሁ፡፡ ሁለተኛ

ልጄን ሀኪም ቤት ነው የተገላገልሁ ትንሽ ምጡ ጠንቶብኝ ነበር፡፡

ሦስተኛውን ስወልድ ከሞት ነው የተረፍሁ፡፡ ቀጣይቱን ስወልድ

አልተቸገርሁም ስራ ውየ ነው የወለድኋት፡፡ የመጨረሻ ልጄን ወደ አኪም

ቤት ስሄድ መንገድ ላይ ነው የተገልገልሁ፡፡ አምስቱንም ልጆቼን ስወልድ

እርግዝናየም ሆነ ምጡ የተለያየ ነው (ወ/ሮ ዐይናለም፣ 23/05/2012 ዓ.ም

የተካሄደ ቃለ መጠይቅ)፡፡

ከላይ እንደተገለጸው ወሊድ፣ ጋብቻ እና ሞት ሁሉም ሰው የሚያልፍባቸው የጋራ

ባሕርያት ቢሆኑም በተከሰቱ ቁጥር አዲስ፣ የየራሳቸው ጣጣ ያላቸው፣ አሳሳቢና

አስጨናቂ ሁነቶች መሆናቸውን ያሳያል፡፡ ወሊድና ጋብቻ በሰው ልጅ የሕይወት

ዘመን ተደጋግመው ሊያጋጥሙ የሚችሉ የሽግግር ዓይነቶች መሆናቸው

ይታወቃል፡፡ ሆኖም ወሊድ አዳዲስ ሰዎችን ወደ ዓለም የሚያመጣ እንደመሆኑ

መጠን የየራሱ ዝግጅት፣ ሀሳብና ጭንቀት የሚታይበት ነው፡፡ ጋብቻም እንደዚሁ

በአንድ ሰው የሕይወት ዘመን ተደጋግሞ ሊፈጸም ቢችልም ወደ ትዳር አጋርነት

የሚመጡ ሰዎች የተለያዩ መሆን ራስን ለጭንቀትና ለግራ መጋባት ይዳርጋል፡፡

ይህም የሕይወት ሽግግሮች በተፈጸሙ ቁጥር ፍጹም አዲስና ራሳቸውን

የማይደግሙ መሆናቸውን ያሳያል፡፡

5.2. የሕይወት ሽግግሮች አስገዳጅ መሆናቸው

የሕይወት ሽግግሮች በግለሰቡ ወይም በማኅበረሰቡ ፍላጎት ሊታለፉ ወይም ችላ

ሊባሉ የሚችሉ ጉዳዮች አይደሉም፡፡ ወሊድ፣ ጋብቻ እና ሞት በሰው ልጅ የሕይወት

ዘመን ተፈጥሯዊ፣ ሃይማኖታዊና ማኅበራዊ በሆኑ ምክንያቶች ሂደታቸውን

ጠብቀው፣ በኃይል አስገድደው ባለጉዳይን ወደ ሚቀጥለው ደረጃ ያደርሳሉ፡፡ ጋብቻን

የተመለከትን እንደሆነ በጃቢ ጠህናን ወረዳ አብዛኛው ማኅበረሰብ የሚጠቀመው

ባህላዊ ጋብቻ ሲሆን ይህም በተለይ ለሴት ከበድ የሚልባቸው ሁኔታዎች አሉ፡፡

በማኅበረሰቡ ባህል መሰረት ሴት ልጆች በቤተሰብ የመጣላቸውን ጋብቻ የመቀበል

ግዴታ እንዳለባቸው ይነገራል፡፡ ከዚሁ ጋር ተያይዞ ስለሚያገቡት ሰው ማንነት፣

ስለሚኖሩበት ቦታ፣ እንዴት መኖር እንዳለባቸው፣ ምን ሠርተው እንደሚተዳደሩ፣

ወዘተ. ቤተሰቦቻቸው ይወስኑላቸዋል፡፡ ከቤተሰብ ትዕዛዝ ማፈንገጥ ፈጽሞ የተከለከለ

እንደሆነ ይገለጻል፡፡ ጋብቻውን የመፈጸም ፍላጎትና ሃሳብ ባይኖራቸውም ቀድሞ

በቤተሰብ ስለሚወሰንና እስከ መጨረሻው ድረስ እውቅና ስለማይኖራቸው በሰሙበት

ቅጽበት ጋብቻው ይፈጸምና ወደ ማያውቁት ሰውና እና አካባቢ እንዲሄዱ ይገደዳሉ፡፡

በዚህ ሁኔታ ጋብቻ ፈጽማ ያለፈች አንዲት ባለጉዳይ ሁኔታውን እንደሚከተለው

ታስታውሳለች፡፡

ማኅበራችን መስሎኝ ውሃ ስቀዳ፣ ከጓደኞቼ ጋር ስጫወት፣ ስዘፍን ነበር

ድንገት ነይ ተባልኩና አዳዲስ ልብስ አለባበሱኝ፣ ብዙ ስጦታዎችም ተሰጠሁ፤

በመጨረሻ ሰርጌ እንደሆነ ተረዳሁ፡፡ አዳዲስ ልብስ ስለተገዛልኝ ደስ ቢለኝም

ደነገጥሁ፤ ፈራሁ፤ አለቀስኩ፤ ለመጥፋትም አሰብኩ ግን ሁሉም ሰው እኔን

ስለሚጠብቅ አልሞከርኩትም፡፡ እንኳን ሊያባብሉኝ “ወግ ነው ሲዳሩ ማልቀስ”

እያሉ ጉዳይም አይሉኝ፡፡ ወዲያውኑ የማላውቃቸው ሰዎች መጥተው አዝለው

ወደ ጫጉላ ወሰዱኝ (ወጣት አመለወርቅ28፣ 12/12/2011 ዓ.ም የተካሄደ ቃለ

መጠይቅ)፡፡

ከላይ እንደተገለጸው ባህላዊ ጋብቻ የሚፈጸምበት ሁኔታ ከተጋቢዎች (በተለይ ከሴቷ)

እውቅና ሳይኖራቸው በወላጆቻቸው ምርጫ እና ይሁንታ ተወስኖ የሚፈጽሙት

በመሆኑ፣ ጋብቻውን ለመቃወም አቅሙም ሆነ እውቀቱ ስለሌላቸው፣ ይልቁንም

በጊዜው በሚደረጉላቸው እንክብካቤዎች፣ በሚገዙላቸው ስጦታዎች ተባብለው

ከጭንቀትና ከግራ መጋባት ለማስታገስ ይሞከራል፡፡ “ሽቶ ሳሙና፣ ብርቅጥል፣

መቀነት፣ ጥላ፣ አምባር፣ አልቦ፣ ነጠላ፣ ቀሚስ፣ ጥላ ሲገዛልኝ ደስ ብሎኝ ነበር፡፡

በዚያ ላይ በእለቱ ምንም ስራ አልሰራም፤ ጨዋታ ብቻ ነበር፡፡ የጨዋታው መሪም

ሆነ አለቃ እኔ ነኝ፡፡ እና በዚህ ደስ ብሎኝ ነበር (ወ/ሮ አይናለም፣ 23/05/2012 ዓ.ም

የተካሄደ ቃለ መጠይቅ)::” ሆኖም እነዚህ እንክብካቤዎች ለሙሽራው እስከምትሰጥ

ድረስ ብቻ የሚቆዩ በመሆናቸው ጭንቀቱና ግራ መጋባቱ በኋላ ማገርሸቱ

አይቀርም፡፡ በመሆኑም ምሽቱ ሲመጣ፣ ሙሽራው ሲገባ፣ ለሙሽራው ሲሰጡ፣

ሲሸኙ መከፋትና ማልቀስ ይጀመራል (ዱምሪ ኪዳነ ምህረት፣ 07/06/2012 ዓ.ም

የተካሄደ ምልከታ)፡፡

ሌላው ባለጉዳይን ለጭንቀትና ለግራ መጋባት የሚዳርጋቸው አዳዲስ ነገሮችን

እንዲተገብሩ መገደዳቸው፣ ፍጹም ታዛዥ መሆናቸው ነው፡፡ በመሆኑም ሙሽሪት

ለሙሽራው ስትሰጥ በጥሎሽ መልክ የመጣላትን አልባሳት እንድትለብስ ይደረጋል፡፡

አልባሳቱም በብዛት የተውሶ ስለሚሆን ከነወዙ እንድትለብሰው ትገደዳለች፡፡ ይህ

የማያውቁት የሌላ ሰው ወዝ መዳሯንና መወለዷን እንዳስጠላት አንዲት መረጃ ሰጭ

ገልጻለች፡፡ “በመዳሬ በጣም የከፋኝና ያስጠላኝ የመጣልኝን ካቦርት፣ ቦላሌ እና ባርኔጣ

28 የፈጠራ ስም

ስለባብስ ነው፤ ሽታው መቼም አይረሳኝም (ወጣት ንግስት፣ 05/06/2012 ዓ.ም

የተካሄደ ቃለ መጠይቅ)፡፡” ይህ በሊሚናል ወቅት ፍጹም ታዛዥ መሆን ሙሽሮችን

የተደበላለቀ ስሜት ውስጥ ያስገባል፡፡ በዚህ ሁኔታ እንዳሉ ጋብቻውን እንዲፈጽሙ

ይገደዳሉ፡፡ ይህ በራስ ፍላጎት አለማዘዝ ለጭንቀትና ለግራ መጋባት የሚዳርግ ጉዳይ

መሆኑን ያሳያል፡፡

የወሊድ ሽግግርም ባለጉዳይን ለጭንቀትና ለግራ መጋባት የሚዳርገው ከመጸነስ

ጀምሮ መሆኑ ይነገራል፡፡ የእርግዝና ጊዜ ሁሉም ነገር ከባለጉዳይዋ ፍላጎትና

ቁጥጥር ውጭ ይሆንና፣ የባሕርይ፣ የስሜት እና የአካል ለውጦችን እንድታስተናግድ

ያስገድዳታል፡፡ ከዚያም ጽንሱ በማህጸን የቆይታ ጊዜውን ጨርሶ ምጥ ይጀምራታል፡፡

እስከምትገላገል ድረስ አቅሏን ስታ የምትሆነውን አጥታ ትቆያለች ይላሉ (አቶ

አባትሁን፣ 23/05/2012 ዓ.ም የተካሄደ ቃለ መጠይቅ)፡፡ የእርግዝና ወቅት

አንዳንዶቹን ለከፍተኛ ህመም ሲዳርግ አንዳንዶች ደግሞ ብዙም ሳይከብዳቸው እስከ

መገላገል (29/05/2012 ዓ.ም በተካሄደ የተተኳሪ የቡድን ውይይት)፡፡ ሁሉም

የተስማሙበት ግን የእርግዝና ወቅት ይብዛም ይነስም የየራሱ መገለጫ ጠባይ ያለው

ባለጉዳይን ለለውጥ የሚዳርግ አስገዳጅ የሽግግር ወቅት መሆኑን ነው፡፡

እርግዝና እና ምጥ የወሊድ ሽግግርን አስገዳጅ የሚያደርጉ ተፈጥሯዊ ምክንያቶች

ሲሆኑ ማኅበራዊ ምክንያቶችም ወሊድን የግድ አስፈላጊ ያደርጉታል፡፡ በአካባቢው

ባህል መሰረት ጋብቻ የሚባረከው በልጅ በመሆኑ ከጋብቻ ቀጥሎ መውለድ

የሚጠበቅ ነው፡፡ በመሆኑም መውለድ “መባረክ” ሲሆን መውለድ አለመቻል ወይም

መካንነት ደግሞ “መረገም” ነው ይባላል (መልአከ ጥበብ ስሜነህ፣ 14/12/2011 ዓ.ም

የተካሄደ ቃለ መጠይቅ)፡፡ ለዚህም “መካን ያገባ የቆየውን ያህል ቆይቶ ማምሻውን

ሳይፈርስ አይቀርም ምክንያቱም በቤቱ ልጅ ካልቦረቀ፣ ካላለቀሰ ምኑን ኑሮ ነው፡፡

ምን ሀብት ቢሞላ ቢተርፍ ልጅ አለመውለድ ትልቅ ጎደሎነት ነው ይላሉ (አቶ

ጌትነት፣ 21/08/2013 ዓ.ም የተካሄደ ቃለ መጠይቅ)፡፡” ለዚህም ብዙ ጊዜ መካኖች

የሚያገቧቸው ሰዎች ከሌላ ባል ወይም ሚስት ወልደው በተለያየ ምክንያት የተፋቱ

ወይም አጋራቸውን በሞት የተለዩ ሰዎች ናቸው፡፡ በማኅበረሰቡ ባህል ዘንድ ወሊድ

ትዳርን የመልመድ፣ የመረጋጋት፣ የመባረክ፣ የሙሉነትና የስኬት መገለጫ በመሆኑ

የሚበረታታና ደስ የሚያሰኝ ሽግግር ተደርጎ ይወሰዳል፡፡ ይህ የወሊድ አዎንታዊ

አመለካከለት ሽግግሩን አስገዳጅ ያደርጉታል፡፡

በጃቢ ጠህናን ወረዳ ወሊድን አስገዳጅ የሚያደርገው ሌላው ጉዳይ ሃይማኖት ነው፡፡

በኢትዮጵያ ኦርቶዶክስ ተዋህዶ ክርስትና ሃይማኖት አስተምህሮ ሰው ትዳር

ከሚይዝባቸው መሰረታዊ ምክንያቶች አንዱ ዘርን ተክቶ ለማለፍ እንደሆነ ይገለጻል

(መርጌታ ስማኔ፣ 23/08/2013 ዓ.ም የተካሄደ ቃለ መጠይቅ)፡፡ በመሆኑም ዘርን

ማስቀጠልና ትውልድን ማብዛት ትልቅ ትርጉም አለው፡፡ ከዚህ ባሻገር የተለያዩ

ሳይንሳዊ ዘዴዎችን መጠቀም “ያስኮንናል” “ጤና ያሳጣል” በማለት መውለድን

ምርጫቸው ያደርጋሉ፡፡ ወሊድ ጋብቻን የማጽኛ መንገድ ተደርጎም ይታያል፡፡

በመሆኑም ለልጃቸው ሲሉ ብዙ ነገር ችለው ከትዳር አጋራቸው ጋር ለመኖር

የሚገደዱ ሰዎች መኖራቸው ይገለጻል (አቶ አባትሁን፣ 23/05/2012 ዓ.ም የተካሄደ

ቃለ መጠይቅ)፡፡ ይህንን ሀሳብ በቃል ግጥምም እንዲህ በማለት ይገልጹታል፡፡

ኧረ ልጅ ማሰሪያው ኧረ ልጅ ገመዱ፣

ልጅ ከሌለኝማ ቀና ነው መንገዱ፡፡ እየተባለ በየአጋጣሚው ይነገራል፡፡

የሞት ሽግግር እንደሌሎች የሕይወት ሽግግሮች ሁሉ በባሕርይው አስገዳጅ ነው፡፡

ሞት ሰው በወሊድ ከተቀላቀላት ዓለም የሚለይ/የሚነጥል ተፈጥሯዊ ግዴታ

እንደመሆኑ መጠን ከባድ ሀዘንን ይፈጥራል ይባላል (አቶ አባትሁን፣ 23/05/2012

ዓ.ም የተካሄደ ቃለ መጠይቅ)፡፡ ሞት በሰው ልጅ የሕይወት ዘመን ተገቢውን ሂደት

ጠብቆ ሲከሰት በሚከተለው ባሕርይ እንደሚገለጽ መረጃ ሰጭዎች ይገልጻሉ፡፡

ሰው ዕድሜው እየገፋ ሲሄድ እሳት የነበረው ቀዝቃዛ፤ ኃይለኛ እና ቁጡ

የነበረው ታጋሽ፤ ፈጣን የነበረው ዳተኛ ሊሆን ይገደዳል፡፡ ከዚያም ሞትን

በማሰብ የተጣሉ ሰዎችን በማስታረቅ፣ የተራበን በማብላት፣ የተጠማን

በማጠጣት፣ የታረዘን በማልበስ፣ ራሱም በመቁረብ እና በመመንኮስ ጭምር

ይጠባበቃል፤ ከዚያም መልአከ ሞት ነፍሱን ከስጋው ለይቶ፣ በድን

ያደርገዋል፡፡ ነፍሱ ወደ ፈጣሪ ስትሄድ ስጋው ደግሞ አስከሬን ይሆናል

(መልአከ ጥበብ ስሜነህ፣ 14/12/2011 ዓ.ም የተካሄደ ቃለ መጠይቅ)፡፡

ሞት ለሁሉም ሰው የማይቀር በሕይወትና በሚታየው ዓለም መኖር የሚያበቃበት

ሁነት መሆኑ፣ ወደ ሌላ ዘላለማዊ ዓለም የሚያሸጋግር መንገድ መሆኑና ወደ ፈጣሪ

መጠራት መሆኑ ተደጋግሞ ይገለጻል፡፡ በአጠቃላይ ወሊድና ሞት በተፈጥሮ አስገዳጅ

የሽግግር ወቅቶች ሲሆኑ የጋብቻ አስገዳጅነት ግን በማኅበረሰቡ ባህላዊና ሃይማኖታዊ

ምክንያቶች ላይ የተመሰረተ ነው፡፡ ጋብቻውን የሚፈጽሙ ባለጉዳዮች ስለ ጋብቻው

እውቅና ስለማይኖራቸው፣ በልጅነት እድሜ ላይ ስለሚሆኑ፣ የመቃወም እድሉ፣

አቅሙና እውቀቱም አይኖራቸውም፡፡ በመሆኑም በወላጆቻቸው ፍላጎትና ይሁንታ

እንዲፈጽሙ ይደረጋል፡፡

5.3. የሕይወት ሽግግሮች ቅጽበታዊ መሆናቸው

የሕይወት ሽግግሮች ቅጽበታዊ ናቸው ሲባል ባለጉዳዮች በሰፊው ሊሚናሊቲ ውስጥ

ዋናውን ሽግግር አካሂደው ለለውጥ የሚጋለጡትን ቅጽበት ለማመልከት ነው፡፡

በሊሚናሊቲው ውስጥ ያለው ዋነኛ ሽግግር ቀድመው ከነበሩትም ሆነ በኋላ

ከሚመጡት ሂደቶች አንጻር ፈጣንና የጊዜ ቆይታውም ቅጽበታዊ ነው፡፡ በወቅቱ

የሚከናወኑ ሁሉም ሥርዓተ ክዋኔዎች ዋናውን ሽግግር ማዕከል ያደርጋሉ፡፡ Canda

(1988, 204) እንደሚሉትም በሰፊው ሊሚናሊቲ ሂደት ውስጥ ሌሎች ንዑሳን

ሽግግሮች ይስተናገዳሉ፡፡ በዚህ መሰረት ሀሳብ ወሊድን ስንመለከት ሽግግሩ

ከእርግዝና ጊዜ ጀምሮ እስከ ሥርዓተ ክርስትና ያለው ጊዜና ሁኔታ ሰፊውን

ሊሚናሊቲ የሚያሳይ ሲሆን ወላዷ ልጇን የምትገላገልበት የምጥ ጊዜ ዋናው ሽግግር

የሚካሄድበት ቅጽበታዊ ጊዜና ሁኔታ ነው፡፡ ይህ እናትና ልጅ የሚለያዩበት ቅጽበታዊ

የሆነው የምጥ ጊዜ ዋናው የሽግግር ጊዜ ነው፡፡

የጋብቻ ሊሚናሊቲም ከዕጮኝነት ጀምሮ አብሮ እስከመኖር ያለውን ቢያጠቃልልም

ለለውጥ የሚያጋልጠው የሙሽሮቹን መጋባት ተከትሎ የሚፈጸመው፣ የመጀመሪያ

የሆነው የግብረ ስጋ ግንኙነት ጊዜ ሙሽሪት ድንግልናዋን የምታጣበትን ቅጽበት

ያመለክታል፡፡ የሞት ሊሚናሊቲ በሽምግልና፣ በህመም እና በድካም ጊዜ መቁረብ፣

መመንኮስ፣ ወዘተ ያሉ የሞት መለማመጃዎችን እና ከሞት በኋላም የሚቀጥሉ

ሥርዓተ ክዋኔዎችን ቢያጠቃልልም፤ በዚህ ውስጥ የሟች ነፍስ ከስጋ የምትለይበት

ቅጽበት ግን ዋናው ሽግግር የሚካሄድበትና ሕይወትን ወደ ሞት የሚለውጥ መሆኑን

እንረዳለን፡፡ በአጠቃላይ ከወሊድ የምጥ ጊዜ፣ ከጋብቻ የግብረ ስጋ ግንኙነት

የሚካሄድበትና ክብረ ንጽህና የሚሄድበት እንዲሁም ከሞት ነፍስና ስጋ

የሚለያዩባቸው ቅጽበቶች ዋና ዋና የሕይወት ሽግግር ጊዜ ሲሆኑ ባለጉዳይን

እንዳልነበረ የሚያደርጉ፣ ለዋናው ለውጥ የሚያጋልጡ ወሳኝ ጊዜዎች ናቸው፡፡

እነዚህ የሽግግር ጊዜዎች ዋናውን ባለጉዳይም ሆነ ማኅበረሰቡን ለፍርኃት፣ ለስጋትና

ለጭንቀት ይዳረጋሉ፡፡

የምጥ ጊዜ በባሕርይው ፈጣን ነው፡፡ ምጥ አንዴ ከጀመረ በራስ ፍላጎት ህመሙን

ማስታገስ አይቻልም፡፡ በዚህ ምክንያት የቆይታ ጊዜው ሊለያይ ቢችልም፤ ነፍሰ ጡር

የነበረችዋን ሴት እናት የሚያደርግ ቅጽበታዊ ልጅን የመገላገያ ጊዜ ነው፡፡ ጋብቻንም

ስንመለከት ሙሽሮች (በተለይ ሴቷ) ልታገባ እንደሆነ እንዳወቀች ወዲያውኑ

ጋብቻውን ትፈጽምና ከቤቷ ትወሰዳለች፡፡ በጋብቻ የሚገኘው የደረጃ ለውጥ

የሚመጣውም ግንኙነትን በመጀመር ነው፡፡ በዚህም ሙሽሪት ልጅነቷን፣ ሴትነቷንና

ራሷን ከድንግልናዋ ጋር አብራ ለባሏ ታስረክባለች፡፡ ድንግልናን ከማጣት ጋር

ልጅነቷና ነጻነቷ አብረው ያበቃሉ፡፡ ከትልልቆች ጎራ ትመደባለች፤ የሚጠብቋትን

ሚናዎች መወጣት ትጀምራለች፡፡ የሞት ሽግግርም እንደሌሎች ሽግግሮች ፈጣን

መሆንን አንድ መረጃ ሰጭ የተናገሩትን በማምጣት ማጠቃለል ይቻላል “መልአከ

ሞት ሲመጣ ነፍስ ከስጋ እስከምትለይ ድረስ ሰውየውን ከፍላጎቱ እና ከፈቃዱ ውጭ

ያደርገዋል፤ ወዲያው ትንፋሹ ጸጥ ይልና፤ ሕይወቱ ያበቃል (አቶ ሞኝ ሆዴ፣

19/12/2011 ዓ.ም የተካሄደ ቃለ መጠይቅ)፡፡”

የሞት ሽግግር በባለጉዳዩ ላይ ህመም ሲበረታ፣ ጉልበት ሲደክም፣ በሞት እና

በሕይወት መካከል ሲሆን (ጣዕረ ሞት ሲመጣ) የሚጠበቅ ቢሆንም ነፍስና ስጋ

ሲለያዩ በአንድ ጊዜ ይንቀሳቀስ፣ ይነጋገር፣ ይበላ ይጠጣ፣ ይተነፍስ የነበረን ሰው

ወደ አስከሬንነት ወደ በድንነትና ግዑዝነት ይለውጣል፡፡ ይህም በስጋ አብሮ ይኖር

የነበረን ሰው እንዳይመለስ አድርጎ ያሰናብታል፡፡ እንደ ኢትዮጵያ ኦርቶዶክስ ተዋህዶ

ክርስትና ሃይማኖት አስተምህሮ ሞት ሰውን ከስጋዊ ዓለም የሚለይ፣ ነፍስን ከስጋ

የሚለይ እንጅ ሕይወት ከሞት በኋላ ባለው ዘላለማዊ ዓለም ይቀጥላል፡፡ ከሞት

በኋላ ትንሳኤ አለ ብሎ ለሚያምን ሰው ሞት ወደ ዘላለማዊው ዓለም የመሄጃ

መንገድ ነው፤ ይልቁንም የሞት ሞት ገሀነመ እሳት ውስጥ መግባት ነው ይላሉ

(ቄስ በላይ፣ 10/2011 ዓ.ም የተካሄደ ቃለ መጠይቅ)፡፡

በአጠቃላይ የወሊድ፣ የጋብቻ እና የሞት ሽግግር በፍጥነት የሚካሄዱ፣ አስገዳጅ፣

በባለጉዳዩ ፍላጎት የማይወሰኑ፣ በምርጫ የማይስተናዱ ተፈጥሯዊ ሁነቶች ናቸው፡፡

ይህን ተከትሎ ግን በባህሉ ትኩረትን አግኝተው የሚከበሩ ወሳኝ የለውጥ መንገዶች

ናቸው፡፡ የጋብቻና የወሊድ ሽግግር በተለይ ለሴት ከባድና ውስብስብ ይሆናል፡፡ ይህም

በተፈጥሮና በባህል የታገዘ ነው፡፡

የጋብቻና የወሊድ ሽግግር በተፈጥሮ የተለመደን ሁኔታ አፍርሰው የሚያልፉ

ከመሆናቸው በተጨማሪ ከባህሉ የመነጩ አስተሳሰቦች በአንድ ላይ ተደራርበው

ባለጉዳዮችን ለጭንቀትና ለግራ መጋባት የሚዳርጉ ሽግግሮች ናቸው፡፡ የጋብቻ

ሽግግርን ለሴቶች በተለየ ከባድ የሚያደርገው በልጅነታቸው የሚፈጸም በመሆኑ፣

ከእውቅናቸውና ከፈቃዳቸው ውጭ በድብቅና በግድ መካሄዱ ነው፡፡ “ከምኑ ይጥለኝ

ይሆን?”፣ “የት አገር ነው እምሄደው?”፣ “ቤተሰቦቹ ይጠሉኝ ይሆን?”፣ “እጣ ፋንታየ

ምን ይሆን?” የሚሉ ለጊዜው መልስ አልባ የሆኑ ጥያቄዎች ለተደራራቢ ጫና

እንደሚዳርጉ መረጃ ሰጭዎች አስረድተዋል (28/05/2012 ዓ.ም የተካሄደ ተተኳሪ

የቡድን ውይይት)፡፡ የሙሽሪት በአማቶቿ ቤት የሚኖራት ቆይታ ሌላው አስጨናቂ

ጉዳይ መሆኑ ይነገራል፡፡ በተለይ ከጫጉላ ግላጭ በኋላ የሙሽሪት ሙያ፣ ምግባር፣

ተክለ ሰውነት ሁሉ ይፈተናል፤ ይገመገማል ይላሉ (ወ/ሮ ድንቃየሁ፣ 01/06/2012

ዓ.ም የተካሄደ ቃለ መጠይቅ)፡፡ “ጥሩ ወላጅ ያሳደጋት ልጅ ጥሩ ሙያ፣ ጥሩ

ምግባርና ትህትና ይኖራታል፡፡ እንዲህ ዓይነቷን ታዲያ ጠበቅ ያደርጓታል፡፡ የግላጯ



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

135

ስትመረቅ እንኳን ‘አጥር ቆስቋሽ ነገር አመላላሽ አያድርግሽ’ ተብላ ነው ይላሉ (አቶ

ለገሰ፣ 14/05/2012 ዓ.ም የተካሄደ ቃለ መጠይቅ)፡፡” የሙሽሪት ምሉዕነት በተለይ

ሴት አማት የተለያዩ አጋጣሚዎችን በመጠቀም ይፈትኗታል፡፡ አንዲት መረጃ ሰጪ

በምን እንደተፈተነች የሚከተለውን መረጃ ሰጥታለች፡፡

አንድ ቀን እኔና አማቴ እምድጃው ዳር ተቀምጠን ወጥ እየሰራን ድንገት

ድስቱን እሳቱ ወደበዛበት ዞር አድርጊው ተባልሁ እና የልጅ ነገር የጋለ ድስት

አስተካክላለሁ ብየ ተቃጠልሁ ድስቱም ተሰበረ፡፡ ለካ ከዚህ ሁሉ ጥያቄ

ለማምለጥ መጀመሪያ እሳቱን አስተካክየ ማንደድ ነበረብኝ፡፡ በሌላው ቀን

ደግሞ ወንዱ አማቴን እንድጠራው ተላክሁ፡፡ ልጆቹ እንደሚሉት ‘አባ ና

ተብለሃል’ ስለው ሁሉም ሳቁብኝ በተረፈ አሁን ላይ ሆኘ ሳስበው ብር

እየጣሉ መውሰድ አለመውሰዴን ይፈትኑኝ ነበር (ወ/ሮ የሽወርቅ፣

01/06/2012 ዓ.ም የተካሄደ ቃለ መጠይቅ)፡፡

ከላይ የቀረበው መረጃ እንደሚያሳየው የጋብቻ ሽግግር ግላዊ ከሆነው ጾታዊ ጉዳይ

ባሻገር ይዟቸው የሚመጣ ሌሎች ማኅበራዊ ሚናዎች መኖራቸውም እንዲሁ

ሙሽራዋን ለጭንቀትና ለግራ መጋባት ይዳርጋል፡፡ ጋብቻውን በፈጸሙበት ቅጽበት

(በልጅነት እድሜያቸው) በቋንቋ አጠቃቀም፣ በስነ ምግባር፣ በሙያ ወዘተ. ፍጹም

ትክክልነት ይጠበቃል፡፡ “ስንሳሳት እንኳን በግልምጫ፣ በአሽሙር እና በሳቅ

ያሳቅቁናል ይላሉ (ወ/ሮ ቦሰና፣ 23/05/2012 ዓ.ም የተካሄደ ቃለ መጠይቅ)፡፡” ይህ

አዲስ አካባቢ ባለጉዳዮችንም ለልዩ ልዩ እንግዳ ነገሮች የሚያጋልጥ በመሆኑ የሠርግ

ሽግግርን አስጨናቂና አሳሳቢ የሚያደርግ ነው፡፡

5.4. የሕይወት ሽግግሮች ብቸኛ የሚያደርጉ መሆናቸው

የሕይወት ሽግግሮች ለሁሉም ሰው የታደሉ የጋራ ጉዳዮች ቢሆኑም በሌላ በኩል

እያንዳንዱ ሰው በግሉ የሚያስተናግዳቸውና ብቸኛ የሚያደርጉት መሆናቸው፣

ለውጡ አሉታዊ የሚሆንባቸው አጋጣሚዎች መኖራቸው ራሱ ባለጉዳዩንም ሆነ

ማኅበረሰቡን ለጭንቀትና ለግራ መጋባት ይዳርጋሉ፡፡

የወሊድ ሽግግርን ብንመለከት እርግዝናውም ሆነ ምጡ የእናትየዋ የግል ጉዳይ ነው፡፡

“መጸነሴን ካወቅሁ ጀምሮ እርግዝናው ይከብደኝ ይሆን፤ በሰላም እገላገል ይሆን፤

ምጡ ይጠናብኝ ይሆን፣ አምጨ መውለድ እችል ይሆን፣ ልጄ ጤናማ ይሆን፤

ወዘተ. የሚሉ ሀሳቦች እስከምገላገል ድረስ የበለጠ ያሳስባሉ” ይላሉ (ወ/ሮ ብርቱካን፣

07/12/2011 ዓ.ም የተካሄደ ቃለ መጠይቅ)፡፡ በተለይ የመጀመሪያ እርግዝና እና

ምጥ በኋላ ከሚመጡት የበለጠ ያስጨንቃል፡፡ ምክንያቱም ምስጢራዊ የሆኑ ጾታዊ

አካላት ለሌላ አካል የሚጋለጥበት በመሆኑ ይህን በመፍቀድ እና ባለመፍቀድ

መካከል በብዛት ይጨነቃሉ ይላሉ (አቶ ሙሉ፣ 07/12/2011 ዓ.ም የተካሄደ ቃለ

መጠይቅ) ያስረዳሉ፡፡ በዚህ ወቅት እንድታዋልድ የሚፈለገው እናት ናት፡፡

ምክንያቱም እናት ወልዳ አሳድጋ ለዚህ ያደረሰቻት በመሆኗ፣ ከእናት የሚደበቅ ነገር

አይኖርም፡፡ በመሆኑም በተቻለ መጠን እናት እንድትፈጽመው ይደረጋል፡፡ እናት

በተለያየ ምክንያት ከሌለች አባት፣ አክስት፣ ባል ወይም ሌላ የታወቁ አዋላጆች

ተጠርተው እንዲያዋልዷት ይደረጋል በማለት ጨምረው ገልጸዋል፡፡ ይህም

ምስጢራዊ የሆኑ ጉዳዮች ለሌላ ወገን የሚጋለጡበት ወቅት በመሆኑ ከምጡ

አስጨናቂነት በተጨማሪ መሳቀቁ እና ነጻነት ማጣቱ የሚረብሽ ነው፡፡

እርጉዝ መሆኔን እንዳወቅሁ ባንድ በኩል እናቴ ስትወልድ አይ ስለነበር በሌላ

በኩል በወሊድ ምክንያት አንድ እህቴን በሞት ስላጣሁ መጀመሪያ ያስጨነቀኝ

ነገር በሰላም እወልዳለሁ ወይ? እችላለሁ ወይ? ወይስ እኔም እንደ እህቴ

እሞት ይሆን? በማለት በጣም ተጨነቅሁ፡፡ በብዛት የምሞት ነው

የሚመስለኝ አንዳንድ ጊዜ ደግሞ የእኔ እኩዮች ወልደው አቅፈው ሳይ እኔም

ለዚህ እበቃ ይሆን እያልሁ ተስፋ ይኖረኛል፡፡ እና እንደፈራሁት ከሞት ነው

የተረፍኩ ምጡ ጠንቶብኝ ነበር፡፡ በጣም ተቸግሬ ነበር፡፡ በጊዜው ሴት

መሆኔን ረግሜአለሁ፤ ምነው መካን በሆንኩ ብየ ተመኝቻለሁ፡፡ ከዚያ ግን

እግዚአብሔር ይመስገን ልጄን ማቀፍ፣ ማጥባት ስጀምር እየረሳሁት ሄድኩ፡፡

‘ልጁን አንሽው ምጡን እርሽው’ የሚባለው ተረት እውነት ነው ይላሉ (ወ/ሮ

ሙሉሰው፣ 09/05/2012 ዓ.ም የተካሄደ ቃለ መጠይቅ)፡፡

የሰርግ ሽግግርም እንዲሁ የግለሰብ ጉዳይ ነው፡፡ የሰርግ ሥነ ሥርዓት ሁለት

የተለያዩ ሰዎችን ወደ አብሮነት መምጣት ምክንያት በማድረግ ማኅበረሰቡ ከፍ ያለ

ሥርዓተ ክዋኔዎች ቢከውንም ዋናው ሽግግር የሚፈጸመውም ሆነ ሽግግሩ

የሚካሄደው ግን በባለጉዳዮች ማለትም በሙሽሮች ብቻ ነው፡፡

‘እከሌ እኮ ሕግ አደረሰ’ የሚባለውን ነገር ስሰማ ልጅ ሆኘም እፈራ ነበር፡፡

ምኑንም ሳላውቀው ያስፈራኛል፡፡ ሲመሽ ይጨንቀኛል፣ ሲጠባ ደስ ይለኛል፡፡

በሙሽርነቴ ከአማቶቼ ጋር ነበር እምተኛ እንደመልመድ ስል ግን ኩራዙ

ሲጠፋ እየመጣ እየጎተተ ይወስደኛል፡፡ እነሱም ተው ልጄ እባክህ ብለው

ይተውታል፡፡ ከዚያማ መታገል ነው፡፡ ወይ እሸነፋለሁ አለበለዚያም ደብድቦኝ

ይተኛል (ወ/ሮ ጥሩወርቅ፣ 25/05/2012 ዓ.ም የተካሄደ ቃለ መጠይቅ)፡፡

የሙሽሪት እናት፣ አክስትና እህት በተለይ ሙሽራውን አይተው በእድሜ

የማይመጣጠኑ ከሆኑ (ሙሽራው ጎረምሳ ከሆነ) ያሳስባቸዋል፡፡ ከዚህ ውጭ ሁሉም

ነገር የሙሽሮች ጉዳይ ነው፡፡ የሠርግ ሽግግር ከዚህ ባሕርይው በተጨማሪ በባህላዊ

ምክንያት ለሴቶች ከባድ ነው፡፡ በጃቢ ጠህናን ወረዳ ባህላዊ ሠርግ የሴት ሙሽራ

ሚዜ ወይም አጃቢ የተለመደ ባለመሆኑ ከቤቷ የምትወጣውም ሆነ በአማቶቿ ቤት

የምትቆየው ከማታውቃቸው ሰዎች ጋር ነው፡፡

ሙሽሪት በቅርቧ የራሷ፣ የምታውቀውና የቅርብ ሰው አብሯት ባለመኖሩ የሽግግር

ወቅቱን ከባድ ያደርገዋል፡፡ የሴት ሙሽራ መነጠል በሰርግ እለት ባደገችበት ቤት፣

በቤተሰቦቿ ፊት በእኩለ ሌሊት ይጀምራል፡፡ ሙሽራው እንደገባ “ሙሽራችንን ስጡን”

በሚለው ጥያቄያቸው መሰረት ሙሽሪት የመጣላትን ጥሎሽ29 ለባብሳ፣ አምራ እና

ደምቃ፣ ዳውጃ30 ላይ ተቀምጣ ተመርቃ ትወጣለች፡፡ ከዚያም ለሙሽራ ማስተናገጃ

29መቀነት፣ ነጠላ፣ ሻሽ (ባውንድ)፣ ሱሪ (ቦላሌ)፣ ካፖርት፣ ባርኔጣ፣ መርፌ ቁልፍ፣ ጃን ጥላ
ለጥሎሽ የሚበረከቱ ቁሶች ናቸው፡፡

30ከቄጤማ እና ከቃጫ የሚሰራ ምንጣፍ መሆኑ የአማርኛ መዝገበ ቃላት (ገጽ 480) ላይ ተገልጾ
ይገኛል፡፡ ሆኖም በምልከታ ማረጋገጥ እንደተቻለው በብዛት ከከብት ቆዳ በተዘጋጀ ምንጣፍ/ሰሌን/
አሁን አሁን ከማዳበሪያ በተሰራ ምንጣፍ ተተክቶ ይገኛል፡፡ ሙሽሮች ከወላጆቻቸው ቤት

እንዲሆን በተዘጋጀው የተለየ ቦታ (ጫጉላ) ከወንድ ሙሽራ ጋር ትቆያለች፤

ብቸኝነቱም ሆነ መለየቱ ከዚህ ይጀምራል (07/06/2012 ዓ.ም የተካሄደ ምልከታ)፡፡

በዚህ መልክ የተጀመረው ሕይወትም ሌሎች ግላዊ ሽግግሮችን እያደረገች

እንድትቀጥል መሰረት የሚጥል ነው፡፡

ፎቶ ግራፍ 1፡- ለሙሽሪት ጥሎሽ የተጣሉ አልባሳትን የሚሳይ ፎቶ

ከመውጣታቸው በፊት ተቀምጠው የሚመረቁበት፡፡ ዳዉጃ ረገጠ/ች/አገባ/ች ለማለት የሚያስችል ክዋኔ
ነው፡፡

ፎቶ ግራፍ 2 ፡-ሙሽሮች ዳውጃ ላይ ተቀምጠው ሲመረቁ የሚያሳይ

ሞትም እንደሌሎች የሕይወት ሽግግር ደረጃዎች ባለጉዳዩ ያለማንም አጋዥ/ረዳት

ለብቻው የሚያልፍበት ሁነት ነው፡፡ ዝግጅት ሲያደርግ የሚያከናውናቸው ክዋኔዎች፣

በወቅቱ ባለጉዳዩን የሚያስጨንቀው ውጭ ነፍስ ግቢ ነፍስ ስቃይ (ጣዕረ ሞት)፣

በኋላም የሚጠብቀው አኳኋን በግሉ የሚያስተናግዳቸው እንጅ በሌላ አካል የሚታገዙ

አይደሉም፡፡ በተጨማሪም ከሞት በኋላ ስላለው ዓለም የሚሰጡ ትረካዎች ሽግግሩን

ያወሳስቡታል፡፡

በአጠቃላይ በወሊድ፣ በጋብቻ እና በሞት ምክንያት ሽግግር የሚያካሂደው ዋናው

ባለጉዳዩ ብቻውን ነው፡፡ በዙሪያው ያለው ማኅበረሰብ ልዩ ልዩ ሥርዓተ ክዋኔዎችን

በመፈጸም ለጉዳዩ ትኩረት ቢሰጡም ዋናውን ሽግግር የሚያካሂደው ግን ባለጉዳዩ



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

140

በግሉ ነው፡፡ በእነዚህ ተፈጥሯዊ እና ባህላዊ ምክንያቶች የሕይወት ሽግግሮች

ባለጉዳይን ለጭንቀት እና ለግራ መጋባት ይዳርጋሉ፡፡

5.5. የሕይወት ሽግግሮች በሕግ እና በደንብ የታጠሩ መሆናቸው

የሕይወት ሽግግሮች በተለይም የሽግግር ጊዜው ከማኅበረ-ባህሉ በሚነሱ ሕግና

ደንቦች የታጠረ ነው፡፡ ባለጉዳዮችም በዚያ መንገድ አልፈው ሽግግሩን እና ለውጡን

እንዲያካሂዱ ይደረጋል፡፡ በወሊድ ሽግግር ልጅ ወልዶ እናት ለመሆን ከእርግዝና ጊዜ

የሚጀመሩ የተከለከሉ እና የተፈቀዱ ነገሮች አሉ፡፡ እርጉዝ ሴት የማትመገባቸው፣

የማትሰራቸው፣ የማትለብሳቸው፣ የማትሳተፍባቸው ማኅበራዊ መስተጋብሮች ብዙ

ናቸው፡፡ ቡና አብዝቶ መጠጣት ልጁን እንዳያጠቁረው ሲባል አይጠጣም (ወ/ሮ

ውዴ፣ 07/05/ 2012 ዓ.ም የተካሄደ ቃለ መጠይቅ)፡፡ በጥቅሉ ትኩስ ነገር ማብዛት

አይመከርም መላጣ ያደርገዋል (ወ/ሮ ውዴ፣ 07/05/2012 ዓ.ም የተካሄደ ቃለ

መጠይቅ)፡፡ እንዲሁም ነፍሰ ጡር ሴት ጥሬ ስጋ፣ ጥሬ ወተት እና እርጎ፣ ቄጦ

(ቃሪያ) መብላት እንደማይገባትም ይነገራል (ወ/ሮ አስናቁ፣ 07/05/2012 ዓ.ም

የተካሄደ ቃለ መጠይቅ)፡፡ በተጨማሪም ድንች፣ ሙዝ በጽንሱ ልዩ ልዩ የአካል

ክፍሎች ላይ እንዳይለጠፍ ሲባል አይበላም (ወ/ሮ ሰራወርቅ፣ 07/05/2012 ዓ.ም

የተካሄደ ቃለ መጠይቅ)፡፡ ሸንኮራ አገዳም በባሕርይው ጠንካራ በመሆኑ፣ ምጥ

እንዲጠና ያደርጋል፤ ያጠነክራል ስለሚባል በእርግዝና ወቅት እንዲበላ አይመከርም

ይላሉ፡፡ በሌላ በኩል ጣፋጭ ስለሆነ ልጆች ለሃጭ እንዲኖራቸው ያደርጋል ይባላል፡፡

እነዚህ ጉዳዮች ነፍሰ ጡሯን ከለመደችው ሁኔታ የሚያወጡ፣ ነጻነቷንና ፍላጎቷን

የሚገድቡ ናቸው፡፡ በራሷ ሀሳብና ፍላጎት መሄድ አይታሰብም፡፡ የተለየ ስሜት

ሲያጋጥም ለሚያውቅ ሰው ማማከር ይጀመራል፡፡ የእርግዝና ጊዜ በጉልበትም

በሀሳብም የሌላ አካል ጥገኛ ያደርጋል፡፡ በአንጻሩ ደግሞ ትልቅ ተስፋ የሚሰነቅበት

ወቅት ነው፡፡ ልጅን ያህል ትልቅ ስጦታ ለማየት፣ ለማቀፍ፣ ለመሳም የሚያጓጓ እና

የሚያዘጋጅ ጊዜ ነው እየተባለም ይገለጻል፡፡



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

141

በሌላ በኩል አንዲት ነፍሰ ጡር በእርግዝናዋ ወቅት ያማራትን ሁሉ መመገብ

እንዳለባት፣ መከልከል እንደማይገባ፣ ይልቁንም በወቅቱ እንዲበሉም ሆነ እንዲጠጡ

ያልተፈቀዱ ምግቦችን እንድትመገብ እና መጠጦችን (አልኮል መጠጦች እንኳን

ቢሆኑ) እንድትጠጣ ይፈቀዳል፡፡ ካለበለዚያ የልጁ ቆዳ ላይ ጠቁሮ ይታያል ተብሎ

ስለሚታመን በተቻለ መጠን ተፈልጎ አምሮቷን እንድታስታግስ ይመከራል፡፡ የሽታን

ነገር በጣም አስጊ የሚያደርገው ምልክቱ የልጁ የሚታይ ገላው ወይም ልብስ

የማይሸፍነው የሰውነት ክፍሉ (ፊቱ፣ እጁ) ላይ ሊወጣ ይችላል በሚል ነው፡፡

በተጨማሪም በእርግዝና ወቅት ያማረን ነገር ማግኘት ነፍሰ ጡሯንም ደስ ያሰኛል፡፡

ካልሆነ ግን በጣም ያስከፋል፤ ሆድ ያስብሳል (12/06/2012 ዓ.ም፣ በተካሄደ ተተኳሪ

የቡድን ውይይት)፡፡ እንዲሁም ሌላ እናት ስትወልድ31፣ ከተቻለ ለቅሶ እንድትሔድ

አይመከርም፡፡ ከሄደችም ለቅሶ ማብዛት የለባትም፡፡ ሠርግ ቤት ሂዳ እንድትዘፍን

አይፈቀድም፡፡ ምክንያቱም የለቅሶና የሠርግ አውዶች በባሕርያቸው ህዝብ

የሚሰበሰብባቸው በመሆናቸው ጭንቀትን ይፈጥራሉ፡፡ ለክፉ አደጋም ያጋልጣሉ

ተብሎ ይታሰባል፡፡ ጭፈራውና ዘፈኑም በአካል እንቅስቃሴ የሚገለጽ በመሆኑ

ጽንሱን ከቦታው እንዳያዛባው፣ ለእናትም ለልጇም ደህንነት ሲባል እንደሆነ ይነገራል

(12/06/2012 ዓ.ም፣ የተካሄደ የተተኳሪ ቡድን ውይይት)፡፡

ከወለደች በኋላም እንደ ጭብጦ፣ ገንፎ፣ ስጋ፣ እንቁላል፣ ጠላ፣ አጥሚት

የመሳሰሉት አንዲት እናት አራስ እያለች የግድ መመገብ ቢኖርባትም እንደ

ሰዎች የኑሮ ሁኔታ ባገኙት ነገርም ሊታረሱ ይችላሉ፡፡ ልጅ መውለድ የነበረን

አቅምና ሁኔታ አሳጥቶ እንደገና የመወለድ ያህል አዲስ ማንነት የሚያለብስ

ስለሆነ፣ አራሷን ለመጠገን፣ የተዛባውን ለማስተካከል፣ ጡቷ እንዲያኮርስ

(ወተት እንዲይዝ) ህጻኑም ምቾት እንዲሰማው የእናት አመጋገብ መስተካከል

አለበት (ወ/ሮ ሙሉቀን፣ 15/06/2012 ዓ፣ም የተካሄደ ቃለ መጠይቅ)፡፡

31 አንዲት ነፍሰ ጡር እህቷ ምጥ መያዟን ሰምታ በድንጋጤ ወደእሷ ስትሄድ ውርጃ እንደገጠማት
እና ከዚያ በኋላ ልጅ መውለድ እንዳልቻለች አንዲት ጓደኛዬ አጫውታኛለች፡፡

ከተገላገለች በኋላ እከምትጠመቅ ድረስ በሌላ ሰው ትጠበቃለች፡፡ ሰው ከጠፋ እንደ

ካራ/ ቢላዋ፣ ጠመንጃ እና ልዩ ልዩ ብረታብረቶች፣ ድፍን ቅል የመሳሰሉ ቁሳቁሶች

በትራሷ አካባቢ ይደረግላታል (ምልከታ፣ 12/08/2013 ዓ.ም የተካሄደ)፡፡ ሙሽራም

እስተ ግላጭ ድረስ ይጠበቃሉ፡፡ እሬሳም እስተሚቀበር ድረስ ብቻውን አይተውም

ይላሉ (ወ/ሮ ቦሰና፣ 17/12/2012 ዓ.ም የተካሄደ ቃለ መጠይቅ)፡፡ ምክንያቱም

የአራስነት ጊዜና የሙሽርነት (የጫጉላ) ጊዜ ባለጉዳዮች ከቀደመው ሁኔታቸው

የሚለዩበት፣ የሚያምሩበት፣ የሚዋቡበት፣ የሚደምቁበት ስለሆነ ሰውም አጋንንትም

ለማየት ይሳሳላቸዋል፡፡ በዚህም ለጉዳት እንዳይጋለጡ ሲባል ነው፡፡ እንዲሁም

አስከሬንን ብቻውን ማድረግ አስጊና ለክፉ መንፈስ አጋላጭ ሁኔታዎችና ወቅቶች

በመሆናቸው ነው፡፡ ሰው በሕይወት ዘመኑ ተጠቂ ሲሆን ከሞተ በኋላ ደግሞ

ለጥቃት አጋላጭ ወደ መሆን ይሸጋገራል፡፡ ብቸኝነትም እንዲሁ ለአደጋ አጋላጭ

ሲሆን በአንጻሩ አብሮነት ደግሞ የደኅንነት ማስጠበቂያ ዘዴ ተደርጎ ይወሰዳል፡፡

በመሆኑም ብቻ መሆን አይመከርም፤ አይደገፍም፡፡ ለዚህም አብሮ ለመኖር መነሻ

ነጥብ ለሆነው ጋብቻ ትልቅ ትርጉም አለው፡፡ በአንጻሩ ሕይወት አልባነት ለከፋ

አደጋ እንደሚያጋልጥ ቀጥሎ የቀረበው መረጃ ያሳያል፡፡

አንዲት ልጅ ካባቷ ጋር እየሄደች በድንገት ደመኛው አገኛቸውና አባቷን ፊቷ

ላይ በጥይት ገደለባት፡፡ እሷም በድንጋጤ የምትሆነውን የሚያረጋትን

አታውቅም ነበር የአባቷ ደም ላይ ተንከባለለች፣ ሬሳውንም ብቻዋን

እያገላበጠች ስትጮህ በኋላ እኛ ደርሰን በኃይል ነው ያስለቀቅናት፤ ትንሽ

ቆይታ ልጅቷ አይምሮዋን ታመመች፡፡ እና አስከሬንን መዳፈር አይገባም (አቶ

ላቀ፣ 15/12/2011 ዓ.ም) የተካሄደ ቃለ መጠይቅ)፡፡

ልጅ ሲወለድ በምጡ ጊዜ አብሮ የነበረ ሰው ሁሉ ከወላዷ ጋር አብሮ ይጠመቃል፤

ከዚያም ህጻኑ ወንድ ከሆነ በተወለደ በአርባ፣ ሴት ከሆነች ደግሞ በሰማኒያ ቀን ወደ

ቤተ ክርስቲያን በመሄድ ክርስትና እንዲነሱ ይደረጋል፡፡ ሥርዓተ ክርስትና ክርስቲያን

መሆንን የሚያውጅ፣ ከመርከስ የሚያነጻ ሁነት ነው፡፡ ይህ ሃይማኖታዊ ክዋኔም

ህጻናቱን ከክርስቲያን እንዲመደቡ ያስችላል፡፡ በክርስትናቸው ቀን ይጠመቃሉ፤

መጾም ይጀምራሉ፣ ማተብ ያስራሉ፤ ስጋ ወደሙን ይቀበላሉ፤ ክርስቲያን ሆኑ

ማለት ነው (ቄስ ይበሉ፣ 19/05/2012 ዓ.ም የተካሄደ ቃለ መጠይቅ)፡፡ ይህንን

ሥርዓት ምክንያት በማድረግ ወላጆች ቤታቸው የሚደግሱት ድግስ በተለይም አሁን

አሁን ባለ ክርስትናው ሀብታም ከሆነ በሬ ወይም ላም አርዶ ሲያበላ በግ ማቅረብ

ለሁሉም እንደግዴታ እየታየ ነው፡፡ ለዚህ ሲባልም በጾም ወቅት ክርስትና መደገስ

አልፎ አልፎ ማስነሳትም ቀርቷል ይባላል፡፡ ይህ ልማድ እርግዝና ሲከሰት ጀምሮ

ባለጉዳይን ያስጨንቃል፡፡

በሞት ሽግግር ሰው በጠና ከታመመ እና ሕይወቱ አስጊ ደረጃ ላይ ከደረሰ ሰው

አይለየውም፤ ይጠበቃል፣ ሳቅና ጭዋታ ይከለከላል፡፡ ዝምታ ይሰፍናል፤ በተለይ

የቅርብ ሰው ወደ ሩቅ ቦታ አይሄድም፡፡ ህይወቱ ካለፈ በኋላ ስሜትን ተቆጣጥሮ

አስከሬን ማስተካከል ቀዳሚው የቤተሰብ ተግባር ነው፡፡ ሲያሟሙት (ሲያጋድል) እና

አብሮ ሲቸገር የቆየ ሰው የአስከሬኑን ንጽህና አይቶ፣ አስሮና ገንዞ ከጨረሰ በኋላ፣

ቤቱም ከተስተካከለ በኋላ ይጮሃል፤ ሰው ይሰበሰባል፡፡ ምክንያቱም አስከሬኑ

እንዳልሆነ ቢሆን ለለቅሶ የመጣው ሁሉ ያነውራል፣ “በተለይ በኋላ ወገን ዘመድ

ሲሰባሰብና ምስሉ ሲመሰል32 አስከሬኑ እንዳይበላሽ ወዲያውኑ መስተካከል አለበት”

(ወ/ሮ ቦሰና፣ 19/05/2012 ዓ.ም የተካሄደ ቃለ መጠይቅ እና በምልከታ የተረጋገጠ)፡፡

ሆኖም በዚህ ወቅት የተፈጠረን ድንጋጤ ተቋቁሞ ለሕግና ደንቡ ተገዥ በመሆን

አለመጮህና አለማልቀስ ትልቅ ጭንቀትን ይፈጥራል፡፡

አስከሬን ሲከፈን ከተመረጡ ሰዎች በስተቀር ሁሉም ሰው ከቤት ወደ ውጭ

ይወጣል፤ በተለይ ሴቶች እንዲያዩ አይፈቀድም፡፡ ይልቁንም ማተብንና የአንገት ጌጥን

32 በጃቢ ጠህናን ወረዳ አስከሬን ይመሰላል፡፡ መመሰል ማለት ሟች በሕይወት እያለ የነበረውን
ቁመና፣ ማኅበራዊ ደረጃ እንዲገልጽ አደርጎ አስከሬንን ማስተካከል እና ለህዝብ በሚታይ ቦታ ማቆም
ነው፡፡ ሽማግሌ ከሆነ ጋቢ አልብሰው፣ ጭራ አስይዘው፣ ቄስ ከሆነ ሻሽ አስረውለት፣ መስቀል
አስይዘውት፣ መነኩሴ ከሆነ ቆብ እና የምንኩስና ልብሱን (ወይባ) አልብሰውት ወጣት ሴት ከሆነች
ጌጣጌጥ አድርገው፣ ቀሚስ አልብሰው፣ ፊታቸውን ገልጠው ለሁሉም በሚታይ ቦታ ያቆሙታል፡፡
ይህም በዋናነት ማኅበረሰቡ መልኩን እያየ እንዲያለቅስ፣ እንዲሁም በተለይ ቀብሩ እንደነገ ከሆነ
ምንም ሳይሆን (ሳይበላሽ) እንዳለ እንዲቆይ ያደርጋል ይላሉ (አቶ ዘለቀ፣ 19/12/2011 ዓ.ም በተካሄደ
ቃለ መጠይቅ)፡፡

በመበጠስ በምትኩ የሀዘንተኛ ምልክት የሆነውን ነጭ ክር በአንገት ማሰር፣ ነጠላ

መታጠቅ፣ የሟችን ልብስ መያዝ፣ ደረት መድቃት፣ እስከ ቀብር ድረስ የሚዘልቅ

ለቅሶና ጩኸት፣ ሁሉም የቅርብ ሰው ሊያከናውናቸው የሚገቡ፣ እንደ ሕግና ደንብ

የሚታዩ ናቸው፡፡ ጸጉር መላጨት፣ ጥቁር መልበስ፣ ወንዶች የሀዘን ኮፍያ ማድረግ፣

ጋቢ አጥፎ መልበስ የማይቀሩ ተግባራት ናቸው (አቶ አባትሁን፣ 25/05/2012 ዓ.ም

የተካሄደ ቃለ መጠይቅ)፡፡

በአጠቃላይ የሕይወት ሽግግሮች ሲካሄዱ በዋናው ባለጉዳይ ፍላጎትና ፈቃድ ሳይሆን

ማኅበረሰቡ በሰራው ሕግና ደንብ ውስጥ ማለፍ ስለሚገባ ለጭንቀትና ለግራ መጋባት

ይዳርጋሉ፡፡ ሕግና ደንቦችም አንዳንድ ጊዜ ለባለጉዳዩ ደኅንነት ሲባል የሚፈጸሙ

ሲሆኑ አንዳንዶቹ ደግሞ የማኅበረሰቡን ፍላጎትና ስምምነት ለመጠበቅ ሲባል

የሚከወኑ መሆናቸው ተስተውሏል፡፡

5.6. የሕይወት ሽግግሮች ከተለመደው ሁኔታ ነጣይ መሆናቸው

የሕይወት ሽግግሮች በባሕርያቸው ባለጉዳዮችን ከለመዱት ሁኔታ አውጥተው

ለአዳዲስ ሁኔታዎች የሚዳርጉ ናቸው፡፡ “መውለድ አዲስ ፍጥረትን ከጨለማ ወደ

ብርሃን፣ ከጠባብ ወደ ሰፊ ዓለም የመቀላቀል ተፈጥሯዊ ጸጋ ነው፡፡ ህጻኑን ለዘጠኝ

ወራት ብርድና ሙቀት፣ ረሃብና ጥም፣ ምቾትና ጉስቁልና ከማያሳስብበት ዓለም

አስወጥቶ ፈጽሞ ወደ ማያውቀው እና አዲስ ሁኔታ የሚቀላቅል ነው ይላሉ

(መልአከ ጥበብ ስሜነህ፣ 14/12/2011 ዓ.ም የተካሄደ ቃለ መጠይቅ)፡፡” በመሆኑም

የወሊድ ሽግግር በብዙ መንገድ አሳሳቢ ነው፡፡ በሌላ በኩል ጨቅላ ህጻናት ሲወለዱ

ለሚጋለጡባቸው ሁኔታዎች ዝግጁና ብቁ ሆነው እንደሆነ ይገለጻል፡፡

ጨቅላ ህጻናት ሲወለዱ የሚገጥማቸውን ፈተና ለመቋቋም ብቁ ሆነው

ስለሚወለዱ ከማህጸን እንደወጡ ወዲያውኑ ሁሉም የሰውነት ክፍሎች

ስራቸውን ይጀምራሉ፡፡ የትንፈሳ ሥርዓት፣ ጡት የመጥባት ብቃትና

ፍላጎት፣ የመጸዳዳት አቅም ኖሯቸው ስለሚወለዱ ብዙ ችግር

አይገጥማቸውም፡፡ ቀስ በቀስ ከሚደረግላቸው ጥንቃቄ ጋር በራሳቸው ከአየር

ሁኔታውና ከብርሃኑ መጠን ጋር እየተላመዱ እየተስማሙ ይሄዳሉ፡፡

በማህጸን ዓለም ፈጽሞ የማያውቋቸውን ተግባራት ለማከናወን ተፈጥሮ

ያስገድዳል፤ ያጋልጣል (አቶ ሙሉቀን፣ 29/05/2012 ዓ.ም የተካሄደ ቃለ

መጠይቅ)፡፡

እናትም ስትናፍቅ የነበረውን ልጇን በማቀፍ፣ በማጥባት፣ በመንከባከብ ሂደት

የእናትነት ሚናዋን በስሜትና በተግባር መወጣት ትጀምራለች፡፡

የሰርግ ሽግግርም በባሕርይው ባለጉዳዮችን ከለመዱት ሁኔታ አውጥቶ ወደ ሌላ

አዲስ ዓለም የሚቀላቅል ነው፡፡ ጋብቻ በባሕርይው ከፍ ወዳለ ክብርና ደረጃ

የሚያደርስ አዎንታዊ ሽግግር ነው፡፡ ይህንን ደረጃም ካልተቀላቀሉት በስተቀር ምን

እንደሚጠብቃቸው የጋራ የሆኑ ሚናዎችን የሚመለከቱ ጉዳዮችን ካልሆነ በስተቀር

ከግል ሁኔታዎች የሚመነጩ እንቅፋቶችን ፈጽሞ አያውቋቸውም፡፡ በጃቢ ጠህናን

ወረዳ ማኅበረሰብ ዘንድ ጋብቻ የሚፈጸመው በልጅነት በመሆኑ ሚናውንና ደረጃውን

የሚቀላቀሉትም በልጅነታቸው ነው፡፡ በተለይም ሴት ባለጉዳይ በማግባቷ ብቻ በልጅ

አቅም የማይቻሉ ሥራዎችን እንድታከናውን፣ የተለዩ የቋንቋ አጠቃቀሞችን

እንድትጠቀም ይጠበቃል፡፡ ይህ ፍጹም አዲስና እንግዳ ዓለም ሙሽራዋን ለጭንቀት

ይዳርጋታል፡፡ ለዚህም፡- ሙሽሪት ለመጨረሻ ጊዜ ስትሰናበት እንዲህ እየተባለ

ይዜማል፡፡

ሙሽር አበባ፣

አይዞሽ ልብሽ አይባባ፡፡

የስንዴ ቆሎ በሙዳይ፣

እታለሜ ደህና ዋይ፡፡

የስንዴ ቆሎ በእፍኛችን፣

እታለሜ ተለየችን፡፡

እያበራ ሄደ መስታውቷ፣

ቁርጥ ነው መለየቷ፡፡

ሲለያዩ፣

ማዶ ማዶ እያዩ፡፡

ሲለዩሽ፣

ምን አለ ሆድሽ፡፡

አይዞሽ ሙሽሪት አይበልሽ ቅር፣

የማይሄድ የለም የማይዳር፡፡ (08/06/2012 ዓ.ም በተካሄደ ምልከታ
የተገኘ መረጃ)

በጃቢ ጠህናን ወረዳ ሴት ሙሸራ የባሏን ቤተሰብ፣ ታላቅ ወንድም/እህት፤ ዘመድ

አዝማድና ከእሷ በእድሜ የሚበልጡ ሰዎችን ሁሉ አንቱ/እስዎ እንድትል

ትገደዳለች፡፡ የባል እድሜ ከሚስት በብዙ የሚበልጥ ከሆነ ባሏንም አንቱ ለማለት

ትገደዳለች፡፡ የወንድ ሙሽራም እንደዚሁ የሚጠበቅበት ቢሆንም አንድም ከአማቶቹ

ጋር የሚገናኘው በእንግድነት ስለሆነ እንዲሁም ዝምታ ስለሚጠበቅበት ስለሚመርጥ

ለስህተት የመጋለጥ እድሉ ከሴቷ አንጻር በእጅጉ ያነሰ ነው፡፡ የወንዱ ሙሽራ ፈተና

የሚሆንበት ሰው በገባ ቁጥር መቆም ብቻ ሳይሆን ቁጭ በል ካልተባለ አለመቀመጥ፣

ቀደም ባለው ዘመን ወንድ ሙሽራ ከአማቶቹ የሚቀላቀለው ድንጋይ ተሸክሞ

“ማሩኝ” ብሎ ነበር ይባላል፡፡ ይህም ምናልባትም ሙሽሪት ላይ ላደረሰው በደል

ይቅርታ መጠየቂያ መንገድ መሆኑ ይነገራል፡፡ በዚህ ሁኔታ ውስጥ ያለፈች አንዲት

ባለጉዳይ የሚከተለውን መረጃ ሰጥታለች፡፡

አማቶቼ እንደ ትልቅ ያዩኛል፤ ወጥ ስሪ፣ ጋጥ ጥረጊ፣ እንጀራ ቅቢ ይሉኝ

ነበር፡፡ ተሳስቼ አማቴን “አንች” ካልሁ ይሳቅብኛል፡፡ ማታ ማታ ሀሳብ አለብኝ

እንቅልፌን እንደልቤ አልተኛም ነበር፡፡ እሱ እንኳን ቢተወኝ ቤተሰቦቹ በተለይ

አባቱ፣ ወንድሞቹ፣ ጓደኞቹ ስለሚገፋፉት ያሰቃየኝ ነበር፡፡ የእሱም ሆኑ የእኔ

ቤተሰቦች በዚያ እድሜየ እንድለምድ፣ ቤት እንድሰራ ስለሚፈልጉ በግድ

እየተደበደብሁ እሄዳለሁ፡፡ ልጅነቴን አላውቀውም (ወ/ሮ ጥሩወርቅ፣

25/05/2012 ዓ.ም የተካሄደ ቃለ መጠይቅ)፡፡

የጋብቻ ሽግግርን አስጨናቂና ግራ አጋቢ የሚያደርገው ዋናው ጉዳይ ጾታዊ ግንኙነት

የሚጀመርበት መሆኑ ነው፡፡ የጋብቻ ሥርዓተ ክዋኔዎች አላማ የመጀመሪያው ጾታዊ

ግንኙነትን ማክበር እንደሆነ ይገለጻል (Kitahara, 1974)፡፡ ድግሱ፣ ዘፈኑ፣

ምርቃቱ፣ ሆታው፣ ጭፈራው፣ ፉከራው፣ ቀረርቶው፣ ተኩሱ፣ ፈንጠዝያው ሁሉ

ዓላማው ሙሽሮች ለዚህ ቅዱስ ሽግግር መብቃታቸውን ለማክበር ነው፡፡

የሚያስጨንቀው ሙሽሮችን በተለይም ሴቷን ነው፡፡

ጋብቻ የሙሽሮችን ጾታዊ ግንኙነት የሚያከብር በመሆኑ የሚጠበቅ እና የማይቀር

ተግባር መሆኑ የሚያስማማ ቢሆንም በጃቢ ጠህናን ወረዳ ማኅበረሰብ ዘንድ

ሙሽሮች ስለ ጋብቻውም ሆነ ስለ ግንኙነቱ በአካልም ሆነ በስነ ልቡና ብቁ ሳይሆኑ

እና ዝግጅት ሳያደርጉ (በተለይ ሴቷ) ጋብቻውን ይፈጽማሉ፡፡ ይህም ግንኙነቱን

እንዲፈሩ፣ እንዲጠሉ፣ እንዲሸማቀቁ ያደርጋቸዋል፡፡ በሌላ በኩል የሙሽሮችን ሁኔታ

ከግምት ውስጥ ያላስገባው ማኅበረሰብ በሰራው ህግና ደንብ መሰረት ጾታዊ ግንኙነት

እንዲያደርጉ በተለይ ወንዱ ይበረታታል፡፡ ይህ ሁኔታም ባለጉዳይን ለጭንቀት እና

ለግራ መጋባት ይዳርጋል፡፡

በልጅነታቸው አግብተው አሁን በተለያየ ደረጃ የሚገኙ ሴቶች እንደሚገልጹት

ከመጀመሪያ ጋብቻቸው ጋር በተያያዘ ያሳለፉትን ጊዜ ሲያስታውሱ በምሬት ነው፡፡

በጉዳዩ ላይ የቡድን ውይይት ያካሄዱ ሴቶች ሀሳባቸውን በተለያየ መንገድ ቢገልጹም

ሲጠቃለል የሚከተለውን ይመስላል፡፡ “ማታ እንደልቤ አልተኛም ነበር፤ ማታ ማታ

አመመኝ እያልሁ አቃስት ነበር፤ እግሬን ቆልፌ ነበር የምተኛው፣ እንዲተወኝ

ስለምነው ነበር የማድር፤ ለሰው ተቃቅፈን የተኛን እንድንመስለው የእሱን አይነት

አዘነ (የሌሊት ልብስ) እለብስ ነበር፤ ሁልጊዜ ሃሳብ ሁልጊዜ ሰቀቀን ነበር” የሚሉ

ሀሳቦች ጎልተው የተነሱ ናቸው (21/05/2012 ዓም የተካሄደ የተተኳሪ ቡድን

ውይይት)፡፡

ሞትን ስንመለከት ለሰው ብቻ ሳይሆን ለማንኛውም ፍጥረት ከሕይወት የሚነጥል

ሽግግር ነው፡፡ ሞት ሰውን በዓለም ከመኖር ወደ አለመኖር፣ ከሚታየው ወደ

ማይታየው ዓለም፣ ከጊዜያዊው ወደ ዘላለማዊው ዓለም፣ ከሰውነት ወደ አስከሬን

ይለውጣል (ቄስ በላይ፣ 02/05/2012 ዓ.ም የተካሄደ ቃለ መጠይቅ)፡፡ የሰውን ሞት

ልዩ የሚያደርገው ከሞት በኋላ ላለው ዓለም መጨነቁ ነው፡፡ ይህ ከሞት በኋላ

ያለው ዓለም ምን እንደሚመስል በሃይማኖታዊ ትረካዎች የሚሞላ እንጅ ሁኔታውን

የማየት እድል የለም፡፡ ከሞት በኋላ ወዴት እንደምንሄድ፣ ምን እንደሚጠብቀን፣

መጨረሻችን ምን እንደሆነ አለመታወቁ ሞትን አስፈሪ ያደርገዋል፡፡ ማኅበረሰቡ

ከሞት በኋላ ያለውን ዓለም ያኛው ዓለም፣ ላይኛው ዓለም፣ የማይታየው ዓለም

ዘላለማዊው ዓለም ይለዋል፡፡ ይህንንም በተለያየ መንገድ ይገልጸዋል፡፡

በማኅበረሰቡ ዘንድ ከሞት በኋላ ስላለው ዓለም ከሚሰጡ ትረካዎች መካከል ጽድቅና

ኩነኔ ተደጋግመው ይነሳሉ፡፡ ስለ ኩነኔ ምንነት የተተኳሪ ቡድን ውይይት

በማመቻቸት በተሰበሰበ መረጃ የሚከተሉት ሀሳቦች ተነስተዋል፡፡

የተኮነነች ነፍስ ዘላለም ዓለም እሳትና ውሃ ሲፈራረቅባት ትኖራለች፡፡

መጀመሪያ በእሳት ተቃጥላ ውሃ ስትል ወደ ባኅር ትወረወራለች፤ በርዷት

እሳት ስትል ወደ ገሃነመ እሳት ትጣላለች፡፡ በዚያኛው ዓለም እናትና ልጅም

አይተዋወቁም፤ ሁሉም እንደስሙ የስራውን ያገኛል፡፡ በዚያኛው ዓለም

መብላት መጠጣት፣ መዝፈንና መደሰት የለም፤ ከጸደቅን መንግስተ ሰማይ33

ከተኮነን ደሞ ገሃነመ እሳት መኖር ነው፡፡ እግዚአብሔር የሁላችንን ስራ

የሚመዘግብበት ደብተር አለው፡፡ ስንሄድ በመዝገባችን መሰረት ዋጋችን

ይሰፈርልናል፡፡ በዚያኛው ዓለም ምክንያት አያድንም አለማወቅም አያድንም፡፡

33 “እነሆ የእግዚአብሔር ድንኳን በሰዎች መካከል ነው፤ ከእነርሱም ጋር ያድራል። እነርሱም ሕዝቡ
ይሆናሉ። እግዚአብሔርም እርሱ ራሱ ከእነርሱ ጋር ሆኖ አምላካቸው ይሆናል። እንባዎችንም ሁሉ
ከአይኖቻቸው ያብሳል። ሞትም ከእንግዲህ ወዲህ አይሆንም ኃዘንም ቢሆን ወይም ጩኸት ወይም
ሥቃይ ከእንግዲህ ወዲህ አይሆንም፤ የቀደመው ሥርአት አልፎአልና። ብሎ ሲናገር ሰማሁ።
በዙፋንም የተቀመጠው እነሆ ሁሉን አዲስ አደርጋለሁ አለ፤ ለእኔም እነዚህ ቃሎች የታመኑና
እውነተኛዎች ናቸውና ጻፍ አለኝ ዮሐ. ራዕይ 21፥ 3-5።”

ያኛው ዓለም ሌላ ሞትና ውልደት የሌለበት ዘላለማዊ ዓለም ነው፡፡ በዚች

የኩንትራት ዓለም የሰራነው መልካምም ሆነ ክፉ ስራ በላይኛው ዓለም

ይከፍለናል፡፡ ከዚያም በስምንተኛው ሽ ወይም በምጽዓት ፍርዳችንን ከፈጣሪ

እናገኛለን፡፡ ስምንተኛው ሽ ሰማይና ምድር የሚያልፍበት/የሚገናኝበት የዓለም

መረጨሻ ነው (27/08/2013 ዓ.ም የተካሄደ የተተኳሪ ቡድን ውይይት)፡፡

በመጽሐፍ ቅዱስ ውስጥም ይህን ሀሳብ የሚያጠናክር ጽሑፍ ተጠቅሶ ይገኛል፡፡

ዕለተ ምጽዓት ወይም ዳግም ምጽአት የምትባለው ዕለት ጌታችን በግርማ መለኮት

በክበበ ትስብዕት ሆኖ ዳግመኛ፣ የተወጋ ጎኑን የተቸነከረ እጅና እግሩን እያሳየ

ለጻድቃን ሊፈርድላችው ለኃጥአንና ለሰይጣን ሊፈርድባቸው ዓለምን ለማሳለፍ

የሚመጣባት ዕለት ናት (መዝ. 49/50÷2-3፣ ራዕ. 22÷12)፡፡ ጌታችን በዓለም

ፍጻሜ ዳግመኛ እንደሚመጣ በደብረ ዘይት ተራራ በሰፊው አስተምሯል፡፡

አመጣጡም “መብረቅ ከምሥራቅ ወጥቶ እስከ ምዕራብ እንደሚታይ፥ የሰው ልጅ

መምጣት እንዲሁ ይሆናልና (ማቴ. 24፡ 27)::”

በላይኛው ዓለም “ወንድም ወንድሙን አያድንም፣ ሰውም አያድንም፣ ቤዛውን

ለእግዚአብሔር አይሰጥም (የዳዊት መዝ፣ 49፥7)፡፡” የሞቱት ሁሉ የማይሞት አካል

ለብሰው ይነሳሉ፤ ከዚያም በኢየሱስ ክርስቶስ ዙፋን ፊት ለፍርድ ይቀርባሉ። ምንም

እንኳ ጌታ ኢየሱስ ክርስቶስ ቀድሞ አዳኝ ሆኖ ወደ ምድር የመጣ ቢሆንም በዚህ

ጊዜ ግን ፈራጅ ሆኖ በፍርድ ወንበር ላይ ይቀመጣል። ስማቸው በሕይወት መዝገብ

ላይ ተጽፎ ያልተገኘ ሁሉ ወደ እሳት ባሕር ይጣላሉ (ዮሐ.ራዕይ፣ 20፥ 11-15)፡፡

ከላይ የቀረቡት ስለ ኩነኔ ያሉ አረዳዶችና ሃይማኖታዊ ትረካዎች እንደሚያሳዩት

ከሞት በኋላ ያለው ዓለም ከዚህ ዓለም ፍጹም የተለየና አዲስ ነው፡፡ በዋናነት በዘመነ

ሕይወታቸው የሰሯቸውን መልካምና መጥፎ ስራዎች የሚወራረዱበት፣ በአምላክ

ፊት መቅረብ፣ ለጥፋት መጠየቅና ኃላፊነት መውሰድና ዘላለማዊ ፍርድ መቀበል

ያለበት፣ ሌላ ሞት ወይም እረፍት የሌለበት፣ ባለጉዳዩን ከዓለም ከነበረው ሁኔታ

ነጥሎ ፍጹም ተቃራኒ ወደ ሆነ ሁኔታ የሚዳርግ ለውጥ መሆኑ ሽግግሩን ከባድ፣

አስፈሪና ውስብስብ ያደርገዋል፡፡

ሰው እድሜው እየገፋና ድካም እየተሰማው በሄደ ቁጥር በአካባቢው በሚያያቸው

ነገሮች ለሞቱ ትርጓሜ እየሰጠ እንዲሁም እምነቱ የሚፈቅድለትን ሥርዓቶች

እየፈጸመ ሞትን እየተለማመደና እየተዘጋጀ ይቆያል፡፡ በድጋሜ ዓለም ላይ የመኖር

እድል እንደሌለው ባሰበው ቁጥር ፍርኃትና ጭንቀት ያድርበታል፡፡ ይህም የሞት

ሽግግርን አስጨናቂ እና ግራ አጋቢ ያደርጋል፡፡ ሰዎች በወጣትነትና በጎልማሳነት

እድሜያቸው ለሰሯቸው ኃጢያቶች ንስኃ የሚገቡበት፣ የሚጸጸቱበት፣ ወደ ፈጣሪ

የሚመለሱበት ወቅት ነው፡፡ በጸሎታቸውም በተደጋጋሚ “ለንስኃ ሞት አብቃኝ!”

ይላሉ፡፡ ይህ የንስኃ እድሜ በመሆኑ ከፈጣሪ ጋር እርቅ በመፈጸም መንግስተ

ሰማያት ለመውረስ ጥረት የሚደረግበት ወቅት ነው፡፡ እነዚህ ስሜቶች ሲሰሟቸውና

ልዩ ልዩ ተግባራት በፈጸሙ ቁጥር ወደ ሞት እየተጠጉ መሆናቸውን እያሰቡ

ይጨነቃሉ፡፡ ሰዎች እድሜያቸው እየገፋ ሂዶ ድካም ሲጫጫን፣ አካል እንደልብ

አልታዘዝ ሲል፣ ህመም ሲሰማ የሞት ዋዜማዎች በመሆናቸው ጭንቀትና ድንጋጤ

ይሰማቸዋል፡፡ ይህም ከሞት በኋላ ያለውን ዘላለማዊ ዓለም እንዲያስቡ፣ ዝግጅት

እንዲያደርጉ እንደ ማንቂያ ደወል ይሆናቸዋል፡፡

ሌላው ሞትን አስጨናቂ የሚያደርገው የሌላ ሰው ሞት ነው፡፡ በተለይ በእርጅና፣

በድካም፣ በህመም ላይ የሚገኙ ሰዎች የሌላን ሰው መሞት ሲሰሙ እጅግ

ይጨነቃሉ፡፡ ምክንያቱም ተረኛ ሟች ነኝ ብሎ ከማሰብ እንደሆነ ይገለጻል፡፡ “ሰው

ሌላ ሰው ሲሞት የሚያዝነውና የሚያለቅሰው ለሟች አዝኖ ሳይሆን ለራሱ ፈርቶ

ነው ምክንያቱም እኔም ነገ ሟች ነኝ፣ የማይቀሩበት ጨለማ፣ ክፉ፣ ጨካኝ በመሆኑ

ነው::” ይላሉ (መርጌታ ስነ ሕይወት፣ 21/08/2013 ዓ.ም የተካሄደ ቃለ መጠይቅ)፡፡

ህልም ሌላው የሞት ሽግግርን አስጨናቂ እና አሳሳቢ የሚያደርግ ነው፡፡ ሰዎች

በህልማቸው ከሚያዩአቸው ነገሮች በመነሳት ለሕይወታቸው ትርጓሜ ይሰጣሉ፡፡

በብዛት በህልማቸው በመኪና ሲሄዱ፣ የሞቱ ዘመዶቻቸው ሲወስዷቸው፣ ከሟች

ዘመዶቻቸው ጋር ሲገናኙ፣ ጥርስ ሲያወልቁ የመሞቻቸው ቀን መድረሱን አመላካች

ተደርገው ይወሰዳሉ፡፡ በዚህም ለጭንቀትና ለግራ መጋባት ይዳረጋሉ፡፡ “ዘንድሮስ

አልከርምም፣ ይህችን ዓመት አላልፋትም፣ ይህ ወር ክፍሌ አይደለም” በማለት

አንዳንድ ዝግጅቶችን ማድረግ ይጀምራሉ፡፡

የጉጉት/ጎትት እና የጅብ ጩኸት አንዱ የሞት ምሳሌ ተደርጎ ስለሚወሰድ በተለይ

በአካባቢው የደከመ ሰው ካለ ጭንቀት ይፈጥራል፡፡ ጉጉት “ሞተች ተጎደጎደች/ሞተ

ተጎደጎደ” ወይም “ወይ” እያለች ስለምትጮህ፣ ጅብም የቡዳ፣ የሞት ማደሪያ ነው

ተብሎ ስለሚታመን በመሆኑ ጩኸታቸው ወደ ሞት የሚወስድ ነው ይባላል፡፡ “እንደ

እውነቱም እነሱ የጮሁ ሰሞን ሞት የማይቀር ነው ይላሉ (አቶ ዘለቀ፣ 14/12/2011

ዓ.ም የተካሄደ ቃለ መጠይቅ)፡፡”

በአጠቃላይ የሕይወት ሽግግሮች በራስ አቅም፣ ፍላጎትና ፈቃድ ሳይሆን በተለያዩ

አስገዳጅ ሁኔታዎች ባለጉዳዮችን ከለመዱት ሁኔታ ፈጽሞ ወደ ማያውቁት ሌላ

ዓለም ያሸጋግራሉ፡፡ ከሽግግሩ በፊትና በኋላ የሚኖር የባለጉዳዮች ሁኔታ ተቃራኒ

በመሆኑ ለጭንቀት እና ለግራ መጋባት ይዳርጋሉ፡፡ ሆኖም ባለጉዳዮች ሽግግሩን

አካሂደው አዲሱን ደረጃ ለመላመድ የሚያስችል ተፈጥሯዊ አቅም እንዳላቸው

ይነገራል፡፡ ዓለም ጸንታ የቆመችውም በእነዚህ የማያቋርጡ የሕይወት ዑደቶች ሂደት

ነው ማለት ይቻላል፡፡

5.7. የሕይወት ሽግግሮች ከለውጥ በኋላ ለተቃርኗዊ ማንነት
መዳረጋቸው

የሕይወት ሽግግሮች በባሕርያቸው ባለጉዳይን እንዳልነበረ አድርገው ስለሚያልፉ

ከሽግግሩ በፊትና በኋላ ያለው የባለጉዳይ ሁኔታ ፈጽሞ ያልተመጣጠነ ነው፡፡

ከባለጉዳዩ የቀደመ ማንነት ጋር ፍጹም ተቃራኒ መሆኑ ባለጉዳይን ለጭንቀትና

ለግራ መጋባት ይዳርጋል፡፡

ከሽግግሩ በኋላ የሚመጣው ለውጥ አንድን ነገር ካለመሆን ወደ መሆን ወይም

ከመሆን ወደ አለመሆን የሚለውጥ ነው፡፡ ለምሳሌ ጋብቻ ልጅነትን በግድ አስትቶ

ከትልቅ ምድብ ያስመድባል፤ ወሊድም እንዲሁ ልጅነትን ነጥቆ የልጅ እናት

ያደርጋል (በተለይ የመጀመሪያ ወሊድ)፤ ሞት ሕይወትን ነጥቆ ወደ አስከሬን

ይለውጣል፡፡ በመሆኑም ከሽግግር በፊት እና በኋላ ያለ የባለጉዳይ ሁኔታ

ያልተመጣጠነ በመሆኑ ባለጉዳዮችን ለጭንቀትና ለግራ መጋባት ይዳርጋል፡፡ ሆኖም

ካገቡ ወዲያ ልጅነት፣ ከወለዱ በኋላ ራሱን መልሶ ማርገዝ፣ ከሞቱ ወዲያ ኑሮ

የለም፡፡ ሕይወት ወደፊት እንጅ ወደኋላ አትመለስም፡፡ ሂደቱም ተከታታይ በሆኑ

ሽግግሮችና ለውጦች የታጀበ ነው፡፡

ከሽግግር በፊት የነበረ እና በኋላ የሚመጣ የሚና አለመመጣጠንም ያመጣል፡፡

ሽግግሩ የሕይወት ሽግግሮችን ተከትለው አዳዲስ ሚናዎችና ማንነቶች ይመጣሉ፡፡

ከሽግግሩ በፊትና በኋላ ያለው የባለጉዳይ ሁኔታ አለመመጣጠን የሁሉም ሽግግሮች

ባሕርይ ቢሆንም፤ በወሊድና በሞት የሚካሄዱ ሽግግሮች ሽግግሩን አመላካች የሆኑ

ፍንጮችና ዝግጅቶች ያሉበት በመሆኑ፤ የጋብቻ ሽግግር የሚያስከትለውን ዱብ እዳ

አያክልም፡፡

በጃቢ ጠህናን ወረዳ ጋብቻ በተለይ ለሴቶች በልጅነት እድሜያቸው፣ ስለ ጋብቻው

እውቅና ሳይኖራቸው የሚፈጸም በመሆኑ የጋብቻ ሽግግሩን ተከትለው የሚመጡ

ሚናዎች ከአቅማቸው በላይ ይሆኑና ለተለያዩ እንግዳ ሁኔታዎች ይዳርጓቸዋል፡፡

ከሰርጋቸው በፊት ይፈጽሟቸው የነበሩ ከእኩዮቻቸው ጋር ተሯሩጦ መጫወት፣

በነጻነት መንቀሳቀስና የመሳሰሉ ተግባራት ይቀሩና በአንጻሩ ጋብቻን ተከትሎ

የሚጀመሩ እንጀራ መጋገር፣ ወጥ መስራት፣ ጠላ መጥመቅ፣ ጥጥ መፍተል፣

መስፋት የመሳሰሉ ተግባራትን ከማከናወን ባሻገር የጋብቻ ዋና ጉዳይ የሆነው ጾታዊ

ግንኙነትም በይፋ እንድትጀምር ትገደዳለች፡፡ ይህንንም ተከትሎ ለተለያዩ አካላዊና

ስነ ልቡናዊ ለውጦች ትዳረጋለች፡፡ ከጋብቻ ጋር ተያይዞ ድንግልናን (በኃይል)

ማጣት፣ የልጅነት ሕይወት ማብቃቱ፣ ያለዕድሜዋ ለአካለ መጠን መድረሷና

ትልቅነቷ የሚታወጅበት በመሆኑ በወቅቱ የሚፈጠሩ ለውጦች ከበድ ያሉ ናቸው፡፡

እነዚህ ለውጦችም ባለጉዳዮች ከጋብቻ ሽግግሩ በፊት ከነበራቸው ሁኔታ ጋር

ተመጣጣኝ ባለመሆኑ ለጭንቀትና ለግራ መጋባት የሚዳርጉ ናቸው፡፡

5.8. የሕይወት ሽግግሮች ድንገት ደራሽ መሆናቸው

ከሕይወት ሽግግሮች ወሊድና ሞት በተፈጥሯዊ ባሕርያቸው የሚጠበቁ ግን በትክክል

መቼ እንደሚመጡ አይታወቅም፡፡ ጋብቻ ደግሞ በማኅበረሰቡ ባህል መሰረት

ሙሽሮች (በተለይ ሴቷ) የቀደመ እውቅና እና ዝግጅት ሳይኖራቸው በድንገት

የሚፈጽሙት በመሆኑ ይህንን ባሕርይ ይጋራል፡፡ ይህ የድንገት ደራሽነት ጠባይ

ባለጉዳይን ለጭንቀትና ለግራ መጋባት ይዳርጋል፡፡ አንዲት እናት የእርግዝና ጊዜዋን

ጨርሳ የመውለጃ ጊዜዋን የምትጠብቅ ቢሆንም በየትኛው ቀን፣ በየትኛው ሰዓት

ምጥ እንደሚጀምራት የማወቅ እድል የላትም፡፡ ሞትም በተለይ ድካምና ህመም

ሲጫጫን ወደ ሞት እየተቃረቡ እንደሆነ ሲያስቡ እያንዳንዷ እስትንፋሳቸውን እንኳን

አያምኗትም ይባላል (መሪጌታ ስማኔ፣ 09/06/12 ዓ.ም የተካሄደ ቃለ መጠይቅ)፡፡

ጋብቻ በተፈጥሮ ሳይሆን በማኅበረሰቡ ስምምነት መሰረት ልጆችን ከሚጫወቱበት

ነጥለው ጋብቻውን እንዲፈጽሙ በማድረጋቸው በባለጉዳይ ላይ የሚፈጥረው

ጭንቀትና ግራ መጋባት የጎላ ነው፡፡ በመሆኑም የሕይወት ሽግግሮች ድንገት ደራሽ

ጠባይ ሌላው የሊሚናሊቲ መገለጫ መሆኑን እንረዳለን፡፡

5.9. የሕይወት ሽግግሮች የለውጥ አጋላጭ ክስተቶች መሆናቸው

የሕይወት ሽግግሮች በባሕርያቸው ባለጉዳይን ለለውጥ ያጋልጣሉ፡፡ በተለይ በጋብቻ

ሽግግር የሽግግሩ መነሻ እንጅ መዳረሻው በግልጽ ባለመታወቁ፣ የሚጠበቀው ለውጥ

ቅድመ ዝግጅት ስለሌለው ባለጉዳዮች ለጭንቀትና ለግራ መጋባት ይዳረጋሉ፡፡

በወሊድ ሽግግር አንዲት እናት በእርግዝና ጊዜዋ ምጥ እንደሚጠብቃት፣ ልጅ

ማቀፍና ማጥባት የራሷ ሚናዎች እንደሆኑ እያሰበች የምትዘጋጅበት ጊዜ ነው፡፡

የሞት ሽግግርም ሽምግልና እና ድካም ሲሰማ ከሞት በኋላ ያለውን ዘላለማዊ ዓለም

ለማስተካከል፣ ዝግጅት እያደረጉ ሞትን የሚጠብቁበት ጊዜ ነው፡፡ የጋብቻ ሽግግር

ግን ሴት ልጆች ያለምንም የአካልም ሆነ የመንፈስ ዝግጅት እንዲፈጽሙት

ይደረጋል፡፡ የሕይወት ሽግግሮች በነዚህ ሁኔታዎች ውስጥም ቢሆን ለለውጥ

መጋለጣቸው አይቀርም፡፡ ይህም ለውጡን በቀላሉ ለመቀበልና ለመልመድ አስቸጋሪ

እንደሚያደርገው ያሳያል፡፡

በጃቢ ጠህናን ወረዳ በተለይም ጋብቻ ተፈጥሮ ከሚፈቅደው ጊዜ ቀድሞ

የሚፈጸምባቸው ሁኔታዎች በመኖራቸው በተለያዩ ማኅበራዊ ምክንያቶች በዋና ዋና

ባለጉዳዮችና በዙሪያቸው ባለው ማኅበረሰብ ላይ አሉታዊ ተጽዕኖ እንዳሳደረ መረዳት

ተችሏል፡፡

በጃቢ ጠህናን ወረዳ በተለይ ሴቶች እንደ ሁኔታው ከአራት እና ከአምስት34 ዓመት

እድሜያቸው ጀምሮ ጋብቻ እንዲፈጽሙ ይደረጋል፡፡35 ይህ ልማድ የመጣውም

አዳምና ሔዋን ሲገናኙ እሱ የሠላሳ እሷ ደግሞ የአሥራ አምስት ዓመት ሆነው ነው

ከሚለው ሃይማኖታዊ አስተምህሮ መነሻነት ነው (መሪጌታ ስማኔ፣ 09/06/12 ዓ.ም

የተካሄደ ቃለመጠይቅ)፡፡ በመሆኑም ሴት ሁልጊዜ በእድሜ ከወንዱ ማነስ እንዳለባት

ይገለጻል፡፡ ስለዚህ ጋብቻ ሲመሰረት ሙሽሪት ከሙሽራው በእድሜ የግድ ማነስ

ስላለባት፣ ከልጅነት ጋር ንጽህና አለ ተብሎ ስለሚታመን ለተለያዩ አላስፈላጊ

ንክኪዎች ሳትዳረግ በለጋ እድሜዋ እንድታገባ ትገደዳለች፡፡ የልጅነት እድሜ ተፈጥሮ

ከነ ሙሉ ክብሯ የሚገኝበትና የሚገለጥበት እንደሆነ (ዋልተንጉሥ፣ 2007 ዓ.ም)

በጥናታቸው ገልጸዋል፡፡ ወላጆችም ልጆቻቸውን በልጅነት መዳራቸውን ከራሳቸው

ስሜትና ፍላጎት አንጻር እንዲህ በማለት ይገልጹታል፡፡

አልሞላ እያለ ነው እንጅ በተለይ ሴትን ልጅ መዳር በልጅነቷ ነው፡፡

ተቆየችማ ነገር ታመጣለች፡፡ እኔም ዓለሜን፣ አበባየን፣ አዱኛየን

34በተለይ ህጻኗ የመጨረሻ ልጅ ከሆነች ተከታይ እህት ወይም ወንድም ከሌላት በድጋሜ ለሠርግ
ወጪ እንዳታሳስብ ለታላላቆቿ በታሰበው ሠርግ ተጨምራ እንድታገባ ይደረጋል፡፡

35 D.W ሬዲዮ ላይ የቀረበ ልዩ ዝግጅት ላይ እንደተገለጸው አሁንም ድረስ በገጠሪቱ ኢትዮጵያ
ያለእድሜ ጋብቻ እንዳለ ነው፡፡ በአማራ መገናኛ ብዙሃን፣ Mar 13, 2019 በቀረበ ዜና ላይ
እንደተገለጸው በአማራ ክልል በአንዳንድ አካባቢዎች ያለእድሜ ጋብቻ አሁንም አልቀረም፡፡ Aug 14,
2019 በፋና እና በኢትዮጵያ ቴሌቬዥን በቀረበ ዜና በአጠቃላይ በአገር አቀፍ ደረጃ አርባ እጅ ያህሉ
አሁንም ያለእድሜያቸው እንደሚዳሩ ገልጸው ሙሉ በሙሉ ለማስቀረት ከ 2012 እስከ 2017 ዓ.ም
በ2017 ዓ.ም የሚቆይ የ5 ዓመታተት ፍኖተ ካርታ ተዘጋጅቷል፡፡

እንድታሳየኝ፣ ልጆቼን ሳልድር እንደሰው ወግ ሳይደርሰኝ፣ የዳስ ባላ

ሳልጨብጥ አንድ ነገር እንዳልሆን በማለት ልጆቻችንን እንድራለን፡፡ ደሞስ

በየዳሱ ዞረን በልተን በልተን በምን እንመልሰዋለን፡፡ የሰጠነው ሹመትም

በምን ይመለስልናል፡፡ ስሞት ሊመለስ ነው፡፡ እና ደሞ ተደህና ቤተሰብ ጋር

እንዛመዳለን፡፡ ሲሆን ይለምዳሉ ታልሆነም በጋብቻ የመሰረትነው ዝምድና

መቼም አይሻርም፡፡ አንድዜ ተዛምደናል፡፡ ሌላው ደሞ የአያት የቅድመ

አያታችንን ወግ ማረግ እኛ ብንተወው እዚሃርም አይወደው፡፡ እንዲያውም

ያስኮንናል፡፡ ለምን ልጃችሁን በጊዜያቸው አልዳራችሁም ተብለን እንጠየቃለን

አሉ፡፡ ዋናው ግን ሴቶች እያደጉ ሲሄዱ ያሳስባሉ፣ ክብራቸውን ሊያጡ፣

ሊዋረዱ ይችላሉ፣ ይባልጋሉ፡፡ ተዚህ የተነሳ ልጆቻችን ደረሱ አልደረሱ ብለን

እንድራለን (እማሆይ አሟምታ፣ 27/05/2012 ዓ.ም የተካሄደ ቃለ

መጠይቅ)፡፡

ከላይ የቀረበው ሀሳብ እንደሚያሳየው ልጆችን በልጅነት ዕድሜ መዳር ደስ

ለመሰኘት፣ ብድር ለመመለስ፣ ዝምድና ለመመስረት፣ ሲወርድ ሲዋረድ በቅብብሎሽ

የመጣ ባህል ስለሆነ፣ እንዲሁም እንዳይኮነኑ እና ዋናው ልጅን ከነሙሉ ክብሯ

ለባሏ ለማስረከብ እንደሆነ ተገልጧል፡፡ በማኅበረሰቡ ዘንድ ልጅን በመዳር ዓለምን

ማየት በሕይወት የመኖራቸውን ትርጉም የሚገልጡበት ይመስላል፡፡ ለዚያም ነው

የልጅ ሚስታቸውን ወይም የልጅ ባላቸውን የኔ ዓለም፣ አየሁ ዓለም፣ ዓለም አየሁ፣

ወዘተ. እያሉ ስም የሚያወጡት፡፡ ደስታ በዕለት ተዕለት ሕይወት በሚታለፉ ስኬቶች

ሊገኝ ቢችልም ልጅን በመዳር ከሚገኘው ደስታ ጋር የሚወዳደር አይደለም፡፡

በመሆኑም ልጆቻቸውን በልጅነት ይድራሉ፡፡

የሰርግ ሽግግር በባሕርይው በብዙ አጠራጣሪ ነገሮች የተሞላ በመሆኑ ከባድ ተደርጎ

ይገለጻል፡፡ ስለ ጉዳዩ ምንም በማይታወቅበት በልጅነት እድሜ መሆኑና ጋብቻው

የሚያስከትለው ጫና የሚመጣጠን አይደለም፡፡ ይህም በሕይወት ዘመናቸው

የማይሻር ጠባሳ ጥሎባቸው ያልፋል፡፡ በሠርግ ሽግግር ወቅት ከሚደርስ ጭንቀትና

ግራ መጋባት ባለጉዳዮች ጤናቸውን ወይም ሕይወታቸውን ሊያጡ ይችላሉ፡፡

የሠርግ ሽግግር ባለጉዳይን በወቅቱ ከሚፈጠር ጭንቀትና ግራ መጋባት ባሻገር

በወደፊት ሕይወታቸው ላይ ተጽዕኖ ይኖረዋል፡፡ አንዲት በዚህ ሁኔታ ውስጥ ያለፉ

ባለጉዳይ የሚከተለውን ታሪካቸውን አካፍለውኛል፡፡

በዘጠኝ አመቴ ነው የተዳርሁ፡፡ ወተቷን እየጠጣሁ ያሳደገችኝ ላም የዛኔ

ስትታረድ አይቸ ደነገጥሁ አለቀስሁ፣ ያዙኝ ልቀቁኝ አልሁ፡፡ የኔ ጉድ

መሆኑን ሳላውቅ ከዚያማ ሰውየው ባሌ ደሞ ትልቅ ነበር፡፡ እህልና ውሃ

አረገኝ እንደምንም ተሻሎኝ በአሥራ ሁለት አመቴ አረገዝኩ፡፡ ምጡ መጥቶ

ሲያመኝም እኔ ምንም አላውቅም አማቶቼ ናቸው እንደሚሆን አርገው

ያገላገሉኝ ከዚያም ልጁም ወዲያው ሞተ፡፡ እኔም ደነገጥሁ ተዚያ ወዲህ

እርግዝናም አላውቅ ይኸው አለሁ፡፡ (እማሆይ እናትዓለም፣ 19/05/2012

ዓ.ም የተካሄደ ቃለ መጠይቅ)፡፡

በጃቢ ጠህናን ወረዳ በተለይም የሠርግ ሽግግር ከላይ በቀረቡት ምክንያቶች

ባለጉዳዮችን ለተለያዩ ችግሮች ይዳርጋል፡፡ ችግሮችም ከግለሰቡ አልፈው የቤተሰብ፣

የማኅበረሰብ ከፍ ብሎም የሀገርን ሁለንተናዊ እድገት ላይ የራሳቸውን አሻራ ያሳረፉ

ናቸው፡፡ የሠርግ ባለጉዳዮች በሽግግሩ ወቅት በሚፈጠርባቸው ልክ ያልሆኑ

ድርጊቶችና ሀሳቦች ለተለያዩ ጉዳቶች ይጋለጣሉ፡፡ የሚከተሉት ከሠርግ ሽግግር

የሚነሱ ግላዊና ማኅበራዊ ቀውሶች ናቸው፡፡

 ከግብረ ስጋ ግንኙነት ጋር ተያይዘው የመጡ ቀውሶች

የልጅነት ጋብቻ ከሚያስከትላቸው ቀውሶች መካከል በኃይል መደፈር ዋናው ነው፡፡

ሴቶች ሕጋዊ በሆነ ጋብቻ ስም በልጅነት እድሜ፣ በማያውቁት ባል፣ ያለፈቃዳቸው

ሊደፈሩ ይችላሉ፡፡ ምክንያቱም የሥርዓተ ክዋኔው መከወን ዋነኛ ግብ የመጀመሪያ

የግብረ ስጋ ግንኙነትን ማክበር ወይም ማብሰር መሆኑ በራሱ ሙሽራዋ በየትኛውም

ሁኔታ ውስጥ ሆና ጥቃቱ እንዲፈጸምባት ወንዱ በጉልበትም በሀሳብም ይደገፋል፡፡

ይህን ካላደረገ እንደ ደካማ ታይቶ ስለሚናቅ በራሱ ፍላጎት ወይም በአልኮል መጠጥ

ተገፋፍቶ ራሱን ችሎ ወይም አጋዥ ተመድቦለት እንዲፈጽም ይደረጋል፡፡ ሴቷ

ለግንኙነት ፈቃደኛ ካልሆነች ድብደባ ሊፈጸምባት ይችላል፡፡ ይህም ለግንኙነቱ

ዝግጁና ብቁ ያልሆነችዋን ሴት ራስን እስከመሳት ለሚያደርስ ከባድ ህመም፣

ለፌስቱላ፣ ያለ እድሜ ለሚከሰት እርግዝና፣ በትዳር ያለመርጋትና ያለመርካት ዋና

ዋናዎቹ ናቸው፡፡ ይህ ጉዳይ አሁንም ድረስ ስለመኖሩ የወረዳው የጤና ጽ/ቤት

ባለሙያ እንደሚከተለው ያስረዳሉ፡፡

በወረዳው በ2011 ዓ.ም በተፈጸመ ያለእድሜ ጋብቻ ምክንያት ሁለት ሴት

ልጆች ለፌስቱላ ተዳርገው በጤና ተቋማቶቻችን ታግዘው ወደ ፌስቱላ

ማዕከል ልከናቸዋል፡፡ ይህንንም የህክምና ታሪካቸውን አይተን ማረጋገጥ

ችለናል፡፡ እነዚህ ወደ ህክምና በመምጣታቸው የታወቁ እንጅ በየገጠሩ ብዙ

ይኖራሉ፡፡ ምክንያቱም ያለ እድሜ ጋብቻ እቀነሰ ቢመጣም አሁንም አለ (አቶ

ሙሉቀን፣ 29/05/2012 ዓ.ም የተካሄደ ቃለ መጠይቅ)፡፡

ይህ የሚያመለክተው ጋብቻ በልጅነት እድሜ የሚፈጸም መሆኑን ብቻ ሳይሆን

ሽግግሩ በልጅ አቅም የሚቻል ባለመሆኑ ለተለያዩ ጉዳቶች እየዳረገ መሆኑን ነው፡፡

ፌስቱላ ዋናው ነው፡፡ እነዚህ በደረሰባቸው ጥቃት ወደ ሕክምና የመጡ እንጅ

ለእንደዚህ ዓይነት ጉዳት ተዳርገው በተለያየ ሁኔታ ውስጥ የሚኖሩ ባለጉዳዮች

እንደሚኖሩ ይታሰባል፡፡

በባህላዊ ሠርግ በዋናነት ሦስት የወንድ ሙሽራ ሚዜዎች ይታወቃሉ፡፡ ስር ሚዜ፣

ሁለተኛ ሚዜ እና ውሻ ጠባቂ ናቸው፡፡ ስር ሚዜ አንደኛ ሚዜ ማለት ሲሆን

የሙሽራው የቅርብ ሰው ውክልናውም የሙሽራው የሆነ እንደማለት ነው፤ ሁለተኛ

ሚዜም እንዲሁ ሃላፊነቱ እንደ ስር ሚዜ ባይሆንም እሱ በሌለበት ተክቶ የሚሰራ

የሙሽራው የቅርብ ሰው ነው፡፡ ሦስተኛው ሚዜ ውሻ ጠባቂ የሚባለው ሲሆን ዋና

ተግባሩ ሙሽሮች የግብረ ስጋ ግንኙነቱን እንዲፈጽሙ ሁኔታዎችን ማመቻቸት

ነው፡፡ “ሦስተኛ ሚዜ ምንጣፍ ከማንጠፍ ጀምሮ፣ ለሙሽራው ማበረታቻ በመስጠት፣

ወደ ጫጉላ ቤቱ ሰው እንዳይመጣ በመጠበቅ ጉዳዩ በፍጥነት እንዲፈጸም ግፊት

የሚያደርግ ነው፡፡ ከዚህም አልፎ ሙሽሪት ካስቸገረች እግር እስከመያዝ የሚደርስ

ኃላፊነት አለበት (አቶ ሙሉ፣ 17/12/2011 ዓ.ም የተካሄደ ቃለ መጠይቅ)፡፡”

በዚህ ሂደት በሚፈጸም የመጀመሪያ የግብረ ስጋ ግንኙነት በሙሽሪት ፈቃድ ላይ

እስካልተመሰረተ ድረስ እንደ መደፈር ይቆጠራል፡፡ በኃይል በሚፈጸምባት ግንኙነት

የምታጣው (ባል ደግሞ የሚያገኘው) ድንግልና (ክብረ ንጽህና) ለእሷ የንጽህና፣

ለቤተሰቦቿ የክብር፣ ለሙሽራው ደግሞ የጀግንነትና የወንድነት መገለጫ ወሳኝ ነገር

ተደርጎ ይቆጠራል፡፡ ድንግልና ከሙሽራዋ ባሻገር ለቤተሰቦቿም ክብር መሆኑ

ይገለጻል፡፡ “ሴት ልጅ በራሷ አታዝዝም፤ የራሷ ባለቤትም አይደለችም፡፡ እስከጋብቻ

የወላጆቿ ከዚያም የባሏ ገንዘብ ናት፣ ውበቷና ቁንጅናዋ የባሏ መታወቂያና መሞገሻ

ነው ይላሉ (አቶ ሰውነት፣ 10/01/2012 ዓ.ም የተካሄደ ቃለ መጠይቅ)፡፡” በመሆኑም

ሙሽራው

ብር አምባር ሰበረልዎ፣

ጀግናው ልጅዎ፡፡

እታለም ጡቴ ሱፍ ደንደሮ፣

አደረባት አያ ነብሮ፡፡

እሰይ ወንድሜን ደስ አለው፣

ወንድሜን ደስ አለው፣

ጫጉላውን ሁሉ ደም ሞላው፣

ወንድሜን ደስ አለው፡፡

እየተባለ ሲሞገስ ወላጆቿም በሚከተለው ቃል ግጥም ይወደሳሉ፡፡

የሙሽሪት አባት ከላይ ይቀመጡ፣

የሙሽሪት እናት ከላይ ይቀመጡ፣

አሳድገዋታል እየቆነጠጡ፡፡

ወላጆች ልጅን በመዳር ዓለማቸውን36፣ አዱኛቸውን37፣ አበባቸውን38 ያያሉ፡፡

ይህንንም በተደጋጋሚ በምርቃታቸው፣ በንግግራቸው፣ በቃል ግጥሞቻቸው ሁሉ

ያስተጋባሉ፡፡

ምንኛ ጥሩ ነው እድሜው የዘገየ፣

በሰፊው አዳራሽ የልጅ ዓለም ያየ፡፡

ዓለምሽ ዛሬ ነው ዛሬ፣

እቴ ሸንኮሬ፡፡

የሙሽራው አባት/የሙሽሪት እናት የስንዴ ክምር፣

እንዴት አማረበት/አማረባት እገሌን ሲድር/ስትድር፡፡

ሸብረብ አለች ምድር፣

እገሌ ልጁን ሲድር፡፡

ተጨነቀ ሰማይ ተጨነቀች ምድር፣

አባት ሙሽራውን መጀመሪያ ሲድር፡፡ (ምርጫ፣ 08/06/2012 ዓ.ም
በተካሄደ ምልከታ

የተገኘ መረጃ)፡፡

እየተባለ ቢዘፈንም ዓለማቸውን የሚያዩት ከሙሽሪት ይልቅ ቤተሰቦቿ ይመስላሉ፡፡

ይህንንም ከአውዱ አንጻር መረዳት ይቻላል፡፡ ለምሳሌ በንግግራቸው መሐል ‘ልጄን

ድሬ ዓለሜን ሳላይ ምንም እንዳልሆን”፣ ልጆቻቸውን ከዳሩ በኋላም “ዘንድሮማ

ዓለሜን አየሁ” እያሉ ሲያወሩ ይስተዋላል፡፡ በምርቃታቸውም “አዱኛ አበባችሁን

36 ዓለሙን አየ፡- ተዳረ፣ አገባ፣ ትዳር መሰረተ፣ በደስታ በድሎት ኖረ፡፡ (የኣማርኛ መዝገበ ቃላት፣
1993 ዓ.ም፡ 301)፡፡

37 አዱኛ፡- ሀብት፣ ብልጽግና (የኣማርኛ መዝገበ ቃላት፣ 1993 ዓ.ም፡ 339)፡፡

38 አበባ፡- ማንኛቸውም የዕፅዋት አይነቶች የፍሬ ጊዜያቸው ሲደርስ ፍሬያቸውን
የሚመሰርቱበት…(የኣማርኛ መዝገበ ቃላት፣ 1993 ዓ.ም፡ 319)፡፡

አይታችኋልና ይህንን ምግብ የጠዋት ምሳ የማታ እራት ያርግላችሁ (ምልከታ፣

07/08/2012 ዓ.ም)” በማለት ሙሽራውን/ሙሽሪትን ሳይሆን ቤተሰቦቿን

ይመርቃሉ፡፡ ይህም የክዋኔው ሰበብ ሙሽሮች ይሁኑ እንጅ የደስታው ባለቤት

ወላጆች መሆናቸውን ማሳያ ነው፡፡

ወላጆች ልጅ ሲድሩ የራሳቸውን ዓለም ያያሉ የተባለበት ሌላው ምክንያት

በአጋጣሚው ወዳጅ ዘመዳቸውን ጠርተው በማብላትና በማጠጣት የሚደሰቱበት

አጋጣሚ በመሆኑ ነው፡፡ በዚህም ሌላው ስለነሱ ያለውን አመለካከትና እነሱ ለሌላው

ያላቸውን ቦታ/ዋጋ ያዩበታል፡፡ በአጠቃላይ ራሳቸውን ከራሳቸውም ሆነ ከሌላው

አንጻር ይመለከቱበታል፡፡ ይህም በሚደገሰው ድግስ፣ በሚታረደው እርድ፣

በሚጠራው ሰው ብዛት ሊገለጽ ይችላል፡፡

ሌላው ወላጆች ልጃቸውን ሲድሩ “አበባችንን አየን” ይላሉ፡፡ አበባ ዕጽዋቶች የፍሬ

ጊዜያቸው ሲደርስ ፍሬያቸውን የሚመሰርቱበት ዋነኛ ቦታ ነው፡፡ ያለ አበባ ፍሬ

አይታሰብም፡፡ የሰው ልጅም ለፍሬ ይበቃ ዘንድ፣ የአበባ ጊዜያቸው በሠርግ

ይታጀባል፤ ዘራቸውን ይተኩ ዘንድ ሴትና ወንድ በስጋ ግብር ሊገናኙ የግድ ነው፡፡

ይህ ግንኙነትም በጋብቻ ይጀመራል፤ በሠርግ ሥርዓት ይታጀባል፡፡ የሙሽሮች የአበባ

ጊዜ ተቋጭቶ ፍሬያቸውን የሚመሰርቱበት ሁነት ነው፡፡ ልጆቻቸው አምረው፣

ደምቀው፣ ተውበው የሚያዩበት ስለሆነ ከአበባ ጋር ይዛመዳሉ፡፡ የሰርጉ ዋና ባለጉዳይ

ሙሽሪት ብትሆንም ነገሮችን ለመቀበል፣ ለመቋቋም እድሜዋ ስለማይፈቅድላት

የግንኙነቱ ተሳታፊ ከመሆን ይልቅ ተቀባይ ከፍ ሲልም ተጠቂ ትሆናለች፡፡

ከዚያም በልጅነት ጊዜዋ ልጅነቷን በኃይል ትነጠቃለች፤ በግድ ወደ ትልቅነት ጎራ

ትቀላቀላለች፡፡ ልጅነቷ ከክብረ ንጽህናዋ ጋር አብሮ ይወሰዳል፡፡ ከሚስት የሚጠበቁ

ግላዊና ማኅበራዊ ሚናዎችን እንድትወጣ ትገደዳለች፤ በልጅነት እድሜዋ እርግዝና

ሊከሰትባትም ይችላል፡፡ ይህም በአካልም ሆነ በስነ ልቡና ዝግጁ ያልሆነችዋ ሴት

በምጥ ወቅት ለሌላ የጤና እክል ወይም ለሞት ልትዳረግ የምትችልባቸው

አጋጣሚዎች ብዙ ናቸው፡፡

 ተደጋጋሚ ጋብቻ እና ፍቺ

ጋብቻን ተከትለው የሚመጡ ጫናዎች በልጅነት እድሜ የሚቻሉ ባለመሆናቸው

ሴቶች አጠቃላይ ወንድ ወደ መጥላት ደረጃ ሊደርሱ ይችላሉ፡፡ ይህም በተለያየ ጊዜ

የተለያዩ ወንዶችን እንዲያገቡና ተደጋጋሚ ፍቺ እንዲያካሂዱ ያስገድዳቸዋል፡፡

በወረዳው ከሚስተዋሉ ማኅበራዊ ችግሮች መካከል ፍቺ ቀዳሚውን ቦታ ይይዛል፡፡

የወረዳው የሴቶች ግንዛቤ ንቅናቄ ማስፋፊያ ቡድን ባለሙያ እንደገለጹት ለፍች

ከሚዳርጉ ምክንያቶች መካከል አብዛኛው ወንዶች በሚስቶቻቸው ላይ ሌላ ሴት

እየደረቡባቸው ወይም የሚስት የግንኙነት ፍላጎት አለመኖርና ግንኙነቱን መከልከል

ዋና ዋናዎቹ ናቸው ይላሉ (አቶ ሙላቱ፣ 28/05/2012 ዓ.ም የተካሄደ ቃለ

መጠይቅ)፡፡ ይህም ከሴቶች የመጀመሪያ ጋብቻ ጋር የተያያዘ ችግር ሊሆን

እንደሚችል ያስረዳል፡፡ ከባሎቻቸው በፍቺ ተለይተው ብቻቸውን ከሚኖሩ እናቶች

መካከል ብዙዎቹ የሚመሰክሩትም ይህንን ነው (21/06/2012 ዓ.ም በተካሄደ የቡድን

ውይይት)፡፡

የልጅነት ጋብቻ በተለይም ሴቶች የግብረ ስጋ ግንኙነትን እንዲጠሉ አንድ ምክንያት

እንደሆነ ይጠቀሳል፡፡ ይህም ባል ወደ ሌላ ሴት እንዲሄድ መንገድ ይከፍታል

ይባላል፡፡ እርሷም ደስተኛ ካልሆነች በድብቅ ከሌላ ወንድ ጋር ግንኙነት ልትጀምር

ትችላለች፡፡ በዚህ ሂደት የተወለዱ ልጆችም ምቹ ባልሆነ አካባቢ እንዲያድጉ

ይገደዳሉ፡፡ እናትና አባት አዲስ ሕይወት በጀመሩ ቁጥር ልጆች ወላጆቻቸው

በሌሉበት ከእንጀራ እናት/አባት፣ ከዘመድ ጋር እንዲያድጉ ይፈረድባቸዋል፡፡ ይህም

በልጆች የእድገት ሂደት ዘርፈ ብዙና ውስብስብ ችግሮችን ያስከትላል፡፡ በልጅነት

እድሜ የሚፈጸም ጋብቻ አደገኛነትና ስለሚያስከትለው ሁለንተናዊ ተጽዕኖ አሉላ

ፓንክረስት የሚከተለውን ብለዋል፡፡

ያለ ዕድሜ ጋብቻ በብዙ መንገድ አሳሳቢ ነው፡፡ ባለሙያዎች ችግሩን በተለይ

ከጤና አንጻር ጉዳትና በትምህርት ላይ ካለው አሉታዊ ተጽዕኖ አንጻር

ይመለከቱታል፡፡ ድህነትና በዝቅተኛ ደረጃ የሚገኘው የእናቶችና የህጻናት

የጤና አገልግሎቶች አደጋውን ይበልጥ አባብሰውታል፡፡ ያለዕድሜ ጋብቻ

በጤና ላይ የሚያደርሰው ጉዳት በልጅነት እድሜ ከማርገዝና ከመውለድ ጋር

በቀጥታ ይያያዛል፡፡ ካለዕድሜያቸው ከሚወለዱ እናቶች የሚወለዱ ህጻናትም

አምስት አመት እስከሚሞላቸው ድረስ ከሌሎች ይበልጥ ለሞት የተጋለጡ

ናቸው (አሉላ ፓንክረስት፣ 2007 ዓ.ም፡ 55)፡፡

ከዚህ ሀሳብ መረዳት እንደሚቻለው ያለዕድሜ ጋብቻ ዋና ተዋናይ በሆኑ ሴቶች ላይ

ከሚያስከትሉት የጤና እና የትምህርት ችግር ባሻገር አጠቃላይ ማኅበረሰቡንም ዘርፈ

ብዙ ለሆኑ ችግሮች የሚዳርግ መሆኑን ነው፡፡ ያለ እድሜ ከሚፈጸም ጋብቻ ጋር

ቀጥተኛ ግንኙነት ያለው ፍች በማኅበረሰቡ ኢኮኖሚ ላይ የሚያስከትለው ቀውስ

ቀላል አይደለም፡፡ አንዲት ሴት ከባሏ ከተፋታች ልጆቿን ይዛ፣ ቤቷን ለባሏ ትታ

ለመውጣት ትገደዳለች፡፡ ባሏ የወደደውን እና የፈቀደውን ሀብት እስከምትካፈል ብዙ

ፈተናዎች ይጠብቋታል፡፡ በዚህ ሂደት ቋሚ የሚባል ሀብትና ጥሪት ስለማይኖራት

ለረሃብና ለእንግልት ትዳረጋለች፡፡ በዚህ ሂደት ወደ ከተማ በመግባት ጠላ እና ሻይ

ለመቸርቸር ትገደዳለች፡፡ ይህም ለሌላ ወንድ ቅምጥ ወይም ውሽማ በመሆን

ሕይወቷን እንድትገፋ ያደርጋታል፡፡ በዚህ ምክንያት ሌላ የሚፈርስ ቤትና የሚበተኑ

ልጆች እንዳሉ መገመት አያዳግትም፡፡ ይህ እርስ በርሱ የተያያዘ ችግር በግለሰቦችና

በጥቅሉ ማኅበረሰብ ላይ አሉታዊ ተጽዕኖ አለው፡፡

በሌላ በኩል ሴት ልጆች ያለ እድሜያቸው አግብተው ቤታቸውን በአግባቡ

የመምራትና ኃላፊነትን የመሸከም አቅም ስለማይኖራቸው ትዳራቸውን ፈተው ወደ

ከተማ ሊፈልሱ ይችላሉ፡፡ ይህም ለኤች.አይ.ቪ ኤድስ የመጋለጥና የማስፋፋት

እድላቸው ከፍተኛ ነው፡፡ ይህም ወደ ፊት አድገው ትልቅ ሰው ሆነው በሚኖራቸው

ሕይወት እየመጣ ስለሚረብሻቸው በጥቅሉ ወንድን ወደመጥላት ደረጃ ይደርሱና

ደጋግሞ መፈታት ወይም ሴተ ላጤነትን በመምረጥ ለብቻቸው መኖርን ይመርጣሉ፡፡

ለምሳሌ ያህል አንዲት እናት ከልጅነታቸው ጀምሮ እስካሁን ድረስ ለአሥራ አምስት

ጊዜ ያህል አግብተዋል፡፡ ሆኖም ሦስት ልጆችን ብቻ ከተለያየ አባት ወልደው

አሳድገዋል፡፡ ለዚህም ከብዙዎች ጋር በግብረ ስጋ አልተዋወቅም ይላሉ፡፡ ለባሎቻቸው

የነበራቸውን ስሜት እንደሚከተለው ገልጸዋል፡፡

በጣም አስቸጋሪና ጉልበታም ነበርኩ፡፡ እነዚህ ልጆችም ጌታ ተፈጠሩ ሲላቸው

እንጅ እኔ ምኑንም አላውቅም፡፡ ለምን እንደሆነ አላውቅም እፈራለሁ፤

ሁሉንም ባሎቸን አልወዳቸውም፡፡ አሁንም ባል ሲመጣልኝ እንደ ጠላት ነው

እማየው፡፡ እንደልቤ መተኛት ነው ምፈልገው፡፡ በልጅነቴ እንደልቤ

አልተኛሁም፡፡ ቁጭ ብየ ነበር እማድረው ባሌ እንዳይነካኝ ራሴን ስጠብቅ ነው

ለሊቱ እሚነጋው (ወ/ሮ ጥሩወርቅ፣ 14/2012 ዓ.ም የተካሄደ ቃለ

መጠይቅ)፡፡

እኒህ ሴት በተደጋጋሚ ካገቧቸው የተለያዩ ባሎቻቸው ጋር በተያያዘ በልጅነታቸው

አሰቃቂ ጊዜ አሳልፈዋል፡፡ አሁንም ድረስ ለብቻቸው ልጅ እያሳደጉ የሚኖሩ እናት

ናቸው፡፡ እንኳን እሳቸው ሌሎች ሰዎች እንዴት ከባሎቻቸው ጋር እንደሚኖሩ

ይገርማቸዋል፡፡ “አሁንም ድረስ ባል ይመጣል እኔ ግን አልወድም፡፡ ምን በወጣኝ፣

ሰው አላስቸግርም የቀን ሥራ ሠርቼም እኖራለሁ እንጅ ባል አላገባም” በማለት

በምሬት ያስረዳሉ፡፡ ከአጠቃላይ ንግግራቸው መረዳት እንደሚቻለው ባልን እንደ

አስቸጋሪ፣ ሸክም፣ ጠላት ይመለከታሉ፡፡ ስለሆነም በልጅነታቸው ያጡትን ሰላም፣

ነጻነት፣ ደስታ፣ እንቅልፍ ለማካካስ አሁን በነጻነት እንደሚኖሩ ይገልጻሉ፡፡ ይህም

በሰው ልጅ አእምሮ ውስጥ ያሉ ሁነቶች ድንገታዊ ሳይሆኑ ቀድመው እውን ከሆኑ

ጉዳዮች ይመነጫሉ (Frued in Green, 1997፡ 670) እንደሚሉት በጊዜ ሂደት

ለአንድ ሁነት ያለ ጥልቅ የሆነ የጥላቻ ስሜት ለሚያስከትላቸው ስነ ልቡናዊ

ቀውሶች ለመዳረጋቸው ማሳያ ነው፡፡

 አካላዊ እና ስነ ልቡናዊ ጉዳት

ጋብቻ በተለይ ሴቶች እድሜያቸው ለጋብቻ ሳይደርስ፣ እውቅና ሳይኖራቸው በግድ

የሚፈጸምባቸው ስለሆነ ሰብዓዊ መብታቸውን የሚነጥቅ ተግባር እንደሆነ ይገለጻል

(UNECEF39, 2019)፡፡ የUNECEF የ2019 ዓመታዊ ሪፖርት ላይ እንዳሰፈረው

የሰው ልጅ በተፈጥሮ ከተቸራቸው ሰብዓዊ መብቶች መካከል በጤና ማደግ፣ ከጾታዊ

ጉዳዮች መጠበቅ ዋናዎቹ ናቸው፡፡ እነዚህን የሚጻረሩ ጉዳዮች ሁሉ ከሰብዓዊ መብት

ጥሰት ይቆጠራሉ ይላል፡፡ ሆኖም በጃቢ ጠህናን ወረዳ በሚፈጸም የልጅነት ጋብቻ

ምክንያት ባለጉዳዮች ለአካላዊና ስነ ልቡናዊ ጉዳቶች ይዳረጋሉ፡፡ የዚህ ጉዳት ሰለባ

ከሆኑ ባለጉዳዮች መካከል ቀጣዩ ሀሳብ የአንድ ባለጉዳይ የሕይወት ገጠመኝ ነው፡፡

“ባሌን በመፍራት ተቀምጨ አድር ነበር፤ ብዙ ቀንም በዱር በገደል አድሬያለሁ፤

መዓት ቀን የጅብ ራት ከመሆን አምልጫለሁ፤ ብዙ ቀን አባቴ እንዳይሰማ በማጀት

ተደብቄ አውቃለሁ፡፡” ይላሉ (ወ/ሮ ቦሰና፣ 05/05/2012 ዓ.ም የተካሄደ ቃለ

መጠይቅ)፡፡” ልጆች ምንም በማያውቁበት እድሜ በሕጋዊ ባሎቻቸው ተገደው

ይደፈራሉ፡፡ ከዚህ ለማምለጥ በተለያዩ ሁኔታዎች ያልፋሉ፡፡ የመደፈር አደጋ

ባይደርስባቸው እንኳ ልጅነታቸውን በኃይልና በጉልበት ተነጥቀው ወደ አገቡት

ምድብ ይቀላቀላሉ፡፡ በመሆኑም በልጅነት እድሜ በፍርሃትና በሰቀቀን ሕይወታቸውን

ለመግፋት ይገደዳሉ፡፡ ይህ ሁኔታ ማኅበረሰቡ በተስማማበትና አምኖ በተቀበለው

ሁኔታ የተደገፈ ስለሆነ ከመንግስት አካላት በተደጋጋሚ ግንዛቤ የመፍጠር ስራ

ቢሰራም ማቆም እንዳልተቻለና አሁንም እየተተገበረ እንደሚገኝ ማረጋገጥ ተችሏል፡፡

ያለ እድሜ ጋብቻ ከቀደመው ዘመን አንጻር የቀነሰውም በሚደረገው ግንዛቤ

የመፍጠር ስራ ማኅበረሰቡ በጉዳዩ አምኖበት ሳይሆን አሁን ባለው የኑሮ ውድነት

እና የምርት መቀነስ ምክንያቶች እንደ ልብ ሠርግ ደግሶ ወዳጅ ዘመድ ጠርቶ

ለማብላት ባለመቻሉ ነው፡፡ ብዙ ጊዜ ምርት ሲጨምር ያለእድሜ ጋብቻም አብሮ

ይጨምራል፤ ምርት ሲቀንስ ደግሞ ይቀንሳል፡፡ ይህም በጋራም ሆነ በተናጠል

ይሰራል፡፡ ጥሩ አዝመራ አዝምረው፣ ወቅቱም ሰጥቷቸው ጥሩ ምርት ያገኙ

እንደሆነ ልጃቸውን ይድራሉ (አቶ ሙላቱ፣ 28/05/2012 ዓ.ም የተካሄደ ቃለ

መጠይቅ)፡፡ ይህ ሀሳብ የሚያሳየው ማኅበረሰቡ ልጅን ያለ እድሜ በመዳር

39 United Nations International Children’s Emergency Fund

የሚደርሰውን ችግር በልጅነት ከመፈጸሙ ጋር ሳይሆን ከእጣ ፈንታ ጋር በማያያዝ

ራሱን ነጻ ያደርጋል፡፡ በመሆኑም ያለእድሜ ጋብቻ መኖሩ እውን ቢሆንም

በማኅበረሰቡ ኢኮኖሚ መቀነስ ምክንያት የመጣ መሆኑን ነው፡፡

ተደጋጋሚ ፍች ፈጽመው፣ ልጆች ወልደው፣ አሁንም ለብቻቸው የሚኖሩ መረጃ

ሰጪዎች ሕይወታቸውን በብዛት ከእርግማን፣ ከእጣፈንታ፣ ፍርጃ ነው ብለው

አምነው የተቀበሉ ናቸው፡፡ በተጨማሪም አንዳንዶች ከወላጆቻቸው እና

ከአማቶቻቸው፣ ከባለቤታቸው የሚደርስባቸውን ጫና መቋቋም አቅቷቸው ለዚህ

እንደተዳረጉ ያስረዳሉ (የተተኳሪ ቡድን ውይይት፣ 25/05/2012 ዓም)፡፡

 ትምህርት አለመማር ወይም ለማቋረጥ መገደድ

በጃቢ ጠህናን ወረዳ ጋብቻ ብዙ ልጆች ትምህርታቸውን ለማቋረጥ የሚገደዱበት

ምክንያት ነው፡፡ በየዓመቱ ትምህርታቸውን እያቋረጡ ጋብቻ የሚፈጽሙ ልጆች

ቁጥር ቀላል አይደለም፡፡ የወረዳው ትምህርት ቢሮ ከ2009 እስከ 2011 ዓ.ም ባሉ

ተከታታይ ዓመታት የሥራ አፈጻጸም ሪፖርት እንደሚያሳየው ትምህርታቸውን

ከሚያቋርጡ ተማሪዎች ብዙዎቹ ሴቶች መሆናቸውና ለማቋረጥ ከተገደዱባቸው

ምክንያቶች መካከል ጋብቻ ቀዳሚው መሆኑን ማረጋገጥ ተችሏል (አቶ ትልቅሰው፣

29/05/2012 ዓ.ም የተካሄደ ቃለ መጠይቅ)፡፡

ያገቡ ሴት ልጆች ትዳራቸው በተለያየ ምክንያት ቢፈርስ እንኳ ትምህርታቸውን

ለመቀጠል ትምህርት ቤት ያለው አውድ አይፈቀድላቸውም፡፡ ያገቡ ሴቶች ከጋብቻው

ጋር ያካሄዷቸውን በዋናነት የአለባበስና የስም ለውጦችን ተላብሰው ነው፡፡ ይህ ሁኔታ

ከራሳቸው ጓደኞች ጭምር የሚለይ በመሆኑ ኃፍረት ይሰማቸውና በራሳቸው ፈቃድ

ይቀራሉ፡፡ ትምህርት ቤት የሥራ ፈት መሰባሰቢያ ነው በሚል እሳቤ (ሥራ

የማይበዛባቸው) መዋያ ተደርጎ ይታሰብ ነበር፡፡ ምክንያቱም የሀብታም ልጆች

ሥራቸው ብዙ ነው፡፡ ፈላጊው ስለሚበዛም በጊዜ ይዳራሉ ይላሉ (አቶ ለገሰ፣

13/05/2012 ዓ.ም የተካሄደ ቃለ መጠይቅ)፡፡ ትዳሩ ባይሰምር እንኳ ከጓደኞቻቸው

የሚደርስባቸውን ጫና መቋቋም ስለሚያቅታቸው በገዛ ፈቃዳቸው ትምህርታቸውን

ለማቋረጥ ይገደዳሉ፡፡ ሆኖም ከጋብቻ በኋላ እንደልብ ተሯሩጦ መጫወት ይቀራል፣

ጓደኞቻቸውም እንደ ትልቅ ስለሚያዩቸው ያገሏቸዋል፤ አለባበስ ይቀየራል፤

“ሙሽራይቱ” እየተባሉም ሊጠሩ ይችላሉ፤ ድንገት ከባል ጋር አንድ ት/ቤት የሚማሩ

ከሆነ እሱንም ላለማየት ትምህርታቸውን ያቋርጣሉ ይላሉ (መምህር ያሳብ፣

05/05/2012 ዓ.ም የተካሄደ ቃለ መጠይቅ፡፡) ሆኖም ሴት ልጆች ትምህርታቸውን

ለማቋረጥ ከሚገደዱባቸው ምክንያቶች መካከል የሚጠቀስ እንጅ ብቸኛው ነው ማለት

አይደለም፡፡

ሴት ልጆች በእነዚህ ከላይ በቀረቡት ምክንያቶች ትምህርታቸውን ካቋረጡ በኋላ

ቀጣይ እጣ ፋንታቸው ሌላ ባል ማግባት ነው፡፡ አንዲት ሴት እስከ አሥራ አንድ እና

አሥራ ሁለት ጊዜ ልታገባ ትችላለች፡፡ ከተለያየ አባት ብዙ ልጆችን ልትወልድም

ትችላለች፡፡ ተደጋጋሚ ጋብቻና ፍቺ ባስተናገደች ቁጥር ልጆቿም ለአደጋና ለችግር

የመጋለጥ እድላቸው ሰፊ ይሆናል፡፡ በሌላ በኩል የባሎቻቸው ጥገኛ ለመሆንና

ሌሎች የተለያዩ ተጽዕኖዎች ስር ለመውደቅ ይገደዳሉ፡፡ ይህም ሴቶች ከራሳቸው

አልፎ ለማኅበረሰብና ለሀገር እድገት የሚኖራቸውን ሚና ምንም ያደርገዋል፡፡

 ስደት

ሴቶች በሚፈጸምባቸው የልጅነት ጋብቻ ምክንያት ትምህርት ካልተማሩ፣

ትዳራቸውም ካልሰመረ ስደትን እንደ አንድ ምርጫ ያደርጉታል፡፡ ስደቱም ከገጠር

ወደ ከተማ፣ ወደ በረሃ40 ወይም ወደ አረብ ሀገራት ሊሆን ይችላል፡፡ በብዛት

በአቅራቢያቸው ወደሚገኙ ትንንሽ ከተሞች በመግባት ሻይና አረቄ እና ጠላ በመሸጥ

ሕይወታቸውን ለመምራት ይገደዳሉ፡፡ ከዚሁ ጋር ተያይዞ ለአንዳንድ ወንዶች ቅምጥ

ወይም ውሽማ በመሆንም ጭምር ኑሯቸውን ሊገፉ ይችላሉ፡፡

40 ወጣቶች ለስራ የሚሄዱባቸው አካባቢዎች ሲሆኑ በብዛት ጃዊ፣ መተማ፣ አርማጭሆ፣ ወለጋ
ናቸው፡፡

በሌላ በኩል ወደ በረሃ ሂደው የተለያዩ ስራዎችን ለሚሰሩ ወንዶች ምግብ አብሳይ

ወይም የግብረ ስጋ ግንኙነት አገልግሎት ለመስጠት በግልጽ ስምምነት ተፈራርመው

ይሄዳሉ (አቶ በውቀት41፣ 09/05/2012 ዓ.ም በተካሄደ ቃለ መጠይቅ)፡፡ ይህንንም

አንዲት ባለጉዳይ እንዲህ በማለት ታስረዳለች፡፡ “እዚህ የማንም አፍ መክፈቻ

ከመሆን ሩቅ ሂዶ እንደፈለጉ መሆን ይሻላል፡፡ ባሉንም ካንድም አልፎ አራት ጊዜ

ሞከርሁት አልሆነም፡፡ አሁን ግን በረሃ ሂጄ እየሰራሁ ነው፡፡ መቼም ራሴን

ችያለሁ፤ እዚያ ለወንዶች ምግብ እሰራላቸዋለሁ ይላሉ (ወ/ሮ ብርቄ42፣ 23/05/2012

ዓ.ም የተካሄደ ቃለ መጠይቅ)፡፡” ከዚች ባለታሪክ ሀሳብ መረዳት የሚቻለው የጋብቻ

ሽግግር መፈጸም ከሚገባው ቀድሞ በመከናወኑ በተለይ ሴቶች የተረጋጋ ሕይወት

እንዳይኖራቸው፣ እንዲባትሉ፣ ደስተኛ እና ስኬታማ እንዳይሆኑ የሚያደርግ ችግር

መሆኑን ነው፡፡

 በቀል

የልጅነት ጋብቻ በተዘዋዋሪ መንገድም ቢሆን ለበቀል መንስኤ የሚሆንባቸው

አጋጣሚዎች አሉ፡፡ ትዳር ከላይ በቀረቡት ምክንያቶች ካልጸና፣ መጨረሻው አንድም

ፍቺ አንድም በድብቅ ወደ ሌላ ሰው በመሄድ ጾታዊ ፍላጎትን ማሟላት ነው፡፡

በተለይም ሁለተኛው ምክንያት በባልና በሚስት መካከል ያለውን ግንኙነት ከማሻከር

አልፎ ከሦስተኛው ሰው ጋር በጠላትነት ስለሚያስተያይ መቋጫው ግድያ ይሆናል፡፡

በዚህ መልክ የተፈጠረው ሕይወት መጥፋት ደም በመመላለስ ሂደት ከሁለቱም

ወገን ብዙ ሰው እንዲሞት ምክንያት ይሆናል፡፡ በተለይ ሚስትን ለጾታዊ ፍላጎት

የተመኘ ወይም የጎበኘ ሰው ከሰው ተራ የወጣ ነውረኛ ተደርጎ ይታያል፡፡ ይህንንም

አውቆ እንዳላወቀ፣ በዝምታ ወይም በሆደ ሰፊነት ያለፈ ሰው እንደ ሰው

41 አቶ በውቀት የጅጋ ከተማ ነዋሪ ሲሆን የድለላ ስራ እየሰራ ይተዳደራል፡፡ ድለላው በብዛት የቤት
እና የቀን ሰራተኛ በማቅረብ፣ ቤት በማከራየት እና በማሻሻጥ ላይ የተመሰረተ ነው፡፡ ሆኖም ወንዶች
ወደ በረሃ ሲሄዱ የቤት ሰራተኛ በሚል ሽፋን በድብቅ የሚስትነትን ሚና እንድትወጣ እያግባባ
ያገናኛል፡፡

42 የፈጠራ ስም

አይቆጠርም፡፡ በየአጋጣሚው፣ በየዘፈኑ በግልጽ ወይም በአሽሙር ይሰደባል፡፡

ምክንያቱም “ጎጃሜ በሚስቱ እና በመሬቱ ቀልድ አያውቅም ይባላል፡፡ በሁለቱ የመጣ

ነገር መጨረሻው ግድያ፣ ስደት፣ በቀል ናቸው ይላሉ (አቶ ዘለቀ፣ 27/08/2013

ዓ.ም የተካሄደ ቃለ መጠይቅ)፡፡” ቀጥሎ የቀረበው መረጃ ይህንን ሀሳብ ያጠናክራል፡፡

በወረዳው ይኖሩ የነበሩ አንድ ባለጉዳይ በበቀል ምክንያት ከቀያቸው ተፈናቅለው፣

ከወገን ዘመድ ተለይተው በስደት ይኖራሉ፡፡ የስደታቸው ምክንያትም በቅናት

ተነሳስተው በፈጸሙት ግድያ እንደሆነ ያስረዳሉ፡፡

አንድ በጣም የምወደው ወዳጅ ነበረኝ፡፡ በጣም ስለምንዋደድና ስለምንተማመን

ሁለመናችን አንድ ነው መሳሪያ ሳይቀር፡፡ አብረን ነው ምንበላ፣ አብረን ነው

ምንጠጣ አብረን ብዙ ክፉና ደግ፣ ወግ ማዕረግ አይተናል፡፡ አንድ ቀን ለካ

ምሽቴን ተኝቷታል፡፡ ቡና ተፈላና አለወትሮዋ ሳትጠራው ቡናው ፈላ፡፡

ጥሪው እንጅ እከሌን አልኋትና ተጠርቶ መጣ፡፡ ለካንስ በስራው አፍሮ ኖሯል

አጠገቤ እሚቀመጠው ሰውየ እጉበኑ ዘንዳ ተቋጥሮ ተቀመጠ፡፡ እኔም

እንዲያው የአባት አምላኬ ነገረኝና ሁለቱንም ስከታተላቸው እንዲያው ደስ

አላሉኝም፡፡ ያ እምወደው ቡና ደም ደም አለኝ፡፡ እስተሚበርክ ቸኮልሁ፡፡

ተዚያማ ሲሄድልኝ አፋጥጬ ጠየኳት፡፡ አመነች ምድር በዋጠችኝ በወደድሁ፡፡

ዞረብኝ አበድሁ አፈር በበላ! ይህን ወራዳ በራሱ ጠበንጃ ነው እምገለው!

አልሁና ቀጥታ ወደቤቱ ሄድሁ፡፡ እቤት ውስጥ የለም፤ አልጋ ቤት ገባሁና

የገዛ ጠበንጃውን ይዤ ወጣሁ፡፡ ምሽቱም ቤቱ ቤቴ መሳሪያው መሳሪያየ

መሆኑን ስለምታውቅ ምንም አልጠረጠረችም፡፡ ትንሽ እንደሄድኩ

ተፋጠጥናታ! አንተ ሽንታም! ቁም! ስለው ክው አለና ወደኔ መጣ፡፡ ከዚያማ

ምላጬን ሳብሁና አጠጣሁታ! ወደቀ፡፡ ቀጥታ ምሽቴንም ለመግደል ወደ ቤት

ስሄድ ልጄን አዝላለች፡፡ እሷን ስል ልጄንም ልገል ነው? ተው ልቤ! አልሁና

በይ ተነሽ ብየ ይዣቸው እንደ ወጣሁ ቀረሁ፡፡ ልጄም አደገ፤ ከሷም ጋር

ተለያየን፤ እኔ እንኳ አገባለሁ እፈታለሁ፤ አልቦዘንሁም፡፡ እሷ ግን እንዳልሆነ

ሆና ቀረች ስሟ ጠፋ፡፡ በዚያ ላይ የኔ ምሽት መሆኗን እያወቀ ማነው



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

169

ሚነካት? አሁንም ድረስ እቀናለሁ፡፡ የሴት መጨረሻ ነበረች መቼስ (አቶ

ገበያው43፣ 21/08/2013 ዓ.ም የተካሄደ ቃለ መጠይቅ)፡፡

አንዳንድ ሴቶችም በዚህ ምክንያት ብቻቸውን ይኖራሉ፡፡ ባለቤታቸው የታወቀ ሽፍታ

ከሆነ ወይም ከፈታት በኋላም ቢሸፍት፣ ወይም በጀግንነቱ ከታወቀ፤ እሱ ሌላ

አግብቶ እንኳን እሷን ለማግባት አይደለም ቀና ብሎ እንኳን የሚያያት ባለመኖሩ

ብቻዋን ለመኖር ትገደዳለች ወይም ሀገር ለቃ ትሰደዳለች፡፡ አንዲት የታወቀ ጀግና

ሚስት የነበሩ ባለጉዳይ እሱን በማግባታቸው ብቻ በሕይወት ዘመናቸው ስላሳለፏቸው

መሰናክሎች አጫውተውኛል፡፡

የመጀመሪያ ባሌ ሰማይ ምድሩ የሚሸበርለት ጀግና ነበር፡፡ ከቤተtሰቡ አልፎ

አገር ድንበሩን ያሳፈረ ጀግና ነበር፡፡ እኔ ደሞ እንዳሁኑ ሳልጠቁር በልጅነቴ

አበባ ነበር እምመስል፡፡ እና አባቴ ከቤተሰቡ ዝምድና ፈለገ ተስፋም ይሆነናል

በማለት በልጅነቴ ለዚህ ጀግና ተሰጠሁ፡፡ እንደ እውነቱ ሌላውን

እንደሚያምሰው ለኔ ክፉ አልነበረም፡፡ ግን ትንሽ ስራ አይወድም፡፡ ጨዋታ

ይወዳል፡፡ በየሄደበት እንደተጣላ፣ እንደገመሰ ነው የኖረው፡፡ እኔም ሲመረኝ

ወደ እናቴ ቤት ሄድኩኝ፡፡ ያው ልጅነትም ስለነበረኝ እዚያም እዚም እያልሁ

ነበር እምኖር፡፡ አንድ ቀን እኔ እናቴ ቤት ሳለሁ ግን ነፍስ አጠፋና እሱም

ቤተሰቦቹም ተሰደዱ፡፡ የኔ ነገር አከተመ፡፡ ደመኞቹ የነፍሰ በላ ምሽት እያሉ

እኔን ብቻ ሳይሆን ቤተሰቦቸን ጭምር መውጫ መግቢያ አሳጡን፡፡ ባል

አይመጣ አንድዜ በሱ ተለክፌአለሁ፡፡ አገባለሁ የሱን ነገር ሲሰሙ

ይፈቱኛል፡፡ ለወጉ አጭተኛ ይመጣና ነገሩ ካለቀ ወዲያ ይቀራል፡፡ አይ የኔው

እድሜ ስንቱን አየሁት! እንዲያ ሁኜ ከቆየሁ በኋላ ከሩቅ አገር እኔ ነኝ ያለ

ተሱ የበለጠ ጀግና ባል ወሰደኝ፡፡ በዚያ ዘመድ የለ ምን የለ፡፡ በቃ ተዘመድ

ተለያየሁ፡፡ የቀደሙ ባሌ ይህን ሲሰማ እሳት ለብሶ ማነው የደፈረኝ በማለት

ተቋጨ፡፡ ትንሽ ቀን በነፍስ ተፈላለጉ ተዚያማ እድሜ ገዥው ለሁለቱም

43 የፈጠራ ስም ነው፡፡

ልቦና ሰጥቷቸው ከቶም ሰላም ይባባሉ ጀመር፡፡ ወንዱን አተራምሸው ነበር

እኔ ያንች እናት!44 (ወይዘሮ ድንቃየሁ፣ 05/06/2012 ዓ.ም የተካሄደ ቃለ

መጠይቅ)፡፡

እዚህ ላይ የሁሉም ማኅበራዊ ቀውሶች መነሻ ምክንያታቸው የልጅነት ጋብቻ ነው

የሚል ማጠቃለያ ማስቀመጥ አይቻልም፡፡ ሆኖም ለዚህ ጥናት መረጃ የሰጡ

ባለጉዳዮች የሕይወት ታሪክ የሚያሳየው ጋብቻን በልጅነታቸው ስለሚፈጽሙ፤

ከመጀመሪያ የትዳር አጋራቸው ጋር በልጅነታቸው ምክንያት ስለማይግባቡ፤ ከዚያም

ገልሙተው እንዲቀመጡ ወይም ለሌላ አዲስ ባል ሊዳሩ ይችላሉ፡፡ ይህ ትዳር

ካልሰመረ ሌላ እያገቡ የሚቀጥሉባቸው አጋጣሚዎች ብዙ ናቸው፡፡ ጋብቻ ተደጋግሞ

በተፈጸመ ቁጥር ደግሞ ጎባን የሚሆኑ ሰዎችም እየበዙ ይሄዳሉ፡፡ ይህም ለበቀልና

ለስደት ከሚጠቀሱ ምክንያቶች መካከል አንዱ እንዲሆን ያደርገዋል፡፡ “ሚስት ከላይ

ከፈጣሪ የተሰጠች ናት፡፡ ይህን ሕግ ጥሶ የሄደ ሞት ነው ሚገባው፡፡ እሷም ከሄደች

አይቀጡ ቅጣት መቀጣት አለባት የሚያበሽቅ ተግባር ነው ይላሉ (አቶ ቀለምወርቅ፣

14/06/2012 ዓ.ም የተካሄደ ቃለ መጠይቅ)፡፡”

ከላይ የተጠቀሰውን ሀሳብ የሚያጠናክር እኔ (አጥኝዋ) የማውቀው ታሪክ

የሚከተለውን ይመስላል፡፡ ሁለት ባልና ሚስት ሲኖሩ ሚስት በድብቅ ሌላ ግንኙነት

ትጀምራለች፡፡ ይህንን ያወቀ ባል ወንዱን ገድሎ ሚስቱን ደግሞ በጋለ ብረት ምጣድ

አቃጥሎ አገር መንደሩን ለቆ ተሰዷል፡፡ በዚህ መልክ የተጀመረው ደም መፋሰስ

ከሁለቱም ቤተሰብ ዘጠኝ ዘጠኝ ሰው ተገድሎ አሁንም በስጋት የሚኖሩ የቅርብ

ዘመዶች አሉኝ፡፡ የአባት የአያታቸውን ርስት፣ ተወልደው ያደጉበትን መንደር ለቀው

ለስደት ተዳርገዋል፣ ቤተሰብ ተበትኗል፤ እስከአሁን ድረስ በስጋት ይኖራሉ፡፡ እንደ

ልብ መንቀሳቀስ አይችሉም፡፡ የዚህን ማኅበራዊ ቀውስ መንስኤ ስንመለከት የሴቷ

ድብቅ የሆነ ግንኙነት መጀመር ነው፡፡ ሴቷ ላይ ቅጣቱም ሲበረታ ይታያል፡፡

ለእነዚህ አይነት ማኅበራዊ ቀውሶች ባል እና ሚስት ተዋውቀው፣ ተመራርጠውና

44መረጃ ሰጭዋ ወላጅ እናቴ ሆነው ሳይሆን በንግግር ሂደት የተለመደ አባባል ስለሆነ ነው፡፡

ተፈቃቅደው ባለመጋባታቸው ምክንያት የተፈጠረ ነው ማለት ይቻላል፡፡ ሆኖም

በከተማ፣ በተማሩ ሰዎች ዘንድ፣ እርስ በርሳቸው ተጫጭተው፣ ተግባብተው

የተጋቡት በሙሉ ስኬታማ ትዳር ይኖራሉ ማለት አይደለም፡፡

የጃቢ ጠህናን ወረዳ ማኅበረሰብ ፍሪዳ ጥሎ፣ ወገን ዘመድ ሰብስቦ ሀገር ጠርቶ ልጅ

ለመዳር የኑሮው ውድነት እየያዘው፣ ክፍተቶች እየበዙ ነው እንጅ ልጅን በመዳር

የሚገኝ ደስታ በላይ እንደሆነ ያስረዳሉ፡፡ በምርታማነት በሚታወቁ የገጠር ቀበሌዎች

የሚኖሩ ሀብታም ገበሬዎች ልጆቻቸውን በልጅነታቸው ሲድሩ የሚስተዋለውም ለዚህ

ነው፡፡ በወረዳው የልጅነት ጋብቻ እንዳይካሄድ የሚቆጣጠር ግብረ ኃይል ተቋቁሞ

እየተሰራ ቢሆንም የሚፈለገውን ያህል ለውጥ ማምጣት እንዳልተቻለ፣ የምርት

መጠን በጨመረበት ዓመት ያለእድሜ ጋብቻም እንደገና ሲያገረሽ ይታያል

ይጨምራል ሲሉ ይገልጻሉ (አቶ ሙላቱ፣ 28/05/2012 ዓ.ም የተካሄደ ቃለ

መጠይቅ)፡፡ ይህም ማኅበረሰቡ ልጁን ለመዳር በወረዳው በተቋቋመው ግብረ ኃይል

ከሚደረግበት ቁጥጥር የራሱ የሃብት ሁኔታ ወሳኝ መሆኑን አመላካች ነው፡፡

ምንም እንኳን የልጅነት ጋብቻ ከላይ ለተዘረዘሩት ግላዊና ማኅበራዊ ቀውሶች

የሚዳርጋባቸው ሁኔታዎች ቢሆኑም በሌላ በኩል የማኅበረሰቡ ህልውና ተጠብቆ

አሁን ባለው መልክ እንዲገኝ ትልቅ አስተዋጽኦ አበርክቷል፡፡ ማኅበረሰቡ ለልጅነት

ጋብቻ ካለው አዎንታዊ አረዳድ በተለያዩ ምክንያቶች ተግባራዊ ያደርጋል፡፡ ልጆችን

ከማይፈለጉ ነገሮች ለመጠበቅ፣ ትክክለኛውን መስመር ለማስያዝ፣ በዘር፣ በሃብት

እና በስልጣን ከሚመጥናቸው ሰው ጋር ለመተሳሰር፣ በጊዜያቸው ለማቋቋም/መሰረት

ለማስያዝ፣ የተሻለውን ለማስያዝ ሲሉ አሁንም ድረስ ተግባራዊ እያደረጉት ይገኛል

(15/06/2012 ዓ.ም የተካሄደ የቡድን ውይይት)፡፡

ጋብቻን በልጅነታቸው ፈጽመው በተለያየ ዕድሜና የኑሮ ሁኔታ ላይ ያሉ ሰዎች

እንደተናገሩትና በመረጃ ስብሰባ ሂደት ካጋጠሙ ሁኔታዎች መረዳት እንደቻልሁት፣

ባል ሚስትን ወይም ሚስት ባልን አምነው ከመቀበል ጀምሮ አሁንም ድረስ

በመካከላቸው መከባበርና መተሳሰብ አለ፡፡ እርስ በርስ በመዋደድና በመተሳሰብ ከባበር

የሚኖሩ ብዙ ናቸው፡፡ “አንተ ትብስ” “አንች ትብሽ” ተባብለው አብረው የኖሩ፤

አብረው የሸመግሉ እና እስከ ምንኩስና ደርሰው፤ ሞት የለያያቸው ብዙዎች ናቸው፡፡

በመሆኑም ከላይ በዝርዝር የቀረቡት ጉዳዮች ከመጀመሪያ ጋብቻ ጋር የተያያዙ

ጫናዎችን ለማሳየት የተነሱ ታሪኮችና ባለ ታሪኮች እንጅ አጠቃላይ ማኅበረሰቡን

የሚወክሉ አይደሉም፡፡ ሆኖም የልጅነት ጋብቻ ከግለሰብ አካል ጉዳት፣ ጤና፣ ስደት፣

በቀልና የተለያዩ ስነ ልቡናዊ ቀውሶች ከፍ ሲል ለሞት የዳረገ ከመሆኑ ባሻገር

የማኅበረሰቡን አብሮ በሰላም የመኖር እሴቶችን የሸረሸረ፣ በአጠቃላይ ማኅበረሰቡ

ምጣኔ ሀብት ላይም አሻራ እንዳሳረፈ ልብ ይሏል፡፡

ምዕራፍ ስድስት

የሕይወት ሽግግር ሥርዓተ ክዋኔዎች ሚና

ሥርዓተ ክዋኔዎች እንደሚከወኑበት ዓላማ የሰዎችን አካላዊ እና መንፈሳዊ

ደህንነትን መጠበቅ መዳረሻ ግባቸው መሆኑ በጽንሰ ሀሳብ ገለጻ ላይ ተጠቁሟል፡፡

ከዚህ በመነሳት አንድ ማኅበረሰብ ከሚፈጽመው ሥርዓተ ክዋኔ አውቆም ይሁን

ሳያውቅ የሚያገኘው ጥቅም መኖሩ ይገለጻል፡፡ የጃቢ ጠህናን ወረዳ ማኅበረሰብ

በሕይወት ሽግግሮች (ወሊድ፣ ጋብቻ እና ሞት) ወቅት የሚፈጸሙ ሥርዓተ

ክዋኔዎች የየራሳቸው የሆኑ ዓላማና ሚና አሏቸው፡፡ የሕይወት ሽግግሩን ማጀብ፣

የሕይወት ደረጃ ለውጡን ማወጅ፣ ባለጉዳይን ከሽግግሩ ጋር ማስተዋወቅ/

ማለማመድ/ ማስማማት፣ ህክምና የመስጠት (የመፈወስ) እና የማኅበረሰቡን የእርስ

በእርስ ትሥሥር ማጠንከር የሚሉት ዋና ዋናዎቹ ናቸው፡፡

6.1. ሽግግሩን ማጀብ

የሕይወት ሽግግሮች በባሕርያቸው ጠበቅ ያሉ ባለጉዳይን በኃይል አስገዳጅነት

አፍርሰው እንደገና የሚሰሩ፣ ወደ ቀጣዩ የሕይወት ምዕራፍ የሚያሻግሩ፣ በሚገባ

ካልተያዙም ለከፋ አደጋ የሚያጋልጡ ወሳኝ ሁነቶች በመሆናቸው (Canda, 1988፡

205) የሽግግር ወቅቱ በልዩ ልዩ ሥርዓተ ክዋኔዎች ይታጀባሉ፡፡ የሕይወት ሽግግር

ሥርዓቶች ከሚፈጸሙባቸው ምክንያቶች ቀዳሚው ሽግግሩን ማጀብ (ማድመቅ)

ነው፡፡

የጋብቻ ሥርዓተ ክዋኔ ዋናው ግብ ሙሽሮችን ወደ አንድነት እና አብሮነት

ማሸጋገር፣ የጥንዶችን የመጀመሪያ የግብረ ስጋ ግንኙነት ማክበር፣ ከጾታዊ

ባሕርያትና ደንቦች ጋር የተያያዙ የአመለካከት ለውጦችን ማምጣት እና ግለሰቡን

በጾታዊ ባሕርይው ላይ ለውጥ እንዲያካሂድ መርዳት መሆኑ በተዛማጅ ጽሑፎች

ቅኝት ላይ ተገልጿል፡፡ በሽግግሩ የሚገለጡ ዋና ዋና የለውጥ ሂደቶችም የተለያየ

ቅርጽ ባላቸው ባህላዊ አውዶች በሚከወኑ ሥርዓቶች ይገለጣሉ፡፡

የጋብቻ ሽግግር ሥርዓቶች በወቅቱ የሚፈጠሩ ጥርጣሬዎችና ግራ መጋባቶች

እንዲቀንሱና ሙሽሮች በትዳራቸው እርግጠኛ ለመሆን እንደሚያግዛቸው መረጃ

ሰጭዎች አስረድተዋል፡፡ ይህም ሙሽሮች ከእነሱ በፊት የተጋቡ ጥንዶችን በማየት

ጋብቻውን እንዲቀበሉት፣ እንዲያምኑበትና እንዲኖሩበት የማድረግ ኃይል እንዳለው

ያስረዳል፡፡ በተጨማሪም ሙሽሮች በሥርዓተ ክዋኔው አማካኝነት የሚያደርጉት

የሚና ሽግግር የማኅበረሰቡን ደንብ ከማረጋገጥም ባሻገር እውቅና ለሚሰጠው

ማኅበረሰብም እንደ ማበረታቻ ነው ይባላል፡፡ በሌላ በኩል የሠርግ ስነ ሥርዓት

ሙሽሮች ለመጀመሪያ ጊዜ የግብረ ስጋ ግንኙነት የሚፈጽሙበት ከመሆኑ ጋር

ተያይዞ ጥበቃ ለማድረግ ሁኔታው በብዙ ሥርዓተ ክዋኔዎች እንደሚታጀብ

ተገልጿል፡፡

በጃቢ ጠህናን ወረዳ ማኅበረሰብ ዘንድ በሠርግ ዋዜማ ሁለት ዋና ዋና ሥርዓተ

ክዋኔዎች ይፈጸማሉ (ዱምሪ ኪዳነ ምህረት፣ 06/06/2012 ዓ.ም የተካሄደ

ምልከታ)፡፡ እነሱም ዳስ መሥራት እና ምሪ መፍታት ናቸው፡፡ ዳስ በወንዱም ሆነ

በሴቷ ቤት የሚከናወን ሲሆን ቅዳሜና እሁድ ለሚከናወን ሰርግ አርብ ዕለት

እንደነገሩ በባህር ዛፍ ጫፍ፣ በአዳቦል ተሰርቶ ይዘጋጃል፡፡ ለስጋ መቁረጫ

የሚያገለግል ቃዛ ተፈልጎ ይመጣል፡፡ ቅዳሜ ጠዋት የሀገር ሽማግሌዎች፣ የንስኃ

አባት ባሉበት ፍሪዳው ይጣላል፡፡ እዚያው ላይ ከትኩሱ ስጋ ሁሉም በቅቤ ኩርፍ

ጥሬ ስጋ እየዘለዘሉ እየጠበሱ ወይም ጥሬውን ይበላሉ፡፡ ለወጥ የሚሆንም ከላዩ ላይ

ለሴቶች ይሰጣቸዋል፡፡ ወጡ በደረሰ ጊዜ ሁሉም ይበላል፤ ይጠጣል፡፡ በመጨረሻ

ተመርቆ ሁሉም ወደ ቤት ገብቶ አታሞ/ከበሮ እየተመታ ይጨፈራል፡፡ ይህም ሰርጉ

በይፋ የተጀመረ መሆኑን ማብሰሪያ ነው፡፡ በዚህ ጊዜ ሁሉም ካለበት እየመጣ ሰርጉን

ይቀላቀላል፤ ሆኖም የመጣውም ያልመጣውም “መጥታችሁ ልጃችሁን መርቁ”

እየተባለ አገርተኛው በሙሉ ይጠራል፡፡ ከዚያም ይበላል፤ ይጠጣል፤ ይዘፈናል፡፡

እኩለ ሌሊት አካባቢ ሙሽራዋ ከተደበቀችበት ማጀት ተውባ፣ ተሸፋፍና እና ታዝላ፣

እልል እየተባለ፣ በጨለማው ጥላዋን ዘርግታ ወደ ወለሉ ያመጧታል፡፡

እንዳመጧትም ከወለሉ መሀል ላይ በጀንዲ ላይ ሲያስቀምጣት ሰርገኛ/ቤተ ዘመድ

ሙሽሪትን ዙሪያዋን በመክበብ ይጨፍራል፡፡ ቀጥሎም በሙሽሪት ወላጅ እናትና

አባት፣ በጊዜውና በሁኔታው የተገኙ ሽማግሌዎችና መነኩሴዎች መርቀው በቄስ

ጸሎት ይጠናቀቃል፤ ከዚያም ሙሽሪት ለሙሽራው በክብር ትሰጠዋለች

(07/06/2012 ዓ.ም፣ ዱምሪ ኪዳነ ምህረት የተካሄደ ምልከታ)፡፡

ሁለተኛው ሥርዓተ ክዋኔ ምሪ መፍታት ነው፡፡ ሙሽሪት ምሪውን የምትፈታው

ቀጣይ ልትዳር የምትችል ልጃገረድ ጓደኛዋ፣ ታናሽ እህቷ/ዘመዷ ልትሆን ትችላለች፡፡

ምሪውን የፈታችው ልጃገረድ እንደፈታቻት ወዲያውኑ ከወገቧ ታጥቃ ወይም በራሷ

ላይ አስራ ትጨፍራለች፡፡ ሙሽሪትንም በኃይል መቀነት ያስታጥቋታል ይላሉ (ወ/ሮ

አስረሴ፣ 18/12/2011 ዓ.ም የተካሄደ ቃለ መጠይቅ)፡፡

ምሪ የመፍታት ስነ ሥርዓት የሙሽሪት የልጅነት ጊዜ ማብቃቱን የሚያውጅ ሲሆን

ድንግልናዋን እና ልጅነቷን የምታጣበት ግንኙነት የሚጀመርበት መሆኑን አመላካች

መሆኑ ነው፡፡ ይህም የጋብቻ ሥርዓተ ክዋኔ የሙሽሮች የልጅነትና የአበባ ጊዜ

አብቅቶ ለፍሬ የሚበቁበት ግንኙነት የሚጀመርበት ሁነት መሆኑን ያሳያል፡፡ ለዚህም

ሽማግሌዎች የእውነት ያድርገው፣ ለፍሬ ያብቃቸው፣ በወንድ ልጅ ተበከሪ፤ አስራ

አምስት ውለዱ፣ አምስቱን ለመቅደስ፣ አምስቱን ለበርኖስ፣ አምስቱን ለፈረስ

እየተባሉ ይመረቃሉ (ምልከታ፣ 25/05/2012 ዓ.ም የተካሄደ)፡፡ የአበባ ጊዜ በሆነው

ጋብቻ፣ የፍሬ ተምሳሌት የሆነው ልጅ እንዲፈጠር መልካም ምኞታቸውን

የሚገልጹበት ነው፡፡

በወሊድ ሽግግር ወቅት ወላዷ የመውለጃ ጊዜዋ ሲደርስ ከሚደረጉ የቅድመ ዝግጅት

ስራዎች ጀምሮ በዋናው የምጥ ወቅትም የተለያዩ ባህላዊና ሃይማኖታዊ ይዘት

ያላቸው ክዋኔዎች ይፈጸማሉ፡፡ ምጡ እንዲቀልላት መድኃኒት አዋቂዎች ከልዩ ልዩ

ዕጾች የተዘጋጁ ባህላዊ መድኃኒቶችን እንድትጠጣ ያደርጋሉ፤ ድርሣነ ሩፋኤል

ይደገማል፤ ምጡ የጠና እንደሆነ ደግሞ ወንዶች ቀበቷቸውን ሴቶች መቀነታቸውን

ይፈታሉ፡፡ መረጃ ሰጭዎች እንደተናገሩት እንደ ሁኔታው ጠገራ ብር እንድትነክስ

ይደረጋል፤ ቆርቆሮ ይደበደባል፤ ወይም ጥይት ይተኮሳል፤ በተሰበሰበው ሰው መካከል

የተፈጠረ ጥል ካለ እርስ በእርስ ይቅር እንዲባባሉ ይደረጋል፡፡ በተለይም የወላዷ ባል

ቀበቶውን እንዲፈታ የሚደረገው በኑሮ ሂደት በተፈጠረ አለመግባት ድንገት የያዘው

ቂም ሊኖር ስለሚችል እንዲተው ጭምር ነው ይባላል (መሪጌታ ስነ ሕይወት፣

12/12/2012 ዓ.ም የተካሄደ ቃለ መጠይቅ)፡፡ በመሆኑም በማኅበረሰቡ መካከል ያለን

ቂም በመሻር በወቅቱ ሰላምና እርቅ ማውረድ ምጡን ቀለል እንደሚያደርገው

ይነገራል፡፡ ስለዚህ የወሊድ ሽግግር ሥርዓተ ክዋኔዎች ዋንኛ ሚና እናትና ልጅ

ደህና እንዲሆኑ፣ በማኅበረሰቡ መካከል ቂምና ጥል ተወግዶ ሰላም እንዲሰፍን ሲባል

ነው፡፡

በጃቢ ጠህናን ወረዳ ማኅበረሰብ ዘንድ በሞት ሽግግር ወቅት የሚፈጸሙ ክዋኔዎች

የሟች ነፍስ በሰላም እንድታርፍ የማድረግ ሚና አላቸው ተብሎ ይታመናል፡፡

አስከሬንን እርቃን ማድረግ45፣ ማጠብ፣ መላጨት፣ ማሰር፣ መገነዝ፣ ወዘተ.

በአጠቃላይ መከፈን ሟች ከሞት በኋላ ላለው ዘላለማዊ ዓለም መንግስተ ሰማይ

እንዲወርስ የሚያደርጉ መሆናቸው ይገለጻል (መልአከ ጥበብ ስሜነህ፣ 21/12/2011

ዓ.ም የተካሄደ ቃለ መጠይቅ)፡፡ የሰው ልጅ ወደዚች ዓለም ሲመጣ እንደነበረው ሆኖ

መመለስ ስለሚገባው ከእናቱ ማኅጸን ሲወጣ እርቃኑን እንደነበረ ሁሉ የኖረባትን

ዓለም ሲሰናበትም አልባሳትን ጨምሮ በተፈጥሮው ላይ የተጨመሩ ወይም የታከሉ

ነገሮችን አስወግዶ በንጽህና እንዲሆን ይፈለጋል ይላሉ፡፡

ሰዎች በሕይወት ዘመናቸው አውቀውም ይሁን ሳያውቁ ለፈጸሟቸው በደሎችና

ኃጢያቶች ለመንጻት ንስኃ በመግባት፣ ስጋ ወደሙን በመቀበል፣ ሥርዓተ ምንኩስና

በመፈጸም ወደ ፈጣሪ ሊመለሱ ግድ ነው (መልአከ ጥበብ ስሜነህ፣ 21/12/2011

ዓ.ም የተካሄደ ቃለ መጠይቅ)፡፡ ሞት ባለጉዳይን ከመኖር ወደ አለመኖር፣ ከአብሮነት

ወደ መለየት፣ ከህልው ወደ በድን የሚለውጥ ሁነት ነው፡፡ ይንቀሳቀስ፣ ይተነፍስ፣

ይስቅ ይጫወት የነበረ ሰው በቅጽበት በድን ሲሆን የሚፈጠረው ሀዘን እና ድንጋጤ

45 አስከሬን ግብዓተ መሬት ሲፈጸም (ሲቀበር) ምንም አይነት ልብስ እንዲለብስ አይፈቀድም፡፡ የሰው
ልጅ ይህችን ዓለም ሲቀላቀል ራቁቱን ስለሆነ ሲሰናበትም (ሲመለስ) እንደዚያው መሆን አለበት
ይባላል፡፡

ከባድ ነው፡፡ ክዋኔውም በከባድ ሀዘንና ለቅሶ ይታጀባል፡፡ በመሆኑም ሞት

የሚያስከትለው ለውጥ በሞትና በሕይወት መካከል ያለው ፍጹም ተቃርኖ ያህል

በመሆኑ ከፍ ባለና ተከታታይነት ባላቸው ሥርዓቶች ይከበራል፡፡

ከሥርዓተ ክዋኔዎች መካከል የሃይማኖት አባቶች ግብረ ሌሊት ቆመው ያድራሉ፤

ሥርዓተ ፍትኃት ይፈጽማሉ፤ አስከሬኑን በቤተ ክርስቲያን ዙሪያ ማዞር እና

ማሳለም የመሳሰሉት ተግባራት የሟችን ነፍስ ከሞት በኋላ ወዳለው ዓለም

ለመሸኘትና በሰላም ለማሳረፍ ሲባል የሚፈጸሙ ናቸው፡፡ ይህም “በመንፈሳዊው

እግዚአብሔር አምላክ ነፍሱን በይቅርታ እና በምህረት እንዲቀበል በስጋዊው

አስተሳሰብም የሟች ቤተሰብ እንዲጽናና ይረዳል ይላሉ (መርጌታ ስነ ሕይወት፣

30/05/ 2012 ዓ.ም የተካሄደ ቃለ መጠይቅ)፡፡” በአጠቃላይ በሕይወት ሽግግር ወቅት

የሚፈጸሙ ክዋኔዎች ሚና ባለጉዳይን ከሽግግሩ በኋላ ካለው ሁኔታ ጋር

ማስማማትና ማለማመድ ነው፡፡ ይህም ባለጉዳዮችም ሆኑ ማኅበረሰቡ ሽግግሩን

ከማካሄድ ጀምሮ፣ ለውጡን እንዲቀበሉ፣ በዚያም ውስጥ ቀጣይ ህይወታቻውን

እንዲኖሩ የሚያደርግ አቅም እንዲኖራቸው ያደርጋል፡፡

6.2. ሕክምና የመስጠት (የመፈወስ) ሚና

የሽግግር ወቅት ባለጉዳይን ከነበረውም ሆነ ወደ ፊት ከሚሆነው ማንነት ውጭ

ስለሚያደርግ ወቅቱ ጭንቀትና ግራ መጋባት የሞላበት እንደሆነ በጽንሰ ሀሳብ ቅኝት

ክፍል ተገልጿል፡፡ በወቅቱ የሚፈጸሙ ሥርዓተ ክዋኔዎች ባለጉዳዩንም ሆነ

በዙሪያው ያለውን ማኅበረሰብ ከጭንቀትና ከግራ መጋባት ያክማሉ፡፡ ጭንቀትን

በመቀነስ፣ ሽግግሩ የግድ እንደሆነ እና እንዲያምኑት በማድረግ፣ ሽግግሩ ጤናማ

እንዲሆን በማድረግ ረገድ ጉልህ ሚና ይጫወታሉ፡፡

የጋብቻ ሽግግሩ በታሰበው መልክ ተካሂዶ የሚጠበቀው አዎንታዊ ለውጥ እንዲገኝ

ልዩ ልዩ ሥርዓተ ክዋኔዎች ይፈጸማሉ፡፡ በሕይወት ሽግግሮች ወቅት የሚፈጸሙ

ክዋኔዎች የማከም እና የመፈወስ ሚና አላቸው ሲባል አስጊ እና አሳሳቢ የሆነው

የሽግግር ጊዜ በሰላም አልፎ ውጤቱ መልካም እንዲሆን እና ስነ ልቡናዊ እረፍት



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

178

እንዲገኝ በወቅቱ የተለያዩ የማከሚያ ክዋኔዎች ይፈጸማሉ፡፡ የሞት ሽግግርም

የባለጉዳዩ ሽግግር እና ለውጥ በሃይማኖታዊ አስተምህሮዎች የሚሞላ እንጅ በሰው

ተፈጥሯዊ ባሕርይ የሚቻል ባለመሆኑ ክዋኔዎች እንዳይጓደሉ ይደረጋል፡፡

በወሊድ ሽግግር ወቅት ወላዷ ምጡ ከጠናባት ወንዝ እስከ ማሻገር እና ጥይት

እስከመተኮስ የሚደርሱ ክዋኔዎች ይከወናሉ (ወ/ሮ ድንቃየሁ፣ 9/12/2011 ዓ.ም

የተካሄደ ቃለ መጠይቅ)፡፡ የሞት ሽግግርም በባሕርይው አሳዛኝና አስደንጋጭ

በመሆኑ በቤቱም ሆነ በአካባቢው ለቅሶ እና ጩኸት ይበረክታል፡፡ በዕለቱ እስከ ቀብር

ድረስ በኋላም ለሰባት ቀናት ያህል ወደ ቀብር ቦታው በመሄድ ዋይታ ይደረሳል፡፡

ዘመድ ጎረቤት እህል ውሃ በመያዝ ከሀዘንተኞች አብሮ ይቆማል፡፡ እስከ አርባ ቀን

መታሰቢያ ድረስም በተለይ እሁድ እሁድ የቀብር ቦታው ላይ ይለቀሳል፡፡ ከእለት

ጀምሮ ሰልስት፣ ሰባት፣ አስራ ሁለት፣ ሠላሳ፣ አርባ፣ ሰማኒያ፣ መንፈቅ እና ዓመት

የመታሰቢያ ሥርዓት በቤተ ክርስቲያን ይካሄዳል፤ በቤት ውስጥም ይደገሳል፡፡

በዚህም የሟች ነፍስ ምህረት እንድታገኝ የክርስትና ስሙ እየተጠራ ሰባት ጊዜ

ጸሎተ ፍትኃት ይደረግለታል ይላሉ (ቄስ ይበሉ፣ 15/06/2012 ዓ.ም የተካሄደ ቃለ

መጠይቅ)፡፡ እነዚህም ማኅበረሰቡ ከገጠመው ጭንቀት ራሱን የሚያክምባቸው

ብልሃቶች ናቸው፡፡ በተጨማሪም በግለሰብ ወይም በማኅበረሰቡ ዘንድ የጤና እክል

ሲያጋጥም የመፈወስና ደህንነቱን የመጠበቅ ሚና አላቸው፡፡ የማከሚያ ሥርዓቶች

ባለጉዳዩ የነበረበትን ህመም ወይም ጭንቀት አስወግደው ጤንነትና ደህንነት

እንዲሰማው የማድረግ ማኅበራዊ ተግባር እንዳላቸው ያሳያሉ፡፡

እንደ አጠቃላይ ሥርዓተ ክዋኔዎች ለስጋዊም ሆነ ለመንፈሳዊ ዓለም ምቹ መሆን

የሚከተሉት ሚናዎች እንዳሏቸው ምሁራን ገልጸዋል፡፡ የማኅበራዊ ቡድኑን

ስምምነታዊ ደንብ ያጸናል፡፡ የቡድኑን አባላት የጋራ እሴቶች ይገልጻል፤ ከቡድኑ

አባላት የሚጠበቅን ግዴታ ያስረዳል፤ በቡድኑ መካከል ያለውን መተባበር

ይቆጣጠራል፤ የማኅበራዊ ቡድኑን ትስስር ይመራል ይቆጣጠራል (Rachel and

Cristine, 2016)፡፡

በተለያየ ምክንያት ልጅ የማያድግላቸው ሰዎች በማኅበረሰቡ አጠራር ሽተላይ

ይባላሉ፡፡ እነዚህ ሰዎች በተደጋጋሚ የጽንስ ማቋረጥ ወይም ውርጃ ሊያጋጥማቸው

ይችላል፡፡ እንዲሁም ልጁ ከተወለደ በኋላ ሊጠፋ (ሊሞት) ይችላል፡፡ በዚህ በሽታ

ብዙ ሰዎች ተፈትነዋል በማለት መረጃ ሰጭዎች ገልጸዋል፡፡ በዚህ ዓይነት ቤተሰብ

ልጅ ከተወለደ ወንድ ከሆነ የሴት ልብስ እየለበሰ፣ በሴት እየተጠራ፣ ግማሽ ጸጉሩን

እየተላጨ46፣ በጃኖ ጥለት የተሰራለትን የጤና ልብስ47 እየለበሰ ይቆያል፡፡ ሴት

ከሆነች ደግሞ “አንተ” እየተባለች ትጠራለች፡፡ ከዚያም ልጆች ከእናታቸው እቅፍ

እንደወረዱ ይድሯቸዋል ይላሉ (ወ/ሮ የሻለም፣ 13/12/2011 ዓ.ም የተካሄደ ቃለ

መጠይቅ)፡፡ ይህም ልጆችን እየተያየ ይወጋቸው የነበረውን እርኩስ መንፈስ

ያስወግዳል ይላሉ (ቄስ ጸጋ፣ 09/06/2012 ዓ.ም የተካሄደ ቃለ መጠይቅ)፡፡ እኔ

(አጥኝዋ) ምልከታ ያደረግሁበት አንዱ የሠርግ ቤት ደጋግሞ ልጅ ይሞትባቸው

የነበሩ ሰዎች ሲሆኑ የተዳሩ ልጆቻቸው የመጀመሪያዋ የስምንት፣ ሁለተኛው

የስድስት እና ሦስተኛዋ አራት ዓመት እድሜ ላይ የሚገኙ ናቸው፡፡ የሙሽሮች

አባትም ልጆቻውን በዚህ እድሜያቸው የመዳራቸው ዋና ምክንያት ሲገልጹ

“በየጊዜው ባለቤቴንም ሆነ እኔን ሲያስደነግጠን የኖረ አጋንንት እንዲርቀን ብለን ነው

እዚህ ነገር ውስጥ የገባነው ይላሉ (ቄስ ጸጋ፣ 09/06/2012 ዓ.ም የተካሄደ ቃለ

መጠይቅ)፡፡”

ሽተላይ ልጆችን ገዳይ መንፈስ ተገርጎ ይታሰባል፡፡ ለዚህም ልጆች ትክክለኛ

ማንታውን ሳይሆን ያልሆኑትን ሆነው እንዲቆዩ ይደረጋል፡፡ ይህም መንፈሱ

እንዲሳሳት ያደርጋል ይባላል፡፡ ከዚያም ጥበቃ ለማድረግ ሲባል ልጆቻቸውን

በልጅነታቸው ይድሯቸዋል፡፡ ጋብቻ ልጆች ደህንነታቸው እንዲጠበቅ፣ እርኩስ

46 ልጆች ዓይን ውስጥ እንዳይገቡ ያደርጋል ተብሎ የሚታመንበት የልጆች ጸጉር ልጭት አይነት
ሲሆን ይህ የሚባል ቅርጽ የለውም፡፡

47 የጤና ልብስ ማለት በሁሉም ሰው ዘንድ ያልተለመዱና ለየት ያሉ በሽታዎች ሲያጋጥሙ (የቤት
ህመሞ ይባላሉ) ደም የቆረጠች ሴት (የወር አበባ የማታይ) በፈተለችው ፈትል ጃኖ ጥለት
በታማሚዎች ወገብ ይታሽና (ለሴት ቀሚስ ለወንድ ጋቢ) ይሰራላቸዋል (እማሆይ አሟምታ፣
21/08/2013 ዓ.ም የተካሄደ ቃለ መጠይቅ)፡፡

መንፈስ እንዳያጠቃቸው፣ ወላጆች ደግሞ ስነ-ልቡናዊ እርካታ እንዲያገኙ መልካም

አስተዋጽኦ እንዳለው ይታመናል፡፡

6.3. ባለጉዳይን ከሽግግሩ ጋር ማለማመድ እና ማስማማት

ሽግግር ሁለት ተከታታይ የሆኑ ነገር ግን የማይተዋወቁ ሁኔታዎችና ማንነቶች

ለመገናኘት፣ አሮጌውን ትቶ አዲሱን ይዞ ለመቀጠል የሚያስችል ሂደት መሆኑ

ይታወቃል፡፡ በመሆኑም በወቅቱ የሚፈጸሙ ክዋኔዎች ባለጉዳዮችን የማዘጋጀት፣

የማገናኘት፣ እንግዳ ማንነቶችን እና አካላትን በማለስለስ እና በማስማማት

የሚፈለገው ለውጥ እንዲካሄድ ትልቁን ድርሻ ይወጣሉ፡፡ ለባለጉዳዮችም ለውጡን

ተላምደው እንዲቀጥሉ፣ ለሽግግሩ ራሳቸውን እንዲያዘጋጁ፣ ሽግግሩን በድፍረት

እንዲያካሂዱ፣ በሽግግሩ የተገኘውን ለውጥ መቀበል እንዲችሉ ይረዳቸዋል፡፡

በወሊድ ወቅት በተለይም ምጥ ሲጀማምር ነፍሰ ጡሯ ለዘጠኝ ወራት በሆዷ

የያዘቸውን ልጅ ልትወልደው እንደሆነ ይታወቃል፡፡ ጭንቀቱ እና ግራመጋባቱ

እንዲሁም መረበሹ እየጨመረ ቢሄድም በሌላ በኩል ልጅን ለማየት ከመናፈቅ ጋር

የተደበላለቀ ስሜት ውስጥ ያስገባታል፡፡ ምጡ ፋታ ሲሰጣትም እናት የመሆኗ ነገር

እውነት ሊሆን እንደሆነ በተስፋ ደስ ይላታል፡፡ ምጡ ሲያገረሽባት ደግሞ ምነው

ቢቀርብኝ በሚል ስሜት ራሷን እና ለዚህ ጣጣ የዳረጋትን አምርራ ትጠላለች፤

ትረግማለች፡፡ አንዲት ደጋግመው የወለዱ እናት እንደነገሩኝ አምስት ልጆቼን

በወለድሁ ቁጥር ምጡ ሲጠናብኝ ምነው መካን በሆንኩ እላለሁ በማለት ሀሳባቸውን

ይገልጻሉ (ወ/ሮ ብርሃኔ፣ 16/08/2012 ዓ.ም የተካሄደ ቃለ መጠይቅ)፡፡ አንዳንዶች

ደግሞ ባሌን ዓይኑን ማየት ያስጠላኝ ነበር ይላሉ፤ ሌሎችም እንዲሁ ከባለቤቴ ውጭ

ሌላ ሰው ማየት አልፈልግም ነበር በማለት የግል ገጠመኛቸውን አጋርተዋል (ወ/ሮ

አይናለም፣ 14/06/2012 ዓ.ም የተካደ ተተኳሪ የቡድን ውይይት)፡፡

የጋብቻ ሽግግርም የግልን ደረጃ እና ሚና ከመለወጥ ባሻገር ከእንግዳ ሰው ጋር

ግንኙነት እና አብሮ መኖር የሚጀመርበት በመሆኑ ውስብስብነቱ ከፍ ይላል፡፡ ሆኖም

በወቅቱ የሚከወኑ ሥርዓተ ክዋኔዎች ይህን ውስብስብነት በመጠኑም ቢሆን ቀለል

የማድረግ ሚና ይኖራቸዋል፡፡ ሠርግ ሁለት የማይተዋወቁ ሙሽሮችን ከማገናኘት

ባሻገር አብሮ መኖርም የሚጀመርበት አጋጣሚ ነው፡፡ በመሆኑም ክዋኔዎች

ሀላፊነትን በመስጠት በአጭር ጊዜም ቢሆን ጋብቻውን መቀበል እንዲችሉ ያዘጋጃል፤

የደህንነት ማስጠንቀቂያ ይሰጣሉ፡፡ ሙሽሮች በተገዛላቸው አልባሳት እና ጌጣጌጦች

አምረው፣ ተውበውና ለባብሰው ዳስ ውስጥ በተሰበሰበው ሰው መሃል ዳውጃ ላይ

ተቀምጠው ይመረቃሉ፡፡ ምርቃቱም የተለያየ ይዘት ያለው ሲሆን በዋናነት

ትዳራቸው እንዲቀና፣ ሀብታቸው እንዲባረክ፣ ከመመኘት ባሻገር የሚጠብቃቸውን

ግላዊ እና ማኅበራዊ ሃላፊነት ጭምር የሚገልጽ ነው፡፡ ምርቃቱን የምትጀምረው

እናት ስትሆን አባት ይቀጥልና ሽምግሌዎች ከዚያም መነኩሴ መርቆ በቄስ ጸሎት

ታስሮ ይቋጫል፡፡ ከዚያም ሙሽሮች ሲወጡ ሴቶችና ወንዶች በተለያየ ቡድን ዘፈንና

ጭፈራ ይቀጥላሉ፡፡

ሙሽራየ ሆይ፣

እንዳንች አያምሩም ወይ፡፡

ተውበሻል እቴ፣

የብር መስታይቴ፡፡

አጀባ ነው ሰውሽ፣

በየት ልይሽ፡፡

እንዳላይሽ፣

ዳመናው ጣለ በላይሽ፡፡

እንዳልነካሽ፣

በወርቅ ሚዛን ተለካሽ፡፡

እየተባለ ይዘፈናል (ዱምሪ ኪዳነ ምህረት ቀበሌ፣ 08/06/2012 ዓም የተካሄደ

ምልከታ)፡፡

ይህ ሁኔታ በመጠኑም ቢሆን ሙሽሮች ከእናታቸው ቤት እስኪወጡ ድረስ

የሚደረግላቸው ጥበቃ እና እንክብካቤ ለጊዜውም ቢሆን ከጭንቀታቸው

ስለሚያሳርፋቸው ደስ የሚያሰኛቸው ተግባር ነው፡፡ ነገር ግን ይህ ጥበቃና እንክብካቤ

ከቤቷ እስከምትወጣ እና በአማቷ ቤትም እስከ ግላጭ ድረስ ብቻ የሚቆይ ነው፡፡

ከዚያም ሰርጉ ያስከተለውን ጫና ተቋቁማ እንድትቀጥል ይፈረድባታል፡፡

የኔ ሰርግ መሆኑን ስሰማ ደስ አለኝ፡፡ ምክንያቱም ብዙ ነገር ተገዛልኝ፣

አዳዲስ ልብስ፣ ጫማ፣ ነጠላ፣ ሻሽ፣ ቅባት፣ ማበጠሪያ፣ ኩል፣ ሽቶ ሳሙና

ሲገዛልኝ ደስ ብሎኝ ነበር፡፡ በዚያ ላይ ስራ አልሰራም፣ ጓደኞቼ

ያጫውቱኛል፣ ይንከባከቡኛል፡፡ እስከሚወስዱኝ ድረስ ስስቅ ስጫወት ነበር፡፡

ለመጀመሪያ ጊዜ የደበረኝ ለጥሎሽ የመጣውን ሱሪ፣ ባርኔጣ፣ ካፖርት ስለብስ

ነው (ታዳጊ ሰብለ48፣ 14/05/2012 ዓ.ም የተካሄደ ቃለ መጠይቅ)፡፡

የጃቢ ጠህናን ባህላዊ ሠርግ ዙረሽ ግቢ በተባለ ክዋኔ ሴቷ መነጠልን ትጀምራለች፤

ትለማመዳለች፤ ሙሽራውንና ሚዜዎቹንም የመተዋወቅ እድል ይፈጥራል፡፡ ዙረሽ

ግቢ የሰርጉ ክዋኔ አካል ሲሆን ወንድ ሙሽራ በመጀመሪያው ቀን ሌሊት መጥቶ

ሲበላ፣ ሲጠጣ፣ ሲዘፍን አድሮ ወደንጋት ወይም አስራ አንድ ሰዓት አካባቢ

ሙሽሪትን ይዘው ይወጣሉ፡፡ ከዚያም ብዙ ሳይርቁ አንድ ዛፍ ስር ይቆዩና

ተመልሰው መጥተው በግ አርደው፣ በድምቀት ዘፍነው፣ የቀረበላቸውን ቅቤ ኩርፍ

ተሻምተው በልተው ወደ ተዘጋጀላቸው ጫጉላ ይገባሉ፡፡ ትንሽ ቆይተውም ሙሽሪትን

ጓደኞቿ ወደ ቤተሰቦቿ ያመጧትና በቆይታዋ ያሏትን ነገር ሲጠያይቋትና ስትጫወት

ውላ ታመሻለች፡፡ በዚህ ሁሉ ጊዜ የወንድ ሙሽራ እየበላ፣ እየጠጣ ሲዘፍን

ይውላል፡፡ የሚፈለገውን ያህል ካልዘፈነ (ቢያንስ አምስት ጊዜ)፣ የሚያሾፍ ከሆነ፣

ከሰው ጋር የሚጣላ፣ የሚዘልፍና የሚሳደብ ከሆነ ሙሽሪትን እስከ መከልከል

ሊደርስ ይችላል (07/05/2012 ዓ.ም፣ ዱምሪ ኪዳነ ምህረት የተካሄደ ምልከታ)፡፡

ዙረሽ ግቢ ሙሽራዋ በትንሹም ቢሆን መለየትን እንድትላመድ እና ከሚወስዷት

48 የፈጠራ ስም ነው፡፡

ሰዎች ጋር እንድትተዋወቅ ይረዳታል፡፡ በቆይታዋ የገጠማት ችግር ካለም ለቤተሰቦቿ

ስለምትናገር ያስጠነቅቁላታል፤ በመሆኑም ይህም በአንድ ጊዜ ወደ ማታውቃቸው

ሰዎች በመሄዷ የሚደርስባትን ጭንቀት በመጠኑም ቢሆን ይቀንስላታል፡፡

የሞት ሽግግርም በባሕርይው ባለጉዳይን ለጭንቀት እና ለግራ መጋባት

የሚዳርግባው ሁኔታዎች አሉ፡፡ ሞት በባሕርይው ባለጉዳይን ዓለምን የሚያሰናብት፣

በዓለም ከመኖር ወደ አለመኖር የሚለውጥ በመሆኑ አሳዛኝ ክስተት ነው፡፡ በተለይም

ሰው እድሜው እየገፋ ሲሄድ፣ ህመም ሲበረታ፣ ሰው ሲሞት፣ ጉጉት ስትጮህ እና

ጅብ ሲጮህ የሞት ምሳሌዎች ተደርገው ስለሚታሰቡ፣ ባለጉዳዩም ሆነ በዙሪያው

ያለው ማኅበረሰብ ይጨነቃል፡፡

የእርጅና ጊዜ ባለጉዳዮች ሞትን እየተለማመዱ፣ ከሞት በኋላ ላለው ዘላለማዊ ዓለም

ዝግጅት እያደረጉ የሚቆዩበት ነው፡፡ ልጤ ተርሶ ጉዳጓዴ ተምሶ”፣ “አንድ እግሬ

ጉድጓድ ገብቷል” በማለት ከዓለማዊና ከስጋዊ ፍላጎት ራሳቸውን ያቅባሉ፡፡ “ሰው

እድሜው እየገፋ በሄደ ቁጥር የመኖር ጉጉቱ ስለሚጨምር ሞትን እየፈራ ይሄዳል፡፡

ወደ ሞት እየቀረብሁ ነው ብለው ስለሚያስቡ በተቻለ መጠን ያላዩትን ለማየት

ይናፍቃሉ፡፡ የናፈቃቸውን ዘመድ፣ ያላዩትን ወግማዕረግ፣ ያልደረሱበትን ደረጃ፣

ክብር ለማየት ይጓጓሉ ይላሉ (መልአከጥበብ፣ ስሜነህ፣ 19/12/2011 ዓ.ም የተካሄደ

ቃለ መጠይቅ)፡፡”

እነዚህ ሃይማኖታዊ ተግባራት ባለጉዳዮች ሞትን የሚለማመዱባቸው ናቸው፡፡

“መነኮሰ ሞተ” በማለት ከዓለማዊው ሕይወት ራሳቸውን ይገድባሉ፡፡ ራሳቸውን

ለነፍሳቸው እንጅ ስጋ ከሚፈልገው ምቾት ይከለክላሉ፡፡ ምንኩስና ከተቃራኒ ጾታ

ርቆ፣ ንጽህና ጠብቆ፣ ዳዋ ጥሶ፣ ድንጋይ ተንተርሶ፣ ጤዛ ልሶ፣ በብህትውና መኖር

ማለት ነው፡፡ እግዚአብሔርን ብቻ እያመሰገኑ እሚኖርበት ዓለም ነው ይሉታል

(መልአከ ጥበብ ስሜነህ፣ 14/12/2011 ዓ.ም የተካሄደ ቃለ መጠይቅ)፡፡ በመሆኑም

በዓለም ላይ ያሉ መነኮሳትም ፍላጎታቸውን በብዙ ገድበው ለመኖር ይገደዳሉ፡፡

የደመቀ አይለብሱም፣ የጣመ አይበሉም፣ አይጠጡም፡፡ በገላቸው ሰንሰለት ያስራሉ፤

አይዘፍኑም፣ በአጠቃላይ ከደስታ፣ ከፌሽታ፣ ከጥጋብ፣ ከስካር ራሳቸውን ጠብቀው

ስጋቸውን እየጎዱ ለነፍሳቸው ስንቅ የሚይዙበት ወቅት በመሆኑ ቆርበው፣ ሰግደው፣

የተጣላን እያስታረቁ፣ እየዘከሩ፣ እየመጸወቱ ይቆያሉ ይላሉ (መርጌታ ስማኔ፣

19/12/2011 ዓ.ም የተካሄደ ቃለ መጠይቅ)፡፡

በአጠቃላይ የሕይወት ሽግግር ሥርዓቶች የባለጉዳይን የግድ የሆነና የሚጠበቅ ለውጥ

ያጅባሉ፡፡ የወሊድ ሥርዓቶች እናትነትንና ዘር ማስቀጠልን፣ የጋብቻ ሥርዓት ለአካለ

መጠን መብቃትን እንዲሁም ሞት ዓለማዊ/ስጋዊ ሕይወት ማብቃትን፣ ከዓለም

መለየትን የሚያውጁና የሚያረጋግጡ መሆናቸውን ያሳያል፡፡

6.4. የባለጉዳይን ማኅበራዊ ደረጃ ማሳወቅ (ለውጡን ማወጅ)

የሕይወት ሽግግር ሥርዓቶች የሕይወት ደረጃ ቀጣይ የባለጉዳይን ሚና ማሳወቅ

ወይም ለውጡን ማወጅ ነው፡፡ በተለይም በጋብቻ እና በወሊድ ሽግግር ቀጣዩ ደረጃ

በነባራዊው ዓለም፣ በባለጉዳዩ ሕይወት ግልጽ ሆኖ ስለሚታይ ወቅቱ ይህንን

በሚያመላክቱ ክዋኔዎችና ገለጻዎች ይታጀባል፡፡ ሙሽራዋ ገና በእናቷ ቤት እያለች

በጓደኞቿ የሚከበርላት ምሪ የመፍታት ክዋኔ፣ ልጅነቷ ማብቃቱ ይነገራታል፡፡

የትልቅነት ምልክት የሆነውን መቀነት በማስታጠቅ፣ የሚጠበቅባትን የሚስትነት

ሚና ያውጃሉ፡፡ ይህም ሙሽሮች ሲወጡ በሚመረቁት ምርቃት በግልጽ ይታወጃል፡፡

ጋብቻውን የእውነት ያርገው፣ ሕጋቸውን ይባርክልን፣ ይልመዱ፣ ይክበዱ፣

ይውለዱ፣ ሀብታም ከብታም ያድርግልን፣ የተቆረጠላቸውን ሀብት ያቅናው፣

የአያታቸው የቅማታቸው ሀብት በነሱ ላይ ይደር፣ ወልደው ከብደው

እንዲኖሩ ያድርግልን፣ ከእናት አባታቸው ፈቃድ አያውጣቸው፣ ቤተ

ክርስቲያን እሚሰሩ ሃይማታቸውን እሚጠብቁ ያድርጋቸው፣ ተምረው፣

አድገው፣ ቦታ እሚያስከብሩ፣ ዘመድ እሚጠቅሙ ያድርጋቸው፣ ደም መላሽ

ያርጋችሁ፣ እንደ መንግስት መንግስት ያርጋችሁ፣ እንደ ካህን ካህን

ያርጋችሁ (07/06/2012 ዓ.ም፣ ዱምሪ ኪዳነ ምህረት የተካሄደ ምልከታ)፡፡

ሙሽሮች ከሰርጋቸው በኋላ ከሚጠብቋቸው ግላዊና ማኅበራዊ ሚናዎች ጋር

እንዲስማሙ፣ እርስ በርስ እንዲላመዱ፣ ለፍሬ እንዲበቁ፣ ሰርተው እንዲለወጡ፣

ለቀደሙት እንዲታዘዙ፣ ከፈቃዳቸው እንዳይወጡ ማስጠንቀቂያ የታከለበት መልካም

ምኞት ይገልጹላቸዋል፡፡ ቤተ ክርስቲያን እንዲሰሩና ሃይማኖታቸውን እንዲጠብቁ፣

ርስታቸውን እና አገራቸውን እንዲያስጠብቁ፣ ለዘመድ እንዲጠቅሙ፣ ደም

እንዲመልሱ (ለወንድ ሙሽራ የተመረቀ ነው)49 የመሳሰሉ በማኅበረሰቡ ዘንድ ቋሚና

የጋራ ለሆኑ እሴቶች እንዲገዙ፣ ማኅበራዊ ሃላፊነቶችንም እንዲወጡ በአደራ መልክ

ይሰጣቸዋል፡፡ ከዚህም ባሻገር በመንፈሳዊ/ሃይማኖታዊ ሕይወታቸው ካህን፣

በዓለማዊ/ስጋዊ ሕይወታቸው ደግሞ መንግስት እስከ መሆን እንዲደርሱ በሰርጋቸው

ዕለት ሃላፊነት ይሰጣቸዋል፡፡

በሌላ በኩል በምሪ መፍታት ሥርዓት ወቅት በሴቶች ቡድን በሚከወኑ ቃል

ግጥሞች አማካኝነት ልጅነት ማብቃቱ፣ ሚናዋ እና ደረጃዋ ምን እንደሆነ እንዲህ

እየተባለ በዜማ ይነገራታል፡፡

ታጠቂው በቡጥጫ፣

አይገኝምና የእናት ዋንጫ፡፡

ታጠቂው በጎመሮ፣

ከያዘ አይለቅም አባ ነብሮ፡፡

ታጠቂው በዠንገደር፣

አይገኝምና ከአባት ማደር/ ከእናት ማደር፡፡

ታጠቂው በሳር ለምለም፣

አይገኝምና ወለም ዘለም፡፡

49 በጃቢ ጠህናን ወረዳ ሴት ልጅን ለመዳር የእሷ ታናሽ የሆነ ወንድ ካለ አብሮ ይዳራል፡፡ ሆኖም እንደ
ሴቷ ጫናው አይበዛባቸውም፡፡ ከዚህ ሁኔታ ውጭ ግን ለአቅመ አዳም እስከሚደርስ ይጠበቃል፡፡

ታጠቂው በጠቀርሻ፣

አይገኝምና የአባት ጉርሻ፡፡

እያሉ ሲዘፍኑ ያመሻሉ (ወ/ሮ አስረሴ፣ 23/08/2013 ዓ.ም የተካሄደ ቃለ መጠይቅ)፡፡

በተጨማሪም ሙሽሪት አስፈላጊ የሆኑ ቁሳቁሶችን በምትይዝበት አገልግል ውስጥ

የመዋቢያ ቁሶች (ማበጠሪያ/ሚዶ፣ መስታውት፣ ቅባት፣ ሽቶ) እና የሙያ ቁሶች

(ምላጭ፣ ወስፌ፣ ጥጥና እንዝርት) ይደረጋሉ፡፡ እነዚህም ቁሳቁሶች ካገባች ሴት ሚና

የሚጠበቁ ስፌት እና ፈትል እንደሚጠብቋት አመላካች ናቸው፡፡ እንዲሁም

በእንግድነቷ ከአማቶቿ ምንም ነገር እንዳትጠይቅ፣ ለሙሽርነት ጊዜዋ

የሚያስፈልጓትን ሁሉንም ቁሳቁሶች አሟልቶ መላክ ያስፈልጋል ይባላል (እማሆይ

አሟምታ፣ 16/05/2012 ዓ.ም የተካሄደ ቃለ መጠይቅ)፡፡ ምክንያቱም በጫጉላ ቤት

ቆይታዋ መነጋገር ስለማይፈቀድ እንደሆነ ይነገራል፡፡ ይህም አንድም ከማክበር ሌላም

በመነጋገር ሂደት የቋንቋ አጠቃቀም ስህተት ልትፈጽምና መሳቂያ መሳለቂያ ልትሆን

ትችላለች ከሚል ጥንቃቄ ነው፡፡

ቀደም ባለው ጊዜ የጫጉላ ቤት ቆይታ ለአርባ ቀናት ያህል እንደነበርና በቆይታም

ሙሽሪት በፈተለችው ለአማቶቿ ጋቢ እና ነጠላ የጫጉላ ግላጭ ስጦታ

እንደምትሰጥ፣ ከዚህም ባሻገር በተለያዩ ሙያዎች ስትፈተን እንደምትቆይ ይነገራል፡፡

የግላጯ ዕለት ወደ ማኅበረሰቡ ስትቀላቀል የሰፋችው ስፌትና የፈተለችው ፈትል

እየታየ ትመረቃለች (ወ/ሮ ቦሰና፣ 12/06/2012 ዓ.ም የተካሄደ ቃለ መጠይቅ)፡፡

በወሊድ ሽግግር የሚገኘው የእናትነት ሚና እና ደረጃ ከእርግዝና ጊዜ ጀምሮ

የሚጠበቅ ቢሆንም በምጥ ወቅት የሚፈጸሙ ክዋኔዎች እናትም ልጅም ደህና

እንዲሆኑ ይረዳል ተብሎ ይታመናል፡፡ የሞት ሽግግር ሟችን ከሰውነት ወደ

መንፈስነት ደረጃ ያደርሳል፡፡ ከዚያ በኋላ በመንፈስ እንጅ በስጋ መለየቱን በተለያዩ

ክዋኔዎች የባለጉዳዮችን ሚና እና ደረጃ የሚያመላክቱ ናቸው፡፡

የሕይወት ሽግግር ሥርዓቶች ባለጉዳዮች ከሽግግሩ በኋላ የሚቀላቀሉበትን ግላዊና

ማኅበራዊ ደረጃ የማስተዋወቅና ከለውጡ ጋር የማስማማት ሚናቸው የጎላ ነው፡፡

እነዚህም የሕይወት ሽግግሩና ለውጡ ፍጹም አዲስ፣ ቅጽበታዊና ድንገት ደራሽ

በመሆኑ ባለጉዳዮች ወደ ማያውቁት አዲስ ዓለም ገብተው ከመደናበራቸው በፊት ስለ

ሁኔታው ፍንጭ እንዲያገኙ እና በፍጥነትም ቢሆን ዝግጅት እንዲያደርጉ

ይረዷቸዋል፡፡ ወሊድ ወላዷን ለእናትነት፣ ጽንሱን ለልጅነት፤ ጋብቻ ደግሞ

ለባለትዳርነት/ለአዋቂነት ግላዊና ማኅበራዊ ደረጃ የሚባለው ነው፡፡ በሞት ሽግግር

የባለጉዳዩ ሁኔታ በግልጽ የማይታወቅ ነገር ግን በሃይማኖታዊ ትረካዎችና

አስተምህሮዎች የሚሞላ በመሆኑ በወቅቱ የሚፈጸሙ ሥርዓተ ክዋኔዎችም ይህንን

ዘላለማዊ ዓለም ለማመቻቸት የሚፈጸሙ ናቸው፡፡

6.5. የማኅበረሰቡን የእርስ በእርስ ትሥሥር ማጠንከር

የሕይወት ሽግግር ሥርዓቶች የማኅበረሰቡ የዝምድና መፍጠሪያና ማጠንከሪያ

ዘዴዎች መሆናቸው በምዕራፍ አራት ላይ ተገልጿል፡፡ በመሆኑም ማኅበረሰቡ

ወሊድን ተከትሎ በአበልጅነት እና ጋብቻ በመመስረት ዝምድና ይፈጥራል፤ በለቅሶና

በተዝካርም ሀዘንተኛም በማጽናናት ዝምድናውን ያጠነክራል፤ አብሮነቱን ያሳያል፡፡

በሌላ በኩል የሕይወት ሽግግር ሥርዓቶች በቡድን የሚከናወኑ በመሆናቸው

በማኅበረሰቡ መካከል ያለን የእርስ በእርስ ትስስር ያጠነክራሉ፡፡ ሽግግሮቹ ጠበቅ

ያሉና ወሳኝ ከመሆናቸው ጋር ተያይዞ ባለጉዳዩንም ሆነ ማኅበረሰቡን ያሳስባሉ፡፡

ወሊድ፣ ጋብቻ እና ሞት ማኅበረሰቡ እንደ ዋና መገናኛ፣ እሴቱን ማጠንከሪያ፣

ማስጠበቂያና ማጠንከሪያ በመሆናቸው የሕይወት ሽግግሩና የደረጃ ለውጡ ከባለጉዳዩ

አልፎ የማኅበረሰቡን ህልውና ያስቀጥላሉ፡፡

በጋብቻ ሥነ ሥርዓት ማኅበረሰቡም በባለቤትነት በጉልበት፣ በገንዘብና በሃሳብ

ይረዳዳል፡፡ ሰርገኞችን አይዟችሁ፣ እየተሟላ ነው፣ ምን ጎደለ ብሎ ከመጠየቅ ጀምሮ

የሚበላ እና የሚጠጣ አቆልቋይ በመሾም፣ ጥጅ በመጠጀት፣ ደረቆት በመቁላት፣ ዳስ

በመጣል፣ ፍሪዳ በመጣል፣ እንግዳ በማስተናገድ ተጀምሮ እስከሚጠናቀቅ ድረስ

አብሮነቱን ያሳያል፤ ይህ ሁኔታ በሀዘንና በተዝካርም ያለ ነው (አቶ እንዳለው፣

05/05/2012 ዓ.ም የተካሄደ ቃለ መጠይቅ)፡፡

በሰርግና በለቅሶ ወቅት ለመገናኘት እርስ በርስ መተዋወቅ ብቻ በቂ ነው፡፡ ከሰርግም

ሆነ ከለቅሶ መለየት በማኅበረሰቡ ዘንድ ያስነውራል፡፡ ሰው አብሮ ሲኖር የአንዱ ሀዘን

ለሌላው ሀዘን፤ ያንዱ ደስታ ለሌላው ደስታ ነው፡፡ ይች ዓለም አንድ ጊዜ ብታስደስት

ሌላ ጊዜ ማሳዘኗ አይቀርም፡፡ ሁላችንም በተራችን መሞታችን አይቀርም፤

እንዳመጣጣችን እየተከታተልን እንሄዳለን፤ ዘመድም ሆነ ባዕድ ከሰርግና ከለቅሶ

አይለይም፤ ነውር ነው፤ አያኗኑርም ይላሉ (እማሆይ አሟምታ፣ 16/05/2012 ዓ.ም

የተካሄደ ቃለ መጠይቅ)፡፡

የሕይወት ሽግግሮች በባሕርያቸው ተፈጥሯዊ በአከባበር ሥርዓታቸው ደግሞ

ማህበራዊነት የሚታይባቸው የሁሉም ሰው የጋራ ጉዳይ ናቸው፡፡ ሀሳብ እና ጭንቀት

የማይለያቸው፣ ለብቻ ከሚቻለው በላይ በመሆናቸው ሁልጊዜም በርከት ያለ ሰው

እየተገኘ ክዋኔያቸው ይፈጸማል፡፡ ምጥ ውድ የሆነው የሰው ልጅ ይህችን ዓለም

የሚቀላቀልባት እና ወቅቱ በኃይለኛ ህመም የታጀበ ስለሆነ ፍርኃቱ እና ጭንቀቱ

ከባለጉዳዩ አልፎ ማኅበረሰቡ ላይም ይጋባል፡፡ በመሆኑም የሰማ ሁሉ ተሰብስቦ

በሰላም እንድትገላገል፣ ሥርዓተ ክዋኔዎችን አብሮ በመከወን ይለምናል፡፡

ከዚህ በመነሳት የሕይወት ሽግግር ሥርዓቶች በዋናነት የሽግግር ወቅቱን በማጀብ፣

ሕክምና በመስጠት፣ ለውጡን በማወጅና በማረጋገጥ፣ የማኅበረሰቡን አብሮነት፣

የእርስ በእርስ መስተጋብር በማጎልበት ጉልህ አላማና ሚና እንዳላቸው መረዳት

ይቻላል፡፡ በዚያውም የማኅበረሰቡን መልካም እሴቶች የመፍጠር፣ የመግለጥ፣

የመጠበቅና የማስቀጠል ሚናቸውን ይወጣሉ፡፡

ምዕራፍ ሰባት

በሕይወት ሽግግሮች የሚካሄዱ ለውጦች

የሕይወት ሽግግሮች ባለጉዳዮችን ለልዩ ልዩ ለውጦች እንደሚዳርጉ በቀደመው ክፍል

ተገልጿል፡፡ ወሊድ ወደ እናትነት፣ ሞት ደግሞ ወደ አስከሬንነት ይለውጣሉ፡፡ በጃቢ

ጠህናን ወረዳ ማኅበረሰብ ዘንድ በተለይ ጋብቻ የሚፈጸመው በልጅነት እድሜ

በመሆኑ በባለጉዳዮች ላይ ያስከትለው ለውጥ በሕይወት ዘመናቸው እየተገለጠ

ይታያል፡፡ ከወሊድና ከሞት ሽግግሮች አንጻር የጋብቻ ሽግግር የባለጉዳዮች የቅድመና

የድኅረ ሽግግር ሁኔታ በግልጽ ይታያል፡፡ ምክንያቱም ወሊድን ስንመለከት በተለይ

ልጁ ልጅ ሆኖ ከመወለዱ በፊት ያለውን የማኅጸን ዓለም ሁኔታ ማወቅ አይቻልም፤

ከሞት በኋላ ስላለ ዓለምም በባህሉና በሃይማኖቱ ከሚሰጡ ትረካዎችና ትርጓሜዎች

የሚሞሉ በመሆናቸው ተጨባጭ መረጃ በሚገኝባቸው የጋብቻ ሽግግር የሚካሄዱ

ለውጦች ላይ አተኩሯል፡፡ ሆኖም ለርዕሰ ጉዳዮች ተስማሚ የሆኑ መረጃዎች እንደ

አስፈላጊነታቸው ይጠቀሳሉ፡፡ በመሆኑም ይህ ምዕራፍ ባለጉዳዮች ጋብቻ ሲፈጽሙ

የሚያካሂዷቸውን የስም፣ የአለባበስና የአጊያጊያጥ፣ የአካባቢ፣ የሚና፣ የማኅበራዊ

ደረጃ፣ የቋንቋ አጠቃቀም እና የስነ ልቡና ለውጦችን ተመልክቷል፡፡

7.1. የስም ለውጥ

የሕይወት ሽግግሮች የባለጉዳይ ስም እንዲለወጥ ያስገድዳሉ፡፡ የሞት ሽግግር ባለጉዳዩ

በሕይወት ሲኖር የነበረውን ስም አጥቶ የወል ስም የሆነውን አስከሬን ይባላል፡፡

መጠሪያ ስምን ከማጣት ባሻገር ከሕይወት ወደ ሕይወት አልባ፣ በዓለም ከመኖር

ወደ አለመኖር ያደርሳል፡፡ የጋብቻ ሽግግር በባሕርይው ከአዲስ ቤተሰብ እና አካባቢ

ጋር ስለሚያገናኝ ሙሽሮችን ለከባድ ሃላፊነቶች የሚዳርግ ነው፡፡ ሙሽሮች በጋብቻ

ምክንያት ከቤታቸውና ከአካባቢያቸው ሲለዩ ስማቸውን ጭምር በመተው ነው (አቶ

ዘለቀ፣ 27/08/2013 ዓ.ም የተካሄደ ቃለ መጠይቅ)፡፡ ይህም በአዲሱ ቤተሰብ ዘንድም

እንደ አዲስና ተጨማሪ ልጅ ስለሚያስቆጥር አዲስ ስም ይወጣላቸዋል፡፡ ይህ አዲስ

ስም ከአዲሱ ቤተሰብ፣ አካባቢ እና ማኅበራዊ መስተጋብር ጋር እከሚስማማ እና

እስከሚላመድ ድረስ ሙሽሮች ላይ ጫና ያሳድራል፡፡ በሂደቱም አዲሱን ስም በቶሎ

ለመቀበልና ለመልመድ መቸገር፣ የድሮ ስማቸውን ሲሰሙ መደናበር

ይታይባቸዋል፡፡

ሙሽሮች በአማቶቻቸው ቤት ለምን አዲስ ስም እንደሚወጣላቸው የተለያዩ

ምክንያቶች ይጠቀሳሉ፡፡ ዋናው እንግድነት እና ባዕድነት እንዳይሰማቸው ለማድረግ

ሲባል እንደሆነ የተገለጸ ሲሆን በሌላ በኩል ሙሽሮች ከልጅነት ወደ ባለትዳርነት

ሲሸጋገሩ የቤተሰቡን ዘር የማስቀጠል ኃላፊነት በመቀበላቸው፣ ወላጆቻቸውም ይህንን

ደስታ በሕይወት ኖረው በማየታቸው የተሰማቸውን ስሜት እንዲገልጽላቸው

አስበውና ተማክረው ስም ያወጣሉ (አቶ አንሙት (04/08/2013 ዓ.ም በተካሄደ ቃለ

መጠይቅ)፡፡

ለሙሽሮች የሚወጡ አዳዲስ ስሞች ትርጉም የወላጆችን፣ የወዳጅ ዘመድን ስሜት፣

የሙሽሪትን ቁንጅና የሚገልጹ አዎንታዊ መልእክት ያላቸው ናቸው፡፡ የሚከተሉት

የተለመዱ ለአዲስ ሙሽራ የሚወጡ ስሞች ናቸው፡፡ አየሁዓለም/አለምአየሁ፣

የኔዓለም፣ እኔምአየሁ፣ እመየ፣ የኔ እናት፣ የኔ አባት (ለወንድ ሙሽራ)፣

እድሜዓለም፣ መቆየት፣ መሰንበት፣ ሰውነት፣ ሽታየ፣ ደስታዬ፣ አበባየ፣ አንችን

አየሁ፣ ያይኔ አበባ፣ አቻም የለሽ፣ ወደር የለሽ፣ ዓለሚቱ ተብሎ ይወጣላቸዋል፡፡

ከዚህም በተጨማሪ ሴቷን እኩዮቿ እና የአካባቢው ሰው “ሙሽራይቱ”፣ “ሙሽሪት”

የተባለች ስትጠራ፣ ወንዱ ደግሞ “አማች” እየተባለ ይጠራል፡፡ አንዳንድ ጊዜ በባል

ስም “የእገሌ ሚስት” ተብላ ልትለይ ትችላለች (አቶ እሸቱ፣ 04/08/2013 ዓ.ም

የተካሄደ ቃለ መጠይቅ)፡፡

ለሙሽሮች የሚወጣላቸው አዲስ ስም በራሳቸው፣ ባወጣላቸው ቤተሰብ እና

ማኅበረሰብ ዘንድ እስከሚለመድና ቅቡልነት እስከሚያገኝ ድረስ በተለይ ሴቷ

ለሁኔታው ሙሉ በሙሉ ተጋላጭ በመሆኗ እና የቀድሞ ስሟን በማጣቷ ግራ

መጋባት ሊታይባት ይችላል፡፡ ይህ የስም ለውጥ የሙሽሮች ስነ ልቡና ላይም የራሱን

አሻራ ያሳርፋል፡፡

7.2. የአለባበስ እና የአጊያጊያጥ ለውጥ

በጃቢ ጠህናን ወረዳ የሕይወት ሽግግር ያደረገ ሰው የነበረውን አለባበስና አጊያጊያጥ

በመተው አዲስ የአለባበስ እና የአጊያጊያጥ ስልት ይጀምራል፡፡ በጃቢ ጠህናን ወረዳ

ባለጉዳዮች እንደሚያካሂዱት የሕይወት ሽግግር አይነት የተለያየ የአለባበስና

የአጊያጊያጥ ለውጥ ማድረግ የግድ ነው፡፡ ከጋብቻ ጋር የሚጀመሩ አለባበሶችና

አጊያጊያጦች ጋብቻ መፈጸምን የሚያመለክቱ ሲሆኑ፣ ሞትን ተከትሎ የሚመጣ

የአለባበስ ለውጥም ሀዘንን አመላካች ነው፡፡ በእርግዝና ወቅት ያን ያህል ለውጥ

ባይኖርም ለጽንሱ ምቹ የሆነ አለባበስ ይጠቀማሉ፡፡

ጋብቻ ባለጉዳይን ከሚለውጡ ሁነቶች መካከል ዋናው ሲሆን ብዙ ነገሮች

የሚለወጡበት፣ ብዙ ሃላፊነቶች የሚጀመሩበት ሽግግር ነው፡፡ ብዙ ጓዞችን አስከትሎ

የሚመጣ ነው፡፡ በተለይ ሴቶች የልጅነት ልብሶቻቸውንና ጌጣጌጣቸውን ትተው

የትልቅ ሰው የሆኑ አልባሳትንና ጌጣጌጦችን መጠቀም ይጀምራሉ፡፡

መቀነት መታጠቅ፤ ነጠላ መልበስ፤ ባውንድ (ሻሽ) መጠምጠም፣ ከብር የተሰሩ የላይ

መስቀል፣ የታች መስቀል፣ ጠገራ፣ ድሪ (ነጠላ፣ መንታ፣ ባለዘውድ)፣ ጠልሰም፣

የእግር አልቦ እና የእጅ አምባር፣ የጆሮ ጉትቻ የመሳሰሉ ጌጣጌጦችን ማድረግ

ይጀምራሉ፡፡ ጸጉራቸውን ዙሪያውን ይከረከማሉ፤ የልብስ አሰፋፉም ከወትሮው

ይለያል፣ ጡት ሽንሽን፣ ባልና ሚስት/ እናትና ልጅ/ ጣውላ ሽንሽን/ ዳሌ ሽንሽን

እያደረጉ አሰፍተው ይለብሳሉ (ወ/ሮ አስረሴ፣ 21/08/2013 ዓ.ም የተካሄደ ቃለ

መጠይቅ)፡፡ ወንዶችም በራሳቸው ፎጣ መጠምጠም፣ ጋቢ መልበስ፣ ዱላ (ሽመል)

መያዝ፣ በሥርዓት ኮትና ሱሪ መልበስ ይጀምራሉ (አቶ ይበልጣል፣ 21/08/2013

ዓ.ም የተካሄደ ቃለ መጠይቅ)፡፡ ጌጣጌጦች የትልቅነት፣ የክብር፣ የሙሽርነትና

የሚገኙበትን ደረጃ መግለጫ ናቸው፡፡ ያገባች ሴት ሁልጊዜ አምራና ተውባ መታየት

አለባት፡፡ ምክንያቱም ከራሷ አልፋ ለባሏም መኩሪያው፣ መታወቂያው፣ መከበሪያው፣

ማጌጫውም ጭምር ስለሆነች ደብዝዛ መታየት የለባትም ይላሉ ከላይ የተዘረዘሩትን

ጌጣጌጦች እና አለባበሶች የሙሽሮችን ወላጆች የሃብት ደረጃ እና የኑሮ ሁኔታ

ያሳያል፡፡

ፎቶግራፍ 3፡- ሴቶች ከጋብቻ በኋላ የሚያደርጓቸው አልባሳትና ጌጣጌጦች

በጃቢ ጠህናን ወረዳ ሞትን ተከትሎ ሀዘንተኞች የአለባበስ ለውጥ ያደርጋሉ፡፡ በተለይ

ከእለት እስከ አርባ ቀን ድረስ ሀዘንተኞች ክር ማነቅ፣ ፊት መንጨት፣ ገመድ

መታጠቅ፣ ጥቁር መልበስ፣ ጸጉር መላጨት፣ ማቅ መልበስ የተለመዱ የሃዘንተኛ

መገለጫዎች ናቸው፡፡ የሟች ነፍስ ከስጋው ከተለየች በኋላ አንገታቸው ላይ የነበረ

ማንኛውም ጌጣጌጥ ተበጥሶ ነጭ ክር ያስራሉ፣ በወገባቸው ነጠላ ይታጠቃሉ፡፡

ከቀብር በኋላ ወይም በማግስቱ ጸጉር መላጨትና ገመድ መታጠቅ፣ ጥቁር (ነጠላን

ጭምር በክሰል በማጥቆር) መልበስ ይጀምራሉ ወንዶችም ጸጉራቸውን ይላጫሉ፤

የሀዘን ኮፍያ ያደርጋሉ፤ ጋቢ አጥፈው ይለብሳሉ፤ ሽማግሌዎች ጭራ ይይዛሉ፤

ካፖርት ይለብሳሉ፤ ጋቢ አጥፈውም ይደርባሉ (14/05/2012 ዓ.ም፣ ቦራቡር

ሚካኤል የተካሄደ ምልከታ)፡፡

7.3. የቋንቋ አጠቃቀም ለውጥ

ሙሽሮች ከጋብቻ በኋላ የቋንቋ አጠቃቀማቸውን እንዲለውጡ ይገደዳሉ፡፡ ከአዲሱ

ቤተሰብ ጋር የሚኖራቸው ቋንቋ በአክብሮት የተቃኘ ነው፡፡ የትዳር አጋራቸውን

እናት፣ አባት፣ አክስት፣ አጎት፣ ታላቅ እህት፣ ታላቅ ወንድም፣ በአጠቃላይ በእድሜ

እና በማኅበራዊ ደረጃ ከሙሽሮች የሚበልጡ ሰዎችን በሙሉ አንቱ/እርስዎ የማለት

ግዴታ አለባቸው፡፡ አንቱታ ከፍ ያለ የቋንቋ አጠቃቀም ሲሆን ከግለሰቡ ጋር

በሚካሄድ የሃሳብ መስተጋብር ወይም ስለ ግለሰቡ ለሌላ ሶስተኛ ወገን ሲነገር

የሚገለጥ ነው፡፡ ይህም በዋናነት ልጅን ለባልነት ወይም ለሚስትነት ለሰጡ ወላጆችና

ዘመድ አዝማዶች፣ ክብር ለመስጠት ሲባል የሚተገበር፣ የሙሽሮችን አስተዋይነት

የሚመዝን ነው ይላሉ (አቡሃይ ስንሻው፣ 13/06/2012 ዓ.ም የተካሄደ ቃለ

መጠይቅ)፡፡ በዋናነት ሁለተኛ መደብ ነጠላ ቁጥር (አንተ እና አንች) እና ሦስተኛ

መደብ ነጠላ ቁጥር (እሱ እና እሷ) ላይ የቅርጽ ለውጥ ይደረግባቸዋል፡፡ ይህ የቋንቋ

አጠቃቀም በሂደት የሚዳብር ሲሆን እስከሚለመድ ድረስ ሊሳሳቱ ይችላሉ፡፡ የቋንቋ

አጠቃቀም ለውጡን በሚከተለው ስዕላዊ መግለጫ መመልከት ይቻላል፡፡

ሁለተኛ መደብ ነጠላ ቁጥር ብዙ ቁጥር

አንተ/አንች አንቱ

ሦስተኛ መደብ ነጠላ ቁጥር ብዙ ቁጥር

እሱ/እሷ እሳቸው

7.4. የማኅበራዊ ደረጃ ለውጥ

የሕይወት ሽግግሮች የባለጉዳዮችን ማኅበራዊ ደረጃ የመለወጥ ኃይል አላቸው፡፡

የወሊድ፣ የጋብቻና የሞት ሽግግሮች ባለጉዳዮች ማኅበራዊ ለውጥ እንዲያደርጉ

ምክንያት ይሆናሉ፡፡ በወሊድ ወደ እናትነት/ አባትነት፣ በጋብቻ ከልጅነት ወደ

አዋቂነት፣ በሞት ከሰውነት ወደ ግዑዝነት/መንፈስነት ይለወጣሉ፡፡ ማኅበራዊ ደረጃ

የሚገለጸው ሽግግሩን አካሂደው ካለፉ ግለሰቦች ተግባር የሚመነጭ ነው፡፡ በአዲሱ

ደረጃ የሚጠበቁ ተግባራትን መፈጸምም የግድ ይሆናል፡፡ ለምሳሌ ጋብቻ ይዟቸው

ከሚመጡ ማኅበራዊ ተግባራት መካከል ሙያን ጠንቅቆ የማወቅ ጉዳይ ነው፡፡

ከመጀመሪያ ወሊድና ከዚያ በኋላ ከሚካሄዱ ወሊዶች የሚጠበቁ ተግባራት

ይለያያሉ፡፡ የሚደረሱባቸው ማኅበራዊ ደረጃም ይለያያል፡፡

በጃቢ ጠህናን ወረዳ ማኅበረሰብ የእርስ በእርስ መስተጋብር መረዳት እንደተቻለው

ጾታ፣ እድሜ፣ የጋብቻ ሁኔታ፣ የወሊድ ሁኔታና ስልጣን ማኅበራዊ ደረጃን

ይወስናሉ፡፡ ከሴቶች ይልቅ ወንዶች የበለጠ ደረጃ አላቸው፡፡ በእድሜ የበለጡ

ሰዎችም የተሻለ ማኅበራዊ ደረጃ አላቸው፡፡ ካላገቡ ወይም አግብተው ከፈቱ ሰዎች

ይልቅ ያገቡና ከትዳር አጋራቸው ጋር ያሉ የተሻለ ክብር አላቸው፡፡ ካልወለዱ ወይም

ከማይወልዱ ሰዎች ይልቅ የወለዱ ተቀባይነት አላቸው፡፡ ስልጣን ሃይማኖታዊ

ስልጣን ሲሆን ስጋ ወደሙን የተቀበሉ፣ የመነኮሱ ሰዎች ተራ ከሆነው አንጻር ክብር

አላቸው፡፡ ቅስና ከሁሉም ማኅበራዊ ደረጃዎች የበለጠ ክብር አለው፡፡

የሕይወት ሽግግሮች ባለጉዳዮች የሚገኙበትን ማኅበራዊ ደረጃ እንዲለውጡ

ያስገድዳል፡፡ ወሊድ እናትነትን የሚያስገኝ ወሳኝ ሽግግር ነው፡፡ በመሆኑም ከወሊድ

በኋላ ከእናት የሚጠበቁ ልጅ የማጥባትና የመንከባከብ ሚና ትጀምራለች፡፡

በማኅበረሰቡ ዘንድም እናቶች የሚሰጣቸው ክብር ታገኛለች፡፡ ወሊድ ትዳሯን

የመልመዷ ዋናው ማሳያ ተደርጎ ስለሚወሰድ ማኅበር እንዲጠጡ፣ እድር እንዲገቡ

ይደረጋል፡፡ ማንኛውም ሰው የሚያደርገውን እያደረጉ እንዲኖሩ ይጠበቃል፡፡

ባለጉዳዮች ጋብቻ ከፈጸሙ ካገቡ ሰዎች የሚጠበቁ ተግባራትን እንዲያከናወኑ

ስለሚጠበቅ ማኅበራዊ ደረጃቸውን ለመለወጥ ይገደዳሉ፡፡ ሞት በልዩ ልዩ ሁኔታዎች

የሰዎችን ማኅበራዊ ደረጃ ይለውጣል፡፡

7.5. የስነ ልቡና ለውጥ

የመጨረሻው የሥርዓተ ክዋኔ አስፈላጊነት የማኅበረሰቡን አባላት የእርስ በእርስ

ትሥሥር የማጠንከር ስነ ልቡና ሚና ያላቸው መሆኑ ነው፡፡ “Rituals are vital.

When the life and safety of a community are threatened, rituals can

psychologically and emotionally strengthen the community’s members by

creating a sense of order (Mazama and Asante, 2009፡ 575).” ሥርዓተ

ክዋኔዎች ማኅበረሰቡ ሕይወቱንና ደኅንነቱን ለማስጠበቅ፣ ስነ ልቡናዊና ስሜታዊ

ጥንካሬ ለማግኘት፣ ለአባላቱ ሥርዓት ለማበጀት የግድ አስፈላጊ መሆናቸው

ይገለጻል፡፡ ሰዎች በአንዳንድ የሕይወት አጋጣሚዎች ሥርዓተ ክዋኔዎችን ካልፈጸሙ

ጥሩ ያልሆነ ወይም ጎጅ ነገር እንደሚደርስባቸው ስለሚሰማቸው ፍርሃትና ጭንቀት

ይነግስባቸዋል፡፡ ለዚህም ከዚህ ቀደም በከወኑበት መንገድ (በቋሚነት) ሥርዓተ

ክዋኔዎችን ይከውናሉ፡፡ ባለጉዳዮች የሕይወት ሽግግሮችን ሲያስተናግዱ ለተለያዩ

የስነ ልቦና ለውጦች ይዳርጋሉ፡፡ በዋናው ሽግግር ወቅት የሚያጋጥማቸው ጭንቀት

እና ግራ መጋባት ለበሽታ ይዳርጋቸዋል፡፡ ይህንንም በመከላከል፣ ለለውጡ

በመዘጋጀትና በማለማመድ በኩል ሥርዓተ ክዋኔዎች የሚያበረክቱት ፋይዳ ጉልህ

ነው፡፡

በአጠቃላይ የሕይወት ሽግግሮች ባለጉዳዮች የስም፣ የአለባበስ፣ የአጊያጊያጥ፣ የቋንቋ

አጠቃቀም፣ የማኅበራዊ ደረጃ እና የስነ ልቡና ለውጥ እንዲያካሂዱ የሚያስገድዱ

ሊሚናል ወቅቶች መሆናቸውን እንረዳለን፡፡ የጋብቻ ሽግግሩ ቀድመው

ያልተዘጋጁበትና ወደፊቱ ያልተተነበየበት በመሆኑ ባለጉዳዮችን ለተለያዩ ሁኔታዎች

ይዳርጓቸዋል፡፡

ምዕራፍ ስምንት

የለውጥ ማለማመጃ (ማግባቢያ) ሥርዓተ ክዋኔዎች

የሕይወት ሽግግሮች ባለጉዳዮችን ለለውጥ አጋልጠው እንደሚያልፉ በቀደመው ክፍል

ተገልጿል፡፡ እንደ ሽግግሩ ባሕርይ አሳዛኝና አስደሳች ሊሆኑ ቢችሉም ሊሚናል

ወቅቱ ለጭንቀትና ለግራ መጋባት የሚዳርግ መሆኑ የጋራ ባህሪያቸው ነው፡፡

በመሆኑም የሕይወት ሽግግሮች የሚያስከትሏቸውን ለውጦች ከባላጉዳዮች ጋር

የሚያግባቡና የሚያላምዱ ብልሃቶች አሉ፡፡ ማኅበረሰቡ እነዚህን ብልሃቶች

በመጠቀም የግድ የሆነውን ለውጥ ከባለጉዳዩ ሁኔታ ጋር እንዲስማማ በማድረግ

ያላምዳል፡፡ ዋናው ሽግግር ከመካሄዱ በፊት ወይም በመካሄድ ላይ እያለ፣ በሁኔታው

ያለፉ ባለጉዳዮች የማበረታቻ እና የማጽናኛ ምክር መስጠት የተለመደ ነው፡፡ ሆኖም

ሁሉም የሕይወት ሽግግሮች ግብ የተለያየ በመሆኑ፣ በጃቢ ጠህናን ወረዳ ማኅበረሰብ

ዘንድ እንደ ሽግግሩ አይነትና እንደለውጡ ሁኔታ የተለያዩ የለውጥ ማላመጃ

ብልሃቶች አሉ፡፡

በሕይወት ሽግግሮች የተካሄደን ለውጥ ከባለጉዳይ ጋር ለማስማማት በሕይወት

መንገዱ ያለፉ (ሽግግሩን ያለፉ) ሰዎች ልምድ እና ተሞክሮ ትልቅ አስተዋጽኦ

አለው፡፡ እናቶች በእርግዝና ወቅት ስለሚከሰቱ አዳዲስ ስሜቶች፣ በወሊድ ወቅት

ስለሚያጋጥሙ ነገሮች፣ ስለ ምጥ ሂደት ራሳቸው ያጋጠሟቸውን ክስተቶች፣

ለአዲሷ ወላድ ይተርካሉ፡፡ ይህም ወላዷን በማጠንከር፣ በማዘጋጀት በኩል ጉልህ

ሚና ይኖረዋል፡፡

…ልጄን እርጉዝ ሆኘ ዘጠኝ ወር ሙሉ ታምሜ ነበር፤ ሞተች፣ አትተርፍም

ተብየ ነበር፤ እኔ ራሱ በጣም ፈርቼ ነበር፣ በሰላም የምወልድ አይመስለኝም

ነበር፡፡ ብወልደው እንኳ ጤነኛ የሚሆን አይመስለኝም ነበር፡፡ ከዚያ የባሰው

ደግሞ ሦስት ቀን አምጨ ነው የወለድኩት፡፡ ሁሉም ነገር ሰላም ሆነ ይሄን

የመሰለ ልጅ ወለድሁ፡፡ እና መታመም ያለ ነው (ወ/ሮ ብርሃኔ፣ 23/05/2012

ዓ.ም የተካሄደ ቃለ መጠይቅ)፡፡

በወረዳው ገጠራማ አካባቢ የሚኖሩ እናቶች በእርግዝና ወቅት የሕክምና ክትትል

ሳያደርጉ ከማብሰል እስከ መቆፈር፣ ከመሸከም እስከ መውቀጥና መፍጨት ድረስ

ሁሉንም ሥራ እየሠሩ ይቆያሉ፡፡ ከዚያም እስከ አስራ አምስት ቀን ያህል አምጠው

የወለዱ እናቶች ታሪክ ከብረት ያጠነክራል ይላሉ (ወ/ሮ ፍርኑስ፣ 23/05/2012 ዓ.ም

የተካሄደ ቃለ መጠይቅ)፡፡ ከዚያም ልጁ ይወለድና በቤቱ ደስታ ይሆናል፡፡ አራሷም

እስከ አስር ቀን ድረስ ብቻዋን እንድትሆን አይመከርም፡፡ ወገብን የሚያጠነክሩ፣

የጡት ወተትን የሚጨምሩ የተመረጡ ምግቦችን እየተመገበች ትቆያለች፡፡ “እንኳን

ማሪያም ማረችሽ” “እንኳን እግዚአብሔር አተረፈሽ” እየተባለችም ትጠየቃለች፡፡

ሊጠይቋት የመጡ ሰዎች ሲሰናበቷትም “ማሪያም በሽልም ታውጣሽ! አልጋ ሰብረሽ

ተነሽ! ጭንሽን ታሙቅልሽ!” በማለት ይሰናበቷታል ይላሉ (23/05/2012 ዓ.ም

የተካሄደ ምልከታ)፡፡ ከዚያም እስከ ክርስትና ድረስ አራሷን የሚንከባከብ፣ ለክርስትና

ሥራ የሚያግዝ፣ የሚጠይቅ ሰው አይጠፋም፡፡ ይህ እንክብካቤና አብሮነት አራሷ

ሽግግሩን እንድትቀበል እና እንድትለምደው የሚያደርግ ተግባር መሆኑን እንረዳለን፡፡

በጃቢ ጠህናን ወረዳ ባህልና እምነት ማርያም ከወሊድ ጋር የተለየ ግንኙነት እንዳላት

ከእርግዝና ጊዜ ጀምሮ “በማሪያም እጅ ናት፣ ማርያም ትቅረብሽ፣ ማርያም ትዳብስሽ”

እየተባለ ይገለጻል፡፡ በምጥ ወቅትም ምጡ ቀላል እንዲሆንና እናት በደህና

እንድትገላገል፣ ልጅም ሰላም እንዲሆን “ማርያም ማርያም ነይልን፣ እመቤታችን

ፈጥነሽ፣ እመ ብርሃን ድረሽልን” እየተባለ ትለመናለች ይላሉ (ወይዘሮ ድንቃየሁ፣

9/12/2011 ዓ፣ም የተካሄደ ቃለ መጠይቅ)፡፡ ከዚያም በቅጽበት አንድ የነበረችው

ሁለት፣ በሞት እና በሕይወት መካከል የነበረችው ደህና ስትሆን፣ እናት ልጇን

በሰላም ስትገላገል፣ ልጅም በደህና ከማህጸን ዓለም ወጥቶ ይችን ዓለም ሲቀላቀል፣

በወላዷና በማኅበረሰቡ ዘንድ ነግሶ የነበረው ጭንቀትና ግራ መጋባት ረግቦ ሁኔታው

በደስታና በእልልታ ይታጀባል፡፡ “እንኳን ማርያም ማረችሽ” እየተባለች ትሳማለች፡፡

ከዚያም “የማሪያም መሸኛ” ገንፎ ተገንፍቶ የተገኘው ሁሉ ይቃመሳል፡፡ እስከዚህ

ድረስ ማርያም አብራ አለች ተብሎ ይታመናል፡፡ በአራስነት ጊዜም “ማርያም

አትለይም” ተብሎ ይታመናል፡፡ ህጻኑ ለመሳቅ ሲሞክር “ከማርያም ጋር እየተጫወተ

ነው” እየተባለ ይገለጻል (ወ/ሮ ብርሃኔ፣ 16/08/2013 ዓ.ም የተካሄደ ቃለ

መጠይቅ)፡፡

ማርያም ከወሊድ ጋር ያላትን ቅርበት ሲገልጹ እርግዝናን፣ ምጥን፣ እናትነትን

እምታውቅ ከልጇ የምታስታርቅ የአምላክ እናት በመሆንዋ አትጨክንም ፈጥና

ትደርስልናለች ይላሉ፡፡ ለዚህም አራስ ጠያቂዎች “ማርያም በሽልም ታውጣሽ”

በማለት በወሊድ ያጣችውን ኃይል በአራስነት ጊዜዋ ተክታ፣ ወፍራ፣ ጠንክራ፣

አምራ ተውባ እንድትቀላቀል መልካም ምኞታቸውን ይገልጹላታል፡፡ “ጭንሽን

ታሙቅልሽ” በማለትም ለ“ሙግድ ሰበራው” (ለቀጣዩና የመጀመሪያ ለሆነው ጾታዊ

ግንኙነት) እንድታዘጋጃት ጠቆም ያደርጋሉ፡፡ በዚህ በአራስነት ጊዜ ሃይማኖታዊና

ባህላዊ ሕጎች ይጣሳሉ፡፡ አራሷ ጠበል እስከምትጠመቅ ድረስ የመርከስ ጊዜ ላይ

ስለሆነች ቄሶች፣ መነኮሳትና አንዳንድ የቤት ህመም ያለባቸው ሰዎች አይቀርቧትም፡፡

ጠበል በመጠመቅ ከመርከስ በመጠኑ የምትነጻ ቢሆንም እስከ ሥርዓተ ክርስትና

ድረስ ቤተ ክርስቲያን አትሄድም፤ በዚህ ጊዜ መስቀል አትሳለምም፤ ጾም አትጾምም፤

መቀነት አትታጠቅም፤ ለቅሶ፣ ሠርግ፣ ክርስትና እና ሌሎች ሁኔታዎች ላይ

አትገኝም ይባላል፡፡ ይህ የአራስነት ጊዜ እናት እናትነቷን ልጅ ደግሞ ይችን ዓለም

የሚላመዱባቸውን ተግባራት እያከናወኑ የሚቆዩበት መሆኑን ያሳያል፡፡

8.1. የጋብቻ ለውጥ ማለማመጃ ክዋኔዎች

ጋብቻ ከወሊድ እና ከሞት ሽግግሮች አንጻር ሲታይ ከሽግግሩ በፊትና በኋላ ያለው

የባለጉዳይ የለውጥ ሁኔታ ግልጽ ሆኖ ይታያል፡፡ ባለጉዳዮች ከሚዳረጉባቸው የተለያዩ

ለውጦች ጋር እንዲተዋወቁና እንዲላመዱ የሚያግዙ ልዩ ልዩ ብልሃቶች አሉ፡፡

እነሱም እንደሚከተለው ቀርበዋል፡፡

8.1.1. ምሪ የመፍታት ሥነ ሥርዓት

ሙሽሪት የሠርጓ ዋዜማ ምሪ የመፍታት ሥነ ሥርዓትን ከእኩዮቿ ጋር ከማክበር

ጀመሮ በእለቱ ታላላቅ እህቶቿ፣ አክስቶቿ እንዲሁም እናቷ የሚመክሯት ምክር

ሠርጓ መሆኑን እንድታውቅ ይረዳታል፡፡ ሙሽራዋ ለጊዜው በሚደረግላት እንክብክቤ

መሞሸሯን ልትወደውና ልትቀበለው ትችላለች፡፡ ከዚያም ባሻገር ግን በምትሄድበት

አዲስ ቤተሰብና አካባቢ ሊያጋጥማት የሚችል እንቅፋትን እንዴት ማለፍ እንዳለባት

ፍንጭ ታገኛለች፡፡ በባሏ ሊደርስባት ከሚችል ጾታዊ ጥቃት የምታመልጥበትን

መንገድ ጭምር ያመላክቷታል፡፡ “አማትሽን እንዳትለቂያት ከሷ ጋር ተኝ፣ ባልሽን

አውሪው፣ አትጣሉ፣ ብዙ ምግብ አትብይ፣ መጠጥም አታብዥ ወይም አትጠጪ፣

ብዙ አታውሪ፣ አቀማመጥሸን አስተካክይ፣ እግርሽን አትዘርጊ!” የሚሉ ምክሮችን

ትሰጣለች (እሙሃይ አሟምታ፣ 23/05/2012 ዓ.ም የተካሄደ ቃለ መጠይቅ)፡፡ ይህም

ወደ አዲሱ ቤተሰብ ስትገባ መሳቂያ መሳለቂያ እንዳትሆንና ቤተሰቦቿም እንዳይሰደቡ

ጥንቃቄ እንድታደርግ ያግዛታል፡፡

አዳዲስ አልባሳትና ጌጣጌጥ የሙሽሮችን ፊት የሚያፈካ ነገር ነው፡፡ ሙሽሮች

ለሠርጋቸው የሚገዛላቸው ልብስና ጌጣጌጥ እኩዮቻቸውንም ያስቀናል፡፡ ከምክር

በተጨማሪም የሙሽሮች ስም እየተነሳሳ ሲዘፈን፣ ሲፎከር፣ ሲቅራራ ደስ ይሰኛሉ፡፡

ለምሳሌ ሙሽሮች ከእናታቸው ቤት ሲወጡ እንዲህ እየተባለ ይዘፈንላቸዋል፡፡

እንዳላይሽ/ህ፣

ዳመናው ጣለ በላይህ::

እንዳልነካሽ/ህ፣

በጌቶች ሚዛን ተለካህ::

ሙሽራዬ ሆይ፣

እንዳንተ/ች አይሆኑም ወይ/አያምሩም ወይ::

ወንድም አበባ፣

አይባባ ልብህ አይባባ::

አጀባ ነው ሰውህ፣

በየት ልይህ::

አጀባ ነው ጀጀባ፣

በየት ልገባ::

ደሞም ለሱ፣

ያረበርባል ፈረሱ::

ደሞም ለሷ፣

ያረበርባል ቀሚሷ (ምልከታ፣ 24/05/2011 ዓ.ም የተካሄደ)፡፡

ከላይ የቀረቡት ግጥሞች በዜማና በጭብጨባ ታጅበው ሲከወኑ የሙሽሮችን ልብ

በደስታ የሚያሞቁ መሆናቸው ይገለጻል ከዚያም መሄዷ ቁርጥ ሲሆን

ሙሽር አበባ፣

አይባባ ልብሽ አይባባ::

የኛ ሙሽራ አይበልሽ ከፋ፣

ሁሉም ያገባል በየ ወረፋ፣

የኛ ሙሽራ የቆንጆ ቆንጆ፣

ትዳር ጥሩ ነው ያሞቃል ጎጆ::

የጓሮየ ችግኝ፣

አብቢልኝ::

የጓሮየ ማሽላ፣

ደርሷል ሊበላ::

የጓሮየ በርበሬ፣

ደርሷል ለወሬ::

የጓሮየ ጤናዳም፣

አብቧል በጣም (ምልከታ፣ 24/05/2011 ዓ.ም የተካሄደ)::

እየተባለ የሙሽሪት ውክልና ያላቸው የጓሮ አትክልቶች ለአበባ እና ለፍሬ

መድረሳቸውን በመንገር ውስጥ ሙሽሪትም ለአዲሱ ሚና ወይም ለጋብቻ መድረሷን

ወይም ዝግጁ መሆኗን ያውጃሉ፡፡ በሌላ በኩል

ገና ሞሳ ናት ገና ልጅ፣

ያባቷን ዋንጫ ቢያይ ነው እንጅ፣

የእናቷን ሞሰብ ሊያይ ነው እንጅ፡፡

አጅባት ወገቧን በወርቅ አጅባት ወገቧን፣

አትችልምና ስራውን፣

አጅባት ወገቧን፡፡

እሽሩሩ በላት ባልጋ፣

ገና ሞሳ ገና ለጋ፡፡ (8/06/2012 ዓ.ም፣ መንደር ኪዳነ ምህረት
የተካሄደ ምልከታ)፡፡

በማለት አንድም የሙሽሪትን ልጅነት ሌላም የሙሽሪት ወላጆች የሚያበሉ፣

የሚያጠጡ፣ የተከበሩ በመሆናቸው በጋብቻ ለመዛመድና ለመቀላቀል ተፈላጊ ነን

የሚል መልእክት ያስተላልፋሉ፡፡ በዚያውም ማኅበራዊ ደረጃቸውን ይገልጻሉ፡፡

8.1.2. ቃል የማስገባት ሥነ ሥርዓት

ሙሽሪት ከእናቷ ቤት ስትወጣ ሚዜዎች በሽማግሌና በዘመድ አዝማድ ፊት ቀርበው

ሙሽሪትን ለመጠበቅ ቃል ይገባሉ፡፡ ይህም ሙሽሪት በአዲሱ ቤተሰብ ስትቆይ ክፉ

ነገር እንዳይደርስባት ሶስት ሚዜዎች ቀርበው የገቡትን ቃል በንስኃ አባታቸው ግዝት

ይረጋገጣል፡፡ በሚወዷት እህታቸው ይምላሉ፤ በንስኃ አባታቸው ይገዘታሉ፡፡ በተለይ

ስር ሚዜ (አንደኛ ሚዜ) ሙሽሪትን ለሙሽራው እናት (አማቷ) ያስረክባል

(07/06/2012 ዓ.ም መንደር ኪዳነ ምህረት ቀበሌ የተካሄደ ምልከታ)፡፡ በጫጉላ ቤት

ያለውን ሁኔታም ይከታተላል፡፡ ጎረምሶች እንዳይተናኮሏት፣ እንግድነትና ብቸኝነት

እንዳይሰማት በማድረግ በኩል ጉልህ ሚና ይጫወታል፡፡ ሆኖም ሙሽሪትን ከወሰደ

በኋላ የገባውን ቃልና ግዝት ችላ በማለት ሙሽሮች የመጀመሪያ የሆነውን የግብረ

ስጋ ግንኙነት እንዲፈጽሙ ሁኔታዎችን ያመቻቻል፡፡ ስር ሚዜ (አንደኛ ሚዜ)፣

ሁለተኛ ሚዜና ሦስተኛ ሚዜ ቀርበው ተጠይቀው፣ ቃል ገብተው አመኔታ ሲያገኙ

ሙሽሪት ትሰጣቸዋለች፡፡ የሙሽራ አጠያየቅ ሂደት የሚከተለውን ይመስላል፡፡

ሽማግሌ፡- እንደምን ዋላችሁ?

ሚዜዎች፡- ጎንበስ ብለው እጅ ይነሳሉ::

ሽማግሌ፡- ስር ሚዜ

ስር ሚዜ፡- ጎንበስ

ሽማግሌ፡- የሙሽራው ምንድነህ?

ስር ሚዜ፡- አጎት

ሽማግሌ፡- ማን ቢወልድ ማን?

ስር ሚዜ፡- ዝምድናውን ያስረዳል::

ሽማግሌ፡- ዝምድናውም ዝምድናየ ነው፤ አቅፌ ደግፌ አደርሳለሁ፤ እናቲቱን

ሳላስቀይም እስከ አምስት ቀን አልለያትም ብለህ ተገዘት!

ስር ሚዜ፡- ነፍሴ ትውረድ በንስኃ አባቴ::

ሁለተኛ ሚዜ፡- ጎንበስ በማለት እጅ ይነሳል፡፡

ሽማግሌ፡- የሙሽራው ምንድነህ?

ሁለተኛ ሚዜ፡- ወንድም

ሽማግሌ፡- ማን ቢወልድ ማን?

ሁለተኛ ሚዜ፡- ያስረዳል፡፡

ሽማግሌ፡- ሙሽሮችን አቅፌ ደግፌ አደርሳለሁ፡፡ እናቲቱ ሳላስደስት አላስገባም፡፡ እስከ

አምስት ቀን አልለያቸውም ብለህ ተገዘት

ሁለተኛ ሚዜ፡- የንስሃ አባቱን ስም በመጥራት ይገዘታል፡፡

ሽማግሌ፡- ሶስተኛ ሚዜ

ሦስተኛ ሚዜ፡- ጎንበስ

ሽማግሌ፡- የሙሽራው ምንድነህ?

ሦስተኛ ሚዜ፡- ዝም

ሽማግሌ፡- ወገን አይለህም?

ሦስተኛ ሚዜ፡- ዝም

ሽማግሌ፡- ዝምድናህን ተናገር ሌላውን አልጠይቅህም?

ሦስተኛ ሚዜ፡- ዝም

ሽማግሌ፡- ወገን ሳይሆን ምን ብለን ነው ልጃችንን አምነን እምንሰጠው?

ሌላ ሽማግሌ፡- በቃ ተወው ቅጣቱን ይቀጣና ይሂድ ተባለና ጆሮውን ይዞ ሦስት ጊዜ

ከዘለለ በኋላ ሮጦ ወጣ50 (07/06/2012 ዓ.ም፣ ዱምሪ ኪዳነምህረት የተካሄደ

ምልከታ)፡፡

ከላይ የቀረበው ስነ ሥርዓት በሙሽሮች እና በቤተ ዘመድ ፊት የሚካሄድ በመሆኑ

በአማታቸው ቤት በደህና እንደሚቆዩ ተስፋ ያደርጋሉ፡፡ በተለይ ለሙሽራው ያለውን

የዝምድና መቅረብ፣ በጫጉላ ቤት ቆይታቸው እንደማይለዩአቸው በንስኃ አባታቸው

ሲገዘቱ እምነት ያገኛሉ፡፡ በመሆኑም ቃል ኪዳን ሙሽራዋ በአዲሱ ቤት በሰላም

እንድትቆይ የሚያደርግ የለውጥ ማለማመጃ ብልሃት ነው፡፡

50 ቀደም ባለው ጊዜ እንዲህ አይነት ሚዜ ሲያጋጥም ሙሽራዋን እስከ መከልከል ሊያደርስ ይችላል፡፡
ቅጣቱም እየዘለለ የዳሱን ጣራ መንካት ነበረበት፣ በፍጥነት ካላመለጠ ሁሉም ሰው ይደበድበው ነበር
(አቶ በላቸው፣ 07/06/2012 ዓ.ም የተካሄደ ቃለ መጠይቅ)፡፡

ፎቶ ግራፍ 4፡- ሽምግሌዎች ሚዜዎችን ጥያቄ ሲጠይቁ እና ቃል ሲያስገቡ የሚያሳይ ፎቶ

አልፎ አልፎ ሙሽራውም ለአቅመ አዳም ያልደረሰ ከሆነ በሚዜው ረዳትነት

ግንኙነቱን እንዲፈጽም ይደረጋል፡፡ የሙሽሪት ፍላጎትና ሁኔታ ከግምት ውስጥ

ሳይገባ ያለ ፈቃዷ ጥቃቱ እንዲፈጸምባት የስር ሚዜ ሚና ከፍተኛ ነው፡፡

እንዲያውም ሚዜዎች ቃል የሚገቡት ለደንቡ ነው እንጅ ግንኙነቱ የማይቀር ነው፡፡

“እስኪ አምጣው የደሙን ሻሽ” ሲባል ምን ሊያሳይ ነው? ለእናት አባትም ክብር

ነው:: አበባችንን አዱኛችንን አየን የምንለው ይሄን ነው በማለት ሀሳባቸውን

ይገልጻሉ (ወ/ሮ ቦሰና፣ 25/05/2012 ዓ.ም የተካሄደ ቃለ መጠይቅ)፡፡

ሙሽሪት በአማቶቿ ቤት የሚቀጥሉ የማላመጃ ዘዴዎች አሉ፡፡ እነሱም እስከ ጫጉላ

ግላጭ የሚቆዩና ከዚያም ጎጆ እስከመውጣት ድረስ የሚቀጥሉ ናቸው፡፡ በጫጉላ ቤት

እያሉ ከሚከናወኑ ዘዴዎች መካከል የተለየ ምግብ መመገብ፣ የጫጉላ ቤት ጨዋታ፣

ሙሽራ አጫዋች መመደብ፣ ሙሽራ ጠያቂ መላክ እና ጫጉላ ግላጭ ማድረግ

ይጠቀሳሉ፡፡ በጫጉላ ግላጭ ማኅበረሰቡን ከተቀላቀሉ በኋልም ራሳቸውን እንዲችሉ

የሚያግዙ ብልሃቶች ይቀጥላሉ፡፡

8.1.3. የ”ዙረሽ ግቢ” ሥነ ሥርዓት

ዙረሽ ግቢ የሚከናወነው በሴት ሙሽራ ቤት ሲሆን የወንድ ሙሽራ ከገባ በኋላ

በልቶ፣ ጠጥቶ፣ ዘፍኖ፣ ከላይ በተጠቀሰው ሥነ ሥርዓት መሰረት ሙሽሪትን

ተረክበው ይዘው ይሄዳሉ፡፡ ከአካባቢው ብዙም ሳይርቁ ይቆዩና ሊነጋጋ ሲል

ተመልሰው እየዘፈኑ ይገባሉ፡፡ ሲገቡም ሙሽሮች በጋራ በግ አርደው፣ ወንዱ ሙሽራ

ራሱ ሲራመደው ሴቷ ሙሽራ ግን ሚዜው እንዳዘላት ይራመደዋል፡፡ ከዚያም

ሙሽራውና ሙሽሪት ከዋናው ሚዜ ጋር በተዘጋጀላቸው ቦታ ይቆያሉ፡፡ ሌሎች

ሚዜዎችና አጃቢዎች ደግሞ

እታለም ሱፌ ሱፍ አደይ

እታለም ሱፌ ሱፍ አበባ፡፡

እህት አለኝ አላልሽ፣

አየንልሽ፡፡

ወንድም አለኝ አላልሽ፣

አየንልሽ፡፡

እያሉ ለሙሽሪት የመጣላትን መቀነት እና ባውንድ በራሳቸው ጠምጥመው፣

ጋቢያቸውን በወገባቸው ታጥቀው ይገቡና ሞቅ ያለ ዘፈን ይዘፍናሉ፡፡ ከዚያም

ከሙሽሪት ወገን የሆነች ቆንጆና ቀልጣፋ ሴት ተመርጣ ለጥሎሽ የመጣውን መቀነት

በወገቧ ታጥቃ፣ ባውንዱንም በራሷ አስራ ወይም ጠምጥማ እንድትዘፍን ይደረጋል፣

ከዚያም ወንዶቹ ሳይነጥቋት ቀድማ ካመለጠች ትደነቃለች፡፡ ይህንን ሁኔታ

ለማምጣት ነው ቀድመው እህት አለኝ አላልሽ በማለት የሚዘፍኑት፡፡ ከዚያም

የተዘጋጀላቸውን እንጀራ በቅቤ ኩርፍ እና ወፍራም ጠላ እዚያው ከሚዘፍኑበት አረፍ

ብለው፣ ተሸፋፍነው በልተው ጠጥተው እየሮጡ ይወጣሉ፡፡ ከዚያም ቀኑን ሙሉ

ሲበሉ፣ ሲጠጡ፣ ሲዘፍኑ ውለው እና አምሽተው ወደ እኩለ ሌሊት ገዳማ

ለመጨረሻ ጊዜ ይዘዋት ይሄዳሉ (ዱምሪ ኪዳነ ምህረት፣ 08/06/2012 ዓ.ም

የተካሄደ ምልከታ)፡፡ ከዚሁ ጎን ለጎን ሙሽሮች እጅ ለእጅ ተያይዘው በግ ያርዳሉ፡፡

ተራ በተራም ተራምደውት ይገባሉ፡፡

ፎቶ ግራፍ 5፡- ሙሽሮች ዞረው ሲገቡ

ፎቶ ግራፍ 6፡- ሙሽሮች ዞረው ሲገቡ ያረዱትን በግ ሲራመዱ

ይህ የዙረሽ ግቢ ሥነ ሥርዓት ሙሽሪት ከቤተሰቦቿ የመጨረሻውን ስንብት

ከማድረጓ በፊት ለውጥንና መለየትን የምትለማመድበት አጋጣሚ ይሆናታል፡፡

በባህላዊ ሠርግ ሙሽሪት ከቤተሰቦቿ ጋር የምትገናኘው ገና የጫጉላ ግላጭ በመሆኑ

እስከዚያ ድረስ ጫናውን መቋቋም ስለሚከብዳቸው እሱን ለመቀነስ የሚጠቀሙበት

አንድ ብልሃት ተብሎ ሊወሰድ ይችላል፡፡

8.1.4. የተለየ ምግብ መመገብ

ስር ሚዜ ቃል በገባው መሰረት ሙሽሪትን ወስዶ ለሙሽራው እናት ከልጃቸው

እንደማይለዩአት ቃል አስገብቶ ያስረክባል (አቶ ታምሩ፣ 25/05/2012 ዓ.ም የተካሄደ

ቃለ መጠይቅ)፡፡ አንዳንድ ጊዜ ሙሽራውና ሙሽሪት በእድሜ የማይመጣጠኑ ከሆነ

ሙሽሪት ከእናት ጋር እንድትተኛ ሊያደርጉ ይችላሉ፡፡ በዋናነት ግን ሙሽሪት

በአማቷ ቤት ስትቆይ የተለየ ምግብ ይሰራላታል፡፡ ሙሽራ እና አራስ አንድ ናቸው

ይባላል፡፡ የተለየ እና የተመረጠ ነው እንጅ የዘወትሩን ምግብ አይመገቡም (እማሆይ

እናታለም፣ 12/01/2012 ዓ.ም የተካሄደ ቃለ መጠይቅ)፡፡ ለዚህም በማግስቱ ጀምሮ

እንደየቤቱ ሁኔታ ጭብጦ እምትጨብጥ፣ ዶሮ እምታበላ ልትሆን ትችላለች፡፡ በዚህ

ሁኔታ ያለፉ ባለጉዳዮች እንዲህ ይላሉ፡፡ አማቴ ቤት በሄድሁ በማግስቱ አንድ ላዳን

ጭብጦ አመጡልኝ፡፡ ያንች ብቻ ነው ይሄን መጨረስ አለብሽ ተባልሁ፤ እህቴ አንድ

ዶሮ ሙሉ ነው የተሰጣት (ወጣት ንግስት፣ 13/05/2012 ዓ.ም የተካሄደ ቃለ

መጠይቅ)፡፡

የሙሽርነት ጊዜ የእንክብካቤ ጊዜ ነው፡፡ ጫጉላ ቤት ሙሽሪት ድንግልናዋን

የምታጣበት ጊዜና ቦታ በመሆኑ በድንግልናዋ ያጣችውን ኃይል ለመተካት ሲባል

የተመረጡ ምግቦች በአማቷ ይሰጣታል፡፡ ጋብቻ እና ወሊድ የነበረን አቅም አሳጥተው

ቀጣዩን ደረጃ የሚያሳዩ መሆናቸውን እንረዳለን፡፡ ለዚህም እንደ ጭብጦ፣ ስጋ፣

ወተት በአራስነት እና በሙሽርነት ወቅት የተለመዱ ምግቦች ናቸው፡፡ በተጨማሪም

አራስና ሙሽራ ብቻቸውን አይተውም፤ ይጠበቃሉ፡፡ አራስ እስከ ጥምቀት፣ ሙሽራ

እስከ ግላጭ ድረስ ይጠበቃሉ፡፡ ለዚህም ሙሽራ እና አራስ በጌጣጌጦቻቸው

የሚደምቁባቸው አጋጣሚዎች ናቸው፡፡ በቆይታቸውም አምረውና ተውበው

ማኅበረሰቡን እንዲቀላቀሉ ያደርጋቸዋል፡፡

8.1.5. ሙሽራ አጫዋች መመደብ

ሙሽራ አጫዋች ሙሽሪትን ከአዲሱ አካባቢና ቤተሰብ ጋር የምታላምድ፣

የምትጠብቅ፣ በቅርብ የምትከታተል፣ የምታጊያጊጥ፣ የምትንከባከብ የቅርብ ሰው ናት

(እማሆይ እናታለም፣ 12/01/2012 ዓ.ም የተካሄደ ቃለ መጠይቅ)፡፡ ይህች የሙሽሪት

ጓደኛ በጠዋት ወደ መጸዳጃ ቦታ ከመውሰድ ጀምሮ መሽቶ እስክትተኛ ድረስ አብራት

ትሆናለች፡፡ ሙሽሮች በጫጉላ ቤት ቆይታቸው ልክ እንደ አራስ ብቻቸውን እንዲሆኑ

አይፈቀድም፡፡ አምረው ተውበው የሚቆዩበት በመሆኑ ሁለመናው ይሳሳላቸዋል፤

እርኩስ መንፈስም ሊተናኮላቸው ስለሚችል ፈጽሞ ብቻቸውን ባይሆኑ መልካም ነው

ይባላል (አቶ አባትሁን፣ 25/05/2012 ዓ.ም የተካሄደ ቃለ መጠይቅ)፡፡ የአጫዋቿ

አብሮ መሆን ከዚህ የመጠበቅ ሚና አለው፡፡

8.1.6. የጫጉላ ቤት ጨዋታ (የደገም)

የደገም የጫጉላ ቤት ጨዋታ ሲሆን ተግባሩም ሙሽሮችን ማላመድ ነው፡፡

አጨዋወቱ ከሙሽሪት ጀምሮ ተራ በተራ በጭንቅላታቸው እየተደፉ፣ አይናቸውን

እየሸፈኑ በኩርኩም ይመቷቸው እና የመታቸው ማን እንደሆነ ማወቅ/ መለየት ነው

(ምርጫ ጊዮርጊስ፣ 09/06/2012 የተካሄደ ምልከታ)፡፡ ይህ የጨዋታ ዓይነት ጾታ

የማይለይ፣ ሁሉን አሳታፊ ስለሆነ ሙሽሪት ከእኩዮቿ ጋር በቀላሉ እንድትላመድና

እንድትግባባ ይረዳታል፡፡ በሌላ በኩል ሙሽሪት እንግዳ ናት ብለው በጣም እየመቱ

እንዳያማርሯት፣ እንዳያጭበረብሯት እና እንዳያስከፏት ሙሽራው በመቆርቆር

ይጠብቃታል፡፡ ይህም ሙሽሪት ሙሽራውን እንድትቀርበው መንገድ ይከፍታል፡፡

ይህንንም በአካባቢው ተወልጀ ሳድግ እያየሁ እና እየተሳተፍኩበት ያሳለፍኩት ነው፡፡

የደገም ሙሽሮችን ከማላመድ ባሻገር አዳዲስ የሚፈላለጉ ወጣቶችን ያገናኛል ይላሉ

(አቶ ዘለቀ፣ 23/05/2012 ዓ.ም የተካሄደ ቃለ መጠይቅ)፡፡ ለምሳሌ አንዷ ኮረዳ

የተደፋች እንደሆነ የሚፈልጋት ጎረምሳ በጣም ይመታታል፡፡ እሷም ጠብቃ እሱ

ሲደፋ ብድሯን ትከፍላለች፡፡ ይህም በመካከላቸው መቀራረብን፣ ሳቅ ጨዋታን፣

መፈላለግንና መፎካከርን፣ አልሸነፍ ባይነትን እየፈጠረ ጨዋታውን ያደምቀዋል፡፡

በጨዋታው ሕግ መሰረት መኮራረፍ፣ ወደ ጸብ መቀየር፣ አመመኝ ብሎ ማልቀስ፣

ማን እንደመታ መጠቆም የተከለከሉ ናቸው፡፡ በአጠቃላይ የደገም የሙሽሮችን

የጫጉላ ቤት ቆይታ አስደሳች እና ሁኔታውን የማይረሳ ያደርገዋል ይላሉ

(14/05/2012 ዓ.ም የተካሄደ ተተኳሪ የቡድን ውይይት)፡፡ በተለይ የሙሽሪትን

የእንግድነት ስሜት አስወግዶ በቶሎ እንድትላመድ በማድረግ በኩል ከፍተኛ ሚና

አለው፡፡ በመሆኑም አንዱ የለውጥ ማላመጃ ዘዴ ተደርጎ ይታያል፡፡

8.1.7. ሙሽራ ጠያቂ መላክ

ሙሽሪት ከቤተሰቦቿ ቤት ወጥታ በአማቶቿ ቤት ስትቆይ፣ ምንም እንኳ እንግድነት

እንዳይሰማት ጥረት ቢደረግም በቤተሰቦቿ ናፍቆት እንዳትቸገር፣ ቆይታዋንም

ለማየት በሄደች በሁለተኛው ወይም በሦስተኛው ቀን የቅርብ ቤተሰብ ተመርጦ

(ታላቅ እህት/ አክስት/ ወንድም/ አጎት ሊሆን ይችላል) እንጀራና ጠላ፣ ዳቦ፣ ሎሚ፣

ሸንኮራ አገዳ ይዘው በመሄድ በምን ሁኔታ ላይ እንዳለች ይጠይቋታል (ወ/ሮ

አስረሴ፣ 21/08/2013 ዓ.ም የተካሄደ ቃለ መጠይቅ)፡፡ ይህም ለሙሽሪት ትልቅ

ትርጉም አለው፡፡ ትደሰታለች፣ ትረጋጋለች፣ የሚፈልጋት ቤተሰብ እንዳላት

እንድታስብ ያደርጋታል፤ እንደልቧ የምትተኛውም እነሱ እያሉ ነው51፡፡ ቤተሰቦቿም

ጠያቂዎችም ልጃቸው እንደመክሳት ካለችና ግንኙነት ከመፈጸም ጋር የሚታይ

ከአቅሟ በላይ የሆነ ህመም ላይ ከሆነች ስር ሚዜውን ጠርተው “ልጃችንን ምን

አደረጋችኋት እህል ውሃ በቤቱ የለም እንዴት፣ ያችን አበባ የመሰለች ልጅ በአንድ

ቀን ምን አደረጋችኋት የገባችሁትን ቃል እንዴት አትጠብቁም በሽማግሌ

እንጠይቃችኋለን!” በማለት ተቆጥተው አስጠንቅቀው ይነግሩታል፡፡ ከተመቻት ደግሞ

“ረስታን የለ ምን አቀመሳችሁብን፣ ለምዳለች ሀሳብም የለን” እያሉ በጨዋታ መልክ

ይነጋገራሉ፡፡

8.1.8. የ “ጫጉላ ግላጭ” ሥነ ሥርዓት

የጫጉላ ግላጭ ሙሽሮች ዋናውን የጫጉላ ጊዜ ጨርሰው ወደ ቤተሰቦቻቸው

የሚቀላቀሉበት እንደ አንድ የሽግግር ወቅት የሚታይበት ሁነት ነው፡፡ በተለይ

ሙሽሪት ወደ ናፈቀቻቸው ቤተሰቦቿ የምትሔድበት በመሆኑ ደስ የሚያሰኛት ነገር

ነው፡፡ ቀደም ባለው ጊዜ ሙሽሮች ጫጉላ ቤት የሚቆዩት እስከ አርባ ቀን እንደነበረ

ይነገራል፡፡ ቀጥሎም አስር እና አምስት ቀንም ይቆዩ ነበር፡፡ አሁን ግን ልጆች

ከትምህርታቸው እንዳይስተጓጎሉ በሚል በብዛት በአምስተኛው ቀን እንደሆነ ይነገራል

(አቶ ታምሩ፣ 25/05/2012 ዓ.ም የተካሄደ ቃለ መጠይቅ)፡፡ ይህ ዕለት ተቀዛቅዞ

የነበረው የሠርግ ድባብ እንደገና የሚያገረሽበትና የሚሞቅበት ነው፡፡

የግላጭ ሥነ ሥርዓት የሚከናወነው በዕለቱ ማታ ሲሆን እንደ አዲስ መጥታችሁ

ልጃችሁን መርቁ እየተባለ ሰው ይጠራል፡፡ ከተበላ ከተጠጣ በኋላ ሙሽሪት አምራና

51 በአማቶቼ ቤት ስቆይ እንቅልፌን እንደልቤ መተኛት ስለማልችል ቀኑን ሙሉ ሳፏሽክ ነበር
እምውል፡፡ አንድ ቀን ዘመዶቼ ሊጠይቁኝ ሲመጡ ጧ ብየ በተኛሁበት ቃዥቼ እነሱም ተደናግጠው
ውሃ ተደፍቶብኝ ነው የተመለስሁ (ወ/ሮ አስረሴ፣ 27/05/2012 ዓ.ም የተካሄደ ቃለ መጠይቅ)፡፡

ተውባ ከጫጉላ ቤት ወጥታ ከተሰበሰበው ሰው መሃል ላይ ቆማ “ልመጅ፣ ክበጅ፣

ውለጅ፣ በወንድ ልጅ ተበከሪ፣ አጥር ቆስቋሽ ነገር አመላላሽ አያድርገሽ፣ አንድ ላይ

እንድታረጁ ፈጣሪ ይርዳችሁ!” እየተባለች ትመረቃለች፡፡ ሁሉም የተስማማበት አዲስ

ስምም ይወጣላታል፡፡ ብዙ ሰው የተለያየ ስም ሊያወጣላት ይችላል በብዛት

የሚጸድቀው ግን የባል እናት ያወጣችው ወይም በዕጣ ይሆናል፡፡ ከዚያም

መሸፋፈን፣ መከናነብ ሳይኖር ይልቁንም እንደማንኛዋም ያገባች ሴት ጌጣጌጧን

አድርጋ ማስተናገድ፣ መጫወት ትጀምራለች፡፡

ሙሽራው ከዋና ዋና ሚዜዎች ጋር በመሆን የእጅ መንሻ የሚሆን በግ እና በጉን

ለመስራት የሚያስፈልገውን ሙሉ ወጭ እንዲሁም መጠጥ ይዘው በመምጣት ባልና

ሚስቱ እጅ ለእጅ ተያይዘው አርደው ይገባሉ፡፡ የታረደውን በግ ሚዜዎች ካዘጋጁ

በኋላ የተገኘውን እንግዳ የማስተናገድ ሃላፊነት አለባቸው፡፡ የሙሽሪት ቤተ ዘመድም

ተሰብስበው፡-

እንኳ መጣሽ እቴ የብር መስታይቴ፣

እንኳ መጣህ አያ ያባይ ዳር ሱማያ፡፡

ሙሽሪትም ምንም እንኳ የኖረችበት ቤት ያሳደጓት ቤተሰቦቿ ቢሆኑም ከባሏ ጋር

ወደ ውስጥ ትገባለች፡፡ ከዚያም የሙሽሪት እህት ወይም አክስት “ልጃችንን ላኩልን

ሰላም እንበላት” በማለት ፈቃድ ከጠየቀች በኋላ ለሰላምታ ቤተሰቡን ትቀላቀላለች

(25/05/2012 ዓ.ም፣ ምርጫ ቀበሌ የተካሄደ ምልከታ)፡፡ እዚህ ላይ መረዳት

የሚቻለው ሙሽሪት ከጋብቻዋ በኋላ ለወለዷት እና ላሳደጓት ቤተሰቦቿ እንግዳ

መሆኗን ነው፡፡ ጋብቻ ባለጉዳይን በአንድ ቀን ልዩነት ውስጥ ቤተሰቦቿን እንድትተው

የሚያስገድድ ሁነት መሆኑን ነው፡፡ በመጨረሻም ለመሄድ ሲነሱ በዘፈናቸው፡-

ሙሽሪት ለምዳለች፣

ከእናቷ ከአባቷ ባሏን ትወዳለች፡፡

ሙሽሪት ለምዳለች፣

እንዝርቴን ደጋኔን ላኩልኝ ብላለች፡፡ እያሉ ሙሽሪት መልመዷን ይናገራሉ፡፡

የጋብቻ ሽግግር አስገዳጅ ቢሆንም ለውጡ አዎንታዊ ትርጉም ስላለው ቶሎ

እንዲቀበሉት ይፈለጋል፡፡ ሙሽሮች ጋብቻውን ብቻ ሳይሆን ከትዳር አጋራቸው ጋር

ተላምደው፣ ቤት ሰርተው ወልደው እንዲኖሩ መሰረቱን የሚጥሉት የሙሽሮች

ቤተሰቦች ናቸው፡፡ ለዚህ የሚያበቁ ከወላጆች የሚጠበቁ በማኅበረሰቡ እየተተገበሩ

የመጡ ዘዴዎች አሉ፡፡ ለሙሽሮች የትዳርን፣ ራስን የመቻልን፣ የመልመድን፣ ቤት

የመስራትን መልካምነት ከመምከር ባለፈ የሚከተሉት ዘዴዎች እንደ ሁኔታው

ተግባራዊ ይደረጋሉ፡፡

8.1.9. ማባበያ መስጠት፣ ሽልማት/ስጦታ ማበርከት

ማባበያ በማይተዋወቁ ግን ለወደፊት አብሮነት በጀመሩ ሁለት ሙሽሮች መካከል

መቀራረብን ይፈጥራል፡፡ በዋናነት ሙሽራው ሙሽሪት እንድትለምድለትና

እንድትቀርበው የተለያዩ ዘዴዎችን ተጠቅሞ ያባብላታል፡፡ ከረሚላ ከመግዛት ጀምሮ

አንዳንድ ጌጣጌጦችን እየገዛ ሊሰጣት ይችላል፡፡ ይህም እንደሚወዳት፣

እንደሚያስብላት ስለሚገልጽ እምነት ታሳዳርበታለች፡፡ ፍላጎቷን እየጠበቀ

ያሳድጋታል ሲሉ መረጃ ሰጭዎች ይገልጻል፡፡፡፡

ሙሽሪት እንደታሰበው ከሙሽራውም ሆነ ከአዲሱ ቤተሰብ ጋር እንድትላመድ

በተለይም በባለቤቷ አማካኝነት ሽልማት ወይም ስጦታ ይሰጣታል፡፡ ስጦታውም

ወትሮ ሸንኮራገዳ፣ ሎሚ፣ ምናምን ነበር የምንገዛላቸው፡፡ ወይም ከዱር ከጫካ

ዶቅማ፣ ሾላ፣ ቀጋ አውርደን ወይም ለቅመን እናመጣላቸዋለን፡፡ እንዲያው ከፍ

እያልን ስንሄድ ደግሞ ገንዘብ መያዝ ስንጀምር አምባር፣ የጆሮ ጉትቻ፣ አልቦ

እንገዛላቸዋለን የቱንም ነገር ብንሰጥ ዋናው ማሰባችን ስለሆነ ደስ ይላቸው ነበር

(12/06/2012 ዓ.ም፣ የተካሄደ ተተኳሪ የቡድን ውይይት)፡፡ ይህም በመካከላቸው

ያለው የልዩነት እና የፍርኃት ግንብ ተንዶ መግባባትና መቀራረብ እንዲችሉ

ይረዳቸዋል፡፡ በሂደትም መተሳሰብ እና እምነትን እያዳበሩ ይሄዳሉ፡፡

8.1.10. ቶሎ ቶሎ መጥራት ወይም አለመጥራት

ሙሽሮች እስከ ግላጭ ወይም ቅልቅል ድረስ የግድ በጫጉላ መቆየታቸው እንዳለ

ሆኖ ለጫጉላ ግላጭ ከሙሽሪት ወላጆች ቤት ከሄዱ በኋላ የቆዩትን ያህል ቆይተው

ወደ ሙሽራው ቤተሰብ ቤት አብረው መመለስ አለባቸው፡፡ ከዚያም በየሳምንቱ፣

በየሁለት ሳምንቱ እየተጠሩ እንዲሄዱ ይደረጋል፡፡ በዚህም ሙሽሪት ስለገጠሟት

አዎንታዊ እና አሉታዊ ነገሮች፣ ስለ ቤተሰቡ የአኗኗር ዘይቤ፣ ስለ ጥጋቧና ረሃቧ፣

ስለ አማቶቿ ሁኔታ፣ ስለ አጊቶቿ እና ዋርሳዎቿ አቀራረብ፣ ወዘተ. እየጠያየቁ

እንዴት ተስማምታ መኖር እንዳለባት ምክር እና ሀሳብ ይሰጣታል፡፡ ከሁሉም በላይ

ግን ወላጆቿም ቢሆኑ ከሰርጓ በኋላ የልጃቸውን ልጅነት ረስተው ልክ እንደ ትልቅ

ያስተናግዷታል፤ ባደገችበት ቤትም እንደ እንግዳ ይንከባከቧታል፡፡ ከዚያም በሳምንት

ወይም በሁለት ሳምንት ሊጠሩ ይችላሉ፡፡ ይህ እንክብካቤ ማግባቷን እንድትወደው

ያደርጋል (አቶ ዳመና፣ 21/08/2013 ዓ.ም በተካሄደ የቡድን ውይይት)፡፡

በሌላ በኩል ቶሎ ቶሎ ባለመጥራትም ሙሽሪት እንድትለምድ ይደረጋል፡፡

በመጀመሪያው ጥሪ አባብለው ከሙሽራው ጋር አብራ እንድትመለስ በማድረግ፣

በቆይታዋም በኖረችበት ቤት ባይተዋርነት እንዲሰማት በማድረግ ጭምር ትዳሯን

እንድትመርጥ የሚያስገድዱ ሁኔታዎች ናቸው፡፡ ከሄደች በኋላም ደህንነቷን በገብያ

እየጠየቁ ከዘመድ እንዳትገናኝ ያደርጋሉ፡፡ እሷም የተወሰነ ጊዜ በጉጉት ከጠበቀች

በኋላ ቤተሰቦቿ እንደማይፈልጓት፣ ተስፋ በመቁረጥ እና ሌላ ምርጫ እንደሌላት

በማሰብ እዚያው ለምዳ ትቀራለች ይላሉ (አቶ በላቸው፣ 21/08/2013 ዓ.ም በተካሄደ

የተተኳሪ ቡድን ውይይት)፡፡ ይህንን ሁኔታ አንዲት ባለጉዳይም እንዲህ ይላሉ፡፡

ቅዳሜ በመጣ ቁጥር ደስ ይለኝ ነበር፡፡ የጥሪ መልእክት በገበያ ስለሚመጣ

በናፍቆት ነበር የምጠብቃት፡፡ ገበያ የዋሉ ሰዎች ዝም ካሉኝ እኔ

እጠይቃለሁ፡፡ ‘እናቴን አላያችኋትም’ እያልሁ፡፡ ‘አልተጠራንም’ እያልሁ፡፡

‘ሰንበቴ ደርሶብኛል የዛንጊዜ ትመጣላችሁ’ ብለውሻል ይሉኛል፡፡ ግንኮ የለም

እኔ ቅርብ ነው ሚመስለኝ እሽ ብየ አሁንም ቅዳሜ ሲመጣ እንዳዲስ

እጠይቃለሁ፡፡ እንዲህ እንዲህ እያልሁ ከእናቴ ጉያ ወጥቼ እማላውቂቱ ልጅ

ለምጄ ቀረሁ፡፡ በቃ ተውኋቸው እኔን ብቻ ነው ሚናፍቁኝ እነሱ

አይፈልጉኝም፤ አይወዱኝም ብየ ማሰብ ጀመርሁና ተጠርቼ ስሄድ እንኳን

ተጉዳይ አልጥፋቸውም ነበር፣ ወደ ቤቴ ማድላት ጀመርሁ (ወይዘሮ ምጥን፣

12/08/2013 ዓ.ም የተካሄደ ቃለ መጠይቅ)፡፡

ከዚህ መረጃ መረዳት የሚቻለው ሙሽሮች በቤተሰቦቻቸው ተስፋ እንዲቆርጡ

በማድረግ ትዳሩን እንዲቀበሉትና እንዲኖሩበት ያስችላሉ፡፡ ምክንያቱም ቤተሰብ እንደ

በፊቱ የሚመለከቷቸው ከሆነ ትተው ሊመጡ ይችላሉ በሚል ከትዳራቸው

የሚያለምዱበት ብልሃት ነው፡፡

8.1.11. ሀብት መቁረጥና ግምት ማካኼድ

ከጋብቻው በኋላ ሙሽሮች መላመድ ግዴታቸው መሆኑን የሚያረጋግጡበት ሌላው

ብልሃት ሙሽሮች ራሳቸውን እንዲችሉ፣ እንዲቋቋሙ ከወላጆቻቸው

የተቆረጠላቸውን ንብረት የጋራ በሆኑ ሽምግሌዎች አማካኝነት ይጋመታሉ (አቶ

አባትሁን፣ 25/05/2012 ዓ.ም የተካሄደ ቃለ መጠይቅ)፡፡ ንብረቱም መሬት፣ ከብት

ወይም ገንዘብ ሆኖ ከተቻለ እኩል ወይም ተቀራራቢ ሀብት እንዲያዋጡ ይደረጋል፤

የግድ ግን አይደለም ይባላል (አቶ ታምሩ፣ 21/08/2013 ዓ፣ም የተካደ ቃለ

መጠይቅ)፡፡ ይህም አጋቢ ዳኛ በሚይዘው ውል ታውቆና ተመዝግቦ ጎጆ ሲወጡ

ተለይቶ ይሰጣቸዋል ይባላል፡፡

ከመረጃው መረዳት እንደተቻለው ይህ ብልሃት ሙሽሮች የራሳቸው የሆነ ንብረት

እንዳላቸው በማሰብ ከቀደመው የበለጠ እንዲላመዱና ወደፊት የሚኖራቸውን

የአብሮነት ጊዜ እንዲያስቡ ይረዳቸዋል፡፡ ይህም ሙሽሮች ትዳሩን እንዲያምኑት፣

እንዲቀበሉት፣ እንዲወዱትና እንዲኖሩበት የማድረግ አቅም ያለው መሆኑን

ያመለክታል፡፡

8.1.12. ጎጆ ማስወጣት

ሙሽሮች ከቤተሰብ ተለይተው ለብቻቸው በአንድ ጣሪያ ስር መኖር ሲጀምሩ ጎጆ

ወጡ ይባላል (አቶ ለገሠ፣ 04/08/2013 ዓ.ም የተካሄደ ቃለ መጠይቅ)፡፡ ሙሽሮች

እርስ በእርስ ተላምደው ጎጆ ሲወጡ በተለይ ሴቶች የጉልበት ስራ ስለሚቀንስላቸው፣

ነጻነት ስለሚያገኙ ደስ ይለናል ይላሉ (ወ/ሮ ብርሃኔ፣ 16/08/2012 ዓ.ም የተካደ

ቃለ መጠይቅ)፡፡ ጎጆ ሲወጡ እስከሚቋቋሙ ድረስ ለጊዜው የሚሆን ምግብና መጠጥ

እንዲሁም መጠቀሚያ ቁሶቻቸውን ወላጆቻቸው ሊሰጧቸው ይችላሉ፡፡ ከዚያም

ከቤተሰብ ጋር አብረው ሰርተው፣ አርሰው፣ አዝምረው ከሚገኘው የእህል አይነት

ሁሉ ሲሶ እየተቆረጠላቸው ለተወሰኑ አመታት ሊቆዩ እንደሚችሉ ከዚያም

ለራሳቸው መሬት ተቆርጦላቸው፣ ከብቶቻቸውን ለይተውና ሽሃ፣ ማኅበርና እድር

ገብተው የራሳቸውን ግላዊና ማኅበራዊ ሕይወት የሚጀምሩበት መሆኑ ይነገራል፡፡

8.2. ድኅረ ሞት የሚከናወኑ የለውጥ መለማመጃ ክዋኔዎች

በጃቢ ጠህናን ወረዳ ባህልና እምነት መሰረት የሞት ሽግግር ባለጉዳይን በዓለም፣

በሕይወተ ስጋ ከመኖር ወደ አለመኖር የሚያሸጋግር ሁነት መሆኑን መረጃ

ሰጭዎች ያስረዳሉ (መልአከ ጥበብ ስሜነህ፣ 12/08/2013 ዓ.ም የተካሄደ ቃለ

መጠይቅ)፡፡ በመሆኑም ሞት አንድ የሕይወት ሽግግር ማድረጊያ ሁነት እንጅ

የሕይወት ማብቂያ አለመሆኑን ይልቁንም በማያልፈው ዘላለማዊ ዓለም ይቀጥላል፡፡

ይህንንም ሞት የሚገለጽባቸውን መንገዶች በማየት መረዳት ይቻላል፡፡

በማኅበረሰቡ ዘንድ አንድ ሰው ሞተ ለማለት “ከዚህ ዓለም ተለየ፤ ሕይወቱ አለፈ፤

ወደ ዘላለማዊው ዓለም ሄደ፤ ከዚህ ዓለም ድካም አረፈ፤ ወደ አምላኩ ተጠራ፤

ወደማያልፈው/ወደማያልቀው ዓለም ተሸኘ” እየተባለ ይገለጻል፡፡ እነዚህ መለየት፣

ማለፍ፣ መሄድ፣ መጠራት፣ መሸኘት የሚሉ አገላለጾች የሚያሳዩት ሞት ከዚህ

ከሚታየው ዓለም ወደ ሌላ ዓለም የሚሸጋገርበት ሁነት መሆኑን ነው፡፡ ከዚያም

ፈጣሪ በዕለተ ምጽኣት ሲመጣ ዘላለማዊ መኖሪያውን ይፈርድለታል ወይም

ይፈርድበታል፡፡ ይህም በመጽሐፍ ቅዱስ ውስጥ ተገልጿል፡፡ “…በቀኙ የቆሙትን

እናንተ የአባቴ ቡሩካን ኑ ዓለም ከተፈጠረበት ጊዜ ጀምሮ የተዘጋጀላችሁን መንግስት

ውረሱ፡፡… በግራው ያሉትን ደግሞ ይላቸዋል እናንተ ርጉማን ለሰይጣንና

ለመላእክቱ ወደተዘጋጀ ወደ ዘላለም እሳት ሂዱ፡፡… (ማቴ. 25፥46)፡፡”

ከላይ ለመግለጽ እንደተሞከረው ከሞት በኋላ ያለው የሟች ሁኔታ በሃይማኖታዊ

ትረካዎች የሚሞላ ነው፡፡ ምንም እንኳ ሞት ወደ ዘላለማዊው ዓለም መሄጃ መንገድ

ቢሆንም በስጋ ዓለም ከኖረበት፣ ከቤተሰቡ፣ ከወዳጅ ዘመዱ ፈጽሞ የሚለይ በመሆኑ

ሁኔታው በሀዘን ይገለጻል፡፡ ቋሚ፣ ቤተሰብ፣ ወዳጅ ዘመዶች ከሀዘናቸው አገግመው

የበረቱ፣ ሕይወትን መቀጠል የቻሉ ሰዎች እንዴት እንደበረቱ የግል ገጠመኛቸውን

በማጋራት ሀዘንተኛን ያጽናናሉ፡፡

‘ባለቤቴ ሲሞት ቆማ ትሄዳለች ያለ አልነበረም’፣ ‘ልጆቼን ቀብሬ ይኸው

አለሁ፣ እናቴን አባቴን አጥቼ ሰማይና ምድር ተከድኖብኝ፣ ቀኑ ጨልሞብኝ

ነበር’፤ “የመጀመሪያ ልጄን፣ የልጅነት ልጄን ቀብሬ፣ በፈጣሪ አኩርፌ ነበር፣

እንዴት ልጄን ወሰደብኝ ብየ፣ አልዘክር፣ አልጸልይ፤ ከዚህ በላይ ምን

ልታደርገኝ እያልሁ፣ ከሱ ጋር እልህ ተያይዤ ስኖርልሽ፣ ይባስ ብሎ የኔን

ልዩ፣ ተንከባካቢየን፣ ተስፋየን፣ ጧሪየ ቀባሪየ ያልኋትን ውድ ልጄን ስነጠቅ

አንድ ቀን እንኳ ጥቁር አለበስሁም፡፡ ሰው ፈረደብኝ፤ እኔ ግን እስካሁን ሀዘኑ

ከሆዴ አልወጣም፤ ስብሰለሰል እኖራለሁ፡፡ ምነው በዚህ በቃሽ ባለኝ፣ ምነው

ሌላ መከራ ሳላይ ባስቀደመኝ፣ እኔስ መቆየቴን አልወደድሁትም፡፡ አንዳንድ

ጊዜ እንኳን አቆየኸኝ እላለሁ፡፡ አንዳንድ ጊዜ ደግሞ ሌላ መአት እንዳላይ

እያልሁ ቶሎ መሞትን ነበር እምፈልገው ይላሉ (ወ/ሮ ጥሩወርቅ አበበ፣

29/05/2012 ዓ.ም የተካሄደ ቃለ መጠይቅ)፡፡

ሞት በሁሉም ሰው ቤት ያለ ቢሆንም በተከሰተ ቁጥር የተለየ አኳኋን አለው፡፡ ይህ

የሕይወት ሽግግሮች ባሕርይ ባለጉዳዮች በተመሳሳይ መንገድ እንዳያልፉ ያደርጋል፡፡

ይህም ማኅበረሰቡ ያጋጠመውን የግል ገጠመኝ እያነሱ እርስ በእርሳቸው እንዲጽናኑ

የማድረግ አቅም አለው፡፡

ሀዘንተኛን ለማጽናናት የሚያመጧቸው ትረካዎች ማጠቃለያ መጨረሻ “ምንም

ማድረግ አይቻልም፤ ያሉትን ያቆያቸው፣ እረፍት ነው (በተለይ ሟች በከባድ ህመም

ሲሰቃይ ከቆየ)፣ ተው አታማሩት ከዚህም የባሰ ሀዘን ታመጣላችሁ፣ እኛ ወደ እነሱ

እንጅ እነሱ ወደ እኛ ላይመጡ ከንቱ ድካም ነው” የሚሉ ናቸው፡፡ ቀጥሎም

ቁርባናቸውንና መታሰቢያቸውን በስነ ሥርዓት እያወጡ ነፍሳቸውን ማስደሰት ተገቢ

እንደሆነ ተደጋግመው ይነሳሉ፡፡

8.2.1. የጃቢ ጠህናን ለቅሶ አውድ

በጃቢ ጠህናን ወረዳ ማኅበረሰብ ለቅሶ የሟች ልብስ እና ይጠቀምባቸው የነበሩ

ቁሳቁሶች ለማልቀሻነት ይውላሉ፡፡ እንደ ስጋ ዝምድና እና ቅርበት አልቃሾች

እንዲዟቸው የተፈቀዱ እና የተለመዱ ልብሶችን ይይዛሉ፡፡ ለምሳሌ የሞተው ባል

ከሆነ ሚስት ሱሪውን የመያዝ ግዴታ አለባት፡፡ ሟች ሚስት ከሆነች ደግሞ ባል

ቀሚስ መያዝ አለበት፡፡ ሱሪ52 የወንድነት፣ የጀግንነት መገለጫ ሲሆን በዚህ አውድ

ጾታዊ የሆነውን ጉዳይ ይወክላል፡፡ ቀሚስም እንዲሁ የሴትነትና የሚስትነት መገለጫ

የሆነ የክብር ልብስ በመሆኑ የባል ድርሻ ነው፡፡ የሟች ወንድም፣ እህት፣ ልጅ፣

ዘመድ አዝማድ እና የቅርብ ወዳጅ ሟች ወንድ ከሆነ ኮት፣ ሸሚዝ፣ ከነቲራ፣ ወዘተ.

ሲይዙ ሴት ከሆነች ደግሞ እንደ እድሜዋ ትለብሳቸው፣ ትታጠቃቸው፣ ታጌጥባቸው

የነበሩ እንደ መቀነት፣ ቀሚስ የአንገት ጌጦች (መስቀል፣ ጠገራ፣ ድሪ)፣ የራስ

ማሰሪያ (ባውንድ/ሻሽ)፣ ይያዛል፡፡ መነኩሴ ከነበሩም መቁጠሪያ፣ ቆብ፣ ምርኳዝ

ተይዞ ይለቀሳል፡፡ ባል የሚስቱን ቀሚስ ካልሆነ በስተቀር በብዛት ማልቀሻ የሚይዙት

ሴት አልቃሾች/ ሀዘንኞች ሲሆኑ ሟች የተከበረ፣ ሀብታም ባለጸጋ፣ የሚያበላ

የሚያጠጣ ከነበረ ደግሞ ያበላበት ሞሰብ እና ያጠጣበት ዋንጫ ጭምር ተይዞ

ይለቀሳል (12/06/2012 ዓ.ም የተካሄደ ተተኳሪ የቡድን ውይይት)፡፡

52 ሱሪ የወንድነት መገለጫ ስለመሆኑ ወንዶች በተለይ በጠብ ወቅት ባላንጣቸውን አንተ እንዲህ
ካደረግህ ሱሪ አልታጥቄማ (ፈሪ ነኝ፣ ወንድ አይደለሁም) ይላሉ፡፡ አንድ ሰው አንድ ጀብዱ ከፈጸመ
ጀገነ፣ ለማለት ሱሪ ታጠቀ ይባላል፡፡

የጃቢ ጠህናን ለቅሶ ልክ እንደ ሠርግ በጥይት ተኩስ፣ በቀረርቶ እና በፉከራ

ይታጀባል፡፡ በተለይ ሟች ጀግና፣ ዘምቶ የተመለሰ፣ ሚሊሻ ወይም መሳሪያ ታጣቂ

ከነበረ ለቅሶው በቀረርቶ እና በፉከራ ይታጀባል፡፡ ባለመሳሪያዎችም (ባለጠበንጃ)

በራሳቸው ቡድን በሚከወን ክዋኔ ለቅሶውን እና ሙሾውን ያደምቃሉ (03/06/2012

ዓ.ም፣ ቦራቡር ሚካኤል ቀበሌ የተካሄደ ምልከታ)፡፡ ስለ ሟች ምንም የማያውቅ

የሩቅ ሰው ለቅሶው ላይ ቢገኝ ከሁኔታው የሟችን ጾታ፣ ማኅበራዊ ደረጃ፣ እድሜ

በሚመለከት ከሚያየው ክዋኔ ለመረዳት አይቸገርም፡፡ የሟችን የቅርብ ቤተሰብም

በቀላሉ ማወቅ ይችላል፡፡

የሟች አስከሬን ግብዓተ መሬት ሲፈጸም ሁሉም ያለቅሳል፡፡ በተለይ ሴቶች ክብ

ሰርተው ከቆየው ለየት እና ፈጠን ባለ ምት ደረታቸውን ይደቃሉ፡፡ ይህም የዕለቱ

የመጨረሻው ደረት ድቂ ነው፡፡ ከዚያም በሃይማኖት አባት አማካኝነት ማጽናኛ53 እና

ምስጋና ከተሰጠ በኋላ ሲላቀስ የዋለው ሰው እርስ በርስ ሰላምታ ይለዋወጣል፤

ይሳሳማል፤ ስለ ሟች አሟሟት ይጠያየቃል፡፡ ወደ ሰፈርም ይመለሳል (10/05/2012

ዓ.ም የተካሄደ ምልከታ)፡፡

ለቅሶ አንዱ ሰውን የማገናኛ አጋጣሚ ቢሆንም የቱንም ያህል የተነፋፈቀ ሰው

ከቀብር በፊት ሰላምታ አይለዋወጥም፡፡ ምክንያቱ ደግሞ አስከሬን ክቡር ነው

የምናውቀው፣ አብሮን የኖረ ክቡር ሰው እመካከላችን ተጋድሞ ሌላ ዓለማዊ ተግባር

አይፈጸምም ይላሉ (አቶ ለገሠ፣ 21/04/2012 ዓ.ም የተካሄደ ቃለ መጠይቅ)፡፡ የግል

ወግ፣ ጨዋታ የተከለከለ ነው፡፡ ይህንንም ራሱ ማኅበረሰቡ የሚያከብረው የሞራል

ሕግ እንጅ የሚቆጣጠር እና ሥርዓት የሚያስይዝ አካል ኖሮ አይደለም፡፡ የቻለ

አስከሬኑን እየዞረ ያለቅሳል፤ የደከመ ልሱን ካወረደ በኋላ አንድ ቦታ ቁጭ ሊል

ይችላል (10/05/2012 ዓ.ም የተካሄደ ምልከታ)፡፡

53 በተገኘሁባቸው ለቅሶዎች የሃይማኖት አባቶች የእዮብን ታሪክ በመጥቀስ ሀዘንተኞችን ያጽናናሉ፡፡
እዮብ የተባለ በእግዚአብሄር የተወደደ እና የተከበረ ሰው ሲኖር ሰይጣን ልጆቹን በሞት ነጥቆ ከዚያም
ሰውነቱ በቁስል ተመትቶ ሚስቱም ትታው ሂዳ እርሱ ግን ሁልግዜም እግዚአብሄር ሰጠ
እግዚአብሄርም ነሣ እያለ ኖሯል (መጽሐፈ እዮብ፡ 1 1 እስከመጨረሻው)፡፡ የፈጣሪን የበላይነትም
ያጸናሉ፡፡

ልስ ወይም እርም54 በዕለት ለቅሶ በመገኘትና በማልቀስ፣ የሀዘንተኛን አንገት

በመያዝ፣ በማስተዛዘን እና በማጽናናት ሊወጣ ይችላል፡፡ ሞት የሁሉም ሰው እዳ

በመሆኑ አንድ ሰው ሲሞት ድሃ ነው፣ ዘመድ የለውም፣ ሰው የለውም ተብሎ ለቅሶ

አይቀርም፡፡ ሰው መሆኑ በቂ ነው፡፡ ከዚህ ባሻገር በተለይ የስጋ ዘመድ ሆኖ ሟችን

አልቅሶ አለመቅበር ወይም ዋይታ አለመሄድ ትልቅ ልስ ነው፡፡ እንዲህ አይነት

ድፍረት ያላቸውን ሰዎች “ቋሚን ባይፈሩ ልሱን አይፈሩም” ተብለው ይነወራሉ፡፡

ሰዎች ልሳቸውን በሚገባው ሁኔታ ሳይከሉ (ሳይወጡ) ሀዘንተኛን ቢያገኙ ቀና ብለው

የሚያዩበት ድፍረት አይኖራቸውም፡፡ በመሆኑም ትልቅ ልዩነትን እና ቂምን

ይተክላል፡፡ ዋናው ግን ልስ የሚወጣው ለራስ ሲባል ነው ይላሉ (አቶ ለገሠ፣

21/04/2012 ዓ.ም በተካሄደ ቃለ መጠይቅ)፡፡

ልስ የሚወጣው ከሞት በኋላ ብቻ ሳይሆን በሕይወት ዘመን ጭምር ነው፡፡ ሰው

እንዳይሞት፣ አላማውን እንዳይስት፣ የተቻለውን ሁሉ ማድረግ ነው፡፡ ለምሳሌ አንድ

ሰው ሲታመም በሥርዓት ማስታመም፣ ማሳከም፣ መንከባከብ፣ እየደከመ ከመጣ እና

ለስጋ ወደሙ ያልበቃ ከሆነ በአልጋም ቢሆን ሂዶ እንዲቀበል ማዳረግ፣ ባለማወቅ

የተሳሳተን ሰው መምከር፣ የሚቻለውን ሁሉ በማድረግ የሕይወት ልስ ይወጣል

ይላሉ (መልአከ ጥበብ ስሜነህ፣ 12/08/2013 ዓ.ም የተካሄደ ቃለ መጠይቅ)፡፡

ስለዚህ ልስ ሰዎች መመለስ ወደማይችሉበት ሁኔታ ከመሄዳቸው በፊት የሚወጣ

ጸጸትን የመቀነሻ እና ከሀዘን የመጽናኛ ስልት ነው፡፡ ልስ መውጣት ከተፈርዶም

ያድናል፡፡ “እንዲህ ቢያደርጉላቸው አይሞቱም ነበር እዚህ ቢወስዷቸው ለዚህ

አይበቁም ነበር፤ ይህን ቢያደርጉላቸው እንዲህ አይሆኑም ነበር” ከሚሉ የሦስተኛ

ወገን ትችቶች ያድናል፡፡ ለዚህም “እንኳን ልስ ወጣችሁ እንጅ ይሁን” እያሉ እርስ

በእርሳቸው ሲጽናኑ ይሰተዋላል፡፡ ይህም በሰዎች ድክመት ሰው እንዳይታጣ

ያደርጋል፤ ልስ ተወጥቶላቸው ከሆነ ግን “ከፈጣሪ የመጣ ነው ምንም ማድረግ

አይቻልም” ብለው እንዲጽናኑም ያደርጋል፡፡

54 እርም ይሁንብኝ፡- ድጋሜ አላደርገውም (የኣማርኛ መዝገበ ቃላት፣ 351)፡፡

8.2.2. እጅ የመታጠብ ሥነ ሥርዓት

ለቅሶ የዋለው ሁሉም ሰው እድርተኛ ያዘጋጀውን እህል ውሃ ቀምሶ እንዲሄድ

ይደረጋል፡፡ ለቀስተኛው ወደ ማረፊያው እንደደረሰ በመጀመሪያ እጅ የማስታጠብ ስነ

ሥርዓት ይካዳል፡፡ የሚያስታጥብ ሰው ተመድቦ ሁሉንም ለቀስተኛ ተራ በተራ

ያስታጥባል፡፡ እጁን ከታጠበ በኋላም “ዳርቻውን አርገው” በማለት ውሃ ወደ ግራና

ወደ ቀኝ ይረጫል፡፡ ይህም የሞት፣ የመከራ፣ የሃዘን መጨረሻ እንዲሆን

የሚመኙበት ስለሆነ ቀብር የዋለ ሁሉም ሰው ይህን ያደርጋል፡፡ “ለቅሶ ውለው

ሳይታጠቡ ወደ ቤት ከገቡ ሞት፣ መከራና ሀዘን አብሮ ይገባል ተብሎ ስለሚታመን

ቸኩሎ ወደ ቤቱ የመጣ ሁሉ በዚህ መልክ ይታጠባል” (አቶ ጌትነት፣ 12/08/2013

ዓ.ም የተካሄደ ቃለ መጠይቅ፡፡

ይህ ስነ ሥርዓት አንዱ የመጽናኛ እና ሀዘኑ እንዳይደገም የምኞት መግለጫ ነው፡፡

እጅ በመታጠብ አብሮ የዋለው የድብርት፣ የድካም፣ የሀዘን፣ የመከራ ስሜት አብሮ

ይወገዳል ይላሉ (መልአከ ጥበብ ስሜነህ፣ 12/08/2013 ዓ.ም የተካሄደ ቃለ

መጠይቅ) በውሃ መንፈስ ይታደሳል፤ ሕይወት ይቀጥላል የሚለውን ማሳያ ነው፡፡

ሀዘንተኛም ሟችን እየረሳ ድካሙንና ረሃቡን ማዳመጥ ይጀምራል፡፡ ለማረፍ፣

እህልና ውሃ ለመቅመስም ይቸኩላል፡፡ ከዚያም የተዘጋጀውን እንባ አድርቅ ንፍሮ

ለመጀመሪያ ጊዜ55 ይቀምሳል፡፡

8.2.3. “እንባ አድርቅ ንፍሮ” የመብላት ሥነ ሥርዓት

ከቀብር ወደ ሰፈር የመጣው ለቀስተኛ እጁን ከታጠበ በኋላ እንባ አድርቅ ንፍሮ

እንዲቃመስ ይደረጋል፡፡ እንባ አድርቅ የተባለበት ምክንያት ለቅሶና ሀዘን እንዲያበቃ፣

ሀዘንተኞች እንዲጽናኑ እና እንዲበረቱ ያለን ምኞት ለመግለጽ ነው፡፡ በረሃብ ስሜት

55 ሀዘንተኞች ለቅሶ ላይ ሲያለቅሱ፣ ሲወድቁ ሲነሱ፣ ሲጮሁ፣ ደረት ሲደቁ ስለሚውሉ፣ ሌላው
አልቃሽም እነሱን እያየ ስለሚያለቅስ በደንብ ማልቀስ እና ማስለቀስ ይጠበቅባቸዋል፡፡ በመሆኑም
በመሃል ድካም ሊሰማቸው ስለሚችል የልብ የሆነ የቅርብ ሰው በተለይም ስኳር ውሃ ይዞ በመሄድ
እንዲጠጡ እና ጉልበታቸው እንዲታደስ እና ጉሮሯው እንዲርስ ያደርጋሉ (ወ/ሮ ወርቄ፣
11/05/2012 ዓ.ም የተካሄደ ቃለ መጠይቅ)፡፡

ስለሚበላም በትንሹም ቢሆን ከሀዘን ስሜት ያሳርፋል፡፡ የሚወዱትን ሰው ቀብሮ

መብላት እና መጠጣት ሲጀምሩ ሰው ምንኛ ደካማ እና ራስ ወዳድ ፍጡር መሆኑን፤

ሰው የሚያልፍ ዘላለማዊ፤ ሕይወት ግን የሚቀጥል መሆኑን የሚረዱበት እንዲሁም

ይህንን መጽናናት የሰጣቸውን ፈጣሪ ስራ የሚያደንቁበት በመሆኑ ነው፡፡ ከዚያም

እንጀራ በሽሮ ይበላል፤ ጠላ ይጠጣል፤ ከሩቅ የመጣ አልቃሽ ይሸኛል፡፡ ለቀስተኛውም

መጥኖውን ይስጣችሁ፤ ፈጣሪ ያጥናችሁ፤ ነፍሱን ይማረው፤ አጥቁን

ያለምልመው፤ የሀዘን ዳርቻ ያርገው በማለት ሀዘንተኞችን ይሰናበታል (15/05/2012

ዓ.ም የተካሄደ ምልከታ)፡፡ እነዚህ አገላለጾች ቋሚዎች የሟችን መለየት አምነው

እንዲቀበሉ፣ እንዲጽናኑ እና እንዲበረቱ እንዲሁም የሟች ነፍስ ምህረት እንድታገኝ

በዓለም ያሉ የአካል ክፋዮች (ልጆች) ከብረው እንዲኖሩ የመልካም ምኞት

መግለጫዎች መሆናቸውን ያሳያሉ፡፡ የቅርብ ዘመድ እና ቤተሰብ ወደ ቤት ከገቡ

በኋላ እድርተኞች ቡና ያፈላሉ፡፡ አረቄም ይቀዳል፤ ጨዋታም ይጀመራል፡፡ ይህ

ሂደትም ሀዘንተኛን በማጽናናት ጉልህ ሚና ይጫወታል፡፡

የጃቢ ጠህናን ወረዳ ዋናው ለቅሶ በገጠር ከቀብር እስከ ሰባት ቀን የሚቆይ ሲሆን

በከተማ ደግሞ እስከ ሦስተኛው ቀን (ሰልስት) ድረስ ይቆያል፡፡ በእነዚህ ቀናት ብቻ

ሳይሆን እስከ አርባ ቀን ባሉት እሁድ ቀናትም ይቀጥላል (አቶ ለገሰ፣ 27/08/2013

ዓ.ም የተካሄደ ቃለ መጠይቅ)፡፡ ይህም ሃዘንተኞች ብሶታቸውን በነጻነት እንዲወጡ

ያግዛቸዋል፡፡ በሌላ በኩል ቀብሩ ላይ በተለያዩ ምክንያቶች ቀብር ላይ ያልተገኘ ወዳጅ

ዘመድ መድረስ እንዲችል መልካም አጋጣሚ ነው፡፡

8.2.4. የሟችን ልብስ የማጠብ ሥነ ሥርዓት

የሟች ልብስ እስከ ሰባት ቀን በተደጋጋሚ ተይዞ ሲለቀስበት ከቆየ በኋላ ለመጀመሪያ

ጊዜ ይታጠባል፡፡ ዋናው ምክንያት የሟች ነፍስ ውሃ የምትቀምሰው ልብሱ ውሃ

ሲነካው ነው ከሚል እሳቤ ጋር የተያያዘ ሲሆን ሌላው ደግሞ አንደኛ በተደጋጋሚ

በመያዙ ስለሚቆሽሽ እንዲሁም ከዚህ በኋላ ዘወትር ስለማይያዝ ታጥቦ እንዲቀመጥ

ነው ይላሉ (አቶ እሸቱ፣ 23/08/2013 ዓ.ም የተካሄደ ቃለ መጠይቅ)፡፡

የሟች ልብስ አጠባ ሀዘንተኛን የማጽናናት ሚና አለው፡፡ ማኅበረሰቡ ለክዋኔው

በሚሰጠው ትርጓሜ መሰረት ራሱን ያጽናናል፤ በስጋ የተለየው ቤተሰቡን በመንፈስ

ያገኘዋል፤ በቅርብ የሌለን ሰው በምናብ ያቀርብለታል፤ በዚህም በመጠኑም ቢሆን

ይጽናናል፤ ሞቱንም እየተቀበለው፣ እያመነው እንዲሄድ ያደርጋል፡፡ ልብሳቸው

ሲታጠብ ለመጀመሪያ ውሃ ይጠጣሉ የሚለው ትረካ ልብስ ማጠብን የግድ

ያደርገዋል፡፡

8.2.5. የአርባ ቀን መታሰቢያ ሥነ ሥርዓት

“የሞተ ሰውስ ዐረፈ፤ ነገር ግን ለነፍሱ መታሰቢያውን አድርግለት፤ ከዚህ በኋላ

ነፍሱ ታርፍ ዘንድ ልቅሶህን ተው (ሲራክ፡ 38፥ 16-23)” በሚለው የመጽሐፍ ቅዱስ

ታሪክ መሰረት ለሞቱ ወገኖች መታሰቢያ ማድረግ ተገቢ መሆኑ ተመልክቷል፡፡

ቀጥሎም “ልጄ ሆይ፥ ለሞተ ሰው አልቅስለት፥ እዘንለትም፤ ራስህን አሳዝን፤ እንደ

ሥርዓቱም መታሰቢያ አድርግለት” ይላል (ዝኒ ከማሁ)። በተጨማሪም ቅዱስ

ዮሐንስ አፈወርቅ ወደ ቆሮንቶስ ሰዎች በተላከው የሐዋርያው የቅዱስ ጳውሎስ

መልእክት ሲያስረዳ አንድ ሰው ኃጢአተኛ እንደሆነ ቢሞት የምንችለውን ያህል

ልንረዳው ይገባል። የምንረዳውም በለቅሶና በሐዘን ይሆን በጸሎት፣ በምጽዋትና

በቁርባን ነው። የዓለምን ኃጢአት ወደ ተሸከመው የእግዚአብሔር በግ ስለ ሙታን

የሚጸለየው፣ እነርሱ መጽናናትንና ዕረፍትን እንዲያገኙ ተብሎ እንጅ በከንቱ

እንዳልሆነ ተመላክቷል፡፡

ከዚህ መሰረት ሀሳብ በመነሳት ተዝካር በማኅበረሰቡ ዘንድ ትልቅ ቦታ አለው፡፡

ምክንያቱም ለሙታን የሚደረግ ጸሎት ወይም ጸሎተ ፍትሐት በእግዚአብሔር ፊት

ይቅርታን ለማግኘት ይረዳል፡፡ እግዚአብሔርም ለሙሴ የነገረው “ሰው ባለማወቅ

ኃጢአት ቢሠራ፥ እግዚአብሔርም፡- አትሥሩ ካላቸው ትእዛዝ አንዲቱን ቢተላለፍ፥

ቢታወቀው፥ ኃጢአት ስለሆነችበት ንስሓ ቢገባ፥ ነውር የሌለበትን በሰቅል መሥዋዕት

ወደ ካህኑ ያመጣዋል፤ ካህኑም ሳያውቅ ስለፈጸመው ስሕተት ያስተሰርያል፤

ኃጢአቱም ይቅር ይባልለታል (ዘሌ.5 ፥ 17-18)፡፡” ጸሎት ለኃጥአን ሥርየት



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

223

እንዲያገኙ ይረዳቸዋል። ቤተ ክርስቲያንም በጸሎተ ፍትሐት ለሙታን ምሕረትን

ትለምናለች፤ በሐዘንም ለዕለተ ሞታቸው መታሰቢያ ታደርጋለች፤ ጌታችን ኢየሱስ

ደቀ መዝሙሩ አልዓዛር ሲሞት አዝኖለት እንባውን አፍስሷልና።

ለሞቱ ሰዎች መታሰቢያ ወይንም ተዝካር ማድረግም አንዱ የቤተክርስቲያን

ሥርዓት ከመሆኑ በተጨማሪ ለሙታን ምሕረትን ለመማጸን እንደሚረዳ

ይታመናል፡፡ በጸሎት፣ በመሥዋዕት፣ በመብራት፣ በማዕጠንት እና በምጽዋት

መታሰቢያ ይደረግላቸዋል። በጸሎተ ፍትሐት ዳዊት መድገም፣ ገንዘብ በመለገስ፣

የሙት ስም በጸሎት እንዲነሣ፣ ቅዳሴ እንዲቀደስ እና ቁርባን እንዲቆርብ ማድረግ

ተገቢ መሆኑን የኢትዮጵያ ኦርቶዶክስ ተዋህዶ ክርስትና ሃይማኖት አስተምህሮ

ያስረዳል፡፡ ከዚህ ውጭ ማኅበረሰቡ ለመታሰቢያ ድግስ ለመደገስ እንደ ምክንያት

የሚጠቅሷቸው ትረካዎችም አሉ፡፡ በተደጋጋሚ የሚነሳው ምክንያት ነፍስ መታሰቢያ

በሚከበርባቸው ዕለታት (ዕለት፣ ሳልስት፣ ሰባት፣ አስራ ሁለት፣ ሠላሳ፣ አርባ፣

ሰማንያ፣ መንፈቅ፣ ዓመት) ጓደኞቿን ሰብስባ አስከሬኑ ወደ ተቀበረበት ቦታ

ትመጣለች፤ ከሚበላውም ከሚጠጣውም በልተው ጠጥተው ደስ ተሰኝተው ይሄዳሉ

የሚል እንደሆነ (አቶ ዘለቀ፣ 05/05/2012 ዓ.ም በተካሄደ ቃለ መጠይቅ ያስረዳሉ)፡፡

በሌላ በኩል የሟች ነፍስ ብትኮነን እንኳን በእነዚያ ዕለታት አርፋ ትውላለች

እየተባለም ይገለጻል፡፡

ከዚህ በመነሳት የጃቢ ጠህናን ወረዳ ማኅበረሰብ ለሟች ግለሰብ ያለውን ፍቅር እና

አክብሮት ለመግለጽ ለተዝካር በተለይ የአርባ ቀን መታሰቢያን ለማክበር የሠርግ

ያህል ትልቅ ድግስ ይደግሳል፡፡ ሀዘንተኛ ለመጨረሻ ጊዜ ያለቅሳል፤ ወዳጅ ዘመድ

ይሰበሰባል፣ ዳስ ይጣላል፤ አቆልቋይ ይሾማል፤ በግ ወይም በሬ ይታረዳል፤ አገርተኛ

ይጠራል፤ “በልቶ ጠጥቶ የሟችን ነፍስ ይማርልን አጥቃቸውን ያለምልምልን፣

የመከራ/ የሀዘን ዳርቻ ያርገው!” እያለ ይሰናበታል፡፡

ለአርባ ቀን መታሰቢያ የሚታረደው በግ ትልቅ ትርጉም አለው፡፡ በጉ የሚታረደው

ቤተ ክርስቲያን ከሟች ቀብር ላይ ነው፡፡ በዚያ የተገኘው ሰው ሁሉ ከእንጀራውም

ከጠላውም፣ ከአረቄውም ይቀምሳል፤ ከተቀመሰው ሁሉ ቀብሩ ላይ ይጣላል፤

ይደፋል፡፡ ይህም በዕለቱ ነፍስ ይህን ተግባር ስለምትጠብቅ ሁሉም እንዲደርሳት

ሲባል ነው (ምርጫ ጊዮርጊስ ቤተ ክርስቲያን የተካሄደ ምልከታ)፡፡ የሟች የነፍስ

አባት (የንስኃ አባት)፣ እንደሚፈልጉት አድርገው ይበልቱና እንዲሰራ ያዝዛሉ፡፡

በእለቱ ሥርዓተ ፍትሃቱ እና ሥርዓተ ቁርባኑ ከተፈጸመ በኋላ ከእንግዶቹ ጋር ወደ

ድግሱ ቤት በመሄድ የተዘጋጀውን የተለየ ምግብ በዓይነት በዓይነት ይመገባሉ፡፡

እንደገቡ የበሬ ቁርጥ ስጋ ይቀርብላቸዋል፡፡ እዚያው ላይ ወጥ እየተጨመረ

ከተመገቡ በኋላ ከቻሉ የበጉን ስጋ ይመገባሉ፡፡ ካልቻሉ ደግሞ በማግስቱ እነሱ

የሚጠበቅባቸውን ሟች የሚገባውን ሥርዓተ ጸሎት አድርገው ሊመገቡ ይችላሉ፡፡

ጠላ፣ አረቄ እና ቡና የተለመዱና የማይቀሩ መጠጦች ሲሆኑ እንደ ሰው ደረጃ ቢራ

የሚያቀርብም ይኖራል፡፡ ይሄ ሁሉ የሚደረገው “ሟችን ለማስደሰት፣ ከእንግዲህ

ሟች ተመልሶ አብሉኝ፣ አልብሱኝ አይልም፣ እሱም ቀርቷል እንኳን ሀብትና

ንብረት ከሚል ሀሳብ የተነሳ ነው (አቶ ምስጋናው፣ 27/08/2013 ዓ.ም የተካሄደ ቃለ

መጠይቅ)::”

በሌላ በኩል ለአርባ ቀን መታሰቢያ ሀዘንተኞች በጠዋት ወደ ቀብር ቦታ በመሄድ ልክ

እንደ ዕለት ለቅሶ በነጻነት እንዲያለቅሱ የተፈቀደ ነው፡፡ ሙሾ ሊወርድም ይችላል፡፡

ለመጨረሻ ጊዜ እንደልብ፣ ያለ አባባይ፣ ያለ ከልካይ ማልቀስ ይቻላል፡፡ ይህም

ሀዘንተኞች ይህንን አውቀው ከዚያ በኋላ እንዲበረቱ ያግዛቸዋል፡፡ ይህ ሲባል ግን

በአርባኛው ቀን ሀዘኑ ይሽራል ማለት አይደለም፡፡ “እንዲያውም ዋናው ሀዘን ከአርባ

ወዲያ ነው፤ እስከዚያ ድረስ ዘመድ አይለይም፤ ግር ግር ነው፤ ፍቃጅም አይጠፋም

ይላሉ (ወ/ሮ ብርሃኔ፣ 16/08/2013 ዓ.ም የተካሄደ ቃለ መጠይቅ)፡፡” ሀዘን አብሮን

የሚኖር እንጅ በመድኃኒት የሚፈወስ ወይም የሚድን አይደለም፡፡ ምክንያቱም ሞት

የምንወደውን፣ አብሮን የነበረን ሰው የሚያሳጣ ክፉ እዳ ነው፡፡ እናም የሟችን

ሁኔታ፣ ልብስ፣ የሚወደውንና የሚጠላውን ነገር ስናይ፣ ጨዋታው፣ ቁጣው ሁለ

ነገሩን ባስታወስን ቁጥር ሀዘኑ ያገረሻል፤ ሀዘን በጊዜ ሂደት ቀለል ቢልም ፈጽሞ

የሚረሳ አይደለም56 ይላሉ (አቶ በላቸው 27/08/2013 ዓ.ም የተካሄደ ቃለ

መጠይቅ)፡፡

አርባ ቀን ህዝባዊ የሆነ ዋናው የለቅሶ ጊዜ የሚቋጭበት እንጅ የሀዘኑ ስሜት

በተወሰኑ ቀናት የሚድን አይደለም፡፡ ይልቁንም በሰዎች አእምሮና ልቡና ውስጥ

ተቀብሮ የሚኖር በሁኔታዎች አማካኝነት የሚያገረሽ ስሜት ነው፡፡ ሆኖም

ሀዘንተኞች ለአርባ ቀናት ከወገን ጋር በመሆን የሟችን መለየት እንዲያምኑ እና

እንዲቀበሉ፣ እንዲጽናኑ፣ ቀሪ ሕይወታቸው አቅጣጫ እንዲይዝ ለማድረግ መልካም

አጋጣሚ ይኖረዋል፡፡ የሟች ሥርዓተ ቁርባን ግን ለመንፈቅ (ስድስተኛ ወር)፣ ዕለተ

ዓመት እንዲሁም ባድማው እስካልተፈታ ድረስ ሥርዓቱ በየዓመቱ እየተከበረ

ይቀጥላል፡፡

በአጠቃላይ አንድ ባለጉዳይ በሕይወት ሽግግሮች አማካኝነት ያካሄዳቸውን ለውጦች

እንዲቀበልና እንዲለማመድ የሚያደርጉ ብልሃቶች አሉ፡፡ ለዋናው ባለጉዳይ ምክርና

እንክብካቤ በመስጠት፣ የግል ገጠመኝን በማጋራት ሚናቸውንና ደረጃዎችን እንዲለዩ

ያደርጋሉ፡፡ በጋብቻ ሽግግር የሚካሄድ ለውጥን ለመቀበልና ለመለማመድ ሙሽሪት

በሰርጓ ዋዜማ ሰርጓን እንዳወቀች ወዲያውኑ ተጀምረው የሚቀጥሉ ባህላዊ

ክንዋኔዎችና እውቀቶች አሉ፡፡ ምሪ በመፍታት የሚጀመረው ሙሽሪትን ለአዲስ ሚና

የማዘጋጀት ተግባር ይፈጸማል፡፡ ሙሽሪትን ከጥቃት ለመጠበቅ ቃል የማስገባት

ሥርዓትና ዙረሽ ግቢ የተባሉ ክንዋኔዎች ሙሽሪት መጠነኛ መጽናናት እንድታገኝና

መለየትን እንድትለማመድ ያደርጋሉ፡፡ በጫጉላ ቤት ቆይታም የተለየ ምግብ

በመመገብ፣ ሙሽራ አጫዋች በመመደብ፣ የጫጉላ ቤት ጨዋታ በመጫወት፣

ሙሽራ ጠያቂ በመላክ፣ የጫጉላ ግላጭ፣ ማባበያ፣ ሽልማትና ስጦታ በማበርከት

ለውጡን እንዲላመዱት ያደርጋሉ፡፡ ቶሎ ቶሎ በመጥራት ወይም አለመጥራት፣

56 ለዚህ ማሳያው በቤቱ ሀዘን ደርሶ ቆይቶ አንድ ደስታ የተገኘ እንደሆነ ያንን ደስታ እና በረከት
በሀዘን ድባብ ማሳለፍ አልተለመደም፡፡ ይልቁንም የሟች ስም እየተነሳ ይዘፈናል፣ ይቅራራል፣
ይፎከራል፡፡ እያለቀሱ ይዘፍናሉ (በዓይናቸው እንባ በትክሻቸው እስክታ ያወርዳሉ፤ ይፎክራሉ)
(30/08/2013 ዓ.ም፣ ምርጫ ቀበሌ፣ ቤት ምረቃ ላይ የተካሄደ ምልከታ)፡፡

ሀብት በመቁረጥና በመጋመት እንዲሁም ጎጆ እንዲወጡ በማድረግ ራሳቸውን

እንዲችሉ በማድረግ ግላዊና ማኅበራዊ ሕይወታቸውን እንዲጀምሩና እንዲቀላቀሉ

ያደርጋሉ፡፡

የሞት ሽግግር በሟች ላይ የሚያስከትለውን ለውጥ ማወቅ ባለመቻሉ በዙሪያው

ባለው ማኅበረሰብ አንጻር በመመልከት ሀዘንተኞች ለውቱን እንዲለማመዱት

የሚያስችሉ ብልሃቶች ተለይተዋል፡፡ ዋና ዋናዎቹ የሟች ነፍስና ስጋ ከተለያዩ

ጀምሮ እስከ አርባ ቀን መታሰቢያ የሚከናወኑ ናቸው፡፡ እነሱም ግብዓተ መሬት

ከተፈጸመ በኋላ በንስኃ አባት የሚሰጠው የማጽናኛ ቃል ይጀምራል፡፡ እጅ የመታጠብ

ስነ ሥርዓት፣ እንባ አድርቅ ንፍሮ፣ ዋይታ መሄድ፣ የሟች ልብስ አጠባ፣ አርባ ቀን

መታሰቢያ በማክበር የሟች ነፍስ በሰላም እንድታርፍ እና ሀዘንተኞችም እንዲጽናኑ

የሚያደርጉ ብልሃቶች ናቸው፡፡

ምዕራፍ ዘጠኝ

በሕይወት ሽግግሮች ወቅት የታዩ የጋራ ትዕምርቶች ትንተና

በዚህ ክፍል በሕይወት ሽግግሮች ወቅት የተገለጡ የጋራ ሀሳቦች፣ ባሕርያት እና

ቁሶች ተተንትነዋል፡፡

9.1. መለየት/መነጠል፣ ሽግግር እና ቅልቅል/ለውጥ

በሕይወት ሽግግሮች የሚካሄድ ለውጥ አስፈላጊና ተከታታይነት ባላቸው ሦስት

ደረጃዎች (መነጠል፣ ሽግግር እና ቅልቅል) አማካኝነት ያልፋል፡፡ ባለጉዳይን

ከለመደው ሁኔታ ነጥሎ ለሌላ አዲስ ደረጃ እና ማንነት ያበቃል፡፡ በወሊድ ሽግግር

ህጻኑ ዘጠኝ ወር ከቆየበት ከማህጸን ዓለም ተለይቶ ለዚህኛው ዓለም ይጋለጣል፡፡

እናትም ከእርግዝና ጊዜዋ ጀምሮ እስከ ክርስትና ድረስ ከልዩ ልዩ ማኅበራዊ ጉዳዮችና

ከቆየችበት የሕይወት ልምድ ትነጠላለች፡፡ በዚህ በወሊድ ሽግግር ውስጥ የእርግዝና

ጊዜ እና የአራስነት ጊዜ ለእናት የመነጠል ጊዜ ተደርጎ ሊወሰድ ይችላል፡፡ የምጥ ጊዜ

እና የጥምቀት እና የክርስትና ጊዜዎች ደግሞ ሌሎች የሽግግር ወቅቶች ናቸው፡፡

ከህጻኑ አንጻርም እንዲሁ እስከ ክርስትና ያለው ጊዜ የመነጠል የክርስትናው ስነ

ሥርዓት የሽግግር ጊዜ እና ከክርስትናው በኋላ ያለው የቅልቅል ጊዜ ነው ማለት

ይቻላል፡፡ ከዚያም እናትና ልጅ በአዲስ ማንነት እና ማኅበራዊ ደረጃ ወደ ማኅበረሰቡ

ይቀላቀላሉ፡፡ ከዚሁ ጋር ተያይዞ እናት ከነፍሰ ጡርነት ወደ እናትነት፤ ልጁም

ከጽንስ ወደ ሰውነት ደረጃ ይለወጣሉ፡፡

የጋብቻ ሽግግርም ሙሽሮች ከመታጨት እስከ ጫጉላ ግላጭ/ቅልቅል ድረስ ዋናው

የሽግግር ወቅት ሲሆን እስከ ሰርጉ እለት ድረስ ያለውን የመነጠል ጊዜ፣ የሰርጉ ስነ

ሥርዓት እና የጫጉላ ቤት ቆይታ የሽግግር ጊዜ እንዲሁም የጫጉላ ግላጭ/ ቅልቅል

ደግሞ የቅልቅል ጊዜ ነው፡፡ ባለጉዳዮች ከብዙ አካላዊ እና ስነ ልቡናዊ ለውጦች ጋር

ወደ ማኅበረሰቡ ይቀላቀላሉ፡፡ እናት አባታቸውን ትተው፣ ልጅነትን፣ ድንግልናን፣

ስምን፣ ነጻነትን ወዘተ. አጥተው ወደ ማኅበረሰቡ ይቀላቀላሉ፡፡ ይህም

በሚያደርጓቸው ጌጣጌጦችም ሆነ በቋንቋ አጠቃቀማቸው ሊገለጽ ይችላል፡፡

የሞት ሽግግርም ባለጉዳይን ከመኖር ወደ አለመኖር የሚለውጥ አሉታዊ መልክ

ያለው ነው፡፡ የእርጅና ጊዜ እንደ መነጠል፣ የሞት ጊዜ ደግሞ እንደ ሽግግር

እንዲሁም ከሞት በኋላ ያለው ክንውን ደግሞ የቅልቅል ጊዜ ነው፡፡ ከዚህ ሀሳብ

በመነሳት መነጠል አንድ የሕይወት ሽግግር ለማድረግ ዝግጅት የማድረጊያ ጊዜ

ነው፡፡ ሽግግር የነበረ ሁኔታ የሚያበቃበትና ለአዲስ ሁኔታ የሚጋለጥበት ወሳኝ

ወቅት ሲሆን ቅልቅል ደግሞ በሽግግር ወቅት የተገኘ አዲስ ሁኔታ የሚያዝበት ነው፡፡

በመሆኑም በመነጠል እና በቅልቅል ወቅት ያሉ ሁኔታዎች ፈጽሞ የማይተዋወቁ፣

የሽግግር ጊዜው ያገናኛቸው ሆነው በቅልቅል ጊዜ ለውጥ የማይቀር እና የሚጠበቅ

ነገር ነው ማለት ይቻላል፡፡

9.2. መልካም ምግባር፣ ቀዳሚን ማክበር፣ ሀገርና ሃይማኖትን

መጠበቅ

የጃቢ ጠህናን ማኅበረሰብ እንደ ማኅበረሰብ ሲኖር አራት ጉዳዮችን አጠንክሮ

የያዛቸው መሆናቸውን በሕይወት ሽግግር ሥርዓቶች ላይ ተደጋግመው ይገለጣሉ፡፡

የማኅበረሰቡ አባል ጥሩ ምግባር እንዲኖረው፣ ወደዚች ዓለም እንዲመጣና ለቁምነገር

እንዲበቃ ያደረጉ ወላጆችን በማክበር ብድራቱን እንዲመልስ በየአጋጣሚው

እየተነገረው፣ ከቀደሙት እየተማረ ያድጋል፡፡ ይህም አንድ ህጻን ሲወለድ ጀምሮ

በክርስትናው ጥሩ ምግባር እንዲኖረው፣ ሰው አክባሪ ጨዋ እንዲሆኑ በመመኘት

ምግባሩ የቀና ሃይማኖቱ የጠና እንዲሆን ደጋግመው ይገልጻሉ፡፡ የማኅበረሰቡ አባል

የሆነ ሁሉ ቦታውን፣ ባድማውን፣ ርስቱን እንዲጠብቅ፣ ሀገሩን እንዲወድና

እንዲያስከብር ይፈለጋል፡፡ በመሆኑም ሀገር እሚያስከብር ወንዝ እሚያሻግር ይሁን

እየተባለም በተደጋጋሚ ይገለጻል፡፡ በሞት ሽግግርም ሟች የነበረውን መልካም

ምግባር፣ ቤተሰብና ዘመድ ወዳድነት፣ ሃይማኖት ቀሪው ትውልድ እንዲይዝ

በማጽናኛ እና በአደራ መልክ ይነገራል፡፡ ይህ የሚያሳየው ምግባር፣ ቀዳሚን

ማክበር፣ ሃይማኖትና ሀገር መውደድና መጠበቅ ከእያንዳንዱ የማኅበረሰቡ አባል

የሚጠበቁ የህልውናው ማስጠበቂያ ምሰሶዎች መሆናቸውን ነው፡፡

9.3. የማኅበረሰቡን መዋቅር መግለጥ፣ ማጠንከርና ማስጠበቅ

በጃቢ ጠህናን ወረዳ ማኅበረሰብ የእርስ በእርስ መስተጋብር መረዳት እንደተቻለው

ጾታ፣ እድሜ፣ የጋብቻ ሁኔታ፣ የወሊድ ሁኔታና ስልጣን ማኅበራዊ ደረጃን

ይወስናሉ፡፡ ከሴቶች ይልቅ ወንዶች የበለጠ ደረጃ አላቸው፡፡ በእድሜ የበለጡ

ሰዎችም የተሻለ ማኅበራዊ ደረጃ አላቸው፡፡ ካላገቡ ወይም አግብተው ከፈቱ ሰዎች

ይልቅ ያገቡና ከትዳር አጋራቸው ጋር ያሉ የተሻለ ክብር አላቸው፡፡ ካልወለዱ ወይም

ከማይወልዱ ሰዎች ይልቅ የወለዱ ተቀባይነት አላቸው፡፡ ስልጣን ሃይማኖታዊ

ስልጣን ሲሆን ስጋ ወደሙን የተቀበሉ፣ የመነኮሱ ሰዎች ተራ ከሆነው አንጻር ክብር

አላቸው፡፡ ቄስ ከጨዋ ብቻ ሳይሆን ከሁሉም ማኅበራዊ ደረጃዎች የበለጠ ክብር

አለው፡፡ በዚህ መሰረት የማኅበረሰቡ መዋቅርና ተዋረዳዊ ግንኙነት ተጠብቆ

እንዲቀጥል ያደርጋሉ፡፡

9.4. ጥበቃ እና እንክብካቤ

ሰዎች በሁሉም የሕይወት ሽግግሮች ወቅት ይጠበቃሉ፡፡ በወሊድ ወቅት እናት

በዋናነት እስከ አስር ቀን፣ ልጅ እስከ ክርስትና እለት ድረስ ብቻቸውን አይተውም፡፡

በጋብቻ ሽግግር ወቅት ሙሽሮች በዋናነት እስከ ጫጉላ ግላጭ (ቀደም ሲል እስከ

አርባ ቀን አሁን እስከ አምስት ወይም አስር ቀን ድረስ) ብቻቸውን እንዲሆኑ

አይፈቀድም፡፡ በሞት ሽግግር ወቅትም እንዲሁ የሟች ነፍስ ከወጣችበት ጊዜ ጀምሮ

ግብዓተ መሬት እስከሚፈጸም ድረስ፣ ሀዘንተኞች ደግሞ ቢያንስ እስከ ሦስት ቀን

ድረስ ብቻቸውን አይሆኑም፤ እንክብካቤም ይደረግላቸዋል፡፡ እንደ ምክንያት

የሚጠቀሰው በእነዚህ ወሳኝ የሽግግር ወቅቶች ባለጉዳዮች ብቻቸውን ከሆኑ ለክፉ

መንፈስ ያጋልጣሉ ከሚል እምነት የመነጨ ነው፡፡

እነዚህ ወሳኝ የሽግግር ወቅቶች ለክፉ መንፈስ አጋላጭ ስለመሆናቸው ብዙ

ገጠመኞች ይነሳሉ፡፡ ወሊድ በባሕርይው የሚፈስበት ከመሆኑ ጋር ተያይዞ ክፉ

መንፈስን ይጠራል፡፡ ይህም እናትን ወይም ልጅን አስጠቅቶ ጤናን ወይም ሕይወትን

ያሳጣል፡፡ በመሆኑም እናቶች ከተገላገሉ ጀምሮ በአራስነት ጊዜያቸው ከብር እና

ከነሐስ የተሰሩ ጌጣጌጦቻቸውን (ብር ቅጥል፣ ድሪ፣ ጠልሰም፣ አምባር፣ ወዘተ.)

በአንገታቸው እና በእጃቸው፤ ከብረት የተሰሩ መሳሪያዎችን (ቢላዋ፣ ጠበንጃ)

በራስጌያቸው፤ ሃይማኖታዊ ይዘት ያላቸው መጽሐፍትን (መጽሐፍ ቅዱስ፣ የጸሎት

መጽሐፍት) በአጠገባቸው ይደረጉላቸዋል፡፡ እነዚህ ቁሶችም ክፉ መንፈስ

የማይወዳቸው ናቸው ይላሉ፡፡

የሙሽርነት ወቅትም ለክፉ መንፈስ ያጋልጣል ሲባል ሙሽራ አበባ ማለት ነው፡፡

ሁሉም ሰው ለማየት እንደሚጓጓው ሁሉ ክፉ መንፈስም ይመኛቸዋል፡፡ በዚህም

በሙሽርነታቸው ወቅት ብቻ ሳይሆን ከታጩ ጀምሮ የትኩረት ነጥብ ይሆናሉ፡፡ ብዙ

ሙሽሮች ከታጩ በኋላ እና በጫጉላ ቤት እያሉ በክፉ መንፈስ እየተለከፉ ጤናቸውን

እና ሕይወታቸውን ያጡ እንዳሉ ይነገራል፡፡ በሞት ወቅትም የሟች ነፍስና ስጋ

ከተለያዩ ጀምሮ እስከ ቀብር ድረስ አስከሬኑ ለብቻው አይተውም፤ ይጠበቃል፡፡

ከዚያም ቢያንስ እስከ ሦስት ቀን ሀዘንተኞች አስከሬን በወጣበት ቤት ውስጥ

ብቻቸውን እንዲሆኑ አይመከርም፡፡ ምክንያቱ ደግሞ ሰው ነፍሱ ከወጣች ጀምሮ ሰው

መሆኑ ይቀርና ብቻውን ከተተወ የክፉ መንፈስ ማደሪያ ይሆናል፡፡ ያ መንፈስም

በሕይወት ላሉት እንዳይተርፍ መጠበቅ አለበት ይባላል፡፡

በወሊድ እና በጋብቻ ወቅት ባለጉዳዮች የሚጠበቁት እራሳቸው በክፉ መንፈስ

እንዳይጠቁ (ተጋላጭ እንዳይሆኑ) ሲሆን በሞት ጊዜ አስከሬን የሚጠበቀው ለሌሎች

አጋላጭ እንዳይሆን ነው፡፡ ይህም ክፉ መንፈስ የሚያጠቃው ሕይወትን/ነፍስን

እንደሆነ በአንጻሩ የሰው ሕይወት ከስጋ ሲለይ ከመጠቃት ይልቅ አስጠቂ ወደ መሆን

እንደሚሸጋገር እንረዳለን፡፡ ጋብቻ፣ ወሊድ፣ እርጅናና ሞት ለክፉ ዐይን አጋላጭ

አውዶች መሆናቸውን (ዋልተንጉስ፣ 2007፡ 158) ጠቁመዋል፡፡ በመሆኑም

በሕይወት ሽግግሮች ወቅት የሚደረግ የባለጉዳይ ጥበቃና እንክብካቤ የሚደረግበት

አላማ እንደ ሁኔታው ሊለያይ ቢችልም የጋራ ባሕርይ ሆኖ ተገኝቷል፡፡

9.5. ማኅበራዊነት

የሕይወት ሽግግሮች በባሕርያቸው በማኅበረሰቡ ተሳትፎ የሚከበሩ ናቸው፡፡ በመረጃ

ትንተናው ክፍል እንደተመለከትነው ዋናውን ሽግግር ባለጉዳዩ ብቻውን ቢያካሂድም፣

የሽግግሩ ውጤት በማኅበረሰቡ ሁለንተናዊ አኳኋን ላይ የራሱ አሻራ ስለሚኖረው

ሰው እየተሰበሰበ በወሊድ እና በጋብቻ ወቅት ደስታውን፣ በሞት ጊዜ ደግሞ ሀዘኑን

ይገልጻል፡፡ በጃቢ ጠህናን የግል ደስታ ወይም ሀዘን የለም፡፡ ለምሳሌ የምጥ ወቅት

ወላዷን ብቻ ሳይሆን ማኅበረሰቡን ሁሉ ያስጨንቃል፡፡ በሰላም ስትገላገልም በወቅቱ

የተገኘው ሁሉ ደስታውን ይገልጻል፡፡

በጋብቻ ወቅትም እንዲሁ ሙሽሮች ወይም የሙሽሮች ቤተሰቦች ብቻ ሳይሆኑ፣

ያሳደጋቸው ጎረቤት፣ በአካል የማያውቃቸው ወዳጅ ዘመድ ጭምር ዘፍኖ ይድራል፡፡

በሁኔታውም ይደሰታል፡፡ በክርስትና እና በሠርግ ወቅትም የደስታ ተካፋይ የሆነው

ማኅበረሰብ “መጥታችሁ ልጃችሁን መርቁ!” እየተባለ መጠራቱ የተወለደው ልጅም

ሆነ የተሞሸሩ ሙሽሮች የወላጆቻቸው ብቻ ሳይሆኑ የማኅበረሰቡ ልጆች ጭምር

መሆናቸውን፣ የእነሱ ለአካለ መጠን መብቃት፣ አዲስ ልክም ወደዚች ዓለም

ማምጣታቸው የማኅበረሰቡ መልካም ትሩፋት መሆኑን እንረዳለን፡፡ በሠርግ ወቅትም

ሰዎች ጥጅ በመጠጀት፣ ደረቆት በመቁላት፣ ድቁስ በመደቆስ፣ ዳስ በመስራት፣

አቆልቋይ በመሾም ባጠቃላይ ምግብ እና መጠጥ ሲዘጋጅ በመገኘት በጋራ

ይደግሳሉ፡፡

በሞት ወቅት ሟችን የሚያውቅም ሆነ የማያውቅ የማኅበረሰቡ አባል አልቅሶ

ይቀብራል፤ ሀዘንተኞችን ያጽናናል፡፡ ከቤተሰብ፣ ወዳጅ ዘመድ በተጨማሪ እድርተኛ

እና ማህበርተኛ ሟችን አልቅሶ በመቅበር፣ ለቀስተኛን በማስተናገድ፣ ቤተሰብን

በማጽናናት እና መታሰቢያውን በመደገስ የተለየ ኃላፊነት አለበት፡፡ ከዕለት እስከ

አርባ ቀን አልቅሶ ከመቅበር ጀምሮ አብሮ በማዘን፣ በማጽናናት፣ በማማከር፣ በማገዝ

አብሮነቱ ያልተለየው ማኅበረሰብም በአርባ ቀን መታሰቢያ “መጥታችሁ ስንላቀስ

እንድናመሽ!” እየተባለ የሀዘን መደምደሚያውን በጋራ እንዲያሳልፉ በክብር

ይጠራሉ፡፡ የተጠራው ሰው እንጀራ፣ አረቄ፣ አቆልቋይ በመሾም ጭምር አብሮነቱን

ይገልጻል፡፡ ይህም በወሊድ እና በጋብቻ አዲስ ሰውን ወደ ማኅበረሰቡ መቀላቀል

እንደሚያስደስት ሁሉ አንድ አባልንም በሞት ማጣት ቤተሰቡን ብቻ ሳይሆን

ማኅበረሰቡን ጭምር እንደሚያሳዝን እና እንደሚያጎድል፤ በትልቁ ማኅበረሰብ ውስጥ

የግለሰብን ዋጋ የምንረዳባቸው አጋጣሚዎች መሆናቸውን ነው፡፡ በአጠቃላይ

የሕይወት ሽግግሮች የግለሰቦችን ሽግግር እና ለውጥ ምክንያት በማድረግ

የማኅበረሰቡ የእርስ በእርስ ትስስር የሚገለጥባቸው ሁነቶች መሆናቸውን እንረዳለን፡፡

9.6. ሰላም ማውረድ (እርቅ መፈጸም)

የሕይወት ሽግግሮች የሰላም ማውረጃ ወይም የእርቅ መፈጸሚያ አጋጣሚዎች

ናቸው፡፡ ማኅበረሰቡ በተለያየ ምክንያት ግጭት ውስጥ ሊገባ ይችላል፡፡ ሆኖም

በሕይወት ሽግግሮች (በወሊድ፣ በጋብቻ እና በሞት) ወቅት የተጣላ ይታረቃል፡፡

በወሊድ ወቅት ወላዷ ምጥ ከጠናባት ያስቀየመችው ሰው መኖሩን ትጠየቅ እና ያ

ሰው ተጠርቶ “ማሩኝ” እንድትል ይደረጋል፡፡ መቀነት እና ቀበቶ የሚፈታበት

ምክንያትም ከወላዷ ጋር የነበረን ቂም እና ጥላቻ ከመሻር ጋር እንደሚያያዝ

ይነገራል፡፡ የበደሉትን ይቅርታ መጠየቅ እዳን ከማቅለል ጋር ይያያዛል፡፡ ይህም

የምጥ ጊዜን እንደሚያሳጥር ይነገራል፡፡

በጋብቻ ወቅትም ሰርገኞቹ በእለት ተዕለት ህይወታቸው የተጣሉት፣ ያስቀየሙት እና

ያስቀየማቸው ሰው ካለ ገና በሰርጉ ዋዜማ ፍሪዳ ከመጣሉ በፊት ተጠርቶ እርቅ

ይፈጽማሉ፡፡ እርቁም በከብቱ ደም ይጠናል፡፡ ከዚያም ቂማቸውን በመርሳት ወይም

ነገሩን በመተው ይገባሉ፡፡ በሰርጉ ስነ ሥርዓትም አብረው ይሳተፋሉ፡፡ ይህ እርቅ

ለሰርጉ ብቻ ሳይሆን ለቀሪ ዘመናቸው ሁሉ ይሆናል፡፡ ጋብቻ በደም የሚፈላለጉ

ሰዎችን ጭምር ያዛምዳል፡፡

ሞት ሌላው የሰላም ማውረጃ ሁነት ነው፡፡ ሟች ከእርጅና ጊዜው ጀምሮ ከፈጣሪ እና

ከሰው ጋር እርቅ ይፈጽማል፡፡ ንስኃ በመግባት፣ በመጾም፣ በመጸለይ፣ ምጽዋት

በመስጠት፣ የተጣላውን በመታረቅ እና የተጣላን ሁሉ በማስታረቅ፣ ዓለምን ንቆ

በመሰደድ፣ ስጋን በማድከም፣ ስጋ ወደሙን በመቀበል፣ ሥርዓተ ምንኩስና

በመፈጸም ከፈጣሪ ጋር እርቅ ያወርዳል፡፡ ከዚያም ሲታመም እና ሲደክም ባለማወቅ

ያስቀየመው ሰው ካለ ተጠርቶ ይቅር እንዲባባሉ ይደረጋል፡፡ ከሞት በኋላም

በሃይማኖት አባቶች የሚፈጸመው ሥርዓተ ፍትኃት፣ ከዕለት እስከ ዓመት ድረስ

ያሉ የመታሰቢያ ቀናትን ማክበርም እንዲሁ ሟችን ከፈጣሪ ጋር ያስታርቃል

ይባላል፡፡

የማኅበረሰቡን አባላት አብሮ የማያኗኑር ጠብ፣ ቂም እና ተንኮል ከሕይወት ዘመን

አልፎ ከሞት በኋላ ያለውን ዘላለማዊ ዓለም የሚወስን በመሆኑ እርቅ በመፈጸም

ማስተካከል እንደሚቻል ይነገራል፡፡ እንዲሁም የሕይወት ሽግግሮች በባሕርያቸው

አስጊ እና አስጨናቂ በመሆናቸው፣ የሽግግሩ ውጤት አዎንታዊ ይሁን አሉታዊ

ማወቅም ሆነ መገመት የማይቻልባቸው በመሆናቸው፣ የከፋ ለውጥም እንዳይመጣ

ሲባል በተቻለ መጠን ወቅቱ ሰላማዊ እንዲሆን ይደረጋል፡፡ በመሆኑም የሕይወት

ሽግግሮች ዋና ባለጉዳይ ብቻ ሳይሆን ማኅበረሰቡ ጭምር በአዲስ መንፈስ ህይወቱን

እንዲቀጥል እንደ መነሻ ነጥብ ሊወሰዱ ይችላሉ፡፡

9.7. መለየትን ማክበር

የጃቢ ጠህናን ወረዳ ማኅበረሰብ በተለያዩ አጋጣሚዎች የሚፈጠርን መለየት በእጅጉ

ያከብራል፡፡ መለየት በወሊድ፣ በጋብቻ እና በሞት ጊዜ የማይቀር ነው፡፡ የሰው ልጅ

በወሊድ ከእናቱ ማህፀን፣ በጋብቻ ከቤተሰብ ወይም ከአካባቢ፣ በሞት ከስጋ ሕይወት

እና ከዓለም ይለያል፡፡ በነዚህ ሦስት መሰረታዊ ጊዜያት ማኅበረሰቡ እንደየአጋጣሚው

የተለያዩ ክዋኔዎችን ይከውናል፡፡ ከአንድ ደረጃ ወደ ቀጣዩ ለመሸጋገር መለየት የግድ

ይሆናል፡፡ በወሊድ፣ በጋብቻ እና በሞት ምክንያት የሚፈጠሩ መለየቶች ጠበቅ ያሉ

በመሆናቸው በቀላሉ የሚታለፉ አይደሉም፡፡ በተጨማሪም ከሞት በኋላ ላለው

ዘላለማዊ ዓለም ቀድሞ ከዓለም መለየትን እየተለማመደ ይቆያል፡፡ ብዙዎቹ

ተግባራት ከኢትዮጵያ ኦርቶዶክስ ተዋህዶ ሃይማኖት አስተምህሮዎች የወጡ እንደ

ንስሃ መግባት፣ ግብረ ሰላም በማብላት፣ ስጋ ወደሙ መቀበል፣ ምንኩስና መፈጸም

እና ከሞት በኋላ የሟች ነፍስ መታሰቢያዎችን በማክበር ዘላለማዊ ዓለምን ለመውረስ

ሲባል ጥረት ይደረጋል፡፡

9.8. የውኃ ሚና

ውኃ በሁሉም የሕይወት ሽግግሮች የለውጥ ማረጋገጫ እና ማወጃ ነው፡፡ የንጽህና

እና የቅድስና ማብሰሪያ ነው፡፡ ወሊድን ተከትሎ ወዲያው እናትም ልጅም በመታጠብ

ጊዜያዊ ንጽህና ያገኙበታል፡፡ ቀጥሎም አራሷ በአስረኛ ቀን ውሃው ላይ ሥርዓተ

ጸሎት ተደርጎበት (ጠበል ሆኖ) በመጠመቅ በተወሰነ መልክ ወደ ማኅበረሰቡ

ትቀላቀላለች፤ በህጻኑ ክርስትና ቀን በዋናነት ልጅ ተጠምቆ ከክርስቲያን ይቆጠራል፤

መጾም ይጀምራል፡፡ ይህን እስከ ክርስትና ያለው ጊዜ የአለመንጻት መሆኑን የሚያሳዩ

ሁኔታዎች አሉ፡፡ ብዙ ሰዎች ልጆችን እስከ ክርስትናቸው ድረስ ለማየትም ሆነ

ለመዳሰስ ይቸገራሉ፡፡ አንዳንድ አባቶች ጭምር ልጆቻቸውን ለመጀመሪያ ጊዜ

ያዩአቸው የክርስትናቸው እለት እንደሆነ ይናገራሉ፡፡ ከዚህ በኋላ እናት ንጽህናዋ

ታውጆ በሁሉም ማኅበራዊ ሁነቶች ትሳተፋለች፡፡ በሞት ወቅት አስከሬን

ይታጠብበታል፤ ከቀብር በኋላም ለቀስተኛው በሙሉ እጁን ይታጠባል፡፡

9.9. ካባ እና ኩታ

በተለይም በሠርግ እና በሞት ወቅት ባለጉዳይ አመላካች በመሆን ጥቅም ላይ

ይውላል፡፡ በሠርግ ወቅት ሙሽሮች የሚወጡት ካባ ለብሰው ነው፡፡ በዚህ ጊዜ

ትርጉሙ የማዕረግ ልብስ መሆኑ ነው፡፡ በሞት ወቅትም እንዲሁ ሀዘንተኞች ካባ

ይለብሳሉ፡፡ በዚህ ወቅት ደግሞ የካባ ትርጉም መጎዳትን ማዘንን ይገልጻል፡፡

ኩታ እንዲሁ በሰርግና በሞት ጥቅም ላይ የሚውል ነው፡፡ ሙሽራ ሲወጣ (በተለይ

ወንድ) ኩታ ለብሶ ነው፡፡ አስከሬንም ሲወጣ ኩታ ለብሶ ነው፡፡ የስንብት ማመላከቻ

ነው፡፡ ማኅበረሰቡም ለቅሶ እና ሠርግ ቦታ ሲሄድ ነጭ ለብሶ ነው፡፡ ለቅሶ ክቡር ነው

እንደነገሩ አይሄድም፡፡ መሳሪያ ያለው መሳሪያውን፣ ከዘራ ያለው ከዘራውን

እንዲሁም ካፖርት ጭራ ይዘው ይሄዳሉ፡፡ ሴቶችም ነጠላ በወገባቸው

አደግድገው/ታጥቀው፣ በትክሻቸው ለብሰው ነው ሚሄዱት፡፡ ወንድ ሀዘንተኞችም

ቢያንስ እስከ አርባ ቀን ድረስ ጋቢ ለአራት አጥፈው ይለብሳሉ፡፡

9.10. ጸጉር መላጨት

ይህ ተግባር በወሊድ፣ በጋብቻ እና በሞት ወቅት ተግባራዊ ይደረጋል፡፡ አንድ ህጻን

በተወለደ በሰባተኛው ቀን ጸጉሩን ይላጫል፡፡ ይህ ካለፈው ለክርስትናው የግድ

ይላጫል፡፡ ቄሶች ያልተላጨ ህጻን ክርስትና አያነሱም ይባላል፡፡ ምክንያቱም በማህጸን

ውስጥ የነበረ፣ አብሮት የተወለደ “የማህጸን ጸጉር” እንደ ቆሻሻ ይቆጠራል፡፡ ቀደም

ሲል ልጆች በሰርጋቸው ወቅት ጸጉራቸውን በተለያየ ቅርጽ ይላጩ እንደነበር

ይነገራል፡፡ ወንዶች የልጅነት ምልክት የሆነውን ቃሬ ሙሉ በሙሉ ይላጩ ነበር፤

ሴቶችም እንዲሁ ቁንጯቸውን ተላጭተው የትልቅነት መገለጫ የሆነውን ጋሜ

ይወጡ ነበር ይባላል፡፡ በሞት ወቅትም እንዲሁ አስከሬን ሲስተካከል ጸጉሩን ተላጭቶ

ነው፡፡ በወሊድ እና በሞት ወቅት ያለውን የጸጉር መላጨት ስንመለከት አንድ ሰው

ወደ ዓለም ሲመጣ በባዶው እንደሆነ ሁሉ ሲሰናበትም የዓለምን ጓዝ በመተው

በመጣበት ልክ መሆን እንዳለበት ለማሳየት ነው፡፡ ለዚህም ማሳያው አስከሬን

የሚላጨው ሲወለድ አብሮት የነበረውን ሳይሆን በጊዜ ሂደት በተለያዩ የአካል

ክፍሎች ላይ የበቀለውን ነው፡፡

በጎጃም በዳሞት ጸጉር ከትርፍ ገላ፣ ከአላስፈላጊ ነገር ጋር ይያያዛል፡፡ ለዚህም ሴቶች

በልጅነታቸው ቁንጮ፣ ጋሜ እየተወጡ ያጌጡበት እንደሆነ እንጅ ማሳደግና መሰራት

ጥሩ አስተያየት አያሰጥም፡፡ ለዚህም እንደ ምክንያት የሚያነሱት ስራ ያስፈታል፤

ምግብ ይበክላል ከሚል አስተሳሰብ ጋር ቢያያዝም ዋናው ግን ቀደም ሲል የተነሳው

አላስፈላጊ ወይም የራስ ያልሆነ ነገር (ባዕድ) አድርጎ ከማሰብ የመነጨ መሆኑን



ሥራዬ እንዳለው፣ 2016 ዓ.ም “ሊሚናሊቲ” እና ለውጥ በሕይወት ሽግግር ሥርዓቶች

236

እንረዳለን፡፡ በመሆኑም በጎጃም ሴቶችም ሆኑ ወንዶች ጸጉራቸውን ቶሎ ቶሎ

ያሳጥራሉ፡፡

9.11. አርባ እና ሰማኒያ ቀን

አንድ የሕይወት ሽግግር ከተካሄደ ጀምሮ ያሉት አርባና ሰማኒያ ቀን የለውጥ

ማላመጃ ጊዜ ይመስላል፡፡ አንድ ህጻን ወንድ ከሆነ በተወለደ በአርባ፣ ሴት ከሆነች

በሰማኒያ ቀን ክርስትና ይነሳሉ፡፡ ቀደም ሲል ሙሽሮች በጫጉላ ቤት ለአርባ ቀናት

የግድ ከተላመዱ ደግሞ ለሰማኒያ ቀናት ይቆዩ እንደነበር ይነገራል፡፡ አንድ ሰው

በሞተ በአርባ ቀን ትልቅ ሥርዓተ ክዋኔ የሚፈጸምበት የመታሰቢያ ቀን ነው፡፡

ሰማኒያም እንዲሁ አርባው በጾም ቀን ካለፈ ተላልፎ በሰማኒያው ይከበራል፡፡ አርባው

በሥርዓቱ መሰረት ቢከበርም ሰማኒያ ቀን ሌላው የመታሰቢያ ቀን በመሆኑ

ይከበራል፡፡ በዚህ መሰረት እነዚህ ቀናት የለውጥ መለማመጃ ጊዜያት ናቸው ማለት

ይቻላል፡፡ ምክንያቱም አንድ ህጻን ተወልዶ አንግዳ የሆነችበትና ዓለም ለመላመድ

እነዚህ ቀናት በቂ ናቸው፡፡ ለዚህም ህጻናቱ በአራስነታቸው በሁለቱ ዓለማት

(በማህጸን ዓለም እና በገሃዱ ዓለም) መካከል ያለው ልዩነት አልመጣጠን ብሎ

ይነጫነጫሉ፣ ያለቅሳሉ፣ በዚህም ወላዷን እና ቤተሰቡን ይቸገራል፡፡ ይህ አልያዝ

አልጨበጥ ብሎ ያስቸገረው አመላቸው በክርስትናቸው ማግስት ረገብ ይላል፡፡ እናም

“አይዟችሁ እስከ ክርስትናው ነው ከዚያ በኋላ ይስተካከላሉ” እየተባለ ይነገራል፡፡

ሀዘንተኖችም እስከ አርባ ቀን ማቅ ለብሰው፣ ገመድ ታጥቀው፣ ክር አንቀው፣

ጸጉራቸውን ተላጭተው፣ ነጠላ ታጥቀው (አደግድገው)፣ ወንዶች የሀዘን ኮፍያ

አድርገው፣ ጋቢ አጥፈው፣ ካባ/ካፖርት ለብሰው ይቆያሉ፡፡ ቀደም ሲል እስከ አርባ

ቀን ቀብሩ ላይ በመሄድ ይለቀስ ነበር ይባላል፡፡ አርባ ቀን መታሰቢያ ከወጣ በኋላ

ግን ዋናው የሀዘን ጊዜ የሚያበቃበት በመሆኑ ወደ ቀልባቸው የሚመለሱበት እና

ህይወታቸውን ለማስቀጠል ዘወትራዊ ተግባራትን ማከናወን ይጀምራሉ፡፡ ከላይ

የተዘረዘሩት የሀዘንተኛ መገለጫዎችና ምልክቶችም እየቀለሉ ወይም እየተተው

ይሄዳሉ፡፡

9.12. መቅበር

የሰው ልጅ በሕይወት ሲኖር ለጊዜው አላስፈላጊ የሆኑ ነገር ግን የአካሉ ክፋዮችን

በክብር ይቀብራል፡፡ ገና ልጅ ሲወለድ እትብቱ በተወለደበት ቤት ውስጥ በክብር

ይቀበራል፡፡ ጥፍራቸውን ሲቆርጡ፣ ጸጉራቸውን ሲላጩ እንደማንኛውም ቆሻሻ

አይጣልም፡፡ በክብር ይቀበራል፡፡ በመጨረሻም የሟች አስከሬን በቤተክርስቲያን አካባቢ

በተመረጠለት ቦታ በክብር ይቀበራል፡፡ ይህም የሰውን አፈጣጠርና እና ባሕርይ

ያስታውሳል፡፡ ሰዎች ጥፍራቸውን እና ጸጉራቸውን ሲቀብሩ፣ ከአፈር እንደተሰራ

ሁሉ ወደ አፈር መግባት የግድ መሆኑን እየተለማመደ የሚቆይባቸው ናቸው፡፡

9.13. መስዋዕት ማቅረብ

በተለይ በወሊድ፣ በጋብቻ እና በሞት ወቅት የተለመደ ነው፡፡ መስዋዕቱም ዶሮ፣ በግ

ወይም በሬ በማረድ የሚቀርብ ነው፡፡ በወሊድ ወቅት ምጧ ሲጠና ዶሮ በወላዷ

አናት ላይ አዙረው ያርዳሉ፡፡ በባህላዊ ሠርግ ሙሽሮች የዙረሽ ግቢ ሥርዓቱ

ተጠናቆ ወደ ቤት ሲገቡ የተዘጋጀውን በግ እጅ ለእጅ ተያይዘው ባርከው (አርደው)

ተራምደውት ይገባሉ፡፡ ከተማ ቀመስ የሆነ ሠርግ ላይም እንዲሁ የመልስ ቀን ወደ

ሙሽሪት ቤተሰብ ሲመለሱ ያመጡትን በግ ሙሽሮች እጅ ለእጅ ተያይዘው ከባረኩ/

ካረዱ በኋላ ተራምደውት ይገባሉ፡፡ እዚህ ላይ የቀረበው መስዋዕት አላማ ቃላቸው

እንዲጸና፣ ትዳራቸው እንዲባረክ እና አብሮነታቸው እንዲቀጥል ለማድረግ ነው፡፡

በሞት ወቅትም በተለይ ሟች በዕድሜ የገፋ ከሆነ አስከሬን ከቤት እንደወጣ ዶሮ

ይታረዳል፡፡ ከዚያ በኋላ ግን በአርባ ቀን መታሰቢያ መቃብሩ ላይ በግ ይታረዳል፡፡

ይህም አምላክ ነፍሱን እንዲምረው፣ በዚህ ዕለት ነፍስ ስጋ ባረፈበት ቦታ ትመጣለች

ተብሎ ስለሚታመን እሷን ለማስደሰት እንደሆነ ይነገራል፡፡ በወሊድ ጊዜ እንኳን

ለመስዋዕት ባይሆንም ያለው ሰው በግ፣ ዶሮ እያረደ ሚስቱ በደንብ እንድትታረስ

ያደርጋል፡፡ መስዋዕት በማቅረብ ነገሮችን ያጸናሉ፡፡ የሚታረደው እንስሳ ደም በእርቅ

ጊዜ እርቅን የእውነት ያደርጋል፤ በጋብቻ እና በጡት መጣባት ጊዜ ቃል ኪዳንን

ያስጠብቃል፤ አዲስ ቤትን የጤና የዓለም ያደርጋል ተብሎ ይታመናል፡፡

በአጠቃላይ በሕይወት ሽግግር ሥርዓቶች ወቅት የሚታዩ የጋራ የሆኑ ባሕርያት፣

ሀሳቦች እና ቁሶች የማኅበረሰቡን መዋቅር መግለጥ፣ ማጠንከርና ማስቀጠል፣

የባለጉዳይ መነጠል፣ ሽግግርና ለውጥ ማሳየት፣ ቀዳሚን ማክበር፣ ምግባር፣ ሀገርና

ሃይማኖት የመጠበቅ እሴቶች ጎልተው የታዩባቸው፣ እርቅና ሰላም ማስፈኛ

አጋጣሚዎች መሆናቸው ዋና ዋና የእሴቱ፣ የህልውናው እና የማንነቱ መገለጫ፣

መፍጠሪያ እና ማስቀጠያ ወሳኝ ትዕምርቶች መሆናቸውን ነው፡፡

ምዕራፍ አሥር

የጥናቱ መደምደሚያ

ይህ ጥናት የሕይወት ሽግግሮችን እንደ ሊሚናሊቲ ወስዶ ያጠና እንደመሆኑ

መጠን፤ ወቅቱ ባለጉዳዮችን ለጭንቀት እና ለግራ መጋባት የሚዳርጉባቸውን

ሁኔታዎች መለየት፣ በሕይወት ሽግግሮች ወቅት የሚከናወኑ ሥርዓቶችን ሚና

መግለጽ፣ የሕይወት ሽግግሮች ያስከተሏቸውን ለውጦች መተንተን፣ ከለውጦች ጋር

የማግባቢያና የማለማመጃ ክዋኔዎችን መመመርመር እና በሕይወት ሽግግር

ሥርዓቶች ወቅት የተገለጡ የጋራ ትዕምርቶችን መተንተን የሚሉ ዓላማዎችን ከግብ

አድርሷል፡፡

ወሊድ እና ሞት በተፈጥሯቸው ወሳኝና ጠበቅ ያሉ ሽግግሮች በመሆናቸው፣ ጋብቻ

ደግሞ ከማኅበረሰቡ ባህል ጋር በተያያዙ ምክንያቶች የሽግግር ወቅታቸው

ባለጉዳዮችንና በዙሪያቸው ያለውን ማኅበረሰብ ለጭንቀትና ለግራ መጋባት

የሚዳርግባቸው ሁኔታዎች ተለይተዋል፡፡ የሕይወት ሽግግሮች አዲስ፣ ራሳቸውን

የማይደጋግሙ፣ ግላዊ፣ ቅጽበታዊ፣ አስገዳጅ፣ በሕግና በደንብ የታጠሩ፣ ድንገት

ደራሽ፣ የለውጥ አጋላጭ ክስተቶች፣ ከተለመደው ሁኔታ የሚነጥሉ በመሆናቸው

ዋናውን ሽግግር አድራጊውን ባለጉዳይም ሆነ በዙሪያው ያለውን ማኅበረሰብ

ለጭንቀት እና ለግራ መጋባት የሚዳርጉባቸው ሁኔታዎች እንደሆኑ ጥናቱ

አሳይቷል፡፡ የሕይወት ሽግግሮች ስነ ሕይወታዊ ጤናማ በሆኑ ሰዎች የሕይወት

ዘመን የሚመጡና የሚከሰቱ የጋራ ባሕርያት ቢሆኑም በእያንዳንዱ ሰው በመጡ እና

በተከሰቱ ቁጥር ለአዳዲስ እና አስደንጋጭ ሁኔታዎች እንደሚያጋልጡ ተገልጿል፡፡

የሕይወት ሽግግሮች በባሕርያቸው ግላዊ ናቸው ሲባል ሁሉም ሰው የሚያልፍባቸው

ቢሆኑም ግላዊ እና ምሥጢራዊ መሆናቸውን ያመለክታል፡፡ ሌላው ወቅቱን አሳሳቢ

የሚያደርገው ጉዳይ ዋናው ሽግግር የሚካሄድበት ጊዜና ሁኔታ ቅጽበታዊ መሆኑ

ነው፡፡ የወሊድ፣ የጋብቻና የሞት ሽግግሮች በባሕርያቸው ባለጉዳይን በቅጽበት

እንዳልነበረ አድርገው፣ የቀደመን ማንነት አሳጥተው፣ ለሌላ አዲስ ማንነት የሚዳርጉ

በመሆናቸው ባለጉዳዮችን በአንድ ጊዜ ለብዙ እንግዳ ሁኔታዎች የሚያጋልጡ

መሆናቸውን ጥናቱ አሳይቷል፡፡ ይህ ባሕርያቸውም ባለጉዳይን ብቻ ሳይሆን

ማኅበረሰቡንም ጭምር ለጭንቀትና ለግራ መጋባት ይዳርጋል፡፡

የሕይወት ሽግግሮች ከባለጉዳዩ የግል ስሜትና ፍላጎት ይልቅ ለተፈጥሮ ሕግ ወይም

ለባህል ተገዥ ናቸው፡፡ አንዲት ሴት ከጸነሰች መገላገሏ፤ አንድ ሰው ተወልዶ ለአካለ

መጠን ወይም ለጋብቻ ከደረሰ ቢቻል በሥርዓተ ክዋኔ የታጀበ ጋብቻ መፈጸም

ካልሆነም ያለ ምንም ሥርዓተ ክዋኔ ጋብቻ ሊፈጽም ወይም በድብቅ ጾታዊ ግንኙነት

መፈጸሙ የማይቀር መሆኑ ይገለጻል፡፡ ከዚያም የኖረውን ያህል ኑሮ መሞቱ

የማይቀር ነው፡፡ የሕይወት ሽግግሮች አስገዳጅነት የሽግግር ወቅቱን አስጊና ግራ

አጋቢ ያደርጋል እየተባለ ይገለጻል፡፡57

በወሊድ፣ በጋብቻና በሞት ሽግግሮች ወቅት የተለያየ ዓላማና ሚና ያሏቸው የተለያዩ

ሥርዓተ ክዋኔዎች ይፈጸማሉ፡፡ እነዚህ ሥርዓተ ክዋኔዎችም የሽግግር ወቅቱን

ማጀብ፣ የባለጉዳዮችን ለውጥ ማወጅ፣ ማኅበራዊ ደረጃቸውን ማሳወቅ እና

የባለጉዳዮችንም ሆነ የማኅበረሰቡን የእርስ በእርስ መስተጋብርን መጠንከር ዋና

ዋናዎቹ መሆናቸውን ማጤን ተችሏል፡፡ በሕይወት ሽግግሮች የሚካሄደው ለውጥ

ጤናማ እና አዎንታዊ ውጤት እንዲኖረው ልዩ ልዩ ክዋኔዎች ይከወናሉ፡፡ የወሊድ

ሽግግር ሥርዓቶች እናትነትን/አባትነትን ወይም ወላጅነትን ወይም ተጨማሪ ልጅ

ማፍራትን ማብሰር ነው፤ የጋብቻ ሽግግር ባል/ሚስት ወይም ባለትዳር መሆንን፣

ትልቅነትን፣ ለአካለ መጠን መድረስን፣ መባረክን እንዲሁም ንጽህናን ማክበር ነው፡፡

የሞት ሽግግር ሥርዓቶች የሕይወት ፍጻሜን፣ መለየትን፣ መሰናበትን፣ የሚያረዱ

ናቸው፡፡ በአጠቃላይ ሽግግሩ ካመጣው ለውጥ ጋር የማስተዋወቅ፣ የማላመድ እና

የማስማማት ተግባር እንዳላቸው የጥናቱ መረጃዎች ያሳያሉ፡፡

57 በዓለም የሚኖሩ የማኅበረሰቡ አባላትን የሚመለከት መደምደሚያ ነው፡፡ በዓለም የሚኖሩ ደናግላንን
እና መነኮሳትን የሕይወት መልክ አይመለከትም፡፡

በጋብቻ ሽግግር ባለጉዳዮች ጋብቻውን ከመፈጸማቸው በፊት ጀምረው ራሳቸውን

እስከሚችሉ ድረስ የሚደርሱ የለውጥ ማላመጃ ብልሃቶች እንዳሉ መረዳት ተችሏል፡፡

የሞት ሽግግርም እንዲሁ በሰው ልጅ ተፈጥሯዊ ሂደቱን ጠብቆ ለሚከሰት ሞት

በተለያዩ ሃይማኖታዊ ሥርዓቶች ዝግጅት እየተደረገ ይጠበቃል፡፡ ነፍስና ስጋ

ከተለያዩ በኋላም እንዲሁ የሟች ነፍስ ዘላለማዊ ርስት የሆነችውን መንግስተ ሰማይ

እንድትወርስ ያግዛሉ ተብሎ የሚታመንባቸው ባህላዊና ሃይማኖታዊ ሥርዓቶች

እየተፈጸሙ ሀዘንተኛ እንዲጽናና፣ ሕይወት እንዲቀጥል የሚያደርጉ ብልሃቶች

መሆናቸውን መገንዘብ ተችሏል፡፡

በሕይወት ሽግግሮች ወቅት የሚከናወኑ ሥርዓቶች ሕክምና የመስጠት (የመፈወስ)

ሚና አላቸው፡፡ የሽግግር ሥርዓቶች የባለጉዳይን አካል እና መንፈስ ያክማሉ፡፡

በወሊድ ጊዜ ምጡ እንዳይጠና የሚደረጉ ባህላዊ ክንዋኔዎች፣ በጋብቻ ትዳሩ

እንዲሰምር፣ ሙሽሮች ለምደው፣ ወልደው፣ ከብደው እንዲኖሩ፣ በሞት ሟች

መንግሥተ ሰማይ እንዲወርስ፣ ቤተሰብ እንዲጽናና የሚያግዙ ባህላዊና ሃይማኖታዊ

ሥርዓቶች እንደሚፈጸሙ አመላክቷል፡፡ በእነዚህ ክዋኔዎች አማካኝነት ባለጉዳዮች

ከሚሰማቸው አስጨናቂ ስሜት ወጥተው ደኅንነት፣ መረጋጋት፣ መበርታት

እንዲችሉ፣ ሽግግሩንና ለውጡን መቀበል እንዲችሉ ያግዛቸዋል፡፡ ሆኖም በተለይ

በጋብቻ ሽግግር ወቅት ከቁጥጥር ውጭ በሚሆኑ ክስተቶች ቀላል የማይባሉ ግላዊ

እና ማኅበራዊ ቀውሶችንም ከመረጃዎች ማስተዋል ተችሏል፡፡

በጃቢ ጠህናን ወረዳ ማኅበረሰብ በተለይም የጋብቻ ሽግግር አሁንም በልጅነት እድሜ

የሚካሄድባቸው ሁኔታዎች መኖራቸው፣ በተለይ ሴቷ ሚዜ አልባ መሆኗ፤ ጋብቻው

በምሥጢርና በፍጥነት የሚካሄድ መሆኑ፣ በተጋቢዎች መካከል የእድሜ

አለመመጣጠን መኖር ጋር በተያያዘ፤ ሴቶችን ለአስገድዶ መድፈር፣ ያለ ዕድሜ እና

ያለ ፍላጎት ለሚፈጸም እርግዝና እና ምጥ፣ ከዚሁ ጋር በተያያዘ ለፌስቱላ፣

ተደጋጋሚ ለሆነ ጋብቻ እና ፍቺ፣ ለብቸኝነት (ላጤነት) የሚዳርግ መሆኑን ጥናቱ

አሳይቷል፡፡ ከእነዚህ ሁኔታዎች ጋር በተያያዘ በልጅነት ምክንያት ልጆች ለማሳደግ

እና ቤትን ለመምራት መቸገር፣ የበታችነት ስሜት፣ ሴተኛ አዳሪነት፣ አለመማር፣

ሥራ አጥነት፣ በቀልና ስደት የመሳሰሉ አሉታዊ መልክ ያላቸው ማኅበራዊ ቀውሶች

ምክንያት መሆናቸው ተጠቁሟል፡፡ ሆኖም በልጅነት እድሜ የተጋቡ ሰዎች ሁሉ

ለእነዚህ ማኅበራዊ ቀውሶች ይዳረጋሉ ማለት አይደለም፤ ይልቁንም በጋብቻ ሽግግር

ወቅት በሚፈጸሙ የደህንነት ማስጠበቂያ ሥርዓተ ክዋኔዎችም በሌሎች ከግላዊ

ሰብዕና ጋር በተያያዙ ምክንያቶች የሚፈለገውን እና የሚጠበቀውን አዎንታዊ ለውጥ

በማምጣት ከላይ በተጠቀሰው የጋብቻ አውድ ተሞሽረው የተሳካ ሕይወት

የሚመራው የማኅበረሰቡ አባልም በርካታ መሆኑን ልብ ይሏል፡፡

የሕይወት ሽግግሮች ባለጉዳይን ለተለያዩ ለውጦች እንደሚዳርጉ መረጃዎች ያሳያሉ፡፡

በተለይ የጋብቻ ሽግግር የባለጉዳዩ የቅድመ ሽግግርና የድኅረ ሽግግር ሁኔታ በግልጽ

ይታያል፡፡ በመሆኑም የባለጉዳዮች ጋብቻውን ከፈጸሙ በኋላ የስም፣ የአለባበስ፣

የአጊያጊያጥ፣ የቋንቋ አጠቃቀም እና የስነ ልቡና ለውጥ ዋና ዋናዎቹ ናቸው፡፡

ባለጉዳዩ ለውጡን ተቀብሎ እንዲቀጥል የሚያደርጉ ብልሃቶች አሉ፡፡ የጋብቻ

ለውጥን ከሚያላምዱባቸው ዘዴዎች መካከል ምሪ መፍታት፣ የሙሽሪትን ደህንነት

ለማስጠበቅ ቃል ማስገባት፣ ዙረሽ ግቢ፣ የተለየ ምግብ መመገብ፣ የጫጉላ ቤት

ጨዋታ፣ ሙሽራ ጠያቂ መላክ፣ የጫጉላ ግላጭ፣ ማባበያ መስጠት/ሽልማት/ስጦታ

ማበርከት፣ ቶሎ ቶሎ መጥራት ወይም አለመጥራት፣ መቋቋሚያ ሀብት

መቁረጥ/መስጠት እና ጎጆ ማስወጣት ዋና ዋናዎቹ መሆናቸው በጥናቱ ተገልጿል፡፡

የሞት ሽግግርም በባሕርይው የነበረን እንዳልነበር የሚያደርግ፣ የቅርቡን የሚያርቅ፣

የነበረን የሚያሳጣ የሊሚናል ወቅት በመሆኑ ከሞት በኋላ ያለውን ዓለም

ለማስተካከል እና ለማመቻቸት በዓለም የቀሩ ቤተሰብ፣ ዘመድና ወዳጅ ከሀዘናቸው

እንዲጽናኑ የሚያደርጉ ሥርዓተ ክዋኔዎች ይፈጸማሉ፡፡ የሟች ነፍስ ከአምላኳ

ምህረት እንድታገኝ፣ በሰላም እንድታርፍ ሲባል ግብረ ሌሊት፣ ጸሎተ ፍትኃት እና

ሥርዓተ ቁርባን በሃይማኖት አባቶች ይፈጸማል፡፡ በሌላ በኩል አስከሬን የመከፈን፣

እጅ የመታጠብ፣ እንባ አድርቅ ንፍሮ የመብላት፣ ዋይታ የመመላለስ፣ የሟችን

ልብስ የመያዝ፣ በሞተ በሰባተኛው ቀን የማጠብ እና የመሳሰሉት ሥነ ሥርዓቶች

ደግሞ ሀዘንተኞች እንዲጽናኑ ያግዛሉ ተብሎ የሚታመንባቸው ባህላዊ ክዋኔዎች

ናቸው፡፡

የሕይወት ሽግግር ሥርዓቶች መነጠል/መለየት- ሽግግር- ቅልቅል/ለውጥ በተሰኙት

የመዋቅር ደረጃዎች የሚያልፉ፣ በዋናው ሊሚናሊቲ ውስጥ ሌሎች ሽግግሮችና

ለውጦች ያሉባቸው ሂደቶች እንደሆኑ ተመላክቷል፡፡ በጃቢ ጠህናን ወረዳ ማኅበረሰብ

ዘንድ በሕይወት ሽግግር ሥርዓቶች ወቅት የተገለጡ የጋራ የሆኑ ትዕምርቶች አሉ፡፡

መለየት/መነጠል፣ ሽግግርና ቅልቅል/ለውጥ በሁሉም በሕይወት ሽግግር ሥርዓቶች

ወቅት የታዩ የመዋቅር ደረጃዎች ናቸው፡፡ በሕይወት ሽግግር ሥርዓቶች ምግባር፣

ሀገርና ሃይማኖት ተደጋግመው በትዕምርቶች የተገለጡ ናቸው፡፡ በየትኛውም ሽግግር

የሚያካሂድ ባለጉዳይ ይጠበቃል፡፡ ማኅበራዊነት፣ ሰላም ማውረድ ወይም እርቅ

መፈጸም ሌላው በሕይወት ሽግግሮች ወቅት የተገለጡ የጋራ ትዕምርቶች ናቸው፡፡

መስዋዕት ማቅረብ፣ መቅበር፣ ጸጉር መላጨት፣ አርባ እና ሰማኒያ ቀን፣ ካባና

ኩታ፣ ውሃ ዋና ዋና ትዕምርቶች መሆናቸውንና ማኅበረሰቡ የሚያከናውናቸው፣

የሚጠብቃቸው፣ የሚያጠነክራቸውና የሚያስቀጥላቸው እሴቶች ናቸው፡፡

በተጨማሪም የጥናቱ መረጃዎች እንደሚያሳዩት የጃቢ ጠህናን ወረዳ ማኅበረሰብ

እንደ ማኅበረሰብ እንዲቀጥል ያስቻሉ የጋራ፣ የማይነኩ፣ ሁሉም የሚያከብራቸው

መልካም እሴቶች ባለቤት ነው፡፡ ሀገርን መውደድ፣ ሃይማኖትን መጠበቅ፣ ቀዳሚን

ማክበር፣ መልካም ምግባርና ጀግንነት፣ ሥራን መውደድ ጎልተው የታዩ እሴቶች

መሆናቸው ተመላክቷል፡፡ ማኅበረሰቡ ልዩ ልዩ የዝምድና መፍጠሪያና ማጠንከሪያ

ብልሃቶችን በመጠቀም በለተያየ ምክንያት ወደ ማኅበረሰቡ የሚቀላቀሉ ሰዎች

ባዕድነት፣ እንግድነትና ባይተዋርነት እንዳይሰማቸው የሚያደርጉባቸው፣ የእርስ

በእርስ ወዳጅነቱንም የሚያድሱባቸው ዘዴዎች መሆናቸው፤ በዚህም የማኅበረሰቡ

የእርስ በእርስ ትሥሥር ጠንካራ መሆኑ ተስተውሏል፡፡ በሌላ በኩል የሚከበሩና

የማይነኩ እሴቶችን የናቀ፣ የደፈረ፣ ያራከሰ ሰው ሲያጋጥም ድርጊቱን

የሚያወግዝባቸው፣ ምግባሩን የሚያርቁባቸው ሕግና ደንቦች፣ የተጣላን

የሚያስታርቁባቸውና የሚያስማሙባቸው የሽምግልና ሥርዓት ባለቤት መሆኑን

ማየት ተችሏል፡፡

የጃቢ ጠህናን ወረዳ ማኅበረሰብን እንደ ማኅበረሰብ ያኖሩት፣ ከሃይማኖቱና ከባህሉ

የወጡ በርካታ ባህላዊ እሴቶች አሉት፡፡ የሰውን ልጅ ስጋዊና መንፈሳዊ አፈጣጠርና

በሕይወት ዘመኑ የሚታዩበትን ልዩ ልዩ ባሕርያት በቅርበት ከሚያያቸው ነገሮች

ጋር እያዛመደ ይገልጸዋል፡፡ የሰው ልጅ ስጋዊ/አካላዊ አፈጣጠርን ከመሬት አፈጣጠር

ጋር ሲያዛምድ ውስጣዊ ባሕርይውን ደግሞ ከነፋስ፣ ከእሳት ከውሃና ከመሬት

ባሕርያት ጋር ያመሳስላል፡፡ እነዚህ ባሕርያትም በሰው ልጅ የእድገት ሂደት ከልጅነት

እስከ ሞት ድረስ ተራ በተራ የሚገለጡ መሆናቸው ይገለጻል፡፡ የልጅነት ጊዜን

ከነፋስ፣ የወጣትነት ጊዜን ከእሳት፣ የጎልማሳነት ጊዜን ከውሃ እንዲሁም የእርጅና

እና የሞት ጊዜን ከመሬት ባሕርያት ጋር የተስማማ ነው ይባላል፡፡ በሌላ በኩል

የሰው ልጅ ሕይወት ሦስት መገለጫዎች ወይም ባሕርያተ ነፍስ አሉት፡፡ እነሱም

ልባዊት (ሀሳብ)፣ ነባቢት (ንግግር) እና ህያዊት (ዘላለማዊነት/ትንሣኤ) እንደሆኑ

ተጠቁሟል፡፡

በአጠቃላይ የሕይወት ሽግግሮች ማኅበረሰቡ እንደማኅበረሰብ እንዲቆምና እንዲቀጥል

ያስቻሉ እውቀቶች የሚገለጡባቸው፣ የማኅበረሰቡ መዋቅር የሚታይባቸው፣

የሚጠነክርባቸውና የሚቀጥልባቸው አጋጣሚዎች መሆናቸው ተስተውሏል፡፡

የሕይወት ሽግግር ሥርዓቶች ከግለሰብ ባሕርይ ጀምሮ የማኅበረሰቡ የጋራ እውቀት፣

ፍልስፍና እና ለዓለም፣ ለሕይወት እና ለሞት ያለ አረዳድ የሚገለጥባቸው

አጋጣሚዎች ናቸው ማለት ይቻላል፡፡ በጃቢ ጠህናን ወረዳ ማኅበረሰብ እምነትና

እሳቤ መሰረት ወሊድ ሰውን ወደሚታየው ዓለም የሚቀላቅል፣ ጋብቻ ወደ ሌላ ደረጃ

የሚያሸጋግር እንዲሁም ሞት ስጋዊ/ዓለማዊ ሕይወት የሚያበቃበት ሊሚናል

ወቅቶች ናቸው፡፡ በወሊድ ነፍስና ስጋ ተዋህደው በዓለም የሚገለጡበት ሲሆን ሞት

ደግሞ ነፍስ ከስጋ የምትለይበት ነው፡፡ በዚህ ህልውናው ተፈጥሯዊ ሂደቶችን

እያለፈ የኖረውን ያህል ኑሮ በስጋ ሞት ሕይወቱ ከዓለም ተለይታ በድኅረ ሞት

ዘላለማዊ ወደሆነው ዓለም ትሸኛለች፡፡ ለዚህም በዓለም በሕይወተ ስጋ የመኖር

ትርጉም፣ የወሊድና የሞት ጉዳይ የስጋ ባሕርይ ተደርጎ ይታሰባል፡፡ ሕይወት ግን

በቅድመ ወሊድ የነበረ በድኅረ ሞትም የሚቀጥል ዘላለማዊ መሆኑ ይገለጻል፡፡ ጋብቻ

ደግሞ በአንድ በኩል ሌላ አዲስ ሕይወት ወደ ዓለም ለማምጣት፣ በሌላ በኩል ወደ

ሞት የሚያስጠጋ የሽግግር ወቅት ተደርጎ ይታያል፡፡ ከዚህ በመነሳት የምንኖርባት

ዓለም ጸንታ የቆመችው በሰው ልጅ ስጋዊ የሽግግር ደረጃዎች (ወሊድ፣ ጋብቻና

ሞት) የማያቋርጥ ሂደት አማካኝነት ነው ማለት ይቻላል፡፡ ባንጻሩ ሕይወት በቅድመ

ወሊድ የነበረች፣ በዓለም በሕይወተ ስጋ የምትቆይ፣ ከስጋ ሞት በኋላም በማያልፈው

ዓለም ለዘለዓለም የምትኖር ናት ብለው እንደሚያምኑ መረዳት ተችሏል፡፡

የጃቢ ጠህናን ወረዳ ማኅበረሰብ በሕይወት ዘመኑ የሚያጋጥመውን ደስታም ሆነ

መከራ በጋራ እንዲሻገሩ ያደረጉ ማኅበረሰቡ እርስ በእርስ የተሳሰረባቸው የተለያዩ

የዝምድና መፍጠሪያ ብልሃቶች አሉት፡፡ ጋብቻ መመስረት፣ አበልጅነት፣ ጡት

መጥባት፣ በክብረ በዓላት መደገስና ልዩ ልዩ ማኅበራትን በመመስረት በጊዜና በቦታ

ምክንያት የተራራቀውን በማቀራረብ ወደ ማኅበረሰቡ ከተቀላቀለ ባዕድ ሰው ጋር

በማዛመድ ጉልህ ሚና እንዳላቸው ጥናቱ አመላክቷል፡፡

ማጣቀሻ ጽሑፎች

ለኢትዮጵያ ቋንቋዎች ጥናትና ምርምር ማዕከል፡፡ (1993 ዓ.ም)፡፡ ኣማርኛ መዝገበ ቃላት፡፡

አዲስ አበባ፡፡ አርቲስቲክ ማተሚያ ቤት፡፡

መለሰ ሙሉጌታ፡፡ (2000 ዓ.ም)፡፡ “ባህላዊ የወሊድና የገለብ ስነ-ሥርዓት ፎክሎራዊ ገጽታ
በአክሱም ከተማ የክርስትና እምነት ተከታዮች”፣ በኢትዮጵያ ስነ ጽሑፍና ፎክሎር
የማስተርስ ዲግሪ ለማግኘት የተካሄደ ጥናት፣ አዲስ አበባ ዩኒቨርስቲ፡፡

መጽሐፍ ቅዱስ፣ የብሉይና የሐዲስ ኪዳን መጻህፍት፡፡ (1947 ዓ.ም)፡፡ አዲስ አበባ፡፡
ብርሃንና ሰላም ማተሚያ ቤት፡፡

ሙሉቀን የኔሰው፡፡ (2010 ዓ.ም)፡፡ “የለውጥ ሽግግር በባሶሊበን ማኅበረሰብ ባህላዊ የሠርግ
ሥርዓት”፡፡ በፎክሎር የማስተርስ ዲግሪ ለማግኘት የተካሄደ ጥናት፡፡ ባህር ዳር
ዩኒቨርስቲ፡፡

ሥራዬ እንዳለው፡፡ (2005 ዓ.ም)፡፡ “ዋና ዋና የሕይወት ዑደት ሽግግር ደረጃዎች ሥርዓተ
ክዋኔ በፍኖተ ሰላም አካባቢ”፡፡ በኢትዮጵያ ስነ ጽሑፍና ፎክሎር የማስተርስ ዲግሪ
ለማግኘት የተካሄደ ጥናት፣ አዲስ አበባ ዩኒቨርስቲ፡፡

ሥርግው ገላው:: (2008 ዓ.ም)፡፡ የኢትዮጵያ ታሪክ በተክለ ኢየሱስ ዋቅጅራ፣ ዝግጅት፣
ሐተታና አርትዖት፡፡ ብርሃንና ሰላም ማተሚያ ድርጅት፡፡ አዲስ አበባ፣

ተስፋ ገብረ ሥላሴ ዘብሔረ ቡልጋ፡፡ (፲፱፻፺፪ ዓ.ም)፡፡ ፍትሐ ነገሥት፤ ሥጋዊ፡ መንፈሳዊ
የሕግ ምንጭ በግዕዝና በአማርኛ፡፡ አዲስ አበባ፣ ተስፋ ገብረ ሥላሴ ማተሚያ ቤት
ታተመ፡፡

ተክለ ጻድቅ መኩሪያ፡፡ (፲፱፻፹፪ ዓ.ም)፡፡ አጼ ዮሐንስ እና የኢትዮጵያ አንድነት፡፡ ኩራዝ
አሳታሚ ድርጅት፡፡ አዲስ አበባ፡፡

አለቃ ተክለ-ኢየሱስ ዋቅጅራ እንደጻፉት፣ ግርማ ጌታሁን እንዳዘጋጀው፡፡ (2003 ዓ.ም)፡፡
የጎጃም ትውልድ በሙሉ ከአባይ እስከ አባይ፡፡ አዲስ አበባ፣ አዲስ አበባ ዩኒቨርስቲ
ፕሬስ፡፡

መመሰል፡- የሟችን አስከሬን በሕይወት ያለ ማስመሰል

እንጀራ መቅባት፡- እንጀራ መጋገር፣ እንጀራ ቅቢ፡- እንጀራ ጋግሪ

ጋጥ፡- የከብቶች ማደሪያ

ጋፋት፡- ማብላት ማጠጣት የሚወዱ፣ ሰጥተው የማይረኩ ሰዎች

አዱኛ፡- ሀብት፣ ብልጽግና

ሽተላይ፡- ልጆችን የሚገድል መንፈስ (በሳይንስ ሾተላይ ተብሎ ይታወቃል)

ላዳን፡- በግምት አስር ኪሎ ግራም ሊይዝ የሚችል የስፌት ዕቃ ዓይነት

ጭብጦ፡- ከጤፍ ዱቄት የሚዘጋጅ አፍለኛ ቂጣ፣ በቅቤና በበርበሬ ታሽቶ የሚሰራ

የምግብ አይነት

አጊት፡- የባል እህት

ምራት፡- የልጅ ሚስት

አማት፡- የባል/የሚስት እናት/አባት

ዋርሳ፡- የባል/የሚስት ወንድም/እህት

አምቻ፡- የልጅ ባል

ጎባን፡- ሚስት ያለውን ወንድ ያገባች ሴት፣ አንድን ወንድ የሚጋሩ ሴቶች፣ አንድን

ሴት የሚጋሩ ወንዶች

ቅምጥ፡- አንድ ወንድ ለጾታዊ ግንኙነት ያስቀመጣት እውቅና ያላት ሴት

ውሽማ፡- ከሕጋዊ ሚስት/ባል ውጭ በድብቅ ለሚካሄድ የግብረ ስጋ ግንኙነት

የሚፈላለጉ ወንድ እና ሴት

የእንጀራ እናት፡- ባሏ ከሌላ ሴት ለወለዳቸው ልጆች እንደ ሁለተኛ እናት የምትቆጠር
ሴት፡፡

መሃን/መካን፡- ልጅ የማትወልድ ሴት/ወንድ

ዳስ፡- ለሠርግ ወይም ለተዝካር የእንግዳ ማረፊያ እንዲሆን እንደነገሩ የሚሰራ
ጊዜያዊ ማረፊያ

ማርገጃ፡- ሰው ሲሞት የጋራ ማልቀሻ ሰፊ ቦታ/ በብዛት ዋርካ ስር

ባላ መጨበጥ፡- ልጅ መዳር

ባይድ፡- በመካከላቸው ምንም አይነት የስጋ ዝምድና የሌላቸው

ተናጨ/ተጓጨ፡- ተጣላ

ማስቆረብ፡- ዕለቱን በቤተ ክርስቲያን ሥርዓት ማክበር/ማሰብ

የጡረታ እርሻ፡- በሬና ገበሬ ተዋጥቶ የሚታረስ የጋራ እርሻ

ሹመት/አቆልቋይ፡- ለሰርገኛ ወይም ለተዝካር የሚሰጥ እህልና ውሃ

ሬሳ፡- አስከሬን

ሕግ አደረሰ፡- ክብረ ንጽህና አገኘ/ወሰደ

አጥር ቆስቋሽ፡- ሌባ

አማት፡- የባል/የሚስት ወላጆች

ካራ፡- ቢላዋ

ሙግድ፡- የእንጀራ ምጣድ ክዳን/አክንባሎ

የጤና ልብስ፡- በዘር የሚወርሱት ህመም ያለባቸው ሰዎች የሚለብሱት ከፈትልና
ከጃኖ ጥለት

የሚሰራ ጋቢ፣ ቀሚስ፣ ነጠላ ወይም መቀነት

ቦላሌ፡- ረጅም የወንድ ሱሪ

ሙታንታ፡- አጭር የወንድ ሱሪ/ቁምጣ

ዳዋ፡- ጫካ

ጎትት፡- ጉጉት

ተጎደጎደች፡- ወደ መሬት ገባች፣ ተቀበረች

እንዝርት፡- የጥጥ ፈትል ለመፍተል የሚያገለግል እቃ

ወስፌ፡- ስፌት ለመስፋት የሚያገለግል ሹል ነገር

ጎመሮ፡- መርዛማ እሾህ ያለው እጽዋት

ቡጥጫ፡- ከዘንባባ ቅጠል የተፈተለ ገመድ

አንከሊስ፡- በሳይንሳዊ ስሙ ፖሊዮ ተብሎ የሚታወቅ የበሽታ አይነት

እነ ወተቴ፡- በሳይንሳዊ ስሙ ትክትክ ተብሎ የሚታወቅ የበሽታ አይነት

አባሪዎች

አባሪ 1፡- በቃለ መጠይቅ መረጃ የሰጡ ተሳታፊዎች ዝርዝር
ተ.ቁ ሙሉ ስም ጾታ እድ

ሜ
ስራ መኖሪያ ቦታ ምርመራ

1 አቶ ለገሰ እምሩ ወ 92 አርሶ አደር ምርጫ ቁ.መ.ሰ59

2 መልአከ ጥበብ ስሜነህ አበበ ወ 73 የምዕ/ ጎጃም ዞን የስብከተ
ወንጌል ኃላፊ

ፍኖተ ሰላም ቁ.መ.ሰ

3 ወ/ሮ ቦሰና አለሙ ሴ 67 አርሶ አደር አዋልሰም

4 መርጌታ ስማኔ ገብረ ኢየሱስ ወ 59 አርሶ አደርና መርጌታ ናዛይን ቁ.መ.ሰ

5 አቶ እንዳለው ውበቴ ወ 73 አርሶ አደር ምርጫ

6 ወ/ሮ ሙሉቀን ልንገረው ሴ 37 የጤና ኤክስቴንሽን
ባለሙያ

ብርሸለቆ

59 ቁልፍ መረጃ ሰጭ

7 እማሆይ ይታይሽ ሴ 66 መነኩሴ ጎራድን

8 ቄስ ያየህ ፀሐይ ወ 41 ካህን/አርሶ አደር ምርጫ

9 አቶ ታምሩ ስንሻው ወ 58 አርሶ አደር ጅማት

10 አቶ ዘለቀ መንግስቱ ወ 78 አርሶ አደር ናዛይን ቁ.መ.ሰ

11 ወጣት ንግስት ሴ 21 የላትም ምርጫ ቁ.መ.ሰ

12 ወጣት አመለወርቅ ሴ 14 የላትም ድግት ቁ.መ.ሰ

13 አቶ አባትሁን አበበ ወ 75 አርሶ አደር ጎራድን

14 አቶ ሞኝሆዴ አስረሴ ወ 51 አርሶ አደር ናዛይን ቁ.መ.ሰ

15 ቄስ በላይ አንማው ወ 43 ካህን/ አርሶአደር ካሻም

16 ወ/ሮ ብርሃኔ ዘለቀ ሴ 48 አርሶ አደር የልምዳር

17 ወ/ሮ ፍርኑስ እንዳለው ሴ 45 አርሶ አደር ጅማት

18 ታዳጊ ሙሉሰው ታምሩ ሴ 19 ተማሪ ጅጋ

19 ወ/ሮ ብርቱካን እንዳለው ሴ 26 የቤት እመቤት ጅጋ

20 አቶ ትልቅሰው ሽባባው ወ 38 የወረዳው ትምህርት ቢሮ
ባለሙያ

6061

ጅጋ

21 ወ/ሮ ጥሩወርቅ ዓለሙ ሴ 49 አርሶ አደር አዋልሰም ቁ.መ.ሰ

22 ወ/ሮ ጥሩወርቅ አበበ ሴ 76 የቤት እመቤት ፍኖተ ሰላም

23 ቄስ ይበሉ ገረመው ወ 39 ካህን/አርሶ አደር ናዛይን ቁ.መ.ሰ

24 ወጣት አቦዝን አስረስ ሴ 19 አርሶ አደር ፍራጥ

25 አቶ በላቸው ታደሰ ወ 59 አርሶ አደር ናዛይን ቁ.መ.ሰ

26 እማሆይ አሟምታ ኃይሌ ሴ 77 ደካማ ምርጫ

27 እማሆይ እናትዓለም ሴ 67 የላቸውም መደብን

28 አቶ ሙሉቀን አበረ ወ 42 የወረዳው ጤና ጽ/ቤት
ባለሙያ

ፍኖተ ሰላም ቁ.መ.ሰ

29 አቶ ሙላቱ ይባቤ ወ 29 የወረዳው ሴቶችና
ወጣቶች ቢሮ ባለሙያ

ፍኖተ ሰላም ቁ.መ.ሰ

30 መምህርት ያሳብ ካሳሁን ሴ 36 መምህርት ምርጫ ቁ.መ.ሰ

31 ወ/ሮ ብርቄ ተሻለ ሴ 31 የቀን ሰራተኛ አዳንኸኝ

32 ወ/ሮ የሻለም ታምር ሴ 46 አርሶ አደር ምርጫ

33 ወ/ሮ አበባ አደላ ሴ 37 አርሶ አደር ዱምሪ

34 ወ/ሮ ድንቃየሁ አለሙ ሴ 56 የቤት እመቤት ቁስቋም ሰፈር

35 ወ/ሮ አስረሴ ጌቴ ሴ 32 የመንግስት ሰራተኛ ፍኖተ ሰላም ቁ.መ.ሰ

አባሪ 3፡- በመስክ ክንውን የተተኮረባቸው ጉዳዮች
ለቃለ መጠይቅ የቀረቡ ጥያቄዎች ከጥናቱ አላማ የተነሱ ናቸው፡፡ በዚህ ጥናት

ወሊድን የተመለከቱ ከመጸነስ እስከ መውለድ ድረስ፣ ጋብቻን ተመለከቱ ከትጭጭት

እስከ ቅልቅልና አብሮ መኖር ድረስ እንዲሁም ሞትን የተመለከቱ ከሽምግልና እስከ

ሞትና ተዝካር ድረስ ያሉ ሁኔታዎች ባለጉዳዮች ከአንድ ደረጃና ማንነት ወደ ቀጣዩ

ለመቀላቀል ዝግጅት፣ ሽግግርና ለውጥ የሚያደርጉባቸው ወቅቶች በመሆናቸው

ጥያቄዎችም በእነዚህ ጉዳዮች ላይ ያነጣጠሩ ናቸው፡፡

 ወሊድን በተመለከተ የቀረቡ ጥያቄዎች

1. በእርግዝናሽ ወቅት ምን ዓይነት ስሜት ተሰማሽ? ለምን?

2. በወቅቱ ምን ምን ነገሮች ተደረጉልሽ? የሚከናወኑ ተግባራት ለምን

ይጠቅማሉ ይላሉ? የሚሏቸውን ጥቅሞች ታገኝባቸዋለሽ/አግኝተሽባቸዋል?

3. እነዚያ ነገሮች በመደረጋቸው አንች ምን ይሰማሻል? ጭንቀትሽ ቀለል

ይልልሻል?

4. እናት ለመሆንና ልጅን አቅፎ ለመሳም ያለው ጉጉት ምን ይመስላል?

5. የመውለጃ ጊዜሽ እየተቃረበ ሲሄድስ ጭንቀቱ ያይላል? የደስታ ስሜትስ አለ

እስኪ ግለጭልኝ?

6. ምጥ ሲጀምርሽ ምን ዓይነት ስሜት ተሰማሽ? የተስፋ ወይስ የሞት፣ የመኖር

ወይስ ያለመኖር? በጊዜው ምን መሆን ፈለግሽ? ምን ቢደረግልሽ ህመምሽ

የሚቀንስልሽ ይመስልሻል?

7. በሰላም ስትገላገይስ ምን ተሰማሽ? ካለፈ በኋላ…

 ለሴት መረጃ ሰጭዎች የቀረቡ ጥያቄዎች

1. አንዲት ሴት መጸነሷ ሲታወቅ ምን ይደረግላታል?

2. የመውለጃ ጊዜዋ ሲደርስ ምን ምን ዝግጅቶች ይደረጋሉ? ለምን?

3. ምጥ ሲጀምር ምን ምን ነገሮች ይከናወናሉ? ምን ጥቅምስ አላቸው?

4. ስትገላገልስ? ለምን?

5. እናትና ልጅ እንዲላመዱ እንዲስማሙ ምን ባህላዊ ክዋኔዎች ይደረጋሉ?

 ጋብቻን በሚመለከት ለሴት መረጃ ሰጪዎች የቀረቡ ጥያቄዎች

1. እስኪ ስለ መጀመሪያ ጋብቻሽ አጫውችኝ?

2. ልታገቢ እንደሆነ ያወቅሽው መቼ ነው?

3. ባል ለማግባት እንደታጨሽ ስታውቂ ምን ይሰማሻል፣ ምን ምን ነገሮችስ

ተደረጉልሽ?

4. የሰርጉ ቀን እየተቃረበ ሲመጣ የሚለወጥ ስሜት አለ?

5. በሠርጉ ዕለት ምን ምን ተደረገልሽ?

6. ለመጀመሪያ ጊዜ ከቤተሰቦችሽ ተነጥለሽ ከማታውቂያቸው ሰዎች ጋር

ስትቀላቀይ ምን ተሰማሽ? ከባለቤትሽ ጋር መዋል፣ ማደር ስትጀምሪ ምን

ተሰማሽ?

7. ከቤተሰቦችሽ እና ከአማቶችሽ ቤት ያለው እንክብካቤ ተመሳሳይ ነው? ወይስ

ይለያያል? የት ስትሆኝ የበለጠ ተመቸሽ? ለምን?

8. ድንግልናሽን ያጣሽው በመጀመሪያ ሰርግሽ ነው? በሃይል ነው ወይስ

በማባበል? ስንት

ዓመትሽ ነበር? ከዚያስ ለባል ያለሽ ስሜት እንዴት ነው?

9. እንዳትፈሪና እንድትለምጅ ምን ምን ተደረገልሽ? በዚህ ወቅት አንች ምን

ተሰማሽ?

10. የእውነት እንድትለምጅ አደረጉሽ? እንደ ቤተሰብ ተሰማሽ?

11. ምን አዲስ እና የተለየ ነገር ገጠመሽ? ለመድሽ ወይስ ተለየሽ? ሰርጉ ካለፈ

በኋላ ምን ተሰማሽ?

 ደጋግመው ላገቡ እና ለሴተ ላጤዎች የቀረቡ ጥያቄዎች

1. ለውሽምነት የሚመረጡ ሴቶች ምን ዓይነት ናቸው?

2. ጎባን ለምን እንደ ጠላት ይታያል?

3. ሴት ለምን የጸብ መንስኤ ትሆናለች?

 ለወንድ ሙሽሮች የቀረቡ ጥያቄዎች

1. ሚስት እንደታጨችልህ ስታውቅ ምን ተሰማህ?

2. ወንድ በመሆንህ ካንተ የሚጠበቅ የተለየ ነገር አለ?

3. በሠርጉ ቀናት ምን ተደረገልህ/ ምን አደረግህ/ ምን ተሰማህ?

4. ሚስትህ እንድትለምድልህ/እንድትወድህ ምን አደረግህ/ ምን አድርግ ተባልህ?

5. ከጋብቻ በኋላ ከበፊቱ የተለየ የሚጠበቅብህ ኃላፊነት አለ? ምንድን ነው?

 ለሁሉም መረጃ ሰጭዎች የቀረቡ ጥያቄዎች

1. ሴት ልጅ መዳር እና ወንድ ልጅ መዳር የሚሰጠው ደስታ (ስሜት)

ተመሳሳይ ነው?

2. ሴት ልጆች ቀድመው እይታ ውስጥ የሚገቡት ለምንድን ነው?

3. ሙሽሮች በመጀመሪያ ጋብቻቸው የግብረ ስጋ ግንኙነት እንዲያደርጉ

ይገደዳሉ? ልጅ ቢሆኑም? ለምን?

4. ለሠርግ የምትደግሱት ድግስ ለሙሽሮች የሚሰጣቸው ጥቅም አለ?

5. ለሙሽሮች የተለየ እንክብካቤና ጥበቃ ታደርጋላችሁ? ምን ምን? ለምን?

6. ሙሽሮች እንዲላመዱ ምን ምን ነገሮች ይደረጋሉ?

7. ሙሽሮች (በተለይም ሴቷ) እንዳትበደል ምን ታደርጋላችሁ? በምን ዓይነት

ዘዴስ ትጠብቋታላችሁ?

8. ሙሽሮች እንዲላመዱ ምን ምን ይደረግላቸዋል?

9. ጋብቻ የሚመሰረተው እንዴት ነው?

 ሞትን በሚመለከት በእርጅና እድሜ ላይ ለሚገኙ ሰዎች የቀረቡ ጥያቄዎች

1. ጉልበት እየደከመ፣ አቅም እያነሰ ሲመጣ ምን ይሰማችኋል?

2. ምን ምን ተግባራትን ታከናውናላችሁ? ለምን?

3. በሰራችኋቸው ስራዎች ትጸጸታላችሁ ወይስ ትኮራላችሁ?

4. ስለ ሞት ምን ይሰማችኋል? ሞት የማረፊያ ጊዜ ይመስላችኋል?

5. ይህን ሳላደርግ እንዳልሞት ወይም ከሞትሁ በኋላ ቢደረግልኝ የምትሉት

ነገር

ምንድን ነው?

6. ሞት የማረፊያ ጊዜ ይመስላችኋል? ስለ ሞት ምን ይሰማችኋል?

7. የሞት ምልክቶች ምን ምን ናቸው?

8. አስከሬን ሲከፈን የሚከናወኑ ተግባራት ምን ምን ናቸው? የሚከናወኑባቸው

ምክንያቶች ምንድን ናቸው?

 ወሊድን፣ ጋብቻን እና ሞትን በሚመለከት ለሐይማኖት አባቶች የቀረቡ

ጥያቄዎች

1. በእርግዝና እና በምጥ ወቅት የሚከናወኑ ጉዳዮች በኢትዮጵያ ኦርቶዶክስ

ተዋህዶ ሃይማኖት መሰረት ምክንያት አላቸው? ምን ጥቅሞችስ

አላቸው?

2. በሠርግ ጊዜ የሚከናወኑ ባህላዊ ጉዳዮች ሃይማኖታዊ አስተምህሮ አላቸው?

3. በእርጅና እና በሞት ጊዜ ሰዎች እንዲያከናውኗቸው የሚገደዱባቸው

ተግባራት አሉ? ካሉ ለምን?

4. ሃይማኖቱ የሚከለክላቸው በልደት፣ በጋብቻ እና በሞት ወቅት የሚከወኑ

ባህላዊ ክዋኔዎች አሉ? ምን ምን ናቸው?

5. እነዚህን ሦስት ወሳኝ የሕይወት አጋጣሚዎች እና ሂደቶች ሃይማኖቱ ምን

ይላቸዋል?

6. ማኅበረሰቡ ባህሉን ከሃይማኖቱ እኩል በሚባል ደረጃ የሚያከብረው ለምንድን

ነው?

7. ማኅበረሰቡ የሚከውናቸውን ጉዳዮች በሙሉ ወደ ሃይማኖቱ ያስጠጋል ባህሉ

ከሃይማኖቱ የተቀዳ ነው ማለት ይቻላል?

8. ባህልና ሃይማኖት በብዛት ሲስማሙ አልፎ አልፎ ደግሞ ሲጣሉ ይስተዋላል

ለምንድን ነው?

በወረዳው በልዩ ልዩ ጽ/ቤት ለሚሰሩ ሠራተኞች የቀረቡ ጥያቄዎች

 ለጤና ጽ/ቤት

1. አሁንም በቤት ውስጥ የሚወልዱ እናቶች አሉ?

2. በቤታቸው ውስጥ የሚገላገሉት ምን ያህሉ እንደሆኑ የተካሄደ ጥናት ወይም

ግምት አለ?

3. አዎ ከሆነ በብዛት የት አካባቢ ናቸው? ለምንስ ይመስልዎታል?

4. በመንደራቸው የሚገኙ የጤና ኤክስቴንሽን ባለሙያዎች የሚያደርጉት

እርዳታ ምንድነው? እናቶች ፈቃደኞች ናቸው?

5. በወረዳው የሚገኙ ጤና ተቋማት እናቶችን እንደልብ ለማዋለድ ብቁ ናቸው?

“አንድም እናት በወሊድ ምክንያት መሞት የለባትም” ከሚለው የሀገሪቱ

ተልዕኮ አንጻር ከመድኃኒት አቅርቦት፣ ላብራቶሪ፣ የማዋለጃ መሳሪያ ወዘተ.

6. በጤና ተቋማት የሚወልዱ እናቶችስ ደስተኞች ናቸው? ወይስ ባልመጣን

ብለው ያውቃሉ?

7. ቤታቸውን የሚመርጡ እናቶች አጋጥመዋችሁ ያውቃሉ?

8. በቤታቸው ለሚገላገሉ እናቶች ምን ዓይነት እርዳታ ታደርጉላቸዋላችሁ?

9. በልጅነታቸው በማግባታቸው ምክንያት የተደፈሩ ወይም ለጉዳት የተዳረጉ

ሴቶች አሉ? ወደ ጤና ተቋሞቻችሁ መጥተው ያውቃሉ?

 ለትምህርት ጽ/ቤት

1. በወረዳው ሁሉም አካባቢዎች ት/ቤቶች ተደራሾች ናቸው ማለት ይቻላል?

2. የትምህርት እድል የማያገኙ ወይም በቦታ እርቀት ምክንያት የሚያቋርጡ

ልጆች አሉ?

3. የእነዚህ ልጆች እጣፈንታ በልጅነት መዳር ነው?

4. መከላከል/ መቀነስ አልተቻለም ለምን?

5. የሴትና የወንድ ተማሪዎች ምጣኔ ምን ይመስላል?

6. ትምህርታቸውን የሚያቋርጡበት ምክንያት ምንድነው?

7. በጋብቻ ምክንያት ትምህርታቸውን የሚያቋርጡ ሴቶች እድሜ ምን ያህል

ነው?

 ለአንደኛ ደረጃ ትምህርት ቤት መምህራን

1. ጋብቻ የሚፈጽሙ ተማሪዎች ያጋጥሟችኋል?

2. ችግሩን ለመፍታት የምትሰሩት ስራ አለ?

 ለትራንስፖርት ጽ/ቤት

1. እናቶች ምጥ ሲያዙ ወደ ጤና ተቋማት እንደልብ ለመጓጓዝ በወረዳው

ሁሉም ቀበሌዎች በቂ መንገድና ትራንስፖርት አለ? የአምፑላንስ

አገልግሎቱስ ምን ይመስላል?

2. ምን ያህል የትራንስፖርት (መንገድና መኪና) ሽፋን አለ?

3. በትራንስፖርት ችግር ምክንያት አሁንም በቤታቸው ለመውለድ የሚገደዱ

እናቶች አሉ ብላችሁ ታስባላችሁ?

 ለምዕራብ ጎጃም ዞን ባህልና ቱሪዝም ጽ/ቤት

1. ያለ እድሜ ጋብቻ ወይም ያለአቻ ጋብቻ የት ወረዳ በስፋት እንደሚገኝ

የተጠና ጥናት አለ? ካለ የት አካባቢ ነው?

2. ለምን መቀነስ ወይም ሙሉ በሙሉ መቅረፍ አልተቻለም?

3. እናንተ የምትሰጡትን የግንዛቤ ማስጨበጫ ትምህርቶችን ይቀበሏችኋል?

 ስለ ወረዳው ህዝብ አሰፋፈር

 ታሪካዊ ቦታዎች ተብለው የተለዩት ምን ታሪክ አላቸው?

 ባህላዊ መገለጫዎች (ወረዳው ተለይቶ የሚታወቅባቸው)

 የዝምድና መፍጠሪያ ዘዴዎች (ጋብቻ፣ አበልጅ፣ የጡት ልጅ…ምን ማለት

ናቸው)

 ጋብቻ እንዴት ይመሰረታል?

 የጋብቻ ዓይነቶች ምን ምን ናቸው?

አባሪ 4፡- በመረጃ ስብሰባ ወቅት የተሰበሰቡ ተጨማሪ ቃል ግጥሞች

እንዳላይህ ዳመናው ጣለ በላይህ፣

እንዳልነካህ በጌቶች ሚዛን ተለካህ፣

ሙሽራዬ ሆይ እንዳንተ አይሆኑም ወይ/አያምሩም ወይ፣

ወንድም አበባ አይባባ ልብህ አይባባ፣

አጀባ ነው ሰውህ በየት ልይህ፣

አጀባ ነው ጀጀባ በየት ልገባ፣

ደሞም ለሱ ያረበርባል ፈረሱ፣

ደሞም ለሷ ያረበርባል ቀሚሷ፣

እንጫወት እንጅ ምንድነው ዝም ዝሙ፣

ያልሞተበት የለም ከእህት ከወንድሙ፡፡

የዚህ ቤት ባለቤት ያዳራሹ ጌታ፣

አይከለከልም ሳቅና ጨዋታ፡፡

ይሔ ቤት የማነው ወርቅ የፈሰሰበት፣

የኔው አባ ጸጋ ልጁን የዳረበት፡፡

ነይ ውር ነይ ውር ነይ እንች ወተት፣

ያችን ልጅ አምጡልኝ በትምህርት ቤት፡፡

በበግ ተበራየ በደሮም ታረሰ፣

የኔው አባ ጠጋ የልቡ ደረሰ፡፡

ተምሬ ነበረ እስተ ሰባተኛ፣

ሁኘ ቀረሁ እንጅ የቀን ሰራተኛ፡፡

ታንች ወዲያ ቆንጆ መልካም እያለ ይዟት በረረ፣

በረረ በረረ ይዟት በረረ (ሴት ሙሽሮች ሲወጡ)፡፡

ገና ሞሳ ናት ገና ልጅ፣

ያባቷን ዋንጫ ሊያይ ነው እንጅ፣

የእናቷን ሞሰብ ሊያይ ነው እንጅ፡፡

ሙሽራየ ሆይ እንዳንች አያምሩም ወይ/አይሆኑም ወይ፣

ሎሚ ጣልባት በደረቷ፣

የጌታ ልጅ ናት መሰረቷ፡፡

አጅባት ወገቧን (3 ጊዜ) አልተላመደም ስራውን፡፡

አጀባ ነው ሰውሽ በየት ልይሽ፣

አጀባ ነው ጀጀባ በየት ልገባ፣

እንዳላይሽ ዳመናው ጣለ በላይሽ፣

እንዳልነካሽ በጌቶች ሚዛን ተለካሽ፣

ሙሽር አበባ አይባባ ልብሽ አይባባ፣

የነእከሌ እናት የነእከሌ አባት ያልጋ ሰው ነበሩ፣

እንደግዜው ብለው ከመደብ አደሩ፡፡

የፉከራ ግጥሞች

አንቴ አባ ነብሮ ብለው ሲጣሩ፣

አለ ነው እንጅ የለም አትበሉ፡፡

ሱሪው ሙታንታ ባለመለዮ፣

ከጠራው ሜዳ ያሰኛል ወዮ፡፡

የሚጠመደው ነገ ማለዳ፣

በጠባብ ቀንበር በሰፊ ሜዳ፡፡

እጥፍጥፍ ያለው እንደ ኩታ ልብስ፣

አተኳኮሱ አንጀት የሚያርስ፡፡

ዘራፍ ተነስቶ ዘራፍ ሲታጠቅ፣

ልቡ አይሸበር ልቡ አይጨነቅ፡፡

ኮሸሽላ እንጨት አይሆንም ጉዝጓዝ፣

አረግ አጅሬ የወንድ አበጋዝ፡፡

ከፈሪ ጋራ ቁርስ አትቋረስ፣

የሱ ወዳንተ እንዳይመለስ፡፡

አጣጥ ተወልዶ አጣጥ ያደገው፣

የደሳለው ልጅ ደም የለመደው፡፡

የቀረርቶ ግጥሞች

ይህ አሮጌ በሬ መልሶ ገነነ፣

አልፎ የሰው ክልክል ይበላ ጀመረ፡፡

ትራሱስ ለምንነው ጉዝጓዙስ ለምን ነው፣

የሚዘቀዝቅም የሚያቃናም ቀን ነው፡፡

ኧረ ተው ተመለስ እሱ ነው ድንበሩ፣

የሰው መሬት አራሽ ገበሬ ነህ አሉ፡፡

የጃቢ ጠህናን ወረዳ ካርታ

